
ХЬАЛХАРА ДОШ

Нохчийн исбаьхьаллин литературин исторехь а, хIинцалерчу ли-
тературехь а шайн цIерш йолчу берриг яздархойх кхачам боллуш хаа-
маш баларан Iалашо ю хIокху белхан. Кху тIехь хIор яздархочун дахарх 
лаьцна дуьйцу, цуьнан кхоллараллех кхетам ло, цуьнан ерриг произве-
денеш йовзуьйту, цунах лаьцна йолу литература ялайо. Нохчийн лите-
ратурехь вевзаш волчу хIор яздархочунна лерина ша статья ю. Статьян 
чулацам иштта бу: яздархочун фамили, цIе; кхоллараллин корматалла 
(поэт, прозаик, драматург, литературовед, критик, гочдархо); вина хан, 
вина меттиг; ден цIе, цуьнан корматалла; яздархочун дахар а, кхолла-
ралла а; цуьнан ерриг произведенийн цIерш, ара маца евлла а, мичахь 
евлла а хоуьйтуш; цунах лаьцна йолу ерриг литература, маца, мичахь 
зорбатоьхна а дуьйцуш. Цу тайпана, яздархочун биографий, кхолларал-
лий йийцина ца Iаш, библиографи а ялийна. Библиографин ши дакъа 
ду: яздархочун произведенеш, цунах лаьцна литература. Уьш ялийна 
шаьш зорбанехь арайийларан рожехь, хронологи ларъеш. Яздархойх 
лаьцна йолу статьяш дIанисйина алфавитаца йогIуш. Цу тайпана, хIара 
нохчийн яздархойх лаьцна биобиблиографин довзийтар ду (биобибли-
ографический справочник).

Нохчийн литературин библиографи хIоттийна В.Б. Корзуна, цуь-
нан книга «Советская чечено-ингушская литература. Библиография» 
араяьлла 1966 шарахь. Цу тIехь 1964 шеран 1 январь тIе кхаччалц йол-
чу хенан нохчийн литературин юьззина библиографи яра. Яздархойх 
лаьцна кхин хаамаш бацара, иза оцу книги юкъадогIуш а дацара, еккъа 
библиографи  хIоттор яра цуьнан Iалашо. 

1969 шарахь зорбатуьйхира А.У. Мальсаговн, Х.В. Туркаевн  
книга «Писатели советской Чечено-Ингушетии. Биобиблиографиче-
ский справочник». Оцу книгин Туркаев Хьасана хIоттийна дакъа дара 
нохчийн яздархошна лерина. Цу тIехь 21 нохчийн яздархочун дахарх, 
кхоллараллех лаьцна шен ханна кхачам боллуш хаамш а бара, библи-
ографи а яра.

Масехь шо хьалха (2005 – 2009 шерашкахь) араевлла Кусаев 
Iадисан нохчийн 146 яздархочун дахаррий, кхоллараллий йовзуьйтуш 
йолу книгаш. Оцу мехалчу балха тIехь автора ца ялийна библиографи, 
иза цуьнан Iалашонехь ца хилла. Цундела и болх биографин довзийтар 
(биографический справочник) ларалуш бу. 

2010 шарахь зорбатоьхна Исмаилов Абун «Восхождение на пар-
нас» цIе йолу Кусаев Iадизан кхоллараллех лаьцна биобиблиографиче-

ский очерк, цу тIехь яздархочун дахарх, кхоллараллех лаьцна очерк а ю, 
цуьнан произведенийн, цунах лаьцначу литературин библиографи а ю.

Оьрсийн маттахь язйина и книгаш бен, кхин биографин я библи-
ографин, биобиблиографин довзийтарш (справочникаш) хIиттийна 
ца хилла нохчийн литературехь. Бакъду наггахь нохчийн яздархочун 
кхоллараллина леринчу книги тIехь юххедилларехь авторан произ-Iехь юххедилларехь авторан произ-ехь юххедилларехь авторан произ-
веденийн библиографи ялор нисделла. Масала, хIокху белхан авто-Iокху белхан авто-окху белхан авто-
ра язйинчу «Бадуев СаьIидан кхолларалла школехь Iамор» цIе йолчу 
книги тIехь яздархочун произведенийн, цуьнан кхоллараллех лаьцна 
йолчу литературин библиографи ялийна. Мамакаев Мохьмадан кхол-
лараллих лаьцначу шен цхьана статья тIехь а ялийна яздархочун про-Iехь а ялийна яздархочун про-ехь а ялийна яздархочун про-
изведенийн, цунах лаьцначу литературин библиографи.  

ХIара болх язбеш кхул хьалха зорбанехь арабевллачарах пайда 
эцна.

ДIаяхначу заманан а, хIинцалерчу хенан а яздархой бовзуьйтуш 
болу хIара болх шен барамца боккха хиларна кхаа книгех (кхаа то-
мах) лаьтташ бу. Хьалхара книга лерина ю ХХ бIешеран 40-гIа ше-
раш чекхдовллалц йолчу заманахь нохчийн литератури юкъабаьхкин-
чу яздархошна. ХХ бIешеран 50-гIа шераш дуьйладелчхьана дуьйна 
хIинццалц схьа йолчу хенахь литературин юкьабаьхкина яздархой 
бовзуьйтур бу шолгIачуй, кхоалгIачуй книгаш тIехь. 

ХIара болх яздархочун кхолларалин мах хадош бац, нохчийн 
литературехь, культурехь цо дIалоцу меттиг билгалйоккхуш а бац. 
ХIокху белхан жанран – биобиблиографин довзийтар (биобиблиогра-
фический справочник) – башхалла ю яздархочун дахаррий, кхолла-
раллий, библиографий кхачам боллуш йовзуьйтуш хилар. И лехамаш 
кхочушбан гIиртина автор. 

ХIара болх уггар хьалха лерина бу хьехархошний, дешархошний. 
Нохчийн литературин дешаран-методически комплект тIеюзуш бу 
хIара. Цуьнца цхьаьна хIара болх пайдехьа хир бу нохчийн литерату-
ра, нохчийн яздархой бовза лууш волчу хIоранна а. Кху тIехь нохчийн 
исбаьхьаллин литература кхоллаелчхьана хIинццалц схьа йолчу хе-
нахь къоман литератури юкъа хазна йиллинчу яздархойх лаьцна тоам 
боллуш хаамаш бу.

ХIокху тайпана шуьйра чулацам болу биобиблиографин довзий-
тар (биобиблиографический справочник) нохчийн литературин исто-
рехь нохчийн маттахь дуьххьара хIоттийна хиларна кху тIехь кхачам-
бацарш хир ду, эшамаш хир бу. Кхунах лаьцна олуш дерг баркаллица 
тIеоьцур ду автора.

АВТОРХАНОВ  IАБДУРАХЬМАН   
(1908 – 1997)  

Дуьненахь цIеяххана волу историк, по-
литолог, яздархо Авторханов Iабдурахьман 
вина Теркйистерчу Лаха-Неврехь ахархо-
чун Гиназан доьзалехь 1908 шеран 25 октя-
брехь. И терхьа шеко йолуш ду, герггарчу 
хьесапехь билгалдаьккхина хиларна. Шен 
дагалецамашкахь автора яздо: «…я родился Бог весть когда, 
что-то между 1908 – 1910 годами» (Мемуары».1983). Делахь а 
цуьнан дахарх лаьцна яздечохь массанхьа лелош дерг 1908 шо 
ду.  

Юьхьанца шайн юьртарчу хьуьжарехь дешна Авторханов 
Iабдурахьмана. Оцу хенахь Нохчийчохь школаш башха дук-
ха а ца хилла. Лаха-Неврехь халкъан хьехархочо, серлончас 
Хакишев Солтас схьайиллинера школа, оьрсийн а, нохчийн 
а меттанашкахь дешар долуш. Хьуьжаре леларца цхьана оцу 
школехь а дешна Iабдурахьмана. Школехь оьрсийн моттий, ли-
тературий хьоьхуш Хакишев Солтин йоI Исаева Марьям хилла, 
тIаьхьа нохчийн къоман культура а, дешар а кхиорехь доккха 
гIуллакх дина йолу гоьяьлла юкъараллин деятель а, яздархо а. 
Оьзда гIиллакхаш долуш, тамехь, цIенчу куьцехь стаг яра шайн 
хьехархо, шаьш массо а иза дага а йоьхна дара, бохуш яздина 
Авторханов Iабдурахьмана Исаева Марьямах лаьцна. Оьрсийн 
литература дукхаезаш, къаьсттина М.Ю. Лермонтовн поэзино 
йийсаре эцна волу Iабдурахьман, Лермонтовчарах таръеш сти-
хаш язъян я цуьнан стихаш нохчийн матте яха дагахь хилле-
ра. И шен ойла хьехархочуьнга Исаева Марьяме хаийтича, цо 
аьттехьа а ца дитина кIента дагахь дерг: «Лермонтовн стихаш 
нохчийн матте яха и санна поэт хила веза, ахь хьо лорий ишт-
та поэт?» – аьллера хьехархочо. Цул тIаьхьа нохчийн поэт хила 
лаар а, Лермонтовн стихаш гочъян лаар а дIадаьллера кIентан. 

Шинахьа (хьуьжарехь а, школехь а) цхьаьна хенахь дешар 
юьхьанца мелла а чолхенаш йолуш хиллехь а, Къуръан дагахь 
Iамор а, шен логикица, дош кхолларан хьелашца Iаламат башха 
йолу Iаьрбийн грамматика Iамор а хьекъал кхиаран гимнастика 
санна а хилира, оьрсийн меттан грамматика Iамор дустаран хье-
сапехь дIадоло таронаш а хилира шен бохуш, яздо Авторханов 
Iабдурахьмана. Лаха-Неврера школа пхеа классах лаьтташ яра, 
хьуьжарехь иттех шарахь деша дезара. Школа чекхъяьккхина 
ваьлча, хьуьжарера шен дешар дIахьош вара Iабдурахьман. Хьуь-
жарехь Iаьрбийн моттий, Iаьрбийн литературий Iаморал совнаха, 
философих дозаделла долу Iилманаш (логика, диалектика, астро-
логи, космографи, метафизика), ислам (Къуръан), шариIат Iамош 
хилла. Амма шайн дешарца догIуш долу жайнаш бен, кхийолу ли-
тература ешар магош ца хилла хьуьжарехь. МутаIеламаша къай-
лах йоьшуш-м хилла Iаьрбийн маттахь йолу кхин литература а, 
масала, «Эзар а, цхьаъ а буьйса», «Зулкъарни Искандерах леген-
дашший, цуьнан леламашший», Турпала Iелех а, цуьнан кIентех а 
лаьцна дийцарш. Уьш хьуьжарехь доьшуш лакхабевллачарна бен 
деша хууш ца хилла. Iабдурахьман ца кхиъна Iаьрбийн дешаран 
лакхенашка кхача, кхуьнгахь  дешарца ца догIуш долу жайнаш а, 
книгаш а гучу а евлла, дIаваьккхина хьуьжарера. 

Iабдурахьман жима волуш нана кхелхина цуьнан. Да 
кIантаца башха кIеда-мерза а ца хилла. ЦIера ваьлла Соьлжа-
ГIала а вахна, цигара муьлххачу а цхьана школехь деша лууш 
хилла Iабдурахьман. Аьтто а баьлла 1923 шеран 2 июлехь 
Соьлжа-ГIаларчу интернатан тайпанчу берийн цIийне дIаэцна 
иза. Цхьа-ши бутт балале «Детский учебный городок» аьлла, 
цIе а тиллина Асланбековски (хIинца Серноводск) дIаяьхьна 
кхера интернат. Iабдурахьман, кхиамца экзаменаш дIа а елла, 
интернатерчу Эльдарханов Таьштамара цIарах йолчу шолгIачу 
даржан школан лакхарчу классе ваьлла. Школехь хьоьхура лак-
кхара говзалла йолчу хьехархоша. Оьрсийн меттан, литературин 
хьехархо лингвист Яндаров Халид, нохчийн меттан граммати-
кин а, филологехь доккхачу маьIне болчу кхечу белхийн а ав-
тор хилла. Цуьнан Iилманан белхийн лаккхара мах хадийна ака-

демика  Н.Я Марра а. Немцойн а, французийн меттанаш хууш 
волчу Яндаровс ша хьоьхуш алссам пайдаоьцура европейски 
литературах а, боху Авторханов Iабдурахьмана. Математикин 
хьехархочух греках Колпахчиевх лаьцна боху цо, цуьнан дер-
риге дуьне аксиомаш, теоремаш, формулаш, цифраш яра, цунна 
математика дукха дагайоьхна хиларна, шена а марзъелира иза, 
доггах сацам а бира ша математикан професси караерзо, дер-
риге шен дахар математикина дIадала. Амма Iабдурахьманан 
оцу лаамна а кхочушхилар доьгIна ца хиллера. ХIара школа 
чекхъяьккхина волучу хенахь Соьлжа-ГIалахь схьайилира пар-
тийни школа. Цига деша ваха атта а дара, дешархошна дерри-
ге маьхза а дара: юкъарIойла, духар, яар, цул совнаха йоккха 
стипенди а яра. Партийни школа чекхъяьккхина ваьлча, Мо-
сква КУТВ (Коммунистический университет трудящихся вос-
тока) деша а вохуьйтура. Оцу хьелаша Iехийна Соьлжа-ГIалахь 
хIетта схьайиллинчу партийни школе деша вахна Iабдурахьман. 
Кхиамца чекхъяьккхина партийни школа а. Цул тIаьхьа деша 
хIоьттина Соьлжа-ГIаларчу рабфаке. Рабфакехь шолгIачу кур-
се ваьллачу хенахь иза деша хьажийна Москвахь йолчу ИКП 
(Институт красной профессуры). Институтан кечамбаран от-
деленин хьалхарчу курсе деша дIаэцна Iабдурахьман. Хьалхара 
курс чекхъяьккхинчул тIаьхьа Институт а йитина цIа а веъна, 
шен юккъера образовани чекхъяккхархьама рабфаке юха деша 
дIахIоьттина иза. Рабфакан тIаьххьарчу курсехь доьшуш волуш 
областан а, крайн а изданешкахь арайийлина цуьнан дуьххьар-
лера статьяш. Цул тIаьхьа цхьа шо даьлча, 1930 шарахь, араяь-
лла  цуьнан дуьххьарлера книга «К основным вопросам исто-
рии Чечни». Оцу книги тIера цитаташ ялийна, авторан цIе а 
ца йоккхуш, Йоккхачу Советски Энциклопеди тIехь (Большая 
Советская Энциклопедия. Первое издание), цунах пайдаэц-
на, авторан цIе а ца йоккхуш, Сийлахь-боккха Даймехкан тIом 
чекхбаьллачул тIаьхьа зорбатоьхначу кхечу цхьана книги тIехь а – 
«Музыкальная культура автономных республик РСФСР».

Рабфак чекхъяьккхинчул тIаьхьа Iабдурахьман деша вах-
на Грозненски нефтянойн институтан химически факультете. 

Амма цигахь доьшийла ца хилира. Дешар долийна дукха хан 
ялале партин Обкоме кхайкхина дIа а вигна, орготделан куьй-
галхо хIоттийна, кхуьнан дуьхьало тидаме а ца оьцуш. Иза жоь-
паллин болх бара, цу хенахь Обкоман секретаран дарж цхьаъ 
бен ца хилла, орготделан куьйгалхо Обкоман секретаран заме-
ститель ларалуш хилла. Авторханов Iабдурахьман, болх жоьпал-
лин белахь а, шен балхаца дика ларалуш вара. ХIетахь Нохчийн 
Обком ялх декъах лаьтташ хилла: пхиъ отдел а, спецсектор а. 
Амма церан белхахошна юккъехь цхьа а нохчийн вацара, веккъа 
цхьа Авторханов воцург. Оцу гIуллакхна нохчий реза ца хил-
лера, цара Iабдурахьмане бохуш а хиллера цу хьокъехь гIайгIа 
бахьара. Обкоман бюро цхьана заседанехь Iабдурахьмана Нох-
чийн областан партин Комитетан юккъехь нохчийн хила безарх 
лаьцна бух боллуш къамел дина. ХIара вистхилла валарца, кхуь-
нан къамелана дуьхьал бевлла кхуьнга селхана и къамел ден 
баьхнарш. Дуьхьал бовларал совнаха цхьа болчара-м хIара «на-
циолизмехь» бехке а вина. Церан къамелаша дукха чIогIа цец-
ваьккхина хилла Iабдурахьман. Ша цецваьккхинарг-м уьш шена 
дуьхьалбовлар дацара, боху цо шен дагалецамашкахь, шена ин-
заре хеттарг адамашкахь сел йоккха ямартло хилар дара. Амма 
партийни куьйгалхочунна там бан гIерташ, ямарт къамелаш ди-
нарш  гIеххьа боьхна хир бара, Обкоман секретаро шен дерзо-
ран къамелехь Авторханов Iабдурахьман Iаламат бакълуьш ву 
аьлла, чIагIдича. Цул тIаьхьа Обкоме балха хIитто болийнера 
нохчий. Обкоман отделийн куьйгалхой хIиттинера Казалиев 
СаьIид, Арсанов СаьIид-Бей, инструктор вахийтанера Вахаев 
Хаси, иштта кхиберш а дIаэцнера.

Авторханов Iабдурахьман партин политика а евзаш, шен 
болх дика дIакхехьа а хууш, доьналла а долуш белхахо хилла. 
Цундела республикин куьйгалхойн лерам хилла цуьнга, жоьпал-
лин даржаш тIедохкуш а хилла цунна. Нохчийчохь уггаре йок-
кхачу Хьалха-Мартанан округан партин комитетан секретарь 
вахийта магийна иза. Амма Авторханов Iабдурахьмана, Нохч-
ГIалгIайчохь лаьттинчу граждански тIеман историх лаьцна йолу 
книга язъян материал гулъеш вара ша, оццул доккхачу дарже ша 

дIахIоьттича, книги тIехь болх бан таро цахиларна кхоьру ша 
аьлла, дехар дича, кхунна мелла а бIегIийла хеташ болчу бал-
ха вахийтина: Халкъан дешаран областнойн отделан куьйгал-
хо а, Облисполкоман президиуман декъашхо а хIоттийна. Хал-
къан дешаран областнойн отделехь шина шарахь болх бина цо. 
Школашна гIишлош яйтар сихдеш, керла школаш схьаелларан 
гIайгIабеш, кхуьуш йолчу къоман школана оьшуш йолу ненан 
меттан, литературин учебникаш кечйойтуш, оьрсийн маттахь 
йолу учебникаш нохчийн матте йохуьйтуш (школашкахь де-
шар нохчийн маттахь хилла), кхиболу дешаран гIирсаш сабо-
хуш дIахIоттийна цо ОблОНО болх. Оцу муьрехь Авторханов 
Iабдурахьмана юкъардешаран школийн болх тобарца цхьаьна 
схьаеллийтина Нохчийн педагогически техникум, тIаьхьа шен 
бух тIехь Нохч-ГIалгIайн пачхьалкхан педагогически институт 
кхоьллина йолу (хIинца Нохчийн пачхьалкхан университет), цо 
гIайгIабарца вовшахтоьхна Нохчийн къоман драматически те-
атр-студи (хIинца Советски Союзан Турпалхочун Нурадилов 
Ханпашин цIарах йолу Нохчийн пачхьалкхан драматически 
театр). Обкоман бюро сацамца Авторханов Iабдурахьман нох-
чийн меттан грамматика язъечу авторийн тобанан куьйгалхо 
хIоттийнера. Грамматика язйина а яьлла зорбатухучу хенахь, 
Iабдурахьмана авторшна юккъехь шен фамили тIаьххьара язъ-
яйтинера, кхечу авторша динарг дукха, ша динарг кIезга лоруш 
(Х. Яндаров, А. Мациев, А. Авторханов. Грамматика чеченского 
языка.1933 г.). 

Авторханов Iабдурахьман Нохчийчоьнан «Пролетарски яз-
дархойн ассоциации» куьйгалхо хаьржина а хилла. Цо гIо дина 
нохчийн яздархойн произведенеш зорбанехь арахеца, нохчийн 
литературех лаьцна статьяш язйина. Бадуев СаьIидан произ-
веденеш дуьххьара арахоьцуш хьалхара дош цо яздина. 1932 
шарахь Авторханов Iабдурахьмана вовшахтоьхна «Советан 
Нохчийчоь» журнал арахецар, цуьнан дуьххьарлера редактор 
а хилла иза. Нохчийн маттахь долчу оцу журнал тIехь арайий-
лина Дудаев Iабдин, Нажаев Ахьмадан, Бадуев СаьIидан, Айс-
ханов Шамсуддинан, Мамакаев Мохьмадан, кхиболчу нохчийн 

яздархойн а произведенеш. Авторханов Iабдурахьманан «15 
Октябрь» цIе йолу статья а зорбатоьхна журнал тIехь. 

Авторханов Iабдурахьман пачхьалкхан чиновникан дарж 
башха дезаш, цунах самукъадолуш вацара, иза даим кхолларал-
лин балхана тIегIерташ, литературни болх бан лууш хилла. Ша де-
хар а дина ОблОНО куьйгалхочун балхара дIа а ваьлла, Нохчийн 
къоман театран директор вахна иза. Авторханов Iабдурахьман 
куьйгалле веъча, къоначу нохчийн театрехь хаъал хийцамаш 
хилла диканехьа. Театре белхан лаккхара говзалла йолу режис-
сераш, художникаш, музыканташ, драматургаш балийна цо. 
Нохчийчохь боцурш кхечу гIаланашкара а балабора. 30–40 сту-
дент театр-студи а схьаийцира, царах дукхахберш тIаьхьа лак-
кхара похIма долу артисташ хилира. Авторханов Iабдурахьмана 
нохчийн драматургийн пьесашна рецензеш язйо, къоман театр, 
нохчийн литература кхиаран хьокъехь статьяш араюьлу цуьнан 
«Серло», «Грозненский рабочий» газеташ тIехь а, кхечу изда-
нешкахь а. 1931 шарахь Ростовехь арадолучу «На подъеме» 
журнал тIехь зорбатуйьхира «На путях становления нацио-
нальной литературы Чечни» цIе йолу йоккха статья. Цу тIехь 
автора нохчийн къоман исбаьхьаллин литература кхиаран хье-
лаш довзуьйту, дуьххьара нохчийн барта кхолларалла талларан 
проблема а хIоттайо. Нохчийн исбаьхьаллин литература кхиаран 
хьелаш таллар автора кхочушдо шуьйрачу материала тIехь. Цо 
Бадуев СаьIидан произведенеш толлу, Дудаев Iабдин, З. Межи-
дован стихаш йовзуьйту, М.Яндаровн, И.Эльдархановн пьесех 
лаьцна дуьйцу, дика мах хадабо Нажаев Ахьмадан, Айсханов 
Шамсуддин, Сальмурзаев Мохьмадан кхоллараллин, тIекхуьуш 
болу къона яздархой Мамакаев Мохьмад, Исаева Марьям нох-
чийн литературехь шайн меттиг дIалоцур йолуш хилар гойту. 
Бадуев СаьIидан «ЦIеран арц», «ПетIамат», «Iадат», кхийолу а  
произведенеш толлу статья тIехь, цуьнан кхоллараллин лаккха-
ра мах хадабо, нохчийн литературе доккха похIма долу яздархо 
веана хилар билгалдоккху. 

Оцу муьрехь Авторханов Iабдурахьманан нохчийн литера-
турех, театрах, искусствох лаьцна статьяш кест-кестта араюьй-

лу «Грозненский рабочий», «Серло» газеташ тIехь, Ростоверчу, 
Москварчу изданешкахь а зорбатуху цуьнан литературоведе-
нин, публицистикин, историн тематика йолу статьяш. Масала, 
1929 шарахь Ростовехь арадолучу «Революция и горец» журнал 
тIехь зорбатоьхна «К некотрым вопросам истории Чечни» цIе 
йолу цуьнан дуьххьарлера статья.   

Соьлжа-ГIалахь 1932 шеран бIаьста схьаийиллира ЦК-н 
Партиздатан Нохчийн отделени. Партин Центральни Комитето 
цуьнан директор хIотто билгалваьккхина хиллера Авторханов 
Iабдурахьман. Нохчийн Областан Комитето иза чIагI а вина оцу 
даржехь. Нохчийчохь арахоьцуш йолу ерриг партийни литера-
тура оцу издательствехула араяла езаш яра. Цу тайпана Автор-
ханов Iабдурахьманна тIедиллина Нохчийчохь зорбатухуш йол-
чу ерриг партийни литературех жоп далар. 

Нохчийн Партиздатехь дуьххьара араяьлларг яра 1933 ша- 
рахь зорбатоьхна Авторханов Iабдурахьманан «Революция 
и контрреволюция в Чечне. Из истории гражданской войны в 
бывшей Терской области» цIе йолу книга. Цул тIаьхьа, 1934 ша-
рахь, араелира цуьнан Нохчийн, ГIалгIайн автономни областаш 
вовшахтора хьокъехь йолу книга «Объединение, рожденное 
революцией». Хьалха, 1931 шарахь, Ростовехь зорбатоьхнера 
«Краткий историко-культурный и экономический очерк о Чеч-
не» цIе йолу книга а. 

Оцу шерашкахь алссам статьяш а, книгаш а арахецна Автор-
ханов Iабдурахьмана. Ростовехь арадолуш хиллачу «На подъеме» 
журналан шина номерехь (4-гIий, 5-гIий, 1933 ш.) зорбатоьхна 
цуьнан «Творческий путь С. Бадуева» цIе йолу йоккха статья. 
Бадуев СаьIидан коьрта произведенеш кIорггера теллина статья 
тIехь, цуьнан ерриг кхолларалла (проза, драматурги, поэзи) ти-
даме а оьцуш. 1930 шарахь зорбатоьхначу «Iадаташ» цIе йолчу 
шина книги юкъаяхна произведенеш «Iадат», «Олдам», «Бауд-
ди», «Зайнап», «ГIу», «Бекхам» цIерш йолу дийцарш, «Бешто» 
повесть къастийна, церан маьIна а, мехалла а билгал а йоккхуш. 
«ЦIеран арц» повесть а, «ПетIамат» романан хьалхара дакъа 
а ду статья тIехь шайна тIе тидам бахийтина. И произведенеш 

къастош Авторханов Iабдурахьмана теллина церан тематика, 
суртхIотторан гIирсаш, исбаьхьаллин кеп, меттан башхаллаш. 

Бадуев СаьIидан кхоллараллехь йоккха меттиг дIалоцуш ю 
драматурги. Шуьйра евзаш, къоман театран сцени тIехь хаддаза 
хIиттош яра цуьнан пьесаш «Дайн Iедал», «ЦаIебина зуда ялор», 
«Ламанаш хийцало», «Дашо Iам», «Большевикаллица ялта дере-
хьа», «Самаяьлла ячейка», «ЦIен гIап», дуккха а кхиерш а. Ав-
торханов Iабдурахьмана цуьнан драматурги толлуш шен статья 
тIехь къаьсттина тидам тIебахийтина пьесашна «Дайн Iедал», 
«ЦIен гIап», «Лаьмнаш хийцало». Критико билгалдаьккхина 
Граждански тIеман хьокъехь йолу «ЦIен гIап» турпалаллин 
драма исторически бакъдолчунна тIехь язйина хилар. Коьрта 
долчу декъана драмин чулацамехь берг Iалхан-Юьртахь Дени-
кинан эскаршна дуьхьал бина цIеяххана болу тIом бара. Исто-
рически бакъдолчуьнца цхьаьнадогIуш дара Бадуевс шен пьеси 
тIехь белхалоша, ахархоша граждански тIамехь паргIатонехьа 
къийсам латтор гойтуш долу суьрташ. «ЦIен гIап» цIе йолу 
пьеса ерриг нохчийн исбаьхьаллин литературехь тоьлла произ-
ведени лору критико. «ЦIен гIап» пьеса а, цу тIехь хIоттийна 
спектакль а исбаьхьаллин лаккхарчу тIегIанехь хилар чIагIдора  
Авторханов Iабдурахьмана. 1933 шеран 25 июнехь арадаьлла-
чу «Грозненский рабочий» газета тIехь яздора: «Пьеса кхаа-деа    
сохьтехь лаьтта, цуьнан ейтта эпизод а, пхиъ дакъа а ду. Амма 
хьовсархойн зал оцу ерриге а хенахь тIехъюьззина хуьлу, адама-
ша дIалоцу массо маьIиг а, кораш а, неIсагIеш а, чуьра арабо-
лу некъ а. Хьовсархой Бадуев СаьIидан «ЦIен гIап» цIе йолчу 
граждански тIеман хьокъехь нохчийн къинхьегаман ахархоша 
а, грозненски пролетариато а Шатиловн, Бичераховн, Чуликовн, 
Алиевн, кхечеран а кIайгвардейцийн бандашна дуьхьал герзаш-
ца латтийначу къийсаман хьокъехь йолчу пьесе хьовсуш бу.

Йоккхачу-АтагIахь областной слете гулбелла цIен партиза-
наш боккхачу тидамца хьаьвсира пьесе. Царах дукхаха йолчу 
эпизодашкахь шаьш дакъалаьцна цара. ГIойтIарчу партизански 
отрядан командир Хьату Давлиев, Йоккхачу-АтагIара Ноома 
Тукаев, Гикалос шена тIедехкина дуккха а къайлах гIуллакхаш 

кхочушдина волу Iалхан-Юьртарчу партизански отрядан коман-
дир ЧIаба Кагерманов, дуккха а кхиберш а. ХIинца уьш леррина 
хьоьжу юьртсоветан уьйтIарчу доккхачу рагIу кIелахь аннаш 
вовшах а тесна йинчу сцени тIе». 

Авторханов Iабдурахьмана шен статьяш тIехь хIеттахь бил-
галдаьккхира Бадуев СаьIид нохчийн литературин бухбиллархо 
ларалуш исторехь вуьсург хилар. 

Партин XVI съезд дIаяхьарна кечамбеш, ЦК-с «Правда» 
газета тIехь съездехь ен йолчу докладийн тезисашна зорба а 
тоьхна, церан хьокъехь дискусси схьайиллира. Оцу дискус-
сехь дакъалецира Авторханов Iабдурахьмана а. 1930 шеран  
22 июнехь «Правда» газето зорбатуьйхира цуьнан статья «За 
выполнение директив партии по национальному вопросу». Ста-
тья ЦК-н тезисашна критика еш яра. Ши гIуллакх дара авто-
ра оцу статья тIехь ойбуш: къаьмнийн кадраш кхиор а, къаьм-
нийн областашкаххьий, республикашкаххьий коллективизацин 
хьокъехь а. Къаьмнийн кадраш кхиор ледара кхочушдо, кхачам 
боллуш тидаме ца оьцу и гIуллакх, къаьсттина къаьмнех болу 
белхалой промышленность юкъаозор, бахара автора. Алссам 
масалш а даладора. Царах цхьаъ: «Вот характерный документ. 
Правление треста Грознефти в своей докладной записке бюро 
Чечобкома ВКП(б) от марта 1929 г. пишет: «Истекший год ра-
боты по вовлечению чеченцев на производство показал пол-
ную неспособность и нежелание чеченцев идти на подлинную 
производственную работу». КхидIа Авторханов Iабдурахьмана 
яздо: «Комментарии излишни. Разве только напомнить читате-
лю, что это не единичные случаи высокого, барского, насквозь 
держимордовского отношения наших некоторых чиновников из 
хозяйственных аппаратов к выполнению важнейших директив 
партии – к созданию пролетарских национальных кадров». 

Коллективизаци хьокъехь долчунна статьян автор къаьм-
нийн областашкаххьий, республикашкаххьий колхозаш яхкарна 
дуьхьал вара, юьртабахамехь цул хьалха кхочушда дезаш кхин 
гIуллакхаш лорара цо. Оцу статьяца дIайолаелира «Правда» га-
зета тIехь  йоккха дискусси. Дискуссехь дакъалоцуш партин лак-

кхара хьаькамаш хилла. Цара массара а бохург санна, статья тIехь 
дуьйцург нийса ца лоруш, цуьнан автор емал вина, цхьаберш 
иза «правооппортунизмехь» бехке ван а гIиртина. Церан Iалашо 
бакъдерг лахар ца хиллера, партин куьйгаллина хьалаха базбалар 
хиллера. И.В. Сталина съездехь ша йинчу ЦК-н отчетни докла-
дехь билгалдаьккхина колхозийн болам дIабахьар партис сацам 
боллуш тIеэцна хилар. Иза Сталина, Авторханов Iабдурахьмана 
цIе а ца йоккхуш, цуьнан статьяна дуьхьал аьлла, бахара. Цул 
тIаьхьа партсобранехь Авторханов Iабдурахьман партин декъаш-
хо волчуьра дIаваккха сацам хиллера, и сацам ЦК-с къобал ца 
бина, амма цунна тIе диллина шен статьяна опровержени язъяр. 
Оцу хьокъехь Авторханов Iабдурахьмана «Правда» газета редак-
це яздина кехат зорбатоьхна 1930 шеран 4 июлехь.    

ЦК-хь йолчу марксизман-ленинизман курсашкахь редак-
торийн отделени схьайиллича, цига деша вахна Авторханов 
Iабдурахьман. Курсашка дIаоьцуш хилла партин зорбанан 
куьйгаллехь зеделларг а долуш, партехь хиларан стаж а йо-
луш, куьйгалхочун доьналла долу партин белхахой. Авторха-
нов Iабдурахьманан биографи оцу лехамашна жоп луш хиларна 
дIаэцна иза партин лаккхара белхахой кечбеш йолчу курсашка 
(тIаьхьа церан цIе хийцина: «Академия общественных наук при 
ЦК КПСС»). Цигахь доьшуш волчу хенахь а цуьнан белхаш, ста-
тьяш арайилина Москвахь, Ростовехь, Соьлжа-ГIалахь зорба-
тухучу тайп-тайпанчу изданешкахь. Авторханов Iабдурахьман 
критик, литературовед хиларе терра СССР-н яздархойн Союзан 
декъашхо вара. 1934 шеран августехь дIаяьхьначу СССР-н яз-
дархойн Союзан хьалхарчу съезде кхайкхина цуьнга. Съездехь 
советски поэзех доклад йинчу Н.И. Бухаринах лаьцна, цун-
на дуьхьал къамелаш динчу оьрсийн яздархойх а, кхиболчу 
съездан декъашхойх а лаьцна гIеххьа хаамаш бу Авторханов 
Iабдурахьманан «Мемуараш» тIехь. 

ЦК-хь йолу марксизман-ленинизман Курсаш шина шеран 
яра. Амма цхьа шо чекхдаьлча, Курсан куьйгалхоша Авторха-
нов Iабдурахьмане аьлла, ахь кхузахь доьшуш шолгIа шо дайа 
оьшуш а дац, шаьш ЦК-хь гIайгIабина хьо ИПК-н (Институт 
красной профессуры) коьртачу курсе дIаэцийта, экзаменаш а 

лой, цига деша гIо, аьлла. Кхо бутт отпуск а елла кхунна экза-
менашна кечам бан. Цу тайпана, Авторханов Iабдурахьман юха 
а ИПК деша дIахIоьттина. Институтехь хьоьхуш пачхьалкхехь 
тоьлла болу профессорш хилла, лекцеш еша кхайкхина балош 
хилла кхечу махкара Iилманчаш а. Царах хIораннах бохург сан-
на дика дош аьлла Авторханов Iабдурахьмана, церан лаккхара 
корматалла хилар билгал а доккхуш. Студенташна дешаран 
дика хьелаш кхоьллина хилла институтехь: лаккхара говзалла 
йолу хьехархой, библиотекехь студенташна оьшуш йолу ерриг 
литература, кIорггера чулацам болу семинараш дIаяхьар, экс-
курсеш вовшахтохар и. дI. кх. Авторханов Iабдурахьмана оцу 
таронех пайда а оьцуш, дика доьшуш чекхъяьккхина Инсти-
тут. ТIаьххьара экзаменаш кхиамца дIа а елла, 1937 шеран май 
баттахь дешна ваьлла иза. Институт красной профессуры чек-
хъяьккхинарш пачхьалкхан я партин  органашкахь лаккхар-
чу даржашка я вузашка хьеха дIахIиттош хилла. Авторханов 
Iабдурахьман Куйбышев гIаларчу райкомийн, горкомийн секре-
тарийн курсашка хьехархо а, цигарчу университетехь истори 
хьеха а билгалваьккхина хилла, амма  сацам тIеэццалц ЦК-н 
кадрийн резервехь сацийна. Ялх баттахь латтийна иза резер-
вехь. Цул тIаьхьа Нохч-ГIалгIайн обкоман партин куьйга кIел 
хьажийна. Москвара Соьлжа-ГIала схьавеъна иза 1937 шеран 
10 октябрехь. Оцу дийнахь суьйранна тIаьхьа машен а яийти-
на обкоман пленуме вигна. Пленум йолалушшехь лаьцна чу-
воьллина Нохч-ГIалгIайн обкоман массо декъашхо а, Автор-
ханов Iабдурахьман а. Кхаа шарахь чохь а  валлийна, 1940-чу 
шеран 19 майхь бехке вац аьлла, аравалийтина. ХIара чувул-
луш НКВД-с кхечу йозанашца цхьаьна дIаяьхьнера кхуьнан 
докторски диссертацин рукопись а. Язйина чекхъяьлла йолу 
диссертаци хIара лаьцначуьра араволуьйтуш схьа ца еллера. 
Дукха хан ялале, 1940 шеран ноябран баттахь, юха а лаьцна 
иза. Ши шо чохь даьккхинчул тIаьхьа, 1942 шеран апрель бат-
тахь мукъавалийтина. Лаьцначуьра араваьлча НКВД гIоьртина 
иза шайн къайлах гIуллакхаш кхочушдечу сотрудникашна 
юкъаозо. Советски правительство цIарах цунна тIедиллина 

доккхачу маьIне лоруш долу къайлах гIуллакх, иза йоккхачу 
ямартлонца лело дезаш а, кхочушда дезаш а хилла. Амма иза 
кхочуш ца дина Iабдурахьмана. НКВД-с ша паргIат лелуьйтур 
воцийла хууш, кхечу пачхьалкхе дIаваха сацам а бина, доза-
нал дехьа ваьлла иза. 1943 шеран январь баттахь Берлине кхаь-
чна. ХIетахь дуьйна дIадоладелла Авторханов Iабдурахьмана 
даймахках ваьлла лелар. Амма цкъа а ца хаьдда цуьнан ойла-
нехь шен даймахкаца йолу уьйр, шен къомах йолу дегайовхо. 
Цуьнан ойла даим а шен махкаца, шен халкъаца хилла. Шен 
йолчу таронашца нохчийн къоман гIайгIа а бина цо. Стали-
нан Iедало нохчийн, гIалгIайн халкъаш аьшнаш а дина  махках 
даьхначу хенахь, Авторханов Iабдурахьмана доккха гIуллакх 
дина и харцо хилар дуьненна а дIахаийтарехь. Оцу хьокъехь 
цо 1948 шарахь ООН-е леррина меморандум язйина, нох-
чийн, гIалгIайн къаьмнашна тIехь кхоьллинарг харцо юйла а 
хоуьйтуш, къаьмнийн бакъонаш меттахIитторехь, шайн дай-
махка уьш цIадерзорехь гIо дар доьхуш. Оцу меморандум 
бух тIехь язйина «Народоубийство в СССР. Убийство чечено-
ингушского народа» книга ара а хецна цо1952 шарахь. 

Авторханов Iабдурахьман шен даймохк а битина дозанал 
дехьа валар, ца ваьлла дина хIума хилла. ХIетахь пачхьалкхехь 
лаьттинчу тоталитарни дIахIоттамехь НКВД-с, цхьа тайпа бехк 
боцу нах лоций чу а бухкий, царна тIехь адаме лалуш доцу Iазап 
хIотторца уьш холчу а хIиттабой, шайн дагахь а ца хилла долу, 
шаьш данний ца дина хIума дина олий, даре дойтий, адамаш 
хIалакдеш хилла. Пачхьалкхехь и тайпа хьал латточу тоталитар-
ни дIахIоттамна дуьхьал къийсам латтор бу ша аьлла, чIагIо йина 
Авторханов Iабдурахьмана, мацах А.И. Герцена а, Н.П. Огаревс 
а санна. Ша дуьненчохь даьккхинчу 89 шарах 54 шо эмиграцехь 
даьккхина цо. Оцу ахбIе шерел сов йолчу хенахь и Iалашо кхо-
чушъярна тIехьажийна цо шен кхоллараллин похIма. Историкан, 
политологан корматалла а йолуш, политически Iилманийн док-
тор, профессор хилла иза. Авторханов Iабдурахьманан Iилманан 
белхаш, цуьнан коьрта книгаш Советски Союзан истори, пач-
хьалкхан политически дIахIоттам талларна лерина ю. 

Эмиграцехь юьхьанца хала хилла, кест-кестта хийца дезна 
Iаш волу меттигаш а: Германи, Итали, Австри, юха а Германи. 
ХIетте а оцу муьрехь алссам статьяш язйина цо, тайп-тайпанчу 
журналаш тIехь зорбатоьхна царна. Шен бакъйолу цIе къайла 
яхийта дезна, алссам псевдонимаш лелийна: «Суровцев», «Кун-
та», «Темиров», «Уралов», «Фельдбин», «Орлов», дуккха а кхи-
ерш а. ХIетахь ша газеташ тIехь, журналаш тIехь язйинчу ма-
териалашна, лелийнчу псевдонимашна тIаьхьа кхуьур вацара, 
уьш  дукха хиларна, олуш хилла цо. 

Берлинехь Iабдурахьмане аьлла, ша партехь хиллачу итт 
шарахь, чувоьллина даьккхинчу пхеа шарахь гинарг, хезнарг, 
дешна хиънарг дIаяздеш, исторически очерк язъяхьара. 1943 шо 
чекхдолуш и болх язбина а ваьлла, «Мои советские годы» цIе а 
тиллина, йоккха рукопись дIаелла автора. Германехь цIеяххана 
болчу профессорша Iаламат мехала материал а лерина, арахеца 
магийна болх. Рукопись дIаелла издательстве. Книга зорбатоьхна 
тахана-кхана араяла езачу хенахь, бомбанаш кхетта издатель-
ство йохийна, книгех а, корректурах а хIумма а ца дисна. Амма 
цхьа пайда-м белира шена цунах, боху автора, мемуараш язъеш 
чIогIа пайдехьа хилира шена оцу белхан черновикаш.

Авторханов Iабдурахьмана «Набат» цIе йолу журнал ара-
хецна, цу тIехь зорбатоьхна шен «Философия тирании» корта  
а болуш йоккха цикл статьяш. Цул тIаьхьа «Свободный Кав-
каз» журнал арахеца а долийна. 1950 шарахь Мюнхенехь «Ин-
ститут по изучению истории и культуры СССР» кхоьллинчар-
на юккъехь а хилла, оцу институтан директоран заместитель а 
хаьржина иза. Институтан талламан белхаш зорбатухуш хилла 
оьрсийн, ингалсан, немцойн, французийн, испанин, туркойн, 
Iаьрбийн меттанашкахь. Авторханов Iабдурахьманан дукха 
материалаш арайийли оцу институтан изданешкахь. 

Радио «Освобождение» (тIаьхьа «Свобода» цIе тиллина) 
кхуллуш дакъа а лаьцна Авторханов Iабдурахьмана. Оцу ра-
диохь цо ешна лекцийн курсаш :«История культа личности в 
СССР», «История партии как она была», радион белхан дакъа 
«Партия сегодня» кечдеш а, дIахьош а хилла иза.  

1948 шарахь Авторханов Iабдурахьмане цхьана ханна 
кхайкхина Гармиш гIалахь йолчу американски армин школе 
Советски Союзах лаьцна лекцеш еша. Школан куьйгалхой реза 
хилла кхуьнан лекцешна. Цхьа шо даьлча, 1949 шарахь оцу шко-
ле хьехархо дIаэцна хIара, школа Регенсбурга гIала дIаяьхьна. 
ТIаьхьа «Русский институт Американской армии» цIе тилли-
на цунна. Оцу институтехь 30 шарахь болх бина Авторханов 
Iабдурахьмана, масех предмет хьехна цо: 1) политическая исто-
рия России-СССР в XIX-XX столетиях; 2) история и организа-XIX-XX столетиях; 2) история и организа--XX столетиях; 2) история и организа-XX столетиях; 2) история и организа- столетиях; 2) история и организа-
ция КПСС; 3) идеология и доктрина советского коммунизма. 
Цигахь диссертаци а язйина, политически Iилманийн докторан, 
профессоран даржашка а кхаьчна иза. Институтан Академически 
кхеташонан председатель а, политически Iилманийн кафедрин 
куьйгалхо а лаьттина. Оцу институтера пенсе а вахна 1979 ша- 
рахь. 

Эмиграцехь йоккхачу эвсараллица болх бина Авторханов 
Iабдурахьмана. Книгаш ца лерича а, 300 сов статьяш, рецензеш 
язйина, кхиболчу авторийн книгаш арайийлина цо хьалхара дош 
яздеш. Историн, политикин, тоталиризман идеологин тематика 
ойбу цо шен статьяшкахь а. Масала, иштта ю церан цхьайол-
чийн цIерш: «Ленин и ЦК в октябрьском перевороте», «Первый 
кризис в ЦК после взятия власти», «Кто же отец колхозов?», 
«Закулисная история пакта «Риббентроп–Молотов», «Глобаль-
ная стратегия Кремля», «Новая фаза в политике советской экс-
пансии», «Антиконституция СССР», «Положение исторической 
науки в СССР». Оцу хенахь а Нохч-ГIалгIайчоьнах лаьцна стаьяш, 
очеркаш язйина цо: «40 лет Чечено-Игушетии», «Чеченцы и ин-
гуши в советский период и до него».   

Авторханов Iабдурахьманан эмиграцехь дуьххьара араяьлла 
книга «Покорение партии» хилла. Цунна зорбатоьхна 1950 шарахь 
«Посев» еженедельникан масех номерашкахь. И книга 1951 ша- 
рахь «Сталин у власти» цIе а йолуш араяьлла Парижехь францу-
зийн маттахь. Книгин Iаламат боккха кхиам хилла. ТIаьхьа цун-
на зорбатоьхна ингалсан, испанин, италин меттанашкахь. Цунах 
пайдаэцна политикин баккхийчу охIланчаша, иза лелош хилла 

университеташкахь а. И книга бахьана долуш Берияссий, Стали-
ний Iожаллин кхел кхайкхина шена, яздина автора. 

Кхин а боккха кхиам хилла 1959 шарахь зорбатоьхначу 
«Технология власти» книгин. Цунах Iилманчаша «класси-
ческий труд по истории сталинизма» аьлла. И книга араяьл-
ча кхин а шуьйра евзийна дуьненан Iилманехь Авторханов 
Iабдурахьманан цIе, талламхочун лаккхара похIма долу автор 
лерина иза. Цуьнан книгаш Советски Союзехь зорбатухуьйтуш 
яцара, уьш ешар а дихкина дара. Амма «Технология власти» 
арахецнера Москвахь «Мысль» издательствехь Кремлерчу пач-
хьалкхан куьйгалхошна еша. Бакъду «Технология власти», «са-
миздатехь» зорба а тоьхна, наха къайлах йоьшуш-м яра. 

Авторханов Iабдурахьманан рогIера книга «Происхождение 
партократии» зорбатоьхна 1973 шарахь Франкфурт-на-Майне 
гIалахь. Иза боккха, шина томах лаьтташ болх бу.  «Партокра-
тия» боху термин Авторханов Iабдурахьмана юкъаяьккхина ю. 
Советски Союзехь коммунистически партин диктатура, пач-
хьалкхехь куйьгалдаран хьелаш теллина автора. «Партократия» 
аьлла билгалъяьккхина цо советски пачхьалкхехь куьйгалдаран 
форма. 

Iаламат боккха кхиам хилла «Загадка смерти Сталина (за-
говор Берия)» цIе йолчу книгин а. Дуьххьара Германехь 1976 
шарахь зорбатоьхна йолу и книга цул тIаьхьа араяьлла дуьненан 
тайп-тайпанчу мехкашкахь 10 маттахь. Цул совнаха иза арай-
ийлина журналаш тIехь зорбатухуш а. Дерриг дуьненахь аьлла 
евзаш ю Авторханов Iабдурахьманан кхийолу книгаш а: «Сила 
и бессилие Брежнева (1979), «Империя Кремля. Советский тип 
колониализма» (1988); «Мемуары» (1983), «От Андропова к 
Горбачеву» (1986), Президент Ельцин, Верховный Совет и на-
циональная политика России (1994).

Цуьнан книгаш массо европейски меттанашкахь а, ин-
галсан, Iаьрбийн, гIажарийн, японин, китайн меттанашкахь а 
арайийлина. Амма нохчийн маттахь зорбатоьхна-м яц сийлахь-
воккхачу Iилманчин, нохчийн къоман воI волчу Авторханов 
Iабдурахьманан  цхьа а книга.  

Авторханов Iабдурахьман ша махках ваьлла яьккхинчу хе-
нахь даим а даймахке сатуьйсуш хилла, цIаверза лууш а хил-
ла. Ша воккхангахьа лестича цо яздина: «Поистине, если даже 
мне суждено умереть, не побывав на родине, я умру с улыбкой 
на лице. Господь Бог и Даймохк – вот что было неразлучно со 
мной всегда…». Шен махка юхаверзар доьгIна ца хиллера цун-
на, Авторханов Iабдурахьман кхелхина 1997 шарахь 24 апрелан 
буьйса 25 апреле йоьрзачу хенахь Германерчу Ольсинг гIалахь, 
цигахь бусалбан нехан кешнашкахь дIаверзийна иза. Авторха-
нов Iабдурахьман кхелхича, цуьнан кIанта Тамерлана Интерне-
техула ишшта хаам бинера: « БисмиллахIиррохьманиррохьим. 
Я должен сообщить моим соотечественникам и всем мусуль-
манским братьям и сестрам, всем честным людям, что профес-
сор Абдурахман Авторханов ушел из жизни…». 

Нохчийчохь сий-ларам бу Авторханов Iабдурахьмане. 
Соьлжа-ГIалахь коьртачу урамех цхьаъ Авторханов 
Iабдурахьманан цIарах бу. Iилманча винчу юьртахь Лаха-
Неврехь а цуьнан цIарах урам бу, иза вина а, ваьхна а цIенош 
хиллачу меттехь керла динчу цIеношна Iилманчин сийнна тIе 
тоьхна мемориалан у ду. Музейхь Авторханов Iабдурахьманна 
лерина чоь ю. Нохчийн Республикин Iилманан Академис, Яз-
дархойн союзо Соьлжа-ГIалахь Авторханов Iабдурахьманан 
кхоллараллехула дуьненаюкъара конференцеш дIахьо.

АЙСХАНОВ  ШАМСУДДИН   
(1907 – 1938)

Айсханов Шамсуддин нохчийн исбаь-
хьаллин литератури юкъавеъна XX бIе-
шеран 30-гIа шераш дуьйлалучу муьрехь. 
1931-чу шарахь яздина цо «КIайн котам» цIе 
йолу шен дуьххьарлера дийцар. Дика кхиам 
хилира оцу произведенин. Дуьххьарлерчу 

кхиамо дог айдира къоначу яздархочун. КхидIа цо тIевирззина 
болх бо литературехь. КIеззигчу хенахь (Айсханов Шамсудди-
нан литературехь кхоллараллин мур 7-8 шо бен ца хилла) цо 
язйина 30-чу шерашкахьлерчу къоман литературехь тоьллача-
рах йолу поэзин а, прозин а, драматургин а произведенеш. Зор-
банехь арайийлина цуьнан пьесаш, поэзин сборникаш, дийца-
рийн, очеркийн книгаш. Театран сцени тIехь хIиттийна цуьнан 
драматургин произведенеш.    

Айсханов Шамсуддин Катаевич вина 1907 шарахь Теркай-
истерачу Лаха-Неврехь. Цуьнан да-нана ахархой хилла. Яздар-
хочун да Ката даима дахарехь керлачунна тIегIерташ хилла.  
ХХ бIешо долалучу хенахь Лаха-Неврехь халкъан серлончас, 
хьехархочо Хакишев Солтас школа йиллича, цига хехо вахара 
Ката. Халкъа юкъа серло яржоран Iалашо яра Хакишев Сол-
тин. Дешарехула, Iилманехула лорура Хакишев Солтас нохчийн 
къам серлонга кхачон долу некъ. «Оцу тайпана школашкахула 
Хакишевс шен хенахь шуьйра яржош хилла вайн халкъана юкъ-
ахь прогрессивни дог-ойла», – яздина Сулаев Мохьмада шен 
«Октябро кхоьллинарг» цIе йолчу книги тIехь. 

Шамсуддин деша ваххал хилча, шен дас иза дIавелира Ха-
кишев Солта волчу школе. Дешаре боккха безам болуш кхиа-
вора Катас шен кIант. Дешарна тIера а вара жима Шамсуддин, 
цо хазахеташ Iамадора йоза-дешар, резахиларца тIеоьцура шена 
хьоьхург. 

КIант андаваьлча, цуьнан кхидIа а деша аьтто хилийтархьа-
ма, доьзалца Соьлжа-ГIала кхелхина вахна Ката. Кхузахь «Крас-
ная турбина» цIе йолчу керлачу предприяте балха а хIоьттина иза.

Йоза-дешар халкъа юкъа даржоран некъ юьхьарлецира ша 
хьалакхиъча Шамсуддис. 1925 шарахь дуьйна цхьана муьрехь 
комсомолехь болх бира цо. Кегийрхошна юкъахь масех шарахь 
болх баро гIо дира хинволчу яздархочунна шен нийсархойн дог-
ойла кIорггера йовза а, керла дахар дIахIотторехь цара кхочуш-
ден гIуллакхаш ган а. Иза чIогIа пайдехьа хилира цунна.

Советски партийни школе деша хьажийна Шамсуддин, иза 
кхиамца чекхъяьккхина цо.

Айсханов Шамсуддис шен литературни кхолларалла йолая-
лар 1931 шарера дуьйна схьа лорура. Иза яздан-м дикка хьалха 
волавелла, делахь а яздархочо хIетахьлера хан, схьахетарехь, яз-
дан Iамаран, кечамбаран мур лоруш хилла. 1931 шарахь «КIайн 
котам» цIе йолу дийцар яздира Айсхановс. Автора иза дийши-
ра Ростовехь дIаяьхьначу Къилбаседа Кавказан къаьмнийн ис-
кусствон олимпиадехь. Iаламат дика тIеийцира цигахь къоначу 
яздархочун произведени. Кхиамо дог айдира Айсхановн, хIинца 
мелла а шех бIобулуш язйо цо исбаьхьаллин произведенеш. Оцу 
шарахь язйина ю «Хьава» цIе йолу поэма а. 1931 шеран октябрь 
баттахь поэта язйира «Зуда-ламанхо» цIе йолу стихотворении. 
Иза юьхьанца газетан агIонаш тIехь араелира, 1934 шарахь 
поэтан хаьржинчу стихотворенийн сборник тIе а туьйхира. 
Цул тIаьхьа автора мелла а болх бина оцу произведенин чула-
цам тIехь, цуьнан социальни маьIна кIаргдеш а, исбаьхьаллин 
форма кхин а шаръеш а. Тойинчул тIаьхьа «Хьава» боху кер-
ла цIе а тиллина, поэма аьлла, жанр билгал а яьккхина, цунна 
зорбатоьхна «Бригадхо веза» цIе йолчу керлачу сборник тIехь. 
Поэма шен барамехь йоккха яц, амма шуьйра чулацам болуш 
ю. Коьртачу турпалхочуьнга Хьавага дечу къамелан формехь 
язйина ю поэма. Нохчийн зудчуьнга керлачу дахарехь дакъа-
лацаре, дешарна, юкъараллин гIуллакхашна тIеерзаре кхойкху 
поэт. Кхайкхаман формехь ю поэма, делахь  а тIедерзарах а, ай-
дарех а пайдаэцаро дика вевзачу стаге дечу къамелан интонаци 

хуьлуьйту цуьнан. Шера стих а, цхьабосса ритм а ю поэмин, 
чолхе йоцуш, кхета аттачу маттаца язйина а ю иза. Поэта далий-
на цхьацца долу дустарш, эпитеташ, тIедерзарш нохчийн барта 
кхоллараллех пайдаэцар билгалдоккхуш ду.

1933 шарахь, совпартшкола чекхъяьккхинчул тIаьхьа, Айс-
хановс Машино-тракторнин станцин политотделан газетан ре-
дакцехь болх бо. Iаламат хала а, жоьпаллин а болх бара иза. 
Амма яздархочунна чIогIа пайдехьа хилира газетехь болх бар. 
Адамийн ойланех, лаамех кхиа аьтто хуьлуьйтура журналистан 
балхо. Яздаран корматалла лакхаяларехь  а пайдехьа хилира га-
зетехь бина болх.

1933 шарахь масех произведени арахийцира Айсхановс. 
Царна юкъахь яра «Вай доьшур ду» боху 8 суьртах лаьтташ 
йолу пьеса, «Мало-хало» цIе йолу дийцар, «ХIайттархойн бри-
гада» аьлла очерк. Зорбанера араделира хьалха яздина долу 
«КIайн котам» боху дийцар. Керла бахам кхуллуш долчу хал-
къан дахарехь хуьлуш болу хийцамаш гойту автора оцу произ-
веденешкахь.

«ХIайттархойн бригада» цIе йолчу очерка тIехь дуьйцу ахар-
хоша, йохье а буьйлуш, шайн белхан планаш хенал хьалха кхо-
чушъяр. Дукхахболчу юьртахоша хьаналчу къинхьегамца дебабо 
юьртбахам. Очерк тIехь гойту божаршна а, зударшна а цхьатерра 
бертахь аренашкахь каде белхаш бар. Белабелла, бекхабелла бу 
уьш, самукъане бу церан беркате къинхьегам. Болх говза вовшах-
тоха хууш болу куьйгалхой кхиина ярташкахь. Царах ву хьуьнаре 
бригадир Абубакаров Абуса. Йохье яьллачу Абусин бригадо ЦIен 
байракх яьккхина. Шайн аренашкара белхаш дIа а берзабой, лу-
лахошна гIо дан йоьду хIайттархойн бригада. ХIинццалц ца хил-
лачу юкъарчу белхан форманаша самадаьккхина хьуьнар. Керла-
чу дахарца цхьаьна кхуьуш ду керла адамаш, боху яздархочо шен 
произведеница.

Хазачу маттаца язйина очерк. Алссам ду цу тIехь  исбаьхьал-
лин дустарш. Кхета атта а, йоьшуш самукъане а ю иза. КIезиг 
бен йоцчу диалогехь а билгалйовлу турпалхойн амалш. Жимчу 
барамехь йолчу оцу произведени тIехь Айсхановга хIоттаделла  

30-чу шерашкахьлерчу юьртан дахаран къеггина долу сурт, гай-
таделла хьуьнаречу адамийн гIуллакхаш а, ойланаш а.

«Мало-хало» цIе йолчу забаре дийцар тIехь яздархочо 
хIоттийна декъазчу цхьалхахочун васт. Малонча Шаба, кхибол-
чу юьртахоша санна, болх бан лууш вац. Къинхьегамах уьдуш 
ву иза, цундела цуьнан нехачарах тера ков-керт а, хIусам а яц. 
Тайп-тайпана декъаза гIуллакхаш Iиттало Шабех, цуьнан мало 
бахьана долуш. Наха беламе воккху иза.

Стеган сий а, ирс а цуьнан хьаналчу къинхьегамах дозуш 
хилар билгалдоккхуш ду дийцаран  маьIна.

Москвахь 1934 шарахь гулъелира Ерригсоюзни яздархойн 
хьалхара съезд. Советски къаьмнийн литератураш кхиаран 
гIуллакхаш дара съездехь дуьйцурш. Оцу съездехь дакъалоцуш 
хилла нохчийн, гIалгIайн яздархойх пхиъ векал, царна юкъахь 
Айсханов Шамсуддин а. Нохч-ГIалгIайн литературах лаьцна 
къамел дина Айсхановс съездехь. Шен къамелехь цо билгалдаь-
ккхина вайнехан культура а, литература а кхио яккхий таронаш  
хилар а, яздархой къоман  литература  кхолларехьа къийсам лат-
тош хилар а.

Поэтан хаьржинчу стихотворенийн керла сборник араяьлла 
1934-чу шарахь. «Колхозхошна керла иллеш» цIе йолчу оцу кни-
ги юкъа яхнера поэтан тоьллачарах йолу стихотворенеш. Шуьйра 
тематика а, шен заманца богIуш  чулацам а бу цу тIерачу произве-
денийн. Оцу сборникан хьалхарчу агIона тIехь йолчу «Вицлур вац 
Асланбек» цIе йолчу стихотворени тIехь нуьцкъалчу дешнашца 
хIоттийна халкъан тешамечу кIентан Шерипов Асланбекан васт. 
Керлачу дахарехьа къийсам латточу къехойн тхьамда хилла хьал-
хаваьллачу Асланбека шен къона дахар дIаделла мостагIех лиэ-
таш. Иза халкъо шен къоман турпалхо лору, цундела боху поэта: 
«Вицлур вац Асланбек». Стихотворени шен чулацамца йогIуш 
йоллу ондда интонаци а йолуш, хIор могIанан а къеггина маьIна 
а долуш, цIеначу нохчийн маттаца язйина ю.

«Колхозхошна керла иллеш» цIе йолу сборник тайп-
тайпана теманаш йолчу произведенех лаьтташ яра. «Хьалха-
ра май» бохучу стихотворени тIехь поэта даггара декъал дора 

«хьацархойн барт цхьаъ беш» долу Хьалхара май. «Дешар», 
«Кечам», «Пионераш-кхетамхой», «Зуда-ламанхо» цIерш йол-
чу стихотворенешкахь йоза-дешар халкъа юкъа даржорехьа, 
зуда-ламанхочун сий айарехьа къийсам латто беза боху поэта. 
«МостагIна», «ХIоранна шен-шенна» бохучу стихотворенеша 
ярташкахь юкъара бахамаш кхуллуш болу керла нах гойту, уьш 
йоккхачу хIайттараллица керла дахарехьа къахьоьгуш бу. «Кол-
хозхошна керла иллеш» цIе йолу сборник шен идейни маьIница 
керлачу ойланца волу  стаг кхиорехьа хьажийна яра.

Айсхановн поэтически кхоллараллехь алссам ала мегар до-
луш ю Нохчийчоьнан Iаламан исбаьхьа сурташ кхоьллина йолу 
стихотворенеш. Царна тIехь бовхачу безамца гайтина даймех-
кан аьхна Iалам. Поэтан дагна хьоме ду даймехкан хиш, сийна 
аренаш, регIан басеш, «бухь лекха лаьмнаш». Цуьнан произве-
деншкахь юх-юха а керлачу басаршца лепа исбаьхьачу Iаламан 
сурташ. БIаьрг хьоьстучу аренан басаршца кхелина ю Айсха-
новн «БIаьсте» цIе йолу стихотворени: «Бос сийна ез-дарий 
шен дегIа духуш, / Баьццара хаза кузаш шен цIенкъа туьйсуш, 
/ ЦIен-можа зезагца куз къорза кхолуш, / БIаьсте схьа ма кхе-
чи, шен беснеш лепош». Айсхановн бIаьсте, адам санна, «шен 
беснеш лепош» ю. Iалам адамийн дахарх дIакъастийна ца гойту 
поэта, адамийн дахар а, Iалам а вовшех къасталур доцуш цхьаь-
на хилар чIагIдо цо шен произведенешкахь. Автора шен сти-
хашкахь кхоьллина долу Iаламан сурташ дукха хьолахь лири-
чески турпалхочун ойла билгалйоккхуш хуьлу. Хазачу Iаламо 
сапаргIат доккху, дог ойбу, сирла ойла йойту. Шен беркатечу 
даймахках дозалла до лирически турпалхочо, иза кхин а хазба 
а, Iалашба а ойла лаьтта цуьнан. Иштта ойланаш йойту Айсха-
новн «БIаьсте», «Алкханчаш», «Iа», «БIаьстенан малх», «Орга», 
«БIаьстенан хьеший» цIераш йолчу стихотворенеша.

Поэтан Iаламан хьокъехь йолчу лирикин башхаллаш мел-
ла а билгалйовлу «Орга», «Iа»,  цIерш йолчу стихотворенешца. 
Айсхановс иза язйина 1932-чу шарахь. Йоккха стихотворени 
ю «Орга», кхойтта строфах лаьтташ ю иза, хIор строфахь йиъ 
стих а йолуш. Органан аьрхалла, цуьнан ницкъ, иза буьрса хи-

лар гайтина поэта. Иза кхочушдина хIуманан лакхара барам 
гучубоккхуш долу дешнаш далорца, нуьцкъала эпитеташ а, 
метафораш а ялорца («Баш лекхчу ламанех буьрса схьадуьй-
луш», «Сов лекха ламанаш», «чал дера Орга»). Стихотворени 
интонаци а, ритм а цхьа ондалла, буьрсалла гучуйоккхуш ю. 
Хьалхара кхо стих вовшех рифмашца йоьзна, уьш тIаьххьарчу 
стихан маьIна кIаргдеш йолуш санна хетало. Иштта дIахIоттам 
болуш ю кхийолу строфаш а. Царах хIоранна тIехь Органан 
керла башхаллаш гучуйоху автора, цуьнан хазалла, исбаьхьал-
ла юьйцу. Органна юх-юха а керла эпитеташ ло: «сов чехка 
Орга», «бос сийна Орга», «сов тайна Орга», «гIад буто Орга», 
«хIай каде Орга», «комаьрша Орга» и. дI. кх. Iаламан хазал-
ла гайтина ца Iа поэт шен стихотворени тIехь, Iаламах адамо 
пайдаоьцуш хилар а гойту цо. Комаьршачу Iаламах пайда-
оьцуш кхуллу халкъо шен бахам, хьалха эрна лаьттина болу 
Iаламан ницкъаш хIинца халкъо шена пайдехьа берзабо, баха-
ман хьашташ кхочушдарехьа хьажабо. Орга-хинан исбаьхьал-
ла йийцинчул тIаьхьа, автора гойту цунах халкъо шен керлачу 
дахарехь боккха пайдаоьцург хилар. Адамийн дахар къаста-
лур доцуш Iаламах дозаделла ду, беркате Iалам Iалашдан деза, 
цунах говза, иза лар а деш, пайдаэца беза — иштта маьIна ду 
«Орга» стихотворенин.

1935-чу шарахь язйина Айсхановс шен дикачарах йолу «Iа» 
стихотворени. Iаьнан сурт хIотаддо оцу стихотворени тIехь. Ис-
баьхьаллица гойту гуьйре чекх а яьлла, дуьххьара ло диллина 
Iаьнан хьалхара денош. 

Стихотворени шен барамехь гIеххьа йоккха ю: бархI стро-
фах лаьтташ ю иза, хIор строфа бархI могIа чулоцуш а йолуш. Ер-
риг стихотворени ло а диллина, Iа тIедаран сурт хIоттош ю. ХIор 
строфа тIехь къеггина гойту ло диллар, алссам дуьйцу кIайчу 
лайн битамех, амма стихотворени тIехь автора цкъа а ца далий-
на «ло» боху дош. Иза поэта тайп-тайпанчу метафорашца гойту: 
«кIайн месал куй», «кIайн дарин юргIа ду кхашна тIе туьйсуш», 
«раьгIнаш ю кечъелла, кIайн гIовтал юхуш», «кIедачу чотканца 
кIайн сир ду хьоькхуш», «кIайн башлакх хьерчош», «кIайн бес-



32

неш лепош», «кIайн тапта туьллуш». Ишттачу метафорех, олице-
творенех пайдаоьцуш язйина ю ерриг стихотворени.

Кхузахь авторан таро хилла Iаьно бен хийцамаш къегги-
на сурт хIоттош гайта. Стихотворени тIехь дукхазза хьахийна 
кIайчу басахь йолу хIуманан: «КIайн дари», «кIайн гIовтал», 
«сира дин», «кIайн сир», «кIайн беснеш», «кIайн кетарш», 
«кIайн тапта», «кIайн башлакх». Юх-юха а хIуманийн кIайн бос 
билгалбаккхаро Iаьнан басарш кхуллу, лайн баса дирзина гона-
хара Iалам бIаьргашна хьалха лаьтташ санна хоьтуьйту.

Iаьнан битамаш кхуллуш автора пайдаоьцу кхиболчу по-
этически гIирсех а, масала, аллитерацех, ассонансах. Арахь 
хьоькхучу шийлачу механ сурт хIоттош поэта шен стихашкахь 
говза даладо механ озах тера декар долу аьзнаш: 

  Шийла дарц хьийзорца
  Мох цIийза корехь.

Цхьанаметта далийначу з-цI-з бохучу зевнечу аьзнаша а, 
гуттар а шена тIехь тохар а долуш, йиш юткъа а, ях а ярхьама, 
кхузза далийначу мукъачу -и- озо а оцу шина стихан екар цхьа 
ша тайпа тардо Iай арахь цIийзачу шийлачу дорцан узамах.

Стихотворенин хIор строфа тIехь Iаьнан Iаламан керла сурт 
хIоттадо автора. Хьалхара строфа дуьххьара гуьйренан ло дил-
лар гойтуш ю. ШолгIачу строфа тIехь юьртарчу Iаламехь хил-
ла хийцамаш буьйцу, кхоалгIа строфа арара кхаш а, раьгIнаш а, 
«кIайн гIовтал юхуш», Iаьнна «кечъялар» гойтуш ю. Кхин дIа 
стихотворени тIехь юха а юьртара Iалам го вайна, амма хIинца 
вайна хьалха хIуьттуш дерш Iай юьртахь хьала хьаьжча гуш 
долу суьрташ ду: «туьнкалгаш садеIа евлла», «сийначу стигла-
не марха ю кхийдаш», «цIен, Iаьржа тхевнийн бос хуьйцуш», 
«кIайн сир ду хьоькхуш».

Цул тIаьхьа йолчу строфашкахь поэта гойту Iаьно акхаройн 
а, олхазарийн а дахарехь бина хийцамаш.

Стихотворени чекхйолуш, цу тIерачу Iаламан суьрташца 
цхьаьнадогIуш, токхо йолуш долу адамийн дахар гайтина. Дай-
мехкан беркате Iалам санна, тайна ду адамийн дахар а, адамехь 
паргIато ю, «церан дегнаш доьлуш ду».

Деккъа Iалам гойтуш йолу стихаш а дахарехь долу сирла-
ниг, диканиг чIагIдеш ю. Стихотворени тIехь Айсхановс кхоь-
ллина Iаьнан Iаламан суьрташ кхоьлина доцуш, декхаделла, 
самукъане ду. Цара даймехкан хазалла, исбаьхьалла схьагойту, 
сирла ойла кхиайо, дог деладо, Iаламан а, адамийн а дахар Iай 
сецна а, я шен кхиарехь лагIделла а дац, мелхо керлачу басаршца 
къегина ду. Зама хаддаза йоьдуш ю, гуьйре дIаяьлча Iа тIедогIу, 
бIаьстено Iа хуьйцу. Иза стихотворени тIехь йолчу масех бил-
галонца говза гойту поэта. Стихотворени дIайолало гуьйренан 
тIаьххьара де хьахадарца, цул тIаьхьа Iаьнан Iаламан исбаь-
хьа суьрташ кхоьллина, ткъа стихотворени чекхйолуш автора 
яздо: «ПхьалгIанаш екаш ю хьонхалаш тусуш», иза тIейогIучу 
бIаьстенна беш кечам бу. Цу тайпанна, вовшашца хийцалуш 
йолу шеран кхо хан билгалъяккхаро ойла йойту Iалам а, дахар 
а хаддаза зама дIаяхарехь хийцалуш а, карладолуш а хиларан.

Айсханов Шамсуддинан Iалам гойтуш йолу стихотворенеш 
даймахке безам кхиош, адамийн дахарехь керланиг, диканиг 
чIагIдеш яра.

Айсханов Шамсуддих «шен заманан векал» аьлла Сулаев 
Мохьмада. Нийса а ду иза. Шен заманахь халкъана хьалха лаьт-
таш долу чолхе а, хала а декхарш гайтарехь а, уьш кхочушдарехь 
а дакъалаьцна яздархочо. Айсханов Шамсуддис яздархочун болх 
юкъараллин  балхаца цхьаьна дIакхоьхьура. Цундела Айсханов-
на дика девзара халкъана хьалха лаьтташ долу декхарш, уьш 
кхочушдаре хьажийна яра цуьнан произведенеш. Иза къеггина 
билгалдолу муьлха а цуьнан прозин а, поэзин а , драматургин а 
произведени ешча. Цхьана муьрехь Нохч-ГIалгIайн яздархойн 
союзан куьйгалхо лаьттина Айсханов. Доккха гIуллакх дина цо 
вайнехан литературин кхоллараллин ницкъаш вовшахтухуш, за-
манан лехамаш кхочушбарна уьш тIеберзош. ТIекхуьуш болчу 
къоначу яздархойн леррина терго а еш, царна даима а гIо дина 
Айсхановс. 

Нохчийн, гIалгIайн поэтийн произведенийн сборник дуьх-
хьара оьрсийн маттахь Москвахь араялар а Айсханов Шамсуд-
динан цIарца дозаделла дара. Иштта, 1935 шарахь Москвахь 
оьрсийн маттахь зорбатуьйхира Айсхановс хIоттийначу «Поэты 

Чечено-Ингушетии» цIе йолчу поэтически сборникана. Нохч-
ГIалгIайчоьнан ворхI поэтан произведенеш яра оцу сборника 
тIехь, царах хIор поэтан биографих а, кхоллараллин а хаамаш 
бара. Айсхановс язйина «Толам», «Хьамид», «БIаьстенан хье-
ший», «БIаьсте» цIерш йолу стихотворенеш а, «Хьава» цIе йолу 
поэма а яра цу тIехь зорбатоьхна.

Цул тIаьхьа ши шо даьлча Пятигорскехь оьрсийн маттахь 
араяьллачу «Поэты советской Чечено-Ингушетии» цIе йолчу 
сборника юкъахь зорбатоьхна а яра цуьнан произведенеш. Оьр-
сийн классикийн произведенеш гочъеш, уьш вайнахана йовзий-
таран гIуллакх кхочуш а дина Айсхановс.

Яздархочо даим а терго йина  нохчийн школашкахь дешаран 
хьелаш тодаран. 1935 шарахь зорбатоьхна цо хIоттийна «Деша-
ран книга». Иза а, цо хIиттийна кхийолу дешаран книжкаш а 
дуккха а шерашкахь лелийна  юьхьанцарчу школехь. Берашна 
стихаш  леррина язъеш хилла поэта. 

Сталина адамехь Iазап латточу хенахь къизачу кхолламо 
хеназа хадийна яздархочун кхоллараллин а, дахаран а некъ. 
Айсханов Шамсуддин Нохч-ГIалгIайн Республикин радиоко-
митетан председатель волчуьра лаьцна чувоьллина 1937 шеран 
31 октябрехь,цул тIаьхьа кхин ара ца валийтина. Банний а бехк 
боцуш 1938 шеран 11 мартехь Iуьйранна 5 сахьт долучу хенахь 
тоьпаш тоьхна яздархочунна. Амма тахана а шайх пайдаьоцуш ю  
яздархочун произведенеш. 1964 шарахь Нохч-ГIалгIайн книжни 
издательствос арахецна стихаш, поэма, очеркаш, дийцарш тIехь 
а долуш, Айсхановн хаьржинчу произведенийн книга.

АНЗОРОВА БАЛКАН
(1823 – 1997)

ДIадаханчу бIешеран 30–40-гIий ше-
рашкахь Нохчийчохь цIеяххана евзаш хил-
ла Анзорова Балкан – эшаршлакхархо, поэт, 
юкъараллин деятель санна. Iаламат тайна, 
куц долуш, исбаьхьа жима зуда, еха Iаьржа 
кожанка а юьйхина, когахь юткъа хаза эт-
каш, хаьнтIехь жима зударийн тапча лелош йолу Анзорова Бал-
кан шайн цIера пайтонахь арайолуш леррина цуьнга хьовса доьл-
хура шаьш бохуш, дийцина 1930-1940-чуй шерашкахь шен беран 
хенахь Хьалха-МартантIахь Iийначу Нохч-ГIалгIайн университе-
тан профессора Лоов Инала. Цунах лаьцна яздина шен «Писатели 
Чечни»  («Нохчийчоьнан яздархой») книги тIехь Кусаев Iадиза.  

Анзорова Балкан йина 1923 шеран 24 декабрехь (1919 ша-
рахь йина аьлла яздина меттигаш а ю, иза нийса хила тарлуш 
ду) Хьалха-МартантIахь ахархочун Анзоран доьзалехь. Церан 
дай Девлитгийр-эвлара хилла, цигара Хьалха-МартантIа кхел-
хина баьхкина уьш.

Балкана Хьалха-МартантIара школехь дешна. Школа кхи-
амца чекхъяьккхинчул тIаьхьа балха яхна. Дика хаарш долуш  
ю аьлла, баккхийчарна хьеха яхийтана иза йоза-дешар цахаар 
дIадаккхаран курсашка. Цигахь дика болх беш, гIиллакх долуш 
хиларца билгалъяьлла Балкан. Шайн жимчу хьехархочунна реза 
хилла ханна кхулла дуккха а  баккхий болу дешархой. Оцу кур-
сашкахь болх бинчул тIаьхьа, 1938 шарахь, Хьалха-МартантIара 
юккъерчу школехь пионервожатин болх белла цуьнга. Бераш-
ца, кегийрхошца бечу балхаца дика ларалуш, юкъараллин 
гIуллакхаш тIехь дакъалоцуш, тIах-аьлла йолчу нохчийн йоIана 
тIе тидам бахна районехь, иза 1940 шераш дуьйлалучу муьрехь 
районерчу клубан куьйгалхо хIоттийна. Анзорова Балканан кор-
маталлица богIуш болх хилла иза. Ша эшарш а йохуш, пондар-
ца уьш дIа а локхуш йолу Балкан, клубан исбаьхьаллин тоба 

вовшахтохаралла совнаха, оцу тобанан музыкальни куьйгалхо-
чун гIуллакхаш кхочуш а деш хилла. Оцу хенахь яьхна цо шен 
эшарш «ЙоIа  кIантах  йолуш  лекхна  йиш», «Колхозан йиш», 
«Лулахь», кхиерш а. Уьш Хьалха-Мартанан районан клубер-
чу исбаьхьаллин тобано лекхна ца Iаш, нахана юкъахь яьржи-
на а яра. Анзорова Балкана мало йоцуш, шен хаарш а, ницкъ а 
тIебаххийтина дIахьора болх. Ерриг республикехь а тоьллачарах 
хилла Хьалха-Мартанан районан клуб а, цуьнан исбаьхьаллин 
тоба а. 1939-чу шарахь СССР-н Лакхарчу Советан Президиуман 
Указаца «Знак почета» орден елла Анзорова Балканна. Iедало 
иштта билгалдаха хьакъ долуш хилла йоьIан белхан хьуьнарш.

Хьалха-Мартанан районан клубан болх тобеллачул тIаьхьа, 
районан библиотекин заведующий яхийтина иза. Дукха хан ялале 
библиотекера мукъа а йитина, цхьана йоккхачу артелан предсе-
датель хIоттийна. Артелан юкъайогIуш масех предприяти хилла. 
Оцу балхахь а куйгалла дан хаарца, шен хьуьнаршца билгалъ-
яьлла иза. Схьахетарехь, Анзорова Балканан дахарера и мур хир 
бу профессора Лоов Инала хьахийнарг. 1944 шарахь дерриг нох-
чийн къомаца махках яккхалц и болх бина Балкана артелехь. 

Алма-Атахь а, цул тIаьхьа Талды-Курганан областан Тостак 
поселкехь бахамаллин тайп-тайпанчу организацешкахь белхаш 
бина Анзорова Балкана. Оцу халчу хенахь а нехан аьтто бан, на-
хана гIо дан мелла а таро йолуш хилла иза. Цо гIо динчу дуккха 
наха баркаллица дагалоцура иза. 

1955 шарахь Кахастанан коьртачу гIалахь Алма-Атахь нох-
чийн маттахь «Къинхьегаман байракх» газета арахеца долийча, 
республикин радиохь нохчийн маттахь передачаш юьйлаелча, оцу 
белхаш тIехь жигара дакъалаьцна Анзорова Балкана. Алма-Атахь 
Нохч-ГIалгIайн эшарийн, хелхаран ансамбль вовшахтоьхна, 1957 
шарахь иза а ялош Хамидов Iабдул-Хьамид даймахка цIа вогIуш, 
оцу ансамблехь яра Анзорова Балкан а. Еххачу хенахь Нохч-
ГIалгIайн эшарийн, хелхаран ансамблан солистка лаьттина иза.

Анзорова Балканна нохчийн къоман барта поэзи езар, къаь-
сттина нохчийн барта кхоллараллера мехкарийн эшарш езар, 
дIадоладелла школехь доьшуш йолуш. ХIетахь йолаелла иза 
ша эшарш яха а. Цуьнан кхолларалла юьхьанца эшарех лаьт-
таш хилла. Нохчийн къоман эшарех таръеш язйина цо шен 

стихаш-эшарш а. Царна зорбатоьхна газетийн агIонаш тIехь, 
юкъарчу поэтически сборникашкахь. Кегийрхойн дахарх, без-
амах, бIаьстенан хазаллех лаьцна яра Балканан дуьххьарлера 
стихаш-эшарш. Церан чулацам а, исбаьхьаллин куц а  халкъан 
мехкарийн эшарийн хотIехь дара. Масала, «ЙоIа кIантах йолуш 
лекхна йиш», «Колхозан йиш».

Оцу хенахь Iедало яздархошна хьалха билггалдолу декхарш 
хIиттадора: белхалойн, ахархойн кхиамаш гайтар,  колхозан да-
хар чIагIдарехьа яздар, советан Iедалехьа къийсам латтийнарш 
сийлаллица бийцар, советан Iедал, парти хестор. Иштта теманаш 
советски яздархойн произведенешкахь коьртачарах хила езаш 
яра. Шен заманан лехамийн хоршахь яра Анзорова Балканан 
стихаш-эшарш а. Царна зорбатухура Нохчийчохь а, Москвахь 
а араюьйлучу книгаш тIехь.  1939 шарахь Соьлжа-ГIалахь оьр-
сийн маттахь араяьллачу «Поэты Чечено-Ингушетии» сборник 
тIехь яра цуьнан стихаш «Орденоносцу Али Гучигову», «За 
весть вам спасибо, любимые», «Чтоб от недруга нас уберечь», 
«Поутру не увидимся…».  Цул тIаьхьа цхьа шо даьлча арахец-
начу нохчийн поэтийн «Тхан иллеш» цIе йолчу сборник тIехь 
зорбатоьхнера «Колхозан йиш», «Ворошилов» стихотворенеш. 
Коьрта долчу декъана Анзорова Балканан стихийн чулацамехь 
дара юьртабахамехь кхиамаш бахар гайтар, балха тIехь йохьал-
ле кхайкхар, къинхьегаман турпалхой  бийцар, керла дахар хе-
стор. 1940 шарахь СССР-н яздархойн союзе дIаэцна Анзорова 
Балкан. Цуьнан шен дуьххьарлера книга араяьлла 1941 шарахь. 

Москвахь 1958 шарахь оьрсийн маттахь арахеца кечйира нох-
чийн поэзин антологи, цу тIехь зорбатуьйхира Анзорова Балканан 
4 стихотворени: «Теперь мы живем», «Орденоносцу Али Гучигову, 
«Поутру не увидимся…», «Чтоб от недруга нас уберечь».   

Анзорова Балканан «ЦIенчу даггара» цIе йолу стихотворе-
нийн сборник араелира 1980 шарахь. Цу тIехь хьалха язйинчу 
стихашца цхьаьна керланаш а яра. Цул тIаьхьа арахийцира цуь-
нан кхин цхьа поэтически сборник а. Иза яра 1988 шарахь зор-
батоьхна «Сатийсамийн тIемаш» цIе йолу книга.

Анзорова Балкан кхелхина Соьлжа-ГIалахь 1997 шеран ян-
варь баттахь.

АРСАНОВ САЬIИД-БЕЙ
(1889 – 1968)

Нохчийн исбаьхьаллин литература, 
къоман культура кхиорехь, Нохчийчохь 
йоза-дешар даржорехь ХХ бIешеран хьал--дешар даржорехь ХХ бIешеран хьал-дешар даржорехь ХХ бIешеран хьал- даржорехь ХХ бIешеран хьал-даржорехь ХХ бIешеран хьал- ХХ бIешеран хьал-ХХ бIешеран хьал- бIешеран хьал-бIешеран хьал-Iешеран хьал-ешеран хьал- хьал-хьал-
харчу эхехь Iаламат доккха гIуллакх дина 
Арсанов СаьIид-Бейс. Мехала ю цуьнан 
кхолларалла. Къоман литературехь йок-. Къоман литературехь йок-Къоман литературехь йок- литературехь йок-литературехь йок- йок-йок-
кхачу эпически жанрехь чекхъяьлла йолу произведени – роман 
дуьххара Арсанов СаьIид-Бейс язйина.

Чолхе а, хала а хилла яздархочун дахаран, кхоллараллин 
некъ. Арсанов СаьIид-Бей вина 1889 шеран 2-чу октябрехь Нох-
чийчохь, Жимачу АтагIах, ахархочун Арсанбекан доьзалехь.  
ЧIир тIеяр бахьана долуш юьртах вала дезна Арсанбекан. Шен 
доьзалца Владикавказе кхелхина а вахна, цигарчу дашший, де-
тий доккхучу заводе балха хIоьттина иза. 1905 шарахь Россехь 
белхалой меттахбевлла, революцин болам болабелча цу юкъа 
вахна Арсанбек. Революцин боламехь  дакъалацарна 1907 ша-
рахь паччахьан Iедало лаьцна Сибрех вахийтина иза.

СаьIид-Бейс Владикавказехь 4-шеран училище чекхъяь-
ккхина. 1907 шарахь Баку гIалахь цхьана гIишлошъяран орга-
низацин конторехь коперовальщикан, чертежникан болх бина. 
Цул тIаьхьа Одессе а вахна, цигара электротехнически училище 
чекхъяьккхина, дешарца цхьаьна болх а беш. Юха цIа а вирзи-
на, цхьана муьрехь Владикавказехь болх бина, «Терек» газетаца 
юххера уьйр а латтош. 1910-чу шарахь Петербургерчу политех-
нически  институте деша воьду Арсанов СаьIид-Бей. Кхузахь 
революционни ойла йолчу студентащца цхьаьна вара СаьIид-
Бей. Политически демонстрацешкахь дакъалацарна чувоьллина 
иза. Ши бутт чохь а баккхийтина, Вятски губерни ссылке хьа-
жийна. Цигара вада аьтто а баьлла Варшаве а, цул тIаьхьа до-
занал дехьа Германи а кхочу иза. Цигахь цхьана машинаш ечу 

заводехь слесаран а, монтеран а белхаш бина цо. Студентийн 
гIаттамашкахь виллина дакъалоцуш а хилла иза. Арахьа дуккха 
а хало, гIело лайна цо, амма дуьне а, адамаш а довзарехь мехала 
хан хилла иза яздархочунна. Хьалхара империалистически тIом 
болабелча, Росси юха вогIу Арсанов СаьIид-Бей.  ЦIа вирзинчул 
тIаьхьа 1917-1921 шерашкахь Иркутски университетехь доьшу 
цо. Колчакан кIайчу эскаршна дуьхьал бинчу тIемашкахь дакъа-
лоцуш  а хилла иза.

1921 шарахь кхайкхина Нохчийчу схьавалаво Арсанов 
СаьIид-Бей, идеологически болх дIабахьарца доьзна гIуллакхаш 
тIедохку цунна. Арсанов СаьIид-Бейс белхаш бина тайп-
тайпанчу серлонан, бахаман, партийни учрежденешкахь. Док-
кха гIуллакх дина цо Нохчийчохь йоза-дешар даржорехь.

Нохчийн дуьххьарлера газета арахецаран гIуллакх  
тIедиллина Арсанов СаьIид-Бейна. Корматалла вовшахтохарал-
лин оьшу болх дIабахьа дезна. Цу тIехь Арсановна,  Нохчийчу 
а веана, дика гIо дира хIетахь Ростовехь «Советский Юг» га-
зетан редакцехь балхахь хиллачу Александр Фадеевс. Оьрсийн 
гоьваьллачу яздархочунна даггара баркалла аларца хьахайора 
Арсанов СаьIид-Бейс и хан. 1923-чу шеран 23-чу апрелехь, Ар-
санов СаьIид-Бей редактор а волуш, араелира «Советская авто-
номная Чечня» газетан дуьххьарлера номер. ТIаьхьо, «Серло» 
цIе а йолуш, нохчийн маттахь арахеца долийнчу оцу газетан 
доккха маьIна хилла къоман литературий, культурий кхиорехь. 

Цул тIаьхьа Москва балха дIавуьгу Арсанов СаьIид-Бей. 
Цхьана муьрехь Кремлерчу Оружейни палатехь Iилманан се-
кретарь Iийна иза, тIаккха масех шарахь ВЦИК-ан Президиу-
мехь Нохчийчоьнан векал а хилла.  

Оцу хенахь Нохчийн областан  партин органашкахь болх 
беш нохчийн кIезиг хилла. Дуьххьара Нохчийн обкоме балха 
хIоттийна веккъа цхьа нохчи – Авторханов Iабдурахьман, оргот-
делан заведующи. Цо гIайгIабарца обкоме дIаэца болийна нох-
чийн къомах болу белхахой. Иштта обком партин культпропот-
делан заведующи хIоттийна Арсанов СаьIид-Бей. Оцу хьокъехь 
яздина шен дагалецамашкахь Авторханов Iабдурахьмана. 

Партин ЦК-н тидамехь хилла лаккхара дешар а дешна, 
кIорггера хаарш а, доьналла а долу Арсанов СаьIид-Бей. Тайп-
тайпана жоьпаллин гIуллакхаш тIедохку цунна. 1933-чу шарахь 
иза хьажаво Колыме, пачхьалкхан органашка балха. Цигахь 
шина шарахь райисполкоман  председателан болх бо цо. 1935-чу  
шарахь Нохчийчу цIа вогIу иза. Нохч-ГIалгIайн меттан, исто-
рин Iилманан-талламан института директор хIоттаво Арсанов 
СаьIид-Бей. Кхузахь цо доккха гIуллакх дина нохчийн, гIалгIайн 
меттанаш а, истори а Iилманца таллар вовшахтохарехь. Лерри-
на тидам тIебохуьйту къоман барта кхолларалла гулъярна а, иза 
зорбанехь арахецарна а. 

1937-чу шеран 3 октябрехь Арсанов СаьIид-Бей  НКВД-ан 
белхахоша, лаьцна чу  а воьллина,  буржуазни националисташна 
гIо деш хилла   аьлла, бехке а вина,  Сибрех вахийтина. ТIаьхьа, 
яздархочуьнан  цхьа а тайпа бехк цахилар билгал а доккхуш, 
мукъа витина. 

Нохчийн къам махках даьккхинчу хенахь, шовзткъалгIий –  
шовзткъеитталгIий шерашкахь яздархочо Казахстанехь халкъан 
образованехь болх бо. Республика метта а хIоттина, цIа дирзин-
чул тIаьхьа, 1957 шарахь Нохч-ГIалгIайн республикин  Яздар-
хойн Союзан правленин председатель хаьржина иза. Цу дар-
жехь болх бина Арсанов СаьIид-Бейс 1959 шеран март баттахь 
пенсе ваххалц.

Арсанов СаьIид-Бейн произведенеш дуьххьара зорбане ев-
лла 1924-чу ш. Цу хенахь «Советский юг», «Известия» газетийн 
агIонаш тIехь кест-кестта арадовлу цуьнан дийцарш, очеркаш, 
статьяш. ТIаьхьо Арсанов СаьIид-Бейн произведенеш арайийли-
на  «Красная новь», «Народный учитель» цIерш йолчу журналаш 
тIехь а. Арсанов СаьIид-Бейн цIарца дозаделла ду къоман литера-
турехъ романан жанр кхоллаялар. 1930 шарахь «Революция и го-
рец» журналан кхаа номерехь зорбатуьйхира яздархочуьнан йок-
кхачу эпически произведенин дакъош. Цул тIаьхьа цхьа шо даьлча 
нохчийн маттахь «Ши тIаьхье» цIе  а йолуш араелира и роман. 
1930 шарахь зорбанехь араяьлла Бадуев СаьIидан «ПетIамат» цIе 
йолу чекхъяккхаза йисина роман а. Цу тайпана, Бадуев СаьIид а 

санна, къоман литературехь романан жанр йолорхо ларалуш ву 
Арсанов СаьIид-Бей а. Билгалдаккха деза, Бадуев СаьIид юьззина 
чекхъяьлла роман язъян ца кхианехь, Арсанов СаьIид-Бейс эпи-
чески йоккхачу форманан берриге а лехамашна жоп луш йолу ро-
ман нохчийн, гIалгIайн литературашкахь дуьххьара язйина хилар. 
«Маца девза доттагIалла» цIе йолчу романан хьалхара вариант 
ларалуш ю «Ши тIаьхье». Турпалхойн васташ даржош, сюжетан 
зIенаш тIеюзуш, идейно-исбаьхьаллин чулацам кIаргбеш болх 
бина автора шен произведени тIехь. «Маца девза доттагIалла» 
роман араяьлла 1956-чу шарахь Алма-Атахь. ХIХ бIешо чекхдо-IХ бIешо чекхдо-Х бIешо чекхдо-
лучу – ХХ бIешо долалучу муьрехь Нохчийчоьнан юкъараллин 
дахаран социальни хьелаш гайтина романехь. Оцу хенахьлерчу 
дахаран суьрташ  эпически шуьйра а, кIорггера а дехкина. Тайп-
тайпанчу географически меттигашкахь кхочушхуьлу гIуллакхаш, 
дуккха а исторически хиламаш бу романан чулацамехь. Къинхье-
гаман  халкъо, тайп-тайпанчу къаьмнийн векалша паргIатонехьа 
латто къийсам гайтар ду романехь коьртаниг. Къаьмнашна юкъахь  
интернациональни доттагIалла кхолладаларан а, иза чIагIдаларан 
а хьелаш гайтина  автора. Шина чкъурах бу романан турпалхой: 
Арсбий, цуьнан могIарера бершший; Беной, цуьнан нийсархой.  
Царах хIор чкъор а шайн хенаца догIуш, шайн амалшца, леха-
машца гайтина. Дегайовхонца кхоьллина Арсбин, Джабраилан, 
Джон, ТIатIашан, церан накъостийн васташ. Цаьргахула гайтина 
адамийн ойланехь хуьлуш болу хийцамаш. Дахаран, шайна гонах 
гуш долчуьнан социальни маьIна дан Iема уьш. Арсбин  кхетам 
кхиарехь  мехала яра цуьнан Ивашинца а, Ульяшеваца  хилла уьй-
раш. Романехь дикачарах ду зударийн васташ: Хедижат, Селима, 
Ульяшева. Боккхачу деган лазамца, амма царах воккхаверца гай-
тина уьш автора. Ша-тайпана хьежамаш бу авторан кегийрхош-
ка: Бенога а, цуьнан накъосташка а. Сирла хиндерг царах доьзна 
лору автора.  

Яздархочо шуьйра пайдаэцна шен романехь халкъан барта 
кхоллараллех. Цунна кIорггера евзара нохчийн фольклор. Ар-
санов СаьIид-Бейс гулйина, зорбанехь арахецна къоман барта 
кхоллараллин шиъ сборник. Шен къастамаш бу «Маца девза 

доттагIалла» романехь халкъан барта произведенех пайдаэцаран. 
Фольклоран битамаша гIо до авторна къоман ламасташ, г1иллак-
хаш, оьздангалла йовзийта, адамийн ойланехь дерг гучудаккха, 
церан лаамаш, сатийсамаш гайта, халкъан дахаран къеггина долу 
суьрташ дахка. Джабраилан иллеш, Селимас шен шина йоIана 
дуьйцу туьйранаш, хабарш романан хиламех къасталур доцуш 
дIаийна ду. ДуххьалдIа барта произведенеш текстана юкъаялор-
ца  кхачалуш  яц романан барта кхоллараллица йолу уьйраш. Яз-
дархочун идейни, исбаьхьаллин Iалашонаш  кхочушъярехь шайн 
маьIна ду церан. Романна цхьа ша-тайпа аьхналла а луш, йоьшуш 
волчунна исбаьхьаллин Iаткъам бан гIо до цара. 

«Маца девза доттагIалла» романан шолгIачу книги тIехь 
болх беш вара яздархо. Цхьа кIеззиг долу дакъош зорбанехь 
ара а девллера. Схьахетарехь, революци хиллачул тIаьхьа  вайн 
махкахь керлачу дахарехьа къинхьегамца къийсам латтор гайта 
дагахь хилла яздархо  романан шолгIачу книги тIехь. Амма  шен 
Iалашо кхочушъян ца кхиъна  иза.

Арсанов СаьIид-Бейн «Серебристая улыбка» цIе йолу  кни-
гина зорбатоьхна 1965 шарахь. Ткъе иттех шо хьалха ша болх 
бинчу Колыма а вахна, хIетахь ша лелла меттигаш гина, цигар-
чу адамашца цхьаьнакхетарш а хилла, цIа веъча, арахецна яз-
дархочо и книга. Оцу мехкан буьрсачу хазаллех, цигарчу ада-
мийн хьуьнарех дуьйцу яздархочо шен барамца йоккха йоцчу 
книги тIерачу дийцаршкахь, очеркашкахь.

Арсанов СаьIид-Бей гоьваьлла яздархо вара, цуьнан про-
изведенеш Нохчийчохь евзина ца Iаш, йоккхачу советски пач-
хьалкхехь а евзуш а, лоруш а яра. Мехала хазна йиллина цо 
дукхакъаьмнийн литератури юкъа. Яздархочух, цуьнан кхол-
лараллех лаьцна алссам материалаш, статьяш арайийлина 
цIеяххана девзаш долчу журналаш тIехь «Дружба народов», 
«Дон», «Новый мир» кхечарна а, центральни газетийн агIонаш 
тIехь а. Яздархочун «Маца девза доттагIалла»  роман маситтаз-
за зорбатоьхна оьрсийн а, нохчийн а меттанашкахь Алма-Атахь, 
Москвахь, Соьлжа-ГIалахь. Цуьнан дийцарш, очеркаш арайий-
лина дуккха а меттигашкахь, изданешкахь а.

Арсанов СаьIид-Бейн дахаран некъ  хедира 1968-чу шеран 
12 июлехь. Яздархо кхелхинчул тIаьхьа, 1969 шарахь, араяьлла 
«О близком и далёком» цIе а йолуш, коьрта долчу декъана зор-
ба  тохаза хиллачу произведенийн книга.  Цу тIехь дийцаршца, 
очеркашца  цхьаьна зорбатоьхна дара  «Маца девза доттагIалла»  
романан  шолгIачу книгина  яздархочо лерина  хилла  дакъош 
а. Кхузахь, цуьнан дукхахайолчу произведенешкахь санна,  
гIиллакх-оьздангалла, къонахалла, доьналла долуш бу книгин 
турпалхой. Масала, райисполкоман председатель Диас, заводан 
директор Бено, кхиберш а.

Оьрсийн маттахь язйина Арсанов СаьIид-Бейс шен произ-
веденеш, амма чулацамца, идейно-исбаьхьаллин къастамашца 
нохчийн къоман литературин произведенеш ю уьш. Арсанов 
СаьIид-Бей шен дахар, исбаьхьаллин похIма къоман литерату-
ра, культура кхиорна дIаделлачарах ву.

АХМАТОВА РАИСА 
(1928 – 1992)

Ахматова Раисин поэтически кхол-
ларалла Нохч-ГIалгIайчохь евзина ца 
Iаш, ерриг Советски пачхьалкхехь а, до-
занал арахьа а евзаш яра. Цуьнан сти-
хаш нохчийн, оьрсийн, азербайджанийн, 
гIебартойн, гIезлойн, казахийн, узбекийн, 
хIирийн, эрмалойн меттанашкахь зорбатохарал совнаха арай-
ийлина ингалсан, французийн, немцойн, Iаьрбийн, болгарийн, 
венгрийн, хиндин, урдун меттанашкахь. Нохчийн къоман лите-
ратура шуьйра йовзийтарехь мехала хилла, кхиболчу баккхийчу 
нохчийн яздархойн кхолларалла санна, Ахматова Раисин поэзи а.

Ахматова Раиса йина 1928 шеран 30 декабрехь Соьлжа-
ГIалахь белхалочун Солтмурдан доьзалехь. Солтмурда дени-
кинцашна дуьхьал латтийнчу къийсамехь дакъалаьцна. Соьлжа-
ГIалахь лаьттинчу бIединан тIамехь а хилла иза. Раисин дай 
ШаIмин-Юьртара схьабевлла. Кхелхина бахна, цхьана муьрехь 
Закан-Юьртахь а Iийна АхматовагIеран доьзал. Цигахь яхна 
Ахматова Раиса хьалхарчу классе деша. Цул тIаьхьа Соьлжа-
ГIалин 2-чу школехь дешна цо. Жимчохь дуьйна исбаьхьаллин 
даше ойла лаьтташ, книгаш еша лууш  хилла иза. Школехь дуьй-
на а къаьсттина дукха езаш хилла цунна исбаьхьаллин литера-
тура. Къаьсттина дукха ешна А.С.Пушкинан, М.Ю. Лермонтовн 
произведенеш. Нохчийн а, оьрсийн а яздархойн произведенеш 
йоьшуш Iемина Раиса дешан исбаьхьалла йовза, кIаргъелла 
цуьнан литературе йолу марзо. Доьшуш йолчу хенахь йолаелла 
иза стихаш язъян. Ахматова Раисин дуьххьара араяьлла стихот-
ворени «ЦIеэскархочуьнга» хилла. Цунна зорбатоьхна Сийлахь-
боккха Даймехкан тIом болабеллачу деношкахь. Оцу стихот-
ворени тIехь хIинцца поэзехь яздан йолалуш йолчу нохчийн 
йоьIан Даймахкана ямартлонца тIелеттачу мостагIашка болу 

кIорггера цабезам хаалора. Шен дуьххьарлерчу стихотворенина 
зорбатоьхчхьана хаддаза литературехь къахьега йолаелла иза. 
ХIетахь Ахматова Раисин стихотворенеш арайийлина республи-
керчу газетин агIонаш тIехь, цхьайолчарна зорбатоьхна «Пио-
нерская правда» газета тIехь а.

Ахматова Раисас дешна хьехархойн училищехь. 1944 ша-
рахь дерриг нохчийн халкъаца цхьаьна махках яьккхинчу хе-
нахь хьехархочун болх бина цо. Казахстанехь цIерпоштнекъан 
Кушмурун станцехь юккъерчу школехь юьхьанцарчу классийн 
хьехархо хилла иза. Алма-Атахь 1955 шарахь нохчийн маттахь 
«Къинхьегаман байракх» газета археца долийча, цига дIа а яхна, 
газетан редакци балха хIоьттина Ахматова Раиса. Оцу газетан 
агIонаш тIехь  Р. Ибраеван цIарца арайийлина цуьнан дуьххьар-
лера стихаш. Даймахка цIадирзинчу хенахь а юьхьанца болх 
бина цо республикин газетийн редакцешкахь. Чекхъяьккхина 
Нохч-ГIалгIайн пачхьалкхан педагогически институт.

Ахматова Раисин дуьххьарлера поэтически сборник ара-
яьлла 1958-чу шарахь Нохч-ГIалгIайн книжни издательствехь. 
«Хьоме республика» яра сборникан цIе. Автора хIетталц язийн-
чу стихотворенех тоьлла ерш яра книги тIехь зорбатоьхна. 
Хьоме Даймохк, цуьнан адамаш, цуьнан Iалам дезарх дуьзна 
ду поэтессин лирически турпалхочун дог. Авторан шен мах-
ке, халкъе болу бовха безам гучуболу оцу произведенешкхь. 
Дуьххьарлерчу «Хьоме республика» книги тIехь дIайолийна 
даймехкан тема Ахматова Раисин поэзехь коьртачарах хилла 
дIаяхара. 

1958-чу шарахь иза деша яхна Москвахь СССР-н яздархойн 
Союзехула йолчу Лаккхарчу литературни курсашка. Уьш чекх а 
яьхна цIаеанчул тIаьхьа, Ахматова Раиса Нохч-ГIалгIайн респу-
бликин культурин министран заместитель хIоттийна.

Москвахь 1959 шарахь араяьллачу «Поэзия Чечено-
Ингушетии» антологи тIехь зорбатоьхнера Ахматова Раисин 
бархI стихотврени. Оьрсийн маттахь араелира шолгIа книга. 
Иза яра Соьлжа-ГIалахь зорбатоьхна «Бей мне, ветер, в лицо» 
цIе йолу поэзин сборник. Иза а, цул тIаьхьа цхьа шо даьлча 

Москвахь «Молодая  гвардия» издательствехь араяьлла «Иду к 
тебе» цIе йолу стихийн сборник а Iаламат дика тIейийцира кри-
тико а, книгашъешархоша а. 

Ахматова Раиса 1961 шарахь Нохч-ГIалгIайн республикин 
яздархойн Союзан правлени председатель хаьржина. Оцу дар-
жехь 24 шарахь болх бина цо. Республикин а, ерриг пачхьалкхан 
а юкъараллин дахарехь доккха дакъалоцуш яра Ахматова Раиса. 
Машар ларбаран Советски комитетан декъашхо яра иза; Машар 
ларбаран а, герзаш дIадахаран Дуьненаюкъарчу конгрессехь 
дакъалоцуш хилла иза. НГIАССР-н Лакхарчу Советан депутат а, 
НГIАССР-н Лакхарчу Советан председатель а лаьттина Ахматова 
Раиса. «Нохч-ГIалгIайчоьнан халкъан поэт» сийлахь цIе яра цуь-
нан, «Знак почета», «Дружба народов» орденаш еллера цунна.

Ахматова Раисин кхоллараллин хазна йоккха ю. Журналаш 
тIехь, юкъарчу сборникаш тIехь арайийлина произведенеш ца 
лерича а, цуьнан шен 24-25 поэзин книга зорбанехь араяьлла. 
Царах цхьаерш: «Нийсархошка» (1963), «Сан седа» (1967), 
«Шовданан йистехь» (1969), «Стихаш» (1972), «Дикалла» 
(1973), «Цхьаьнакхетар» (1978), «Суьйренан зIаьнарш» (1983);  
оьрсийн маттахь: «Бей мне, ветер в лицо!» (1959), «Иду к тебе» 
(1960), «Трудная любовь» (1963), «Откровение» (1964), «Лунной 
тропою» (1968), «Избранная лирика» (1970), «Будьте счатливы» 
(1972), «Доброта» (1973), «Медный листопад» (1974), «Поющая 
чинара» (1976), «Перевал» (1977), «Ожидание» (1988), «Вдох-
новение» (1989), «Край любви» (2009).  

Цуьнан книгех цхьанна цIе «Дикалла» ю. Дикалла – и дош 
яздан мегар дара Ахматова Раисин ерриг кхоллараллина хьал-
ха, эпиграф санна. Адамашка дикалла, аьхналла, комаьршалла 
кховдош ю цуьнан поэзи. «ХIора стаг гойла-кха шен ирсе кхаь-
чна, Комаьрша доькъийла ирс шайлахь наха!» иштта бу цуьнан 
«безамна, диканна» даим кийча йолчу лирически турпалхочун 
даггара лаамаш. Ахматован лирикин коьрта турпалхо вайзама-
нахьлера къона нохчийн зуда ю. Арсанукаев Шайхис яздина: 
«Раисин поэзехь бIаьсте яра, зударийн «погода». Зударийн дуь-
не деара цуьнца цхьаьна нохчийн поэзехь».  



52

Шен дегайовхонца язйинчу исбаьхьчу стихашкахь дай-
мохк, халкъийн доттагIалла, къинхьегам, оьзда безам, машаре 
дахар чIагIдо автора. Дог доккхадедеш, самукъане, дегайовхо 
гIаттош ю цуьнан поэзи. Шуьйра тематика ю цуьнан кхолла-
раллин. Коьрта долчу декъана лирикех лаьтташ ю Ахматован 
поэзи, амма кIорггера чулацам болу лиро-эпически произведе-
неш а язйина цо, царах ю поэмаш «Олхазар», «Дагалецамийн 
новкъа». Хьаналчу къинхьегамца мехкан сий лакха доккхуш 
болу вайзаманхой бу «Олхазар» цIе йолчу поэмин турпалхой. 
Даймехкан лаьттаца бозуш, дай баьхна латта хаздеш, тодеш, цу-
нах Iилманца пайдаоьцуш бу поэмин турпалхой. Кхолларалли-
ца къахьегаро, керланиг юкъадалоро, беркате Iалашонаш йолуш 
хиларо гIо до царна балха тIехь баккхий толамаш баха.

«Дагалецамийн новкъахь» цIе йолчу поэмин лирически 
турпалхочо шен дахарехь хьалха хилла дIадахнарг даймехкан 
хиллачуьнца дустуш ойланехь юха луьста,  тIаккха цунна къег-
гина гучуйолу йинчу махкаца шен йолу зIе:

 
 ДIадахнарг луьсту ас, сагатдар доцуш,
 Дагалоьцу терахьаш, диц ца лун долу.
 Тахана сихачу дийно чулаьцна
 Дерриг а хIинццалц схьа девзинарг суна.
 Сол хьалха дуьненчохь мел хилла дерг а,
 Дагахь а доцуш, кхин тIе мел хиндерг а…
 ХIай, хьоме Даймохк, сан деза латта,
 Хьан ю со, хьан йоI ю, ахь яха Iамош.

Халачу дахаран новкъахь Iиттаеллачу халонаша цуьрриг а 
лах ца йина оцу сирлачу дагалецамаша луш йолу йовхо, безам. 
Ша кхиийнчу даймахках дозалла до поэтессас, цуьнан исбаьхь-
чу Iаламах цецъюьйлу иза, цуьнан хьуьнаречу адамашца ша 
цхьаьна хиларх йоккхае. Цо дозалла до шен махкахь оьрсийн 
сийлахь-баккхий поэташ Пушкин, Лермонтов лелла хиларх, 
мерзачу иллешца цара и хестабарх.

Исбаьхьа сурт хIоттош гойту цо шена хьоме болу Даймохк. 
«Тхо долчу дуьйла, москвичаш» стихотворени тIехь хьомсарчу 
москвичашка хьошалгIа кхойкхуш автора яздо:

 Ган меттиг хиллий техь хьуна цкъа бIаьрга,
 Суьйренца дашо малх чубуза сихлуш,
 Гергарчу шовдан тIе йоI хи дан йоьдуш,
 Чилхьесан бухкарца, цу цIеста кIудалца?

 Хиллий шу тхо долчохь, Кавказан лаьттахь, 
 Пушкина, Лермонтовс дийцинчу лаьттахь,
 Iаламан хазалло кхелинчу махкахь,
 Хьешан сий лардечу беркате хьаьттахь?

Поэтессин лирически турпалхочун дахаран Iалашо дика-
нехь а, вонехь а Даймахкаца, халкъаца цхьаьна хилар ю, шен 
хьуьнарш, шен хаарш Даймахкана дIадала кийча ю иза, халкъан 
лехамашца цхьаьна детталуш ду цуьнан кийрара дог. «Хьомечу 
махкана сайн ницкъаш дIабала со кийча ца хилахь, дIаэца лаьт-
тара!». Халкъана, даймахкана пайдехьа вацахь, стеган вахар 
эрна лору поэтессин лирически турпалхочо.

Цхьа ша-тайпана аьхна ю Ахматова Раисин лирика, цуьнан 
дукхахйолчу стихашкахь эшаран интонаци, исбаьхьа кIедамерза 
интонаци хуьлу, кест-кестта хабаран мукъаме а йоьрзуш.

 Хуур дац кхолламо хIун кечдо вайна:
 Забарна санна цкъа совгIат до цо.
 Ткъа, юха, ахь хIинццалц гулдинарг дерриг
 Лаххьадой дIадоккхий, дог дохадо.
 Сан мел дерг дIаэца – эшац и суна:
 Беха некъ бу хьалха – и ду сан хьал!
 Амма хьоь, хIай кхоллам, ду сан цхьа дехар:
 Адамийн харцонах ларъелахь со!

Лирически турпалхочун дахарца йолу юкъаметтигаш дика 
билгалйовлу оцу интонацехь.

Ахматова Раисин поэзи шуьйра ю теманашца, жанрашца, 
мукъамашца, поэтически басаршца. Цо йоккхачу исбаьхьалли-
ца керла дош аьлла нохчийн зудчух, цуьнан поэзи бахьана до-
луш шорделла нохчийн зудчун дуьне. 

Ахматова Раиса кхелхина 1992 шеран 29 январехь. Оьр-
сийн воккхачу поэта Сергей Михалков яздина: «Никогда не бу-
дут забыты прекрасные книги стихов Раисы Ахматовой. На мой 
взгляд, они – значительное явление в литературе всего Кавказа. 
Она занимает достойное место в ряду талантливых писателей 
нашего времени, как яркая звезда в поэтическом созвездии та-
лантов. И ясно одно: она поэт, достигший высшей творческой 
зрелости и мастерства. У нее есть, что сказать людям. И она 
говорит об этом в своих книгах, каждая из которых – гордость 
всех народов Кавказа».   

ПРОИЗВЕДЕНЕШ

Хьоме парти // Ленинан некъ. 1957. 3 авг.
Алахьа, сан дог // Сердало. 1957. 12 дек.
Синтем бац // Ленинан некъ. 1957. 19 дек.
Депутатан гIуллакхаш // Ленинан некъ. 1958. 19 янв.

Сирла де // Ленинан некъ., 1958. 16 март.
ЙоI – лаьттара седа // Ленинан некъ. 1958. 12 июль.
Марьям // Сердало. 1960. 10 нояб.

Нийсархошка // Сердало. 1960. 25 дек.

«Ленинан дош», «Даймахке» // Орга. 1961. № 4. С. 5.

Дикалла. Стихаш, поэмаш. Грозный, 1973. 

Телеграмма. Пер. В. Смирнов // Грозненский рабочий. 1957.  
24 нояб.

Моей Москве. Пер. Смирнов. – Учительница. – Мне теперь 

Пять слов на телеграфном бланке. Пер. М. Грунин // Грознен-

Лирические строки. Пер. М. Грунин // Грозненский рабочий. 
1958. 8 июнь.

Республика родная. Пер. В. Смирнов // Литература и жизнь. 
1958. 5 нояб.

Встреча. Пер. М. Грунин // Грозненский рабочий. 1959. 1 янв.

Первые седины. Пер. А. Казаков // Социалистическая Осетия. 
1959, 24 янв.

Приезжайте к нам, москвичи! – О счастье. Пер. Ю. Хазанов // 
Грозненский рабочий. 1959. 19 июль.

В родном ауле // Грозненский рабочий. 1959. 16 авг.
Букет. Пер. Ю. Хазанов – Любовь пришла. – Утомленный не-

босвод // Комсомольское племя. 1959, 8 сент.
Махачкала. Пер. М. Грунин // Литература и жизнь. 1959. 11 окт.
У родника. – Слово к Отчизне. Пер. Р. Ботлачев, А. Дахин // 

Дружба. 1959. № 2. С. 74.
Республика родная. Стихи. Пер. В. Смирнов // Дон. 1959. № 3. 

С. 39.
Беларусь. Пер. Ю. Хазанов // Дружба народов. 1959. № 12. С. 17.
Бей мне, ветер в лицо!  Стихи. Грозный.1959. 
С именем Ленина. Пер. Гр. Пятков // Грозненский рабочий. 

1960. 22 апр.
Новые стихи. («Наперекор судьбе». – Мои друзья не раз шу-

тили. – Я иду опустевшим садом). Пер. И. Озерова // Комсомольское 
племя. 1960. 31 июл.

Зрелость. Пер. Л. Руманчук // Комсомольское племя. 1960. 6 сент.
Годы. Пер. Ц. Владимиров // Комсомольское племя. 1960. 7 сент.
О партии песни пою // Социалистическая Осетия. 1960. 26 окт.
Сыну. Пер. И. Озерова // Грозненский рабочий. 1960. 23 окт.
Скажи мне, сердце. Пер. М. Грунин // Комсомольское племя. 

1960. 7 нояб.
К родной горянке. Пер //Грозненский рабочий. 1960. 17 нояб.
Иду к тебе. Стихи. М.,1960.
Не останусь в долгу // Грозненский рабочий. 1961. 30 март.
Тебе, горянка, моя песня // Комсомольское племя. 1961. 2 апр.
Родной партии. Пер. И. Озерова // Известия. 1961. 21 окт.
Родной партии // Грозненский рабочий. 1961. 25 окт.
Твой дом. Пер. И. Озерова // Литература и жизнь. 1961. 4 дек.
Навстречу ветру // Грозненский рабочий. 1961. 24 дек.
Бурятске стихи. Пер. С. Липкин // Литература и жизнь. 1962.  

2 февр.
О мире. Пер. С. Савельев // Грозненский рабочий. 1962. 17 июнь,
Не бойся, мальчик. Пер. И. Озерова // Литература и жизнь. 

1962. 15 июль.
Русскому поэту. Пер. Г. Русаков // Грозненский рабочий. 1962. 

8 авг.

Привет в космос. Пер. В. Журавлев // Литература и жизнь. 1962. 
12 авг.

Где сердце бьется сильно. Пер. Н. Матвеева // Грозненский ра-
бочий. 1962. 16 нояб.

Я с матерью снова стою у дверей…. Стихи. Пер. М. Светлов // 
Дружба народов, 1962. № 7. С. 26.

Да, платье мое не модное… Пер. И. Озерова  // Литературная 
Россия. 1963. 25 янв. № 4, С. 5. 

Я не видела, как твои луга…, – Приезжайте к нам, москвичи! 
Пер. И. Озерова // Литературная Россия. 1963. 1 март. № 9. стр. 5.

Земная ты… Пер. Н. Зорин // Литературная Россия. 1963.  
21 июнь, С. 17.

Земная… Стихи. Пер. Н. Скребов // Дон. 1963. № 8. С. 94.
Трудная любовь. Стихи. М., 1963.
Откровение. Стихи.  Грозный,1964.
Откровение. Стихи (2-е издание).  Грозный,1966. 
Лунной тропою. Стихи. Грозный, 1968.
Избранная лирика. Грозный, 1970.
Будьте счатливы. Стихи.  М., 1972.
Доброта. Стихи и поэмы. Грозный, 1973.
Медный листопад. Стихи и поэмы. М., 1974.
Поющая чинара. Стихи и поэмы. М. 1976
Перевал. Стихи и поэмы. 1977. 
Ожидание. Стихи и поэмы. М., 1988.
Вдохновение. Стихи.  Грозный, 1989. 
Избранное. Край любви. Стихи и поэмы. М., 2009.  

КХЕЧУ КЪАЬМНИЙН МЕТТАНАШКАХЬ 

Пережитое. Стихи. (Пер. на казахс. А. Скворцов) // Совет Казах-
стан. 1957, кн. 7, С. 60.

Моему мальчику. Пер. на армян. А. Погосян // Советакан грука-
нутюн. 1959. № 1. С. 78.

Воспеваю нашу партию. Пер. на кабард. Хабала Беров // Ошха-
махо. 1959. № 5. стр. 100.

Радость учителя. Пер. на кабард. Адам Шогенцуков // Ошхама-
хо». 1959. № 5. С. 100-101.

Мать. Пер. на кабард. Адам Шогенцуков // Ошхамахо. № 5. С. 101.
Родная республика моя. Пер. на азерб. Р. Ахундов // Азербайд-

жан. 1959. № 7. С. 160-161.



58

Потянулись дни… Пер. на осет. А. Царукаев // Растдзинад, 
1960, 26 окт.

Ты не бойся, Христофор! Пер. на татар. Р. Гарай // Ялкын. 1960. 
№ 9. С. 17.

В родном селе. (Стихи чеченской поэтессы). Пер. на осет. А. Ца-
рукаев // Мах дуг. 1960. № 7. С. 52-53.

Бурятские стихи. (Селенга. – У надгробья декабриста Бестуже-
ва. – Не буду равнять). Пер. на бурят. Ц. Галсанов // Байгал. 1962.  
№ 1. С. 96-99.

Зачем, горянка, прячешь глаза…. Пер. на лакск. М. Магомедов 
// Дусшиву. 1962. № 3, С. 22.

У могилы Бестужева. Пер. на узбек. Х. Салах // Узбекистан ма-
данияти. 1962. 3 март.

У родника. – Вместе. – Не ожидая…. Пер. на кабард. Ф. Балка-
рова // Ошхамахо. 1962. № 1. С. 15-16.

Я распахну окно навстречу небу… – Вы спрашиваете: почему… 
//  Пер. на франц. С. Фальк // Произведения и умения. 1964. № 3. С. 127.

СТАТЬЯШ, РЕЦЕНЗЕШ

ОЬРСИЙН МАТТАХЬ

За постоянную гордость // Комсомольское племя. 1958. 7 окт.
В сердце гор (Заметки о современной чеченской и ингушской 

поэзии) // Октябрь. 1959. № 2. с. 201-203. 
Долг писателя // Грозненский рабочий.1961. 5 окт. 
На солнечной орбите // Литература и жизнь. 1962. 17 окт. 
Учитесь у жизни // Грозненский рабочий. 1962. 21 окт. 

№ 4. с. 186.

Корзун  В. Светлое слово. (Литературный портрет Р. Ахматовой)  
// Грозненский рабочий. 1961. 4 июнь. 

Куксов В. С тобой навеки! (О делегате XXII съезда КПСС че-

Грозный, 2005. С. 251-256.
Кусаев А. «Служила я Чечне моей любимой // Молодежная 

БАДУЕВ САЬIИД-САЛИХЬ
(1903 – 1938)

Бадуев СаьIид-Салихьах лаьцна бол-
чу шен дагалецамашкахь яздархочо Саи-
дов Билалас яздо: «ТаьIно бIаьргаш до-
луш, даим, цхьана хIуманан кIорггера 
ойлаеш санна, хабийна хьаьжан юкъ а 
йолуш, юккъерчу дегIахь волу иза къаме-
лана башха тIера вацара. Къамелдеш волчунна тамана наггахь 
дош алар, вела къажар бен, ша дукха лен хууш а, я и дезаш а 
вацара. Амма иза доккха похIма долуш, башхачу корматаллин 
стаг вара. Шен халкъан ирсехьа, и ирс сирла а, дуьззина а хи-
лийтарехьа дIахьочу къийсамехь кIадо йоцуш а, майра а вара».  

Шен кхоллараллин корматалла халкъан хьашташна 
дIаеллачу яздархочун дахар дуьнен чуьра иза дIаваларца кха-
чалуш дац. Цуьнан  исбаьхьаллин  дош,  шен маьIнийн керла 
агIонаш гучу а йохуш, халкъа юкъахь деха. Ишттачарах ву нох-
чийн литературин бухбиллархо Бадуев СаьIид-Салихь. 

Бадуев СаьIид-Салихь прозаик, драматург, поэт, нохчийн 
исбаьхьаллин литературин бухбиллархо, вина 1903 шеран 28 
августехь Соьлжа-ГIалахь. Яздархочун да Бадуев Сулейман 
Хьалха-МартантIера схьабевллачу совдегарех хилла. Яздар-
хочун да Бадуев Сулейман, цуьнан вежарий, да Бода-Хьаьжа, 
шайн даккхий хьелаш а долуш, шайн доьналлица, хьуьнаршца 
Нохчийчохь а, гонахарчу мехкашкахь а цIеяххана бевзаш нах 
хилла. БадуевгIар Нохчийчоьнан а, Российн а юкъараллин-по-
литически хьелаш девзаш, юкъараллин дахарехь дакъалоцуш 
хилла. Оьрсийн-японски тIом (1904-1905 шераш) болабелча, 
оцу тIаме вахна Бадуев Сулейман. Цигахь йина чевнаш юха 
меттахъевлла, 1914 шарахь кхелхина иза. СаьIидан нана Укае-
ва Зайбат Йоккхачу-АтагIара хилла. КIентан бералла дIадахна 
Соьлжа-гIалахь а, Хьалха-МартантIехь а, Йоккхачу-АтагIахь а. 



62

Дуккха а гергара нах бара БадуевгIеран Хьалха-МартантIехь. 
Хинволчу яздархочун деда, денана, пхиъ деваша вара кхузахь 
вехаш. Шен дехой болчу Хьалха-МартантIе а, ненахой бехачу 
Йоккхачу-АтагIа а кест-кестта воьдуш а, еххачу хенахь Iаш а 
хиллачу кIанта хазахеташ ладийгIина юьртахоша исбаьхьа олучу 
иллешка, дуьйцучу туьйранашка, ширчу хабаршка, мехкарийн 
эшаршка. Халкъан исбаьхьаллин дешан марзо беран хенахь ев-
зина цунна, барта кхолларалла гуттаренна а езаелла. Соьлжа-
гIаларчу реальни училище деша дIавелла СаьIид-Салихь шен 
дас. Ойла тIеяххийтина, лерина доьшу цо. Шен накъосташна 
юккъехь кIеда-мерза волуш а, дешарна тIера хиларца а билгал-
ваьлла иза. Къаьсттина дукха езна Бадуев СаьIидана исбаьхьал-
лин литература. ТIевирззина Iамийна цо оьрсийн классически 
литература, лерина ешна В.А. Жуковскийн, А.С. Пушкинан, 
М.Ю. Лермонтовн, Л.Н. Толстойн, А.П. Чеховн, А.М. Горькийн 
произведенеш. Хинволчу яздархочунна Iаламат пайдехьа хилла 
нохчийн халкъан барта кхоллараллица цхьаьна сийлахь-йоккха 
оьрсийн литература, культура йовзар.

ЦIеххьана бохам беана БадуевгIеран доьзале. Оьрсийн-
японски тIамехь йина чевнаш юхаметтахъевлла, 1914 шарахь 
Петроградехь кхелхина доьзалан да Сулейман. ЦIа а веана, 
Хьалха-МартантIехь дIавоьллина иза. ВорхI бераца йисина нана, 
СаьIид-Салихьан уггаре жимаха йолу йиша Маки да дIаваьллачул 
тIаьхьа дуьнен чу яьлла. Хала дара байлахь бисинчу доьзална. 
Дукха хан ялале материальни халонаш хааелира. Паччахьан за-
манахь муьлхха а дешар санна, Соьлжа-гIаларчу реальни учи-
лищехь а дешар мехах дара. Шен хеннахь мах дIабалаза бисча, 
дешарх юкъахвоккхура. Алссамчу берашца йисинчу нанна хала 
хилла доьзал кхаба. Доьшуш болчу СаьIид-Салихьна а, цуьнан 
вежаршна а тIера мах бала таро йоцуш меттигаш а йогIуш хилла-
чух тера ду. Шен ма-хуьллу дешар чекхдаккха гIиртина СаьIид-
Салихь, амма гIуллакх ца хилла. 1915-1916 дешаран шеран  
IV четвертехь дешарх юкъахваьккхина иза. Реальни училищехь 
1916 шеран 25 майхь дIаехьначу педагогически кхеташонан про-
токол тIехь дешарна тIера мах дIацабаларна («за невзнос платы 

за учение») Бадуев СаьIид дIаваккхаран хьокъехь сацам бу. Де-
шаран шо чекхдала цхьа бутт бен ца биснера хинволу яздархо 
реальни училищера дIавоккхуш, оцу шарахь йолийна класс чек-
хъяккхалц а ца витина.

СаьIид-Салихь шайн доьзалехь баккхийчарах вара, цун-
на тIехь дара кегийчеран тергояр. Иза балха вахна. Болх барца 
цхьаьна дIадаьхьна цо, ша доьшуш, шен хаарш тIедузар. 1922 ша- 
рахь Владикавказехь кооперативни курсаш чекхъяьхна Баду-
евс. Цул тIаьхьа цхьана муьрехь товароведан болх бина. Амма 
цуьнан шовкъ йолуш болх ца хилла иза, цуьнан дог ца летара 
оцу гIуллакхех. С. Бадуевн ойла кхечахьа гIиртина. Шен къоман 
культура кхиорехь, йоза-дешар даржорехь, халкъ Iилманан сер-
лонга доккхучу балха тIехь дакъалацар дара С. Бадуевна лууш 
дерг. Шен Iалашо кхочушъярхьама хьехархойн курсашка деша 
вахна иза. Уьш чекх а яьхна, хьехархочун болх бина цо. Шко-
лехь берашна хьехарца цхьаьна, баккхийчарна йоза-дешар а 
Iамадора СаьIид-Салихьа. 

Ша-тайпанчу эвсараллица хилла Бадуев СаьIид-Салихьа 
исбаьхьаллин литературе вогIуш бина некъ а, литературехь цо 
бина болх а.

Хьехархочун болх беш волуш, цо лерина Iамайо халкъан 
барта кхолларалла, дIаяздо иллеш, эшарш, забаре хабарш. 
Халкъан ойланах кхиа гIерта Бадуев. КIорггера пайда оьцуш 
йоьшу цо оьрсийн а, дуьненан кхечу къаьмнийн а яздархойн 
произведенеш. Бадуев СаьIида шена хьалха хIоттийнера ис-
баьхьаллин дешан говзалла караерзоран Iалашо. 20-гIа шераш 
юккъе даханчу хенахь язйина цо шен дуьххьарлера произведе-
неш. 1925 – 1926 шерашкахь «Серло» газета тIехь зорбатухуш 
арайийлина хIетахь цо язйина стихотворенеш а, кегийра дий-
царш а. Волалуш волчу яздархочо шен коьрта Iалашо лорура 
къоман оьзда ламасташ чIагIдеш, вочуьнца къийсам латтош 
керла дахар дIахIотторехьа болчу къийсамехь исбаьхьаллин 
дашца дакъалацар. Бадуев СаьIид-Салихьан дуьххьарлера про-
изведенеш а, ерриг цуьнан кхолларалла а и Iалашо кхочушъяре 
хьажийна ю. Яздархочо шен произведенеш зорбанехь арахоь-

цуш, Бадуев СаьIид олий, йоцца язйина шен цIе. Цундела ли-
тературехь Бадуев СаьIид аьлла, дIаяхна яздархочун цIе.

Iаламат сиха кхиина яздархочун кхоллараллин корматалла. 
20-гIа шераш юккъе даханчул тIаьхьа яздан волавеллачу Баду-
евс, 1928–1929 шерашкахь язйина идейни чулацамца а, исбаь-
хьаллин говзаллица а кхоччуш кхиина а йолуш, шен тоьллачарах 
йолу произведенеш («ЦIеран арц», «Бешто»). Иштта сиха яз-
дархочун корматалла кхиаран бахьана дара коьрта долчу декъа-
на цо Iаламат говза халкъан барта кхоллараллех пайда оьцуш 
хилар, оьрсийн а, кхечу къаьмнийн литературех иза Iемаш хи-
лар а. Лаккхара исбаьхьалла шайца йолу вайнехан барта кхол-
лараллин произведенеш Бадуевн кхоллараллин хьоста хилира. 
Нохчийн фольклоро яздархочун исбаьхьаллин говзалла кхио-
рал совнаха, гIо дора халкъан ойланех, сатийсамех кхиа. Баду-
евн исбаьхьаллин кхоллараллин орамаш вайнехан фольклорах 
схьадогIуш дара. Оьрсийн а, кхечу къаьмнийн а литературех 
пайдаэцаро яздархочун исбаьхьаллин говзалла лакхайоккхура. 
Цу тайпана яра Бадуевн исбаьхьаллин кхолларалла йолаяларан 
а, кхиаран а цхьайолу башхаллаш.

Яздархочун дуьххьарлерчу произведенех ю цуьнан «Ма-
цалла» цIе йолу повесть. Къехойн, хьолахойн вовшашца хил-
ла юкъаметтигаш гайтина автора шен дуьххьарлерчу повесть 
тIехь. Къона доьзал – ТIелиб, ХIижан – хало ловш ду, мацаллла 
ю цаьргахь, кхечу къехошкахь а санна. Ялта къийдаларх пайда а 
оьцуш, шайн хьелаш алсамдохуш бу таронаш йолу нах. Мацал-
ла токхуш болчу къехошна кIеззиг ялтех хIума а лой, церан 
тIаьххьара говр а, бежана а шайн дола доккху хьолахоша. Иштта 
шен бахам стамбеш ву повесть тIера Мухтар а.

Бадуевс повестан персонажийн васташ дукха шуьйра ца 
гайтинехь а, церан амалш, психологи билгалъяккхарна тIе лер-
рина тидам бахийтина. ДогцIена, мерза безам бу ТIелибан, 
ХIижанан берг. Мел яккхий халонаш тIехIиттарх, мацалла 
шаьш кIелдисарх, лах ца ло цу шиннан вовшашка йолу ойла, 
вовшийн ларар. Къинхетаме, догдика адамаш ду уьш, тешаме, 
хьанал бу церан безам. ХIижан шена везачунна муьтIахь а, шен 

безам ларбийр болуш а хилар къеггина билгалдолу цо хьолахо-
чун Мухтаран лаамна дуьхьало ярца. Хьолах ца бухку цо шен 
безам. Мацалло гIелйина йолу ХIижан бахамах юьззина йолчу 
кертара йоду, сихха ТIелибана тIекхача.

Мухтара лелочу гIуллакхаша цуьнан ямарт ойла, хьарам-
лонаш, нахана иза зуламе хилар гучудоккху. Персонажийн дог-
ойла, церан лехамаш гайтарца яздархочо кхуллу къеггина шайн 
социальни юьхь йолу васташ.

«Мацалла» цIе йолчу повесто − яздархочун дуьххьарлер-
чу йоккхачу эпически произведенино дарехь хаийтира Бадуев 
кIорггера кхолларалла йолуш яздархо хилар. Оцу повестехь 
хаалуш яра, тIаьхьо къаьсташ билгалъевлла Бадуевн кхолларал-
лин хотIан коьрта башхаллаш.

20-гIа шераш чекхдовлучу муьрехь Бадуев СаьIида язйина 
кIорггера идейно-исбаьхьаллин чулацам болу произведенеш. 
Царна юкъахь ю «ЦIеран арц», «Бешто» цIераш йолу повесташ 
а, «Iимран», «ГIу» боху дийцарш, «МаргIала синтар» цIе йолу 
стихотворени, 1930 шарахь зорбанера араяьлла «ПетIамат» цIе 
йолу чекхъяккхаза йисина роман, кхийолу произведенеш а.

«ЦIеран арц» повестах лаьцна Мамакаев Мохьмада яздо: 
«Нажаев Ахьмада а, Дудаев Iабдис а, Сальмурзаев Мохьмада 
а язйина вайн маттахь исбаьхьаллин литературех хIумнаш цул 
хьалха а ешнера аса, амма исбаьхьаллин бакъйолу литература 
вайн маттахь а юйла «ЦIеран арц» айса ешчахь хиира суна. Иза 
ешчахь кхийтира со вайн къоман хIетахь кога яха гIерташ йолчу 
исбаьхьаллин литературехь керла аз кхиъна ца Iаш, вайн къоман 
воккха яздархо кхуьуш хиларх».

20-гIа шераш чекхдовлуш ша язйина цхьайолу произведе-
неш Бадуевс, гул а йина, арахийцира «Хабарш, иллеш, поэмаш» 
цIе йолчу книги тIехь.

Бадуев СаьIида масех произведени язйина, «Iадаташ» аьлла, 
цIе а тиллина. Уьш зорбанера араевлла 1930 шарахь. Шина 
книгех лаьтташ ю «Iадаташ» цIе йолу произведенеш. Хьалхар-
чу книги тIехь ду «Iадат», «Олдам», «Баудди», «Зайнап», «ГIу» 
дийцарш, шолгIачунна тIехь «Бешто» повесть, «Бекхам» цIе 
йолу дийцар ду.

Ира чулацам болчу оцу произведенешца автора гойту нох-
чийн къоман дахаран тайп-тайпана агIонаш. «Iадат», «Олдам», 
«Баудди», «ГIу» дийцарийн турпалхой къоман гIиллакхаш лар-
деш мел яккхий а халонаш лан кийча бу. Бакъ буй и турпалхой? 
Нийса дуй цара лелийнарш? Иштта хаттарш хIиттадо яздархочо 
шен произведенешца.

ЧIиръекхаран Iадат гайтина яздархочо «Бекхам», «Зайнап» 
цIерш йолчу дийцаршкахь.

1930 шарахь зорбанера араяьлла Бадуевн «ПетIамат» цIе 
йолу роман (1-ра дакъа). Иза нохчийн литературехь дуьххьарле-
ра роман яра. Шуьйра чулацам болу роман язъян Iалашо йолуш 
хилла яздархо, амма иза чекхъяккха доьгIна ца хиллера цунна.

Бадуев СаьIидан  исбаьхьаллин хотIан башхаллаш къегги-
на гучуйовлу «Бешто», «ЦIеран арц» повесташкахь. «Бешто», 
шен бараме диллича, йоккха повесть яц, амма цуьнан чулацам 
хьалхалерчу дахаран кIорггера сурт хIоттош бу. Яздархочо ша 
билгал ма даккхара, дукха лерина хIоттийна ю повестан ком-
позици а, сюжет а. Йоьшуш волчунна произведенин чулацам 
алссам тIеIаьткъачу кепара нисбина автора цуьнан дIахIоттам.  

БерхIитта декъе екъна ю повесть. Иза дIайолало Iаламат 
халчухIоьттина, кешнийн кертахь цкъа цхьана борза тIе хIуттуш, 
тIаккха вукху борза тIе хIуттуш, шен бала балхош лела, кхетам-
чохь ву я тиларчу вахана хаа хала долчу хьоле вирзина волу 
Бешто гайтарца. Йоьшуш волчунна чIогIа Iаьткъаш сурт ду иза. 
Стен халчухIоттийна техьа Бешто? ХIун ду-техьа стаг сел халчу 
Iазапе вуллуш, цуьнга кхаьчнарг? Мича балано кагвина-техьа 
гIеметта хIоьттина волу къонаха, олий, ерриге ойла повесть 
тIехь хиндолчунна тIейоьрзу. ТIаккха схьадаржадо яздархочо 
Бешто халчухIоттийна долу гIуллакхаш.

Повесть тIерачу хиламийн чаккхе ю автора иза дIайолалуш 
гайтинарг. Цу тайпана, хьалхарчу декъа тIехь дешархочун 
берриге тидам произведени тIехь хиндолчу гIуллакхашна тIе 
а хьовзабой, кхидIа, шолгIачу декъа тIехь дуьйна, произведе-
нин чулацамехь долу гIуллакхаш шаьш хиллачу рогIехь схьа-
гойту.

Повестан дакъош кегий ду, амма царах хIоранна тIехь а 
къастош долчу гIуллакхийн кхочушхилла долу сурт хIоттийна. 
Иштта, кIеззиг меттиг дIалоцуш долчу повестан шолгIачу декъа 
тIехь вайна довзуьйту Бештой, РакаIаттий, церан хьал-дахар, 
къен хIусам. Юьртан йистехь лаьтташ дара БештогIеран «лоха 
мокха цIенош, доккхаха долчу цIа чохь, мокхачу цIенкъарчу 
истанга тIехь, мотт а биллина, цомгаш Iуьллуш Бештон нана 
РакаIат яра». Шаьшшиъ бен, кхин доьзалхо а, кхин да а воцуш 
цхьа ши стаг ду и шиъ.

Бештона езаелла хьалдолчу нехан йоI Бусана. Кхо шо а ду 
иза Бусанина тIехьийзаш волу. Бусанина Бешто а веза. Амма 
наха дуьйцу: «Бусанас Бешто лево, иза цуьнга йогIур яц», − 
бохуш. Цундела цамгаро лаьцна Iуьллучу РакаIата сагатдо, цо 
боху шен кIанте: «Нагахь йогIур йолуш елахь, и ялаяй а, кхин 
ялаяй а, сан бIаьрг хьоьжуш боллушехьа, цхьа зуда ялаехьа. 
Хьан да дIаиккхичхьана кхин дика суна дайна а дацара. ХIинца 
со ялале, хьо вайн цIен тIе воьрзуш гайтахьа суна».

Нанна муьтIахь ша хиларе терра, РакаIатан лаам кхочуш а 
беш, Бусаница дерг къастор ду ша олий, сацадо Бештос. Кху-
захь дIадуьйлалуш ду повестан коьрта сюжетан зIе шайх лаьт-
таш йолу гIуллакхаш.

«Бештон» сюжет, озийна пха санна, юлаелла ю, цхьана а 
меттехь малъялар доцуш. Повестан хиламаш шайн кхиарехь гай-
тина бу. Произведени тIера хиламаш иштта хаддаза кхуьуш гайтар 
бахьана долуш, яздархочун таро хилла шен турпалхоша кхочуш-
деш долу гIуллакхаш дуьззина гайта а, оцу гIуллаккхашкахула 
церан амалш ма-ярра гучуяха а.

Повестан сюжет кхиар керла персонажаш, керла хиламаш 
юкъабалор хилла ца Iаш, персонажийн дог-ойла, амалш, сатий-
самаш − ерриг а церан чухале лерина гучуяккхар а ду.

Бадуевс сюжет кхоллар ша-тайпа къастамаш болуш ду. 
Масала, цо шен турпалхой Iаламат халчу киртиг тIе хIиттабо, 
тIаккха оцу чолхечу хьелашкахь цара лелочуьнца схьагойту це-
ран амалш. Иштта ю яздархочун дукхахйолчу произведенийн 
сюжеташ (дагалоцур вай «ГIу», «ПетIамат», «Баудди», «Пхи туь-

ма», дуккха а кхиерш а). Цкъацкъа турпалхочунна тIехIуьттуш 
долу хала гIуллакхаш цхьаъ хилла а ца Iа, уьш масех нисло.

Иштта ю «Бешто» повестан сюжет а. БештогIеран уьйтIа 
а лилхина, Бусанин наха дов доккху. Хьасана, бе а бехк боцуш, 
«Бештона коьртах шаьлта туьйхира. Бешто сов чIогIа бIагор беа-
на, хьаьвзаш го а боккхуш, шайн уча аркъал вуьйжира». Чов цIан 
а йина дIайихкича, жимма меттавеана Бешто, цомгуш Iуьллучу 
шен нанна тIевахара, амма «вуьшта а, цамгаро чIогIа ницкъ бина 
кIелйисина йолу РакаIат, шен кIантана, цIеххьана кхайкхина ара 
а ваьккхина, чевнаш яр ла а ца дела», елла хиллера. Бешто холчу 
хIоьттира: «Баба!... баба!.. — аьлла, Бешто, шен корта а лоцуш, 
РакаIатана улло вуьйжира. ТIаккха, хьала а айавелла, шен ненан 
юьхь тIе куьг а хьоькхуш, кхо юха а элира: Баба!.. баба!.. ахь хIун 
дин?.. баба! ахь хIун дин? — кхуьнан бIаьргех мела хи хьаьди-
ра, ненан са даларо кхунна шена коьртах хилла чов йицйинера, 
хIара, цунна улло а воьжна, воьлхуш Iуьллура».

Дукха хан ялале иштта халчухIоьттина шен нанна юххехь 
Iачу Бештона дагатесира, Бусана яло баханчу накъосташна ша 
бахьанехь цхьа бохам хила там бара аьлла. ТIаккха иза, царна 
тIаьхьа ваха лерина, нуьйр а кечйина, божли чу вахара говр ара-
яккха, амма Бештона белла Iуьллуш карийра шена дукха безаш 
хилла дин. Цунна «Iаьржа бIагор беара, и сурт гича», «ша цхьаъ 
бен кхин са долу дегI доцчу божал чохь цхьаннах а ийза а ца 
луш, велха волавелира, чохь елла Iуьллучу шен нанна а, белла 
Iуьллучу кху шен динна а».

Бештона тIехIуьттуш йолу халонаш цу тIехь а кхача ца ло. 
Яздархочо кхин дIа а кIаргдо шен турпалхочун амал таллар.

Шайн дас Бусана жа долчу Мусига маре лур ю аьлла, делла 
дош лардеш, Бусана шена везачу Бештога ца яхийта арабевлла-
чу цуьнан вежарех цхьаннан, Вахьидан, карах Бусана ле. Иза 
яло ваханчу Бетас, Бештона хилла лаьтта бохамаш а ца хууш, 
схьадийцира кхуьнга Бусанех хилларг. «Бусана ели-кх Вахьидан 
карах, – цо аьлча, и дешнаш шена хеззашехь, Бештос, буьйда-
чу дошо дагийча санна, шен даг тIе куьг диллира: цуьнан бага, 
цхьаъ ала воллуш санна, гIаьттинчохь йисира; иза шершшина 

утармица охьавахара». Жимма хан яьлча меттавеанчу Бештона 
Бетех бехк хийтира: «Бета! Хьох эхь хета суна, Бусана йийна 
аьлча, и ла а ца делла, са даьлча санна, со охьавожарна. Буса-
нин ялар ахь соьга хазийча, сан дегIе цхьа лазар иккхира, хIуъа 
хаьддехь а, сан кийрара цхьа хIума а хедира. Суна цкъа а дIа ца 
даьндолу ан хIоьттина, со цо талхор а ву. Со телхина ваьлла стаг 
ву. Атта-м ца хIоьттина хьуна суна и ан. ЛадогIалахь, Бета!.. 
Чохь елла Iуьллуш со вина сан нана ю; сайн велла ваша санна 
дукха безна сан дин а божли чохь белла Iуьллуш бу; сайн сил 
дукха езна Бусана а шен вешин карах елла Iуьллуш ю, –  аьллачу 
Бештон бIаьргех мела, даккхийра, горга хин тIадамаш луьста 
эга дуьйладелира».

Бешто декъаза стаг ву, цуьнан докъазалла иза къен хиларх 
йоллу. Бешто къен волу дела, ца йохуьйту цуьнга Бусана. Иза 
къен а, цхьалха а хиларо маршо ло ХьасангIарна цуьнан керта 
а лилхина, Бештона етта а, шайна луъург цунна тIехь кхолла а.

Юьртахойн юкъаметтигаш къеггина гайтархьама, чекхвоху 
Бадуевс шен турпалхо оццул чIогIачу халонех. Сел ира сюжет 
авторна оьшу шен персонажех дерг ма-хуьллу дика хаа, церан 
амалш ма-ярра гучуяха, церан ойланийн кIоргене кхача.

«ЦIеран арц», Бадуевн дукхахйолу произведенеш а санна, 
шен чулацамехь долу гIуллакхаш сиха кхуьуш а, ира сюжет йо-
луш а ю. Персонажийн васташ хIоранна а шен къастамаш болуш 
а, повестан маьIна кхочушдарехь хIор васт а шен билггалйолу 
меттиг дIалоцуш а ду. «ЦIеран арц» повестан турпалхойн (Хон-
мурд, Бану, Залуба)  гIиллакх-оьздангалла гучуйолу яккхий хало-
наш царна тIехIуьттуш, оцу халонех уьш шайн оьздангаллех ца 
бухуш чекхбовлар гайтарца. Хонмурд а, цуьнан доьзалш а къоман 
ламаст лоруш бу, хьаша-да тIеэцар, гIийлачунна гIодар, къинхета-
ме хилар церан дагца ду. Хонмурдан кхетамо  тIе а ца дуьту, меца 
ву ша аьлла, чувеана стаг сискал ца луш дIавахийтар, цундела 
боху цо, обаргаш схьабийца бохуш ша холчу хIоттийча: «Суна-м 
ца хаьий царах хIумма а, ша айса, цара меца ду шаьш аьлча, 
вай мостагIчуна а лун сискал ялар доцург!» Кхузахь яздархочо, 
дуьхь-дуьхьал йоккхуш, говза схьагайтина Хонмурдан къинхета-

мен дог-ойлий, Кулдевичан акхарой хьесапехь йолу къизаллий. 
Кулдевичана тIехьа лаьтташ харц Iедал ду, оцу Iедалан лехамаш-
ца цхьаьна йогIуш ю цуьнан къизалла. Цундела мега Кулдевича-
на цхьа а бехк боцуш волу Хонмурд йиттина мелчу цIийх вуза а, 
цул тIаьхьа, итт шо хан а тоьхна, Сибрех вахийта а.

Амма Кулдевича Хонмурд Сибрех вахийтар Хонмурдана 
тIехь цо толам баккхар дац. ХIунда аьлча, повесть йоьшуш дол-
чу вайна гергахь, шен адамаллица, цIенчу дог-ойланца тоьлларг 
Хонмурд ву. Исбаьхьаллин произведени тIехь тIаьххьар а то-
лам боккхург ницкъ бац, амма сийлахьниг ду. Ткъа Кулдеви-
чан вастаца сийлахьчух цхьа зирх а бац, цо лелош долу дерриге 
гIуллакхаш иза сийсаза веш ду, цундела, вайна гергахь иза эшна 
ву, вайн даго и эшар къобал деш тIе а оьцу. Кулдевич лах мел 
лун а, вайн бIаьргашкахь Хонмурд лакха волу. Иза лакха вок-
кхург цуьнан деган-дикалла, нахана гIуллакх дар бахьана долуш 
цо хало лар ду. Ткъа ницкъ, муьлхха а ницкъ иза белахь а, ада-
ман ойлано бакъ ца бо, сийлахьниг чIагIдеш бацахь.

Бадуевс шен произведенешкахь вочунна дуьхьал къийсам 
латтабо и вониг тIаьхь-тIаьхьа алсамдаларца, цунах нахана 
долу зулам хаддаза дебаш гайтарца. Ткъа произведени тIехь во-
ниг шеца долу персонаж а цу тайпана нахана шегара довлуш 
долу вонаш тIаьхь-тIаьхьа совдохуш хуьлу, цо тIаьхьа деш долу 
вон хьалхарчул дуккха а зуламе а хуьлу. Иштта ю «ЦIеран арц» 
повестан персонажаш а: Кулдевич, Мирзий зуламаш деш кхочу 
шаьшшиннийн уггара а доккхачу зуламна тIе.

Бадуевс Кулдевичан вочу амалех лаьцна дукха дестийна 
дуьйцу. Вониг дестийна гайтаро, иза Iорадоккхуш, дешархочун 
ойла цунна дуьхьал йоккху. Бадуевс шен произведенешкахь 
хIума дестийна гайтар иза сийсаздар, цунна дуьхьал къийсам 
латтор ду, иза эшийна дIадаккха дезаш хилар чIагIдар ду. ХIума 
исбаьхьаллица дестийна гайтар Бадуевн кхоллараллин хотIан 
башхалла ю. Яздархочо ша дуьхьал къийсам латтош долу хIума 
эша а дой, дIадоккху иза дестийна гайтарца. Шен дукхахйолчу 
произведенешкахь Iаламат говза пайдаоьцу Бадуевс оцу исбаь-
хьаллин гIирсах.  

Алссам ю Бадуев СаьIидан исбаьхьаллин произведенеш. 
1933 шарахь араяьлла цуьнан «Колхозан иллеш» цIе йолу сти-
хотворенийн книга, цо язйина «Партизанаш», «Тоьур ду», «Ши 
малх», «Къайле», «Дато хIайкал» боху поэмаш, «Керла нах», 
«Тхан хьехархо Максим Горький», «Тракторхо Жуьнид» цIерш 
йолу очеркаш, ткъех гергга драматургин произведенеш. 

Бадуев СаьIида боккхачу лаамца язйора берашна лерина 
произведенеш а. 1934-чу шарахь зорбанера араяьлла «Берашна 
совгIат» цIе йолу книга. Бос болу суьрташ а долуш, хаза кечйина 
книга яра иза. Цу тIехь автора бераш кхета долчу кепехь язйин-
чу стихашкахь дуьйцура паровозах, тракторх, кеманах, дирижа-
блах, цу хенахьлерчу техникехь керла хиллачу кхечу хIуманех а 
лаьцна. Масала, хазчу басаршца диллинчу хIордакеман суьрта 
кIел язйина иштта стихаш яра: «Жамалдис дийцира  Кира лело 
кема. Цо цу тIе, бахара, Тарлур яра рема».

Школашна оьшу дешаран книгаш, кIезиг йоза хуучу бак-
кхийчарна лерина книгаш язйина Бадуев СаьIида. Царах ю «Бел-
хан жайна», «Юрт социализме» цIерш йолу дешаран книгаш.

Цу тайпана шуьйра бу Бадуев СаьIидан кхоллараллин чула-
цам. Литературин ерриг жанрашкахь язйина цо. Роман, повесташ, 
поэмаш, дийцарш, очеркаш, пьесаш, стихотворенеш, публици-
стикин статьяш ю нохчийн литературин бухбиллархочун кхол-
лараллехь. Бадуев СаьIидан произведенеш, муьлххачу а кхечу 
яздархочун произведенеш а санна, шайн мехаллица цхьабоса яц. 
Тайп-тайпана ю церан чулацаман а, исбаьхьаллин а башхаллаш. 
Дикаллица къаьста Бадуевн проза, вон яц драматурги а. Поэтиче-
ски произведенешна юкъахь а ю шайна тIе тидам бахийта хьакъ 
ерш. Масала, шех схьадолучу маьIница тахана а мехала ю «Лам» 
цIе йолу стихотворени. Iаламан исбаьхьаллех лаьцна ю и сти-
хотворени, амма Iаламан исбаьхьалла гайтина ца Iа поэт, Iалам 
лардан дезаш хилар, Iалашдан дезаш хилар чIагIдо стихотворени 
тIехь. Дукха ниIматаш долуш, хазнех дуьзна, исбаьхьа ду Iалам, 
амма цуьнан исбаьхьалла экама ю, иза кхоьру, къаьхка, шаьш гов-
за ду, шаьш Iалам тодийр ду, алссам пайдехьа хуьлчу кепара хуьй-
цура ду аьлла, адамаш тохаделча, ламано 

  Говзаллех ша кхоьруш, 
  Гонахара гIо доьху.
Iаламехь дерриг а дика ду, ша хила ма-деззара ду, хийцина 

тода дезаш хIумма а дац. Iаламе ца лало шена тIекхийдар, хийца-
маш бан гIертар. Iаламера ниIматаш иза талха ца деш, цунна зе 
ца деш схьаэца деза. Керлачу говзаллица Iалам хуьйцуш, цунах 
пайдаоьцур бу аьлла, «говзанча, карахь лом ловзош» араваьлча, 
цунна дуьхьал довлу дерриге Iаламаташ: шовданаш, хьаннаш, 
акхарой, сийна стигланаш, мархаш, догIа, Iаннаш, дохк, юькъа 
хотеш. Амма хIетте а, ойла а йина, собаре а хилла, юха яла да-
гахь яц «керла говзалла». Майра ю иза Iаламца. Иза тешна ю 
шен хаарех, шен ницкъах. Шен таронаш хета цунна Iалам кара-
дерзо, иза ломах а тасало. 

  … керлачу говзалло
  Собар ца до,
  Керла говзалла
  Цу кхерамех ца кхоьру,
  Вайн говза говзалла
  Цунах тасаяла ю тIера!
«Керлачу говзаллица» Iалам карадерзадо бохуш, «вайн гов-

за говзалла цунах тасаелча», гонахарчу Iаламна зе деш хилар, 
цунна бохам бахьаш хилар гучудолу стихотворени тIехь. 

Оцу стихотворенина дуьххьара зорбатоьхначу хенахь, 
дIадахнчу бIешеран 30-чу шерашкахь, цуьнан маьIна мухха деш 
хиллехь а, башха исбаьхьаллица кхелина иза яцахь а, тахана 
къеггина гуш ду Бадуев СаьIидан «Лам» стихотворени Iаламна 
зе цадаран, иза лардаран, Iалашдан дезаран ойла йойтуш хилар.

30-гIа шераш дуьйлалучу муьрехь Бадуев СаьIида юххера 
уьйр латтийна кхоллалуш йолчу Нохчийн драматически теа-
траца. Коьрта долчу декъана къоман театран репертуар Баду-
ев СаьIидан произведенех  лаьтташ хилла. Оцу хенахь театрехь 
болх беш хиллачу Саидов Билалас шен дагалецамашкахь яздо: 
«Тхо хIетахь 1931-34-чуй, цул тIаьххьарчуй шерашкахь хIор 
бIаьста а, гурахь а Нохчийчуьра массо а бохург санна ярташка-
хула чекхдовлура спектаклаш, концерташ хIиттош. ХIор тхаьш 

ара моссаза довлу, оха Бадуевс язйина керла пьеса – спектакль 
хьора. Уьш яра «Дайн Iедал», «Марха досту де», «Большеви-
кийн хьалхара бIаьсте», «Политотдел», «Ламанаш хийцало», 
«Дашо Iам», «ЦаIебийна зуда ялор», «ЦIен гIап», иштта дIа 
кхин а. Районашка тхо доьлхучу хенахь СаьIид, гуттар бохург 
санна, тхоьца цхьаьна хуьлура... СаьIида бIо ца къажабора тхан 
гIоьнча хилла, тхуна юххе вала. Тхо дIадоьлхуш новкъахь а, да-
хана цига дIакхаьчча а, меттигерчу хьелашка хьожжий, цо шен 
пьеса кIезиг-дукха хуьйций тойора, оха цу сохьта и хийцамаш 
сцени тIехь дIахIиттабора».

Къоначу театран балха тIехь жигара дакъалаьцна ца Iаш, 
ша гоьваьлла драматург хиларе терра, театрана башха репер-
туар латтийна ца Iаш, къоман театран исбаьхьаллин куьйгалхо 
вара СаьIид бохуш, дуьйцу 30-чу шерашкахь Нохч-ГIалгIайн 
драматически театрехь болх биначара. Нохчийчохь а, респу-
бликал арахьа а дика бевзаш болчу артисташа шаьш дуьххьара 
театре даьхкинчу муьрехь актерийн болх шайна безабаларехь а, 
цул тIаьхьа шайн корматалла кхиарехь а Бадуевс шайна динчу 
гIоьнан лаккхара мах хадабо.

Цу тайпана, Бадуев СаьIидан цIе Нохч-ГIалгIайн драмати-
чески театрах дIакъасталур йоцуш йозаелла ю. Алссам драмати-
чески произведенеш язйина Бадуевс, иттех шарахь цо кхоьллина 
лаккхара идейни а, исбаьхьаллин а мехалалла йолу ткъех гергга 
пьеса. Яздархочун кхийолу произведенеш а санна, шуьйра тема-
тика йолуш ю цуьнан драматурги а. Юьртабахам керлачу тIегIане 
баккхарехьа ахархоша латтийна къийсам гойту драматурго шен 
«Ламанаш хийцало», «Большевикаллица ялта дерехьа», «Поли-
тотдел», «Самаяьлла ячейка», «ЖаIуьнан доьзал» цIерш йолчу 
пьесаш тIехь. Шен заманан проблемаш хIиттош яра «Марха 
досту де», «ЦаIебийна зудаялор», «ПетIамат» боху пьесаш. «Тай-
мин Бийболт» цIе йолу пьеса нохчийн исторехь а, иллешкахь ву-
ьйцучу халкъан турпалхочух лаьцна язйина.

Нохчийн, гIалгIайн драматургехь белхалойн классан тема 
дуьххьара хIоттийнарг Бадуев СаьIид хилла. «Дашо Iам» цIе 
йолчу пьеси тIехь драматурго гайтина тайп-тайпана къаьмнех 

болчу нефтяникаша, йохьалле а буьйлуш, къинхьегаман тола-
маш бахарца Даймехкан хьал алсамдаккхар. Граждански тIеман 
хьокъехь ю автора историн бакъдолчунна тIехь язйина «ЦIен 
гIап» цIе йолу турпалаллин драма. Ерриг советски драматургехь 
тоьлашха лоруш хиллачу К. Треневн «Любовь Яровая», В. Ива-
новн «Бронепоезд 14-69», Б. Лавреневн «Разгром» цIерш йолчу 
произведенийн могIарехь Бадуевн «ЦIен гIап» пьеса лаьтташ 
хилар билгалдоккху цуьнан драматурги теллинчу литературо-
веда Айдаев ЮшаIа.

Пьеси тIера хиламаш билгалйолчу меттехь – Iалхан-
Юьртахь – кхочушхуьлуш бу. Коьрта долчу декъана пьесин чу-
лацаман бухехь берг Iалхан-Юьртахь Деникинан эскаршна дуь-
хьал бина цIеяххана болу тIом бу. Исторически бакъдолчуьнца 
цхьаьнадогIуш дара Бадуевс шен пьеси тIехь белхалоша а, ахар-
хоша а граждански тIамехь паргIатонехьа къийсам латтор  гойтуш 
долу суьрташ. Iаламат боккха кхиам хилира «ЦIен гIап» цIе йол-
чу драмин. Яздархойн Ерригсоюзни хьалхарчу съездехь вайнехан 
литературин хьокъехь ша динчу къамелехь Айсханов Шамсуддис 
билгалдаьккхира: «Нохч-ГIалгIайн керлачу актераша хIиттош С. 
Бадуевн «ЦIен гIап» цIе йолу пьеса а ю. И пьеса хIинцале Нохч-
ГIалгайн областан шерачу аренгарчу а, ламанца йолчу а ерриге  
ярташкахь хIиттийна а, колхозхоша чIогIа магийна а ю».

1933 шеран 25 июнехь арадаьллачу «Грозненский рабочий» 
газето яздора «ЦIен гIап» бохучу пьесех лаьцна: «Пьеса кхаа-деа 
сохьтехь лаьтта, цуьнан ейтта эпизод а, пхиъ дакъа а ду. Амма 
хьовсархойн зал оцу ерриге а хенахь тIехъюьззина хуьлу, ада-
маша дIалоцу массо маьIиг а, кораш а, неIсагIеш а, чуьра ара-
болу некъ а. Хьовсархой Бадуев СаьIидан «ЦIен гIап» цIе йолчу 
граждански тIеман хьокъехь нохчийн къинхьегаман ахархоша а, 
грозненски пролетариато а Шатиловн, Бичераховн, Чуликовн, 
Алиевн, кхечеран а кIайгвардейцийн бандашна дуьхьал герзашца 
латтийначу къийсаман хьокъехь йолчу пьесе хьовсуш бу.

Йоккхачу-АтагIахь областной слете гулбелла цIен партиза-
наш боккхачу тидамца хьаьвсира пьесе. Царах дукхаха йолчу 
эпизодашкахь шаьш дакъалаьцна цара. ГIойтIарчу партизански 

отрядан командир Хьату Давлиев, Йоккхачу-АтагIара Ноома 
Тукаев, Гикалос шена тIедехкина дуккха а къайлах гIуллакхаш 
кхочушдина волу Iалхан-Юьртарчу партизански отрядан коман-
дир ЧIаба Кагерманов, дуккха а кхиберш а. ХIинца уьш леррина 
хьоьжу юьртсоветан уьйтIарчу доккхачу рагIу кIелахь аннаш 
вовшах а тесна йинчу сцени тIе».

Къоман театран сцени тIехь, даим а шен кхиам а болуш, 
дуккха а шерашкахь лаьттира Бадуевн «ЦIен гIап». 1936 шарахь 
Нохч-ГIалгIайн драматически театр Белоруссехь гастролашкахь 
йолуш а, Москва къаьмнийн театрийн фестивале кхайкхича а, 
цуьнан репертуарехь Бадуевн кхоъ пьеса хилла: «ЦIен гIап», 
«ПетIамат», «ЦаIебийна зудаялор».

Иштта баккхий кхиамаш хилира драматурган дукхахйолчу 
произведенийн. Бадуевн «ПетIамат» цIе йолу пьеса а, «Бешто» 
цIе йолчу повесть тIехь хIоттийна пьеса а вайн заманахь а ю 
Нохчийн пачхьалкхан драматически театран репертуарехь.

Бадуевн цхьайолчу драматически произведенийн тексташ 
яйна, кароза ю. Иштта «ЦIен гIап» пьесин текст а, хьалхара ши 
сурт бен карийна дац.

Бадуев СаьIидан пьесаш нах шайга хьовсуш а, нахана езаш а 
яра. Драматурган произведенийн турпалхой, цуьнан пьесаш тIера 
хиламаш халкъан дахарера схьаэцна а, халкъана хьалха лаьтташ 
йолу Iалашонаш кхочушьяре хьажийна а бара. Цундела адамаш-
на оьшуш яра и пьесаш, резахуьлуш цара тIе а оьцура уьш.  

Лакхахь билгал ма-даккхара, Бадуевс исбаьхьаллин лите-
ратурехь баккхий кхиамаш бахаран бахьана дара коьрта дол-
чу декьана иза халкъан барта кхоллараллина тIетевжаш хилар, 
халкъан барта произведенех цо кхоллараллица пайдаэцар. Амма 
яздархочун исбаьхьаллин корматалла кхиарехь, цуьнан кхол-
лараллин хатI шардаларехь доккха маьIна дара Бадуев даим 
оьрсийн а, кхечу къаьмнийн а литературех Iемаш хиларан, цо 
хаддаза оьрсийн баккхийчу яздархошца доттагIаллин, кхолла-
раллин уьйраш латтош хиларан.

Бадуев СаьIидан цхьаьнакхетарш хилла А. М. Горькийца а, 
А.А. Фадеевца а.

Бадуевна Iаламат пайдехьа бара дуьненна а вевзаш волчу 
сийлахь-воккхачу яздархочун А. М. Горькийн хьехамаш. «Тхан 
хьехархо – Максим Горький» цIе йолчу шен исбаьхьаллин очер-
ка тIехь Бадуевс яздо пролетарски яздархочун кхолларалла, 
кхечу къаьмнашна санна, вайнахана а доккхачу маьIне хиларан 
хьокъехь а, шена цунах даьллачу беркатах лаьцна а. «Тхан хье-
хархо, тхан накъост Горький!» – боху Бадуевс. Горькийн «Песня 
о Соколе» нохчийн матте а яьккхина, шен очерка тIехь ялийнера 
яздархочо.

«Нохчийчоьнан драматургически литературехь тоьлаш-
ха йолу произведени – Бадуевн «ЦIен гIап» цIе йолу пьеса – 
Горькийн исбаьхьаллин тIеIаткъамца» язйина хилар билгал-
даьккхира 1936 шарахь Нохч-ГIалгIайн АССР-н яздархойн 
Союзан правленис.

Бадуевн доттагIалла дара А.С. Серафимовичца а. ЦIе ях-
хана волчу яздархочо гIо дора шен къоначу накъостана къоман 
дахар исбаьхьаллин кепехь талла, произведенешкахь кIорггера 
исбаьхьаллин суьрташ кхолла. 1929 шарахь ша Нохчийчу веана 
волуш А. Серафимовича яздархойн (къаьсттина нохчийн яздар-
хойн) тидам тIебахийтира шайн къоман дахар кIорггера талла 
дезаш хиларна. «Уьш Нохчийчоьнах къаьстина лелахь, церан 
гIуллакх ледара хир ду», – элира цо.

ГIарабевлла болчу оьрсийн поэташца Э. Г. Багрицкийца, 
В. А. Луговскойца, иштта дIа кхечаьрца а доттагIаллин уьйраш 
хилла Бадуевн. Баккхийчу яздархоша – исбаьхьаллин дешан 
говзанчаша гIо дина Бадуевна шен халкъан дахар керлачу ис-
баьхьаллин кепехь гайта, реализман некъаш тIехь чIагIвала.

Бадуев СаьIида шен агIора чIогIа хама бина оьрсийн яздар-
хойн, цунна дика хаьара йоккха идейно-эстетически мехалла 
йолу оьрсийн литература нохчийн къоман исбаьхьаллин литера-
тура кхиорехь доккха маьIна долуш хилар. 1932 шарахь Москвахь 
СССР-н яздархойн Союзан Оргкомитетан хьалхарчу пленумехь 
ша динчу къамелехь Бадуевс къеггина билгал а даьккхина иза.

Бадуев СаьIидан кхолларалла шен заманан Iалашонаш 
кхочушъеш, шен хенахьлерчу халкъан дахаран лехамашка хьа-

жийна яра. Адамийн дог-ойла, церан амалш, лехамаш дика, 
кIорггера гойтуш яра. Цундела хIинцалерчу дахарца цхьаьна 
йогIуш а ю цуьнан тоьлашха йолу произведенеш.

Яздархочун исбаьхьаллин корматалла зазадоккхуш, кхуьуш 
йолчу хенахь хедира цуьнан кхоллараллин некъ. Нохч-ГIалгIайн 
драматически театро 1938 шеран юьххьехь дIаболийнера 
«ПетIамат» драми тIехь спектакль хIотторан болх. Спектаклан 
режиссер волчу Батукаев ХIаронца цхьаьна театрехь репети-
цешкахь хаддаза хуьлуш вара Бадуев СаьIид. Премьера хIотто 
де тIекхочуш сихбинна боьдуш бара театро пьеси тIехь беш 
болу болх. Оцу хьокъехь хIин-хIинц тIаьхьа а Батукаев ХIарона 
дуьйцура: «Буса сахиллалц «ПетIамат» спектаклан прогон еш 
вара со, кхана хила езачу премьерина кечлуш. Сатосуш театрера 
аравелира, цIа а гIой тIера духар мукъана а хийца ас аьлла. Гена 
валале энкавэдешникашна тIеIоттавелира. Уьш, этIаеш, схьайо-
хуш бара «ПетIамат» спектаклан кестта премьера хиларан хаам 
беш йолу афишаш. Со царна оьгIазвахна чутасавелира: «Аш 
хIун до, йовсарш?! Уьш тхан театран афишаш ю, тхан кхана 
премьера ма ю», – аьлла. Буьрса схьахьаьжначу энкавэдешнико 
жоп делира: «Хир яц шун премьера кхана. Кхин Бадуев а хир 
вац цкъа а. Вели иза шен националистски-буржуазни зурманаш 
лекхна». Сан дог шелделира. Ткъа Iуьйранна ерриг Соьлжа-
ГIала зIуган бенах таръелла зийзаш яра, Бадуев СаьIид лаьцна 
дIавигна бохуш». 

Иштта, бе а бехк боцуш чу а воьллина, тIепаза вайина къо-
ман литературин классик Бадуев СаьIид 1943 шарахь кхелхина 
лоруш дара. ХIинца, къайлах лаьттина архиваш схьайиллича, 
билгалдаьлла и терахь нийса цахилар. Къайлах хиллачу доку-
менташа гойту Бадуев СаьIид 1938 шеран 14 февралехь чувоь-
ллинчохь кхелхина хилар. 

Яздархочун кхолларалла, цуьнан дерриге дахар халкъана 
дIаделла дара. «Бадуев СаьIид кабинетан яздархо вацара, иза 
наггахь а карор вацара стоьла тIехь яздеш Iаш, цуьнан белхан 
кабинет ерриге а Нохчийчоь яра», – яздина Мамакаев Мохьмада.

«Иза доккха похIма долуш, башхачу корматаллин стаг вара. 
Шен халкъан ирсехьа, и ирс сирла а, дуьззина а хилийтарехьа 
дIахьочу къийсамехь кIадо йоцуш а, майра а вара», – боху шен 
дагалецамашкахь Саидов Билалас.

«Шен произведенеш бахьана долуш нохчийн халкъан шега 
боккха безам бахийтира Бадуев СаьIида: зорбанера арайовллу-
шехь, нахана юкъаяьржара цуьнан книгаш, генарчу районашка-
ра а, лаьмнашкара а нохчий, цуьнан пьесаш профессиональни 
театро хIиттош хьовсархьама, леррина Соьлжа-ГIала оьхура. 
Нохчийн дешархочун исбаьхьаллин литературе безам бахийта-
рехь чот йоцуш доккха гIуллакх дира С. Бадуевн произведенеша. 
Иза лара веза нохчийн исбаьхьаллин литература а, драматурги 
а дуьххьара кхоьллинарг а, цуьнан дуьххьарлера бух-биллархо 
а», – баьхна Мамакаев Iаьрбис.      

Хан яларх шен мехалла лах ца лун Бадуев СаьIидан кхол-
ларалла вайнехан исбаьхьаллин литература кхоллаяларехь, 
кхиарехь доккхачу маьIна хилла ю. Яздархочун тоьлашха йолу 
произведенеш школехь, вузашкахь Iамош ю, цуьнан пьесаш 
нохчийн къоман театр кхоллаелчхьана хIинццалц схьа театран 
репертуарехь ю.

ГАДАЕВ МОХЬМАД-САЛАХЬ
(1909 – 1972)

ДIадаханчу бIешеран 30-чу ше-
рашкахь нохчийн литератури юкъа ве-
ана кхечарах тера доцуш, билггал шен  
исбаьхьаллин хатI долу, шен билггал 
мукъам болу поэт Гадаев Мохьмад-Са-
лахь. Яздан волавелла дукха хан ялале 

поэтан цIе шуьйра евзина литературехь. Цуьнан кхолларала та-
хана а уггар мехалчарах ю нохчийн поэзехь. 

Нохчийн поэт, прозаик Гадаев Мохьмад-Салахь вина 1909 ше- 
ран 10-чу декабрехь Нажин-Юьртан районерчу Чуьрча-Ирзехь 
ахархочун Гадин доьзалехь. Герггарчу хьесапехь 1924 шарахь 
ГадаевгIеран доьзал Гезлой-эвла кхелхина бахна. Оцу юьрта-
ра ворхIшеран школа чекхъяьккхинчул тIаьхьа, 1928чу шарахь 
Ростов-гIала рабфаке деша вахна иза. Цигахь кхиам-ца деш-
на. Рабфакехь доьшучу хенахь программица йогIучул совнаха  
дукха литература ешна Гадаев Мохьмад-Салахь.  ТIевирззина 
Iамийна философин а, космогонихула болу белхаш а. Цуьнан 
лерринчу тидамехь хилла немцойн философан И. Канта язйи-
на «Всеобщая естественная история и теория неба», францу-
зийн Iилманчин П. С. Лапласан «Трактат о небесной механике». 
ТIаьхьа Гадаев Мохьмад-Салахь ша а язбина астрономихула а, 
философихула болу белхаш. Рабфакехь яьккхина хан мехала 
хилла хинволчу яздархочунна. Литературех, искусствох, кхи-
долчу Iилманех гIеххьа хаарш кхолладелла цуьнан. Ростовехь 
дешна ваьлча, цIа а веана, цхьана муьрехь Аух-юьртахь (хIинца 
ДегIастанан республикера Новолак) школан директоран болх 
бина цо. Цул тIаьхьа Нажин-Юьртан райисполкоман жоьпал-
лин секретаран даржехь а лаьттина иза. ТIаккха Нажин-Юьртан 
райЗО-н (Районный земельный отдел) заведующи хIоттийна. 
И хан дагалоцуш, 1933-чу шеран 30-чу апрелехь хIинцалеран 

Замай-Юрт йилла шаьш дуьххьара бел йогIар безам хеташ кар-
ладоккху поэто цул тIаьхьа 32 шо даьлча  язйинчу шен «Замай-
Юрт» стихотворенехь. Оцу юьрте, юьртахошка йолчу йовхачу 
ойланашца язйина ю стихотворени.     

1930-чу шерийн шолгIачу эхехь Гадаев Мохьмад-Салахьан 
стихотворенеш арайийлина газетийн, журналийн агIонаш тIехь, 
тайп-тайпанчу юкъарчу сборникаш тIехь. 1938-чу шарахь цо 
язйина «Й-те» («Йисите») цIе йолу стихотворени поэтан кхолла-
раллехь хилла ца Iаш, ерриг нохчийн поэзин безаман лирикехь 
хIинца а тоьллачарах ю. Сийлахь-Боккха Даймехкан тIом бола-
белча цо язйина «Мехкан лоьмашка», «ДоттагIашка», кхийо-
лу а стихотворенеш хIетахьлерчу къоман поэзехь дикачарах 
яра. Поэтан цхьайолу стихотворенеш оьрсийн матте а яьхнера. 
Масала, «Герздалар» цIе йолу поэма, цIеяххана волчу оьрсийн 
поэта А. Тарковскийс гоч а йина, зорбатоьхна ю 1939 шарахь 
оьрсийн маттахь араяьллачу «Поэты Чечено-Ингушетии» цIе 
йолчу книги тIехь. Поэтан шен дуьххьарлера книга, «Стихаш» 
цIе а йолуш, араяьлла 1940 шарахь Соьлжа-ГIалахь. Оцу хенахь 
дIаэцна иза СССР-н яздархойн Союзе. ХIетахь  гоьваьллачу поэ-
тан Гадаев Мохьмад-Салахьан стихаш ерриг Нохч-ГIалгIайчохь 
евзаш хилла. 

ШовзткъалгIа шераш дуьйлалуш Нажин-Юьртан райо-
нера Соьлжа-ГIала Нохч-ГIалгIайн яздархойн Союзе литкон-
сультантан балха схьавалийна Гадаев Мохьмад-Салахь. ХIинца 
тIевирззина, боккхачу лаамца болх бо цо поэзехь а, прозехь а. 
Кхечу къаьмнийн яздархойн дуккха а произведенеш нохчийн 
матте яьхна цо. Мохьмад-Салахьа гочйинчу произведенеш юкъ-
ахь ю Пушкинан, Лермонтовн, Л.Толстойн, Некрасовн, Чеховн, 
Фадеевн, Исаковскийн, Асеевн, Ставскийн, Д.Бедныйн, С. Чи-
кованин, Дж. Джабаевн, кхечеран а произведенеш. Цо дакъало-
цу нохчийн школашна учебникаш хIиттош. Гадаев Мохьмад-
Салахьан кхолларалла теллинчара бахарехь оцу шерашкахь цо 
зорбане кечйина хилла шен алссам книгаш: «Довха дог», «Безаман 
лирика», «Попан дийцар», «Партизанаш», «ЧIир екхар, чIирхо 
витар» цIе йолу болх, «Кунта-Хьаьжа» пьесина кечдина йоза-

наш. Амма царах цхьа а зорбанехь араяла ца кхиира. Сталински 
таIзар лаьттинчу хенахь, 1944 шо долалуш нохчийн къам цхьана 
дийнахь дерриг хьаьккхина махкахдаьккхина. Гадаев Мохьмад-
Салахь Киргизи нисвелла. Цигахь цхьана кхачанан сурсатийн 
складан заведующи хIоттийна иза. Юьхьанца хийрачу махкахь 
гIело, цамгарш, мацалла токхуш болчу нохчашна складера про-
дукташ луш хилла Гадаев Мохьмад-Салахьа. Складана ревизи 
йича, кхачанан сурсаташ тIе ца тоьу, дайина аьлла, 10 шо хан 
тоьхна, чувоьллина иза. Ашхабадан, Чарджоун гIаланийн на-
бахтешкахь яьккхина цо чохь ваьллина хан. Набахтин халчу 
хьелашкахь а шен йозанаш ца дитина поэта, цо язйо стихаш, 
кхийолу произведенеш. Царах ю, масала, авторан дикачарах  
йолу лирически стихотворени «Мунаева Саибате». 1949 шарахь 
набахтехь  цамгар кхетта Мохьмад-Салахьана, иза хIинца а дар-
ба кароза йолу рак ю аьлла, лоьраша. ХIетахь язйина ю авторан 
весетан маьIна долу «ЦIен Берд» стихотворени 

  Iожалло Iехаво, оьций дIахьой,
  Ял йоцуш вирзинарг, лар йоцуш вов.
  Уьйрашна вицвелча, Далла а вицлой,
  Базло, бах, лахьти чохь упханан тхов.  

  Даим со хьегначу ЦIен-Берде гIой,
  Цуьнга бIаьрг тохалаш, аьтту хилахь.
  Цигахь диънера ас бераллин той,
  Цигахь лиънера сайн чурт а, дагахь.

  ГIеллой Iаш хетало безна и мохк,
  Малх хьуллуш бIаьрг тоьхча геннара дIа.
  Хьомсарчу ламанах хьерчаш Iен дохк,
  Гуш санна, вогIалой, вехха со Iа...

  Дог-мерза гул а лой, ЦIен-Берде гIой,
  Дегнийн хьу ясталаш бIаьста-гурахь.
  Сан метта бIаьрг тохий, сан бIаьрга гой,
  Сан берд аш хьасталаш, ганза со лахь.



87

  Цигахь диънера ас бераллин той,
  Цигахь лиънера сайн чурт а, дагахь.
  Пепнаш кIел тIулг богIий, гонаха берд хьой,
  Безамна бIарлагIа елаш цигахь.

Лаккхарчу поэзин билгалонаш ю оцу стихотворенехь. 
Делан кхолламца лоьрин прогноз нийса ца хиллера, 

Мохьмад-Салахь юхавирзира оцу цамгарх. Амнисти а яьлла, 
1953 шарахь лаьцначуьра мукъа валийтина иза. 

Шовзткъе уьтталгIачу шерийн шолгIачу эхехь Алма-Атахь 
арадолуш хиллачу «Къинхьегаман байракх» газета тIехь зорба-
тухура поэтан произведенеш. ХIетахь оцу газетан агIонаш тIехь 
зорбане евлира стихотворенеш: «РегIара поп», «Ши лаам», «Сур-
те (ХIумма а дац, елха хьо, испанхойн нана…»), «Стих», «Ботта-
Махьма», «Вон ма хила...», кхиерш а. Цаьргахула вевзира поэт 
хIетахьлерчу дешархошна. 1957 шарахь ша дукха сатийсинчу 
шен Даймахка, Нохчийчу, цIа вирзира Гадаев Мохьмад-Салахь. 
Иза боккхачу айамца болх бан волавелира. Яздархочунна тIехь 
даккхий декхарш лорура цо. Нохчийн яздархойн цхьана гуламехь 
ша динчу къамелехь Гадаев Мохьмад-Салахьа элира: «ХIинца 
вай вешан цIахь ду. Махках даьхна, даьржина лелаш хIуъа ле-
лийна хиллехь а, хIинца доллучунна тIехь вешан халкъана масал 
хилла дIахIитта декхар ду вай. Доккха жоьпалла ду яздархочунна 
тIехь. Цундела муьлххачу а ледарлонах, муьлхха а вониг шега-
ра даларх ларлуш хила веза яздархо. Сихвала мегар дац цхьана 
а хIуманна тIехь. Собар! Собар! Кхин цкъа а собар! – баьхна вай 
дайша. Иза цкъа а дицдан мегар дац».

Дегайовхонца, леррина,  болх бора Гадаев Мохьмад-Салахьа 
оцу муьрехь. Цо издательстве дIаяла кечйинера шен поэтиче-
ски сборник. «Ленинан некъ» газетан редакцехь а яра зорбане 
яха кечйина цуьнан стихаш. Астрономихула болу талламаш ле-
лош а вара иза. Амма царах цхьа а гIуллакх кхочуш ца хилира. 
Къинхетам боцчу кхолламо юкъахдаьккхира дерриг а. Гадаев 
Мохьмад-Салахь сиха амал йолуш стаг вара, цкъацкъа цунна 
шена а ца тоара собар, ойланал хьалха синхаамаш бовлар а нис-



88

лора. Гадаев Мохьмадан карах стаг велира. Тоьпаш туху кхиэл 
кхайкхира суьдо, амма нохчийн яздархойн союзан куьйгалхочо 
Арсанов СаьIид-Бейс дехарца, Гадаев Мохьмад нохчийн къоман 
гоьваьлла поэт хилар тидаме а эцна, лахдира таIзар, 20 шо хан 
тоьхна чувоьллира иза. ТIаьхьа 15 шаре ялийна и хан. Гадаев 
Мохьмад къера вара шегара даьллачунна, цо шена къинхетам ца 
боьхара, кхидIа ша мел яьккхинчу хенахь оцу бехко дагош дара 
цуьнан дог. Поэта Цуруев Шарипа Гадаев Мохьмадах лаьцна йол-
чу шен цхьана статья тIехь яздо: «Иза (Гадаев Мохьмад – А.А.) 
ша-шеца барт боьхна ваьхна стаг хилла аьлла, хета суна: цуь-
нан кIорггера хьекъал, доккха похIма, шуьйра хаарш бертахь ца 
хилла аьлла, хета цуьнан тIех сихачу, карзахечу амалца, цуьнан 
доьналлица, харц-ницкъана, кхерамна хьалха корта таIо цахаар-
ца. Иза хила а тарло цунна тIехIиттинчу бохамийн коьртачарах 
долу цхьа бахьана». 

Цу тайпана, юха а хедира поэтан ешархошна тIебогIу 
некъ. Нохчийн поэзин исбаьхьа цхьа агIо дIакъовлаелира. Ех-
хачу хенахь лаьттира  Гадаев Мохьмад-Салахьан произведенеш 
тIекхуьучу чIурашна ца евзаш. Бакъду, цуьнан произведенеш 
куьйга язъеш, къайллах кара-кара луш, лелаш яра поэзи езачар-
на юккъехь. Доккха гIуллакх дора Гадаев Мохьмад-Салахьан 
произведенеш йовзийтарехь Сулаев Мохьмада. Машинки тIехь 
зорба а тоьхна, поэтан тоьлла йолу стихотворенеш, ша башха 
гIара а ца волуш, дIасалора цо. Царна юкъахь яра «Даймахке 
сатийсар», «Дай баьхна латта», «РегIара поп», «ЦIен берд», 
«Гитаран аз»,  кхиерш а.  Сулейманов Ахьмада  а гIуллакх дора 
Гадаев Мохьмад-Салахьан кхолларалла йовзийтарехь, дечиг-
пондар тIаьхьа а балош чIогIа исбаьхьа олура цо «Даймахке 
сатийсар» стихотворени тIехь даьккхина илли. Поэтаца иза 
чохь воллуш а хаддаза уьйр йогIуш хиллачу Шайхиев Iалвадис 
Нажин-Юьртан районан газетан агIонаш тIехь Салахь Магоме-
дов цIарах зорбатоьхнера поэтан масех стихотворени. КхидIа 
зорбатохар сацийнера Салахь Магомедов псевдонимца Гадаев 
Мохьмад-Салахьан стихаш арахоьцуш хилар гучудаьлча. Ну-
радилов Ханпашин цIарах йолчу Нохч-ГIалгIайн драматиче-

ски театран спектакль юкъахь яра Гадаев Мохьмад-Салахьан 
«Бэлин йиш», кхечу спектакль юкъа дахийтинера «ЦIен берд» 
стихотворени тIехь даьккхина илли. Радиохула, автора  цIе а ца 
йоккхуш, цхьана муьрехь кест-кестта локхура «Бэлин йиш».

Оцу хьелаша гойту Гадаев Мохьмадан-Салахьан кхолла-
ралла мехала хилар, иза къомана оьшуш, халкъо шен лоруш 
поэт хилар. 

Гадаев Мохьмад-Салахь лаьцначуьра мукъавалийтина 
1972 шарахь. Цул тIаьхьа эха шарахь бен ца ваьхна иза. Гадаев 
Мохьмад-Салахь кхелхина 1972 шеран 22 декабрехь ша винчу 
юьртахь Чуьрч-Ирзехь. Кхин а ткъех шо даьлча бен зорбанехь 
ара ца евлира цуьнан произведенеш.

Гадаев Мохьмад-Салахьа хаьржинчу произведенийн (поэ-
зин, прозин) книга «Буьйсанан бере» араелира Соьлжа-ГIаларчу 
«Книга» издательствехь 1993 шарахь. Оцу книгина хьалхара дош 
а яздеш, иза зорбане кечйинера Шайхиев Iалвадиссий, Рашидов 
Шаидий. «Буьйсанан бере» книги юкъа яхнера поэтан тоьллача-
рах йолу 40 стихотворений, 7 поэмий, поэмийн дакъошший, 5 
кегийра а, чекхъялаза йисина а прозаически произведенешший. 
Уьш ю яздархочун кхоллараллех зорбанехь араевлла, тахана вай-
на евзаш йолу ерриге а произведенеш. Мехала ду цу тIехь прозин 
произведенеш хилар а. Уьш хьалха йовзаний а евзаш яцара. Цара 
гойту Гадаев Мохьмад-Салахь говза прозаик а хилар. Къаьсттина 
дика ю автобиографически повесть «Гуржи» а, нохчийн махках 
бахарх лаьцна йолу «Ирча сурташ» а. И произведенеш чекхйов-
лаза йиснехь а, ма-дарра альча, йолийна бен яцахь а, гуш ю церан 
исбаьхьалла.

«Буьйсанан бере» книга  схьаеллало «Даймахке сатийсар» 
стихотвореница. Гадаев Мохьмад-Салахьан кхоллараллехь 
хьовха, ерриг а къоман поэзехь а жовхIаран буьртиг лара ме-
гар долуш  ю и стихотворени. «Чурт санна, лаьтта со ГIум-Азин 
арахь» – цIеххьана тоьхна ткъес санна, кийра шело хьодуьйтуш 
долчу оцу вастаца дIайолийнчу стихотворени тIехь даймахке 
безам гIатторехь инзаре чIогIа ницкъ болу исбаьхьаллин сурт 
кхоьллина автора. 

  Чурт сана, лаьтта со                               
   ГIум-Азин арахь.                                  
  Тянь-Шанан лаьмнашка                                       
   бIаьрг тоьхча, кийрахь                            
  Генарчу Даймехкан                                                   
   сурт хIоттало,                                                   
  Малхбузе мел хьийжи,                                             
   дог Iийжадо.               

  Малх, буза бегийна,                               
   регIа лахбелча,                            
  Суьйре а, даш санна,                                    
   сайна язъелча,                                     
  Ойлане дарц   даьлла                                       
   со айавелча,                                
  Даймахка  вуссу со,                                           
   Язал Жалала.                                  

  Бераллехь хьийзинчу                                      
   даккъашка вуссий,                                      
  Ламанан арешка гIийла                                      
   бIаьрг кхуссий,                                         
  ХIиттинчу бIаьргаш чу                              
   сирла хиш  дуссий,                                   
  Даймахке хьоьжу со                                  
   Язал Жалала.                                        

  Тезетахь техкаш го                                          
   вайн бошмаш, хьаннаш,                             
  ГIайгIанех юьзна го                                      
   тогIенаш, Iаннаш,                                     
  Дайн кешнаш доьхначохь                                    
   упханийн аннаш                                  
  Хьулдан да воцуш го,                                       
   Язал Жалала.        
                                      
  Вай дина ярташ го                                          
   тишъелла, гIийла.                                    
  Го сирла шовданаш                                            
   дай боцуш мийла,                                    

  Вай хьомсар ков-керташ,                                  
   каш санна шийла,                                     
  Сов ирча  карайо,                                                  
   Язал Жалала.                                              

  ТIаккха со, дог духий,                                        
   аьрцнашка волу,                                 
  Iийжачу кийрара                                     
   мохь-цIогIа долу,
  Яьссачу тогIеша                                                      
   соьца мохь олу,                                      
  Iадавой воьрзу со,                                       
   Язал Жалала.                                                
                         
  Чурт санна лаьтта со                               
   ГIум-Азин арахь.                                  
  Тянь-Шанан лаьмнашка                                       
   бIаьрг тоьхча, кийрахь                            
  Генарчу Даймехкан                                                   
   сурт хIоттало,                                                   
  Малхбузе мел хьийжи,                                             
   дог Iийжадо.               

Нохчийн къам махках даьккхинчу хенахь эзарнийн ада-
мийн хилла дог-ойла гучуйолу цуьнца. Лаккхара исбаьхьал-
лин похIма долчу авторан юткъаеллачу ойлано, деган Iийжамо 
кхоьллина стихотворени ю иза, цундела лаккхара исбаьхьал-
лин ницкъ болуш, адамана Iаьткъаш ю. Шен дахарх ах хан 
Даймахках хаьдда, цунах хьоьгуш, цуьнга сатуьйсуш яьккхин-
чу поэтан ша-тайпа ира синхаамаш а, йовха дог-ойла а ю вин-
чу махке, дай баьхначу лаьтте. «Берахь бIаьрг биттина, Къона-
чохь хьиэшна, Къанвелча тIехдезна Къонахойн латта! Хьенан 
дог детталац Хьеречу наха Хьарам куьйг кховдийча, Хьанал-
ниг датта?» – боху цо «Дай баьхна латта» стихотворенехь. 
«Хьарам куьг» долчу «хьеречу нахах» мохк Iалашбаран ойла 
чIагIйо «Шина коган экха» стихотворенехь а, кхечу произве-
денешкахь а.

Iаламат мехала ю поэтан Iаламан лирика а: «РегIара поп», 
«Орцара гIов», «Гуьйренан зезаг», «Даймехкан сурташ», 
«МаьркIажан мур», «Дорцан марха», кхиерш а. Оцу стихийн 
коьрта башхалла ю Iаламан хьелаша адаман кийрахь кхуллуш 
болчу синхьегаман исбаьхьаллин сурт диллина хилар. Iалам а, 
адам а, царна юкъара уьйраш – оцу хьокъехь хаддаза ойлаеш хил-
ла поэт. И шен ойланаш стихашка а ехкина цо. Гадаев Мохьмад-
Салахь чIогIа лерина болх беш хилла шен стихаш тIехь. Цо олуш 
хилла, Лев Толстойс бохучунна тIехь ву ша: ца яздеш Iавелча, яз 
ца до ша. Поэта ша ма-аллара «даг чуьра схьагIерташ», «кийрара 
Iанаяхчий бен» стихаш язъеш а ца хилла цо. Мух-мухха а стихаш 
зорбане  ца елла. Дуккха а тIехь къахьоьгий, ойла къеггина гучуй-
олу агIо нисйой, исбаьхьаллин хатI кхоччуш шардича бен, сти-
хотворени гучуйоккхуш а ца хилла цо. Гадаев Мохьмад-Салахьан 
поэтически лехамех мелла а кхиа таро хуьлуьйту цо поэте Шай-
хиев Iалвадига 1964 шеран 24 июлехь  яздинчу кехато. «Орца-
ра гIов» цIе йолчу стихотворенин хьокъехь ю оцу кехата тIера 
вай ялон меттигаш. «Цу вай раьгIнашкахь цхьа сурт ду хIуттуш 
дарц дала кечделлачу хенахь (дукха хьолахь Iа дулучу муьраш-
кахь): мох а болий, аьрцнаш угIа дуьйлало, берзлой санна. Дукха 
хьолахь суьйранна (я буса) хIутту и сурт. ТогIеш тийна а йолуш, 
«о-в-в» бохуш, тийжа, угIа дуьйлало аьрцнаш. Оцу угIаро цхьа 
тамашийна (дуьне доьлхуш санна) сурт хIоттадой, сагатдалар а, 
самукъадалар а вовшахкхетча санна, хоьтуьйтий, ша ма-дарра 
хьовзош ву со, вала-вола меттиг гатбой. И сайна хIуттуш долу 
сурт, вуьшта аьлча, и сайгахь хIуттуш долу хьал далхо лууш хуь-
лу со стихан кепехь. Оцу лаарах (и санна я цунах тера кхечу лаа-
рах а) олу аса и «даг чуьра схьагIертар».

И дийцина сурт хIотто (стихан кепехь охьадилла) лууш со 
волу масийтта шо ду (30 шо лаххара а). Мосуьйттаза и дилла 
а гIоьртина со. Амма сан дагахь ма-дарра ца нисделла сан и. 
Оцу «гIертарех» цхьаъ ду хIокху кехаташна тIехь аса хьуна 
дIадоуьйтуш дерг. Хьуна ма-гарра, йиъ вариант ю уьш... Царах 
тIаьххьарниг («чекхъяьлларг») IV-гIаниг ю. Амма со реза волуш 
хIоьттина яц иза а. 

Бакъду, и сурт (и раьгIнаш угIа йоьлча,  хIуттуш долу хьал-
сурт) чолхе (неопределенный) сурт ду ша. Цундела ду цуьнан 
«диллар» хала а. Вуьшта, и санна дагчу доьжна, дагах кхетта, 
дагна Iеткъаш доцу сурт (хIума)  «са доцуш» хир ду, мел «говза» 
яздича а. Ткъа дагна Iеткъаш, даг чуьра схьагIерташ хилча а хир 
ду и «са доцуш», нагахь цуьнан «диллар», яздар дагна Iеткъаш 
ма-дарра ца хIоьттинехь.       

КхидIа шен оцу кехат тIехь Гадаев Мохьмад-Салахьа яздо 
поэт, поэтически кхолларалла муха хилаезарх лаьцна. Меха-
ла тидамаш бу уьш: «ХIума, и хIуъа делахь а, гар, хаадалар, 
дагна Iеткъар (оьрсашха аьлча: наблюдательность, проница-
тельность, чувствительность) – и бу поэтан цхьа агIо – аьрру  
агIо. Ткъа, поэтан (яздархочун) аьтту агIо бу – и гинарг, хаа-
делларг, дагна Iаьткъинарг дешнашца нийса, ма-дарра схьаала 
(дIаяздан) хаар. И ши агIо цхьанакхетча хIутту поэт, яздархо. 
Цу шиннах муьлхха а цхьа агIо бацахь, – тIаккха  кхолларалла 
«са доцуш» хир ю, шийла хир ю, дегнех (нехан дегнех) ца кхе-
таш хир ю». И лехамаш кхочушбан гIиртина поэт шен кхолла-
раллехь. 

Iаламат мехала ю Нохчийн Республикин Iилманан Акаде-
мис кечйина 2010 шарахь  арахецна Гадаев Мохьмад-Салахьан 
произведенийн ши том: «Безаман БарлагIа» – I том, «Синме-
халлаш» – II том. Царна тIехь зорбатоьхна Гадаев Мохьмад-
Салахьан хIинццалц схьа карийна йолу ерриг произведенеш. 
Нохчийн Республикехь 2010 шеран март баттахь дIаяьхьира 
поэт вина 100 шо кхачарна лерина йолу Ерригроссийски 
Iилманан-практически конференци. Оцу конференцин материа-
лаш зорба а тоьхна арахецна. Доккха маьIна ду церан Гадаев 
Мохьмад-Салахьан кхолларалла ерриг пачхьалкхехь шуьйра 
йовзийтарехь.

Гадаев Мохьмадан цIарах урам бу Соьлжа-ГIалахь а, 
Нажин-Юьртахь а. Поэтан цIарах ю Нажин-Юьртара № 3 йолу 
юккъера школа а, оцу школехь музей а.   

Нохчийн литературин уггаре къегинчу агIонех цхьаъ ю Га-
даев Мохьмад-Салахьан кхолларалла.   

ГАЙСУЛТАНОВ IУМАР
(1920 – 1980)

Нохчийн литературехь билггал йолу 
меттиг дIалоцуш ю Гайсултанов Iумаран 
кхолларалла. Коьрта долчу декъана бе-
рашна, кегийрхошна лерина яра цуьнан 
дуьххьарлера произведенеш. Нохчийн ли-
тературехь шен исбаьхьаллин произведенеш леррина бераш-
на, кегийрхошна  язъечу яздархойх хьалхарниг вара иза. ХХ 
бIешеран 50–80 шерашкахь нохчийн а, оьрсийн а меттанашкахь 
кест-кестта арайовлура яздархочун произведенеш. 

Гайсултанов Iумар вина 1920 шарахь Шелахь ахархочун 
Эдалсолтин доьзалехь. Iумаран денана Себибат нохчийн барта 
дийцарш, туьйранаш хууш хилла. Шена дукхавезачу кIентан 
кIантана жимчу Iумарна дуьйцуш хилла цо нохчийн къоман 
туьйранаш. Денанас дийцинчу туьйранашка чIогIа хазахеташ 
ладегIна ша, хIетахь нохчийн исбаьхьаллин даше бахана безам 
бу аьлла хета шена литературе шен шовкъ кхоьллинарг, олура 
Гайсултанов Iумара.   

Юьртара школа чекхъяьккхинчул тIаьхьа, 1936-чу шарахь, 
Грозненски рабфаке деша вахна Гайсултанов Iумар. Дика доь-
шуш чекхъяьккхина рабфак. Дукха хан ялале Сийлахь-боккха 
Даймехкан тIом болабелла. ТIаме а вахна Гайсултанов Iумар, 
1941–1943 шерашкахь эскарехь хилла иза. 

Нохчийн къам махках даьккхинчу хенахь, 1944-1957 ше-
рашкахь, Киргизехь финансови органашкахь белхаш бина цо. 
Даймахка цIа вирзича, кхидIа а дешна: чекхъяьккхина Нохч-
ГIалгIайн педагогически институтан историко-филологически 
факультетан оьрсийн меттан, литературин, нохчийн меттан, 
литературин отделении. 1958 шарахь дуьйна хаддаза Нохч-
ГIалгIайн книжни издательствехь дешаран книгаш арахоьцучу 
отделехь лакхарчу редакторан болх беш вара.

Гайсултанов Iумар яздан волавелла дIадаханчу бIешеран 
40-га шераш юккъе даханчу хенахь. Шен дуьххьарлерчу про-
изведениийн рукописаш цо еша луш хилла лингвист, литера-
туровед волчу Мальсагов Дошлукога. ХIетахь Киргизски уни-
верситетан оьрсийн меттан кафедрин доцент хилла Мальсагов 
Дошлуко. Лаккхара говзалла йолу Iилманча Мальсагов Дошлу-
ко, вай цIадирзинчул тIаьхьа Нохч-ГIалгIайн пачхьалкхан уни-
верситетехь профессор вара. Цо гIо дина волалуш волчу яздар-
хочунна литературин болх караберзорехь. Гайсултанов Iумара 
цунна баркалла аларца хьахайора и хан.   

Гайсултанов Iумаран дуьххьарлера книга «Болат-ГIала йо-
жар» араяьлла 1959 шарахь Соьлжа-ГIалахь. Шен цIарах кни-
га йолу повесть а, дийцарш а ду цу тIехь зорбатоьхна. Шира 
хенахьлерчу нохчийн дахарера гIуллакхаш ду «Болат-ГIала йо-
жар» повестан чулацамехь. Дика тIеийцира книгашъешархоша 
Гайсултанов Iумаран  хьалхара книга. Яздархочун кхиам лерира 
иза критико а. 

Нохчийн халкъан барта кхоллараллин буха тIехь язйина 
хеталуш ю «Болат-ГIала йожар» повесть. Халкъан дукха хьал-
ха хиллачу дахарх долчу барта дийцарех пайдаоьцуш язйина ю 
иза. Шен повесть тIехь автора гайтина хьалхалерчу заманахь, 
ширачу хенахь хилла вайнехан дахар, хIетахь адамийн хилла 
юкъаметтигаш, гIиллакх-амалш, церан Iер-дахарехь Iитталуш 
хилла гIуллакхаш. Цу тIехь билгалдолу, муха хилла хьалхалер-
чу заманахь маьршачу адамийн дахар, хIун халонаш лайна цара, 
муьлш хилла церан доттагIий а, мостагIий а. Яздархочунна оцу 
хенахьлерчу адамийн гIиллакх-амалш а, дахар а довзарехь гIо 
дина халкъан барта кхолларалла евзаш хиларо, ширачу дийца-
рех пайдаэцаро. Повесть йоьшуш вайна го нуьцкъалчу адамийн 
васташ, паргIатчу дахарехьа къийсам латточу халкъан доьнал-
ла, вайна девза тайп-тайпанчу къаьмнех болчу дикачу кIентийн 
вовшашца долу тешаме доттагIалла, цхьабарт болуш гIевттинчу 
маьршачу наха шайн мостагIий эшош  хиларан хьелаш. 

Яздархочо леррина гойту повестан турпалхой, церан 
гIиллакхаш, духар, лелар: Iаьржачу кхакханан месала куйнаш, 
логе кхаччалц долу ветанаш дIа а доьхкина йолу цIахь дечу 

кIадинах тегна гIовталш, пезагаш тIехула кога юьйхина, кIеда 
ча чу а диллина,  наьIаран мачаш, гIовталшна тIехула дихкинчу 
доьхкарех кхозуш еха шаьлтанаш. Иштта духар а дуьйхина волу 
воккха ши стаг Нажий, Цицкий кхайкхина луларчу юьрта воь-
душ ву. Шайн уггаре кегийчарах цхьацца бер Лечий, Кхокхий а 
ду цу шиммо шайца дуьгуш. Дуьне хаздеш, Iалам самадоккхуш 
йогIуш йолчу бIаьстенан дезде тIекхачарна, иза даздеш дакъа-
лаца хьошалгIа кхайкхина воьдуш ву воккха ши стаг. Повесть 
тIехь къеггина гайтина оцу ширачу заманахь дезде тIедеача, я 
цхьа вон-дика Iоттаделча, адамаша беш хилла лерамаш.

Талорхоша, тешнабехкаца тIехьашха тIелетта, воккха ши 
стаг Нажий, Цицкий охьа а тоьхна, куьйгаш дихкина йийсарди-
ра. Изза дира Нажин кIантана Лечина а. «Буьрсачу лаьмнашкар-
чу буьрсачу Болат-ГIала дIадигира талорхоша йийсарш». ГIалин 
дайша-талорхоша, шайна къар ца велча, Нажий, Цицкий кIоргачу 
Iин чу кхоьссина, Леча Гуьржех а вигина воьхкина. Юьхьанца 
гуьржийн цхьана элан жа дажош хилла Леча, цул тIаьхьа реми 
тIе хIоттийна. Цигахь ялх шо доккхуш, ша санна болчарна юк-
къехь накъостий а карийна, мелла а дуьне, адам а девзаш, лата а 
Iемаш, андаваьлла Леча. Леча а, цуьнан накъост гуьржи Хвичо а, 
даим бохург санна, цхьаьна гойту повесть тIехь. И шиъ цхьабарт 
болуш, вовшашна чу садиллина, вовшийн чIогIа терго еш хилар 
гайтина яздархочо. Цу шиннан ойланаш хьанал ю, Iалашонаш 
беркате ю. Оцу некъа тIехь чIагIвала, шайн Iалашонаш кхочушъ-
ян цу шинна гIо до воккхачу стага Иагос. Иаго шина кIентан тер-
го еш хилла, цо бийцина Лечина даймахка боьду некъ, хьехар а 
дина, вада аьтто а баьккхина, ваккха ма-веззара новкъа ваьккхира 
Иагос ши кIант. Лечин а, Хвичон а хьуьнарш кхиарехь, цу шин-
нийн гIиллакх-оьздангалла кхиарехь мехала хилла, ши кIант эла 
волчохь волуш, Иагос церан бина тергам.

Лечас чIагIо йинера Болат-Галарчу талорхошца тIом латто. 
Кхуьнан юьртахоша а сацам бинера: «дийнахь а, буса а саццаза, 
бохийна дIабаххалц,  Болат-ГIаларчаьрца тIом латто, церан бен, 
лаьттина меттиг ца юьтуш, бохийна дIабаккха». Болат-ГIалара 
талорхой тIаьхьа-тIаьхьа нахана даккхий зенаш деш чIогIа зула-
ме бевллера, уьш боха а бина, церан гIала йожийча бен адамаш 

паргIат дехар дацара. Лечас а, цуьнан накъосташа а воккхачу 
стеган Чалин куьйгаллица говза а, майра а тIелатарца паргIат 
бехира йийсарехь латтийнарш, эшийра талорхой, йожийра це-
ран туш хилла лаьттина Болат-ГIала.

ЦIеначу маттаца, исбаьхьаллин сурт хIоттош, язйина ю по-
весть. Талорхоша йийсар а дина, «хьалхаваьлла куьйгаш дихки-
на воккха ши стаг а, юххе хIоьттина йоьлхуш йогIуш Кхокха а 
йолуш», и турпалхой дIабигар гайтинчул тIаьхьа, автора боху: 
«Новкъахь Кхокхас даьхна зезагаш охьакхиссинчохь дисира, 
маргIал а делла». Зезагаш адамийн дахарехь а, Iаламехь а сирла-
ниг, хазаниг, исбаьхьаниг шайца дозаделла хуьлуш ду, цара бIаьрг 
белабо, самукъане во. Ткъа зулам дикачунна дуьхьал ду, цо дика-
ниг, сирланиг дохадо, хIаллакдо. Кхузахь маргIалделла зезагаш 
ша-тайпа метафора ю, цо кхин а чIагIдеш санна хетало талорхо-
ша дина долу зулам. Иштта меттигаш алссам а ю повесть тIехь. 

Шайн маьIна ду повесть тIехь Iаламан суртий а. Йок-
кхачу исбаьхьаллица кхоьллина долу и буьрса Iаламан сур-
таш а хьалхалерчу хенахь хиллачу адамийн буьрсачу дахарца 
цхьаьнадогIуш ду. 

Маьршачу халкъо Iазап ца лов, цо шена паргIато йоккху, 
цо эшабо муьлхха а мостагIий. Халчу хенахь халкъана хьалха 
бовлу дика кIентий, цара халкъ вовшахтуху паргIатонехьа бол-
чу къийсамна, толаме кхачадо. Иштта ду «Болат-ГIала йожар» 
повестан коьрта маьIна. 

1960 шарахь араяьлла яздархочун шолгIа книга «Кавказан 
лаьмнашкахь». Дийцарш дара цу тIехь зорбатоьхна. Кхин ши 
шо даьлча зорбатоьхна «Сема лергаш» цIе йолу дийцарийн 
книга. Царна тIаьххье араевлла керла книгаш «Къийсаман 
новкъахь» (1963), «Керлачу дахаре» (1964), «Тешаме доттагI» 
(1965). Оцу произведенийн коьрта тема берийн, кегийрхойн 
дахар дара, церан уьйраш, лехамаш бу авторан тидамехь. Шен  
турпалхойн ойланаш, гIиллакхаш, гIуллакхаш говза гайтина 
яздархочо, берийн психологица догIуш ду цо кхоьллина ис-
баьхьаллин васташ, сурташ. Гайсултанов Iумара и книгаш бе-
рашна, кегийрхошна лерина ю. Иза нохчийн литературехь кер-
ла дара. Яздархочо шен ерриге кхолларалла берашна лерина 

хилар къоман литературехь даьржина дацара, оцу гIуллакхехь 
Гайсултанов Iумар хьалхарниг ву.

Москвахь «Детская литература» издательствехь 1965 ша-
рахь арахоьцу оьрсийн матте а яьккхина «Iаьрби» це йолу по-
весть. Украинийн маттахь а араяьлла «Iаьрби» повесть. Цул 
таьхьа, Соьлжа-ГIалахь нохчийн а, оьрсийн а меттанашкахь 
зорбатоьхна «Массарна а боьлийла малх» повесть а. Нальчикехь 
1969 шарахь берийн литературин  хьокъехь хиллачу совещанехь 
Къилбаседа Кавказехь тIаьххьарчу шерашкахь берашна арахец-
начу произведенешна юкъахь тоьллачех лерина Гайсултанов 
Iумаран «Массарна а боьлийла малх». Молдаванийн маттахь а 
арахецна и повесть. 

Масех басня а ю Гайсултанов Iумаран кхоллараллехь. Ца-
рах ю «Барзо амал ца хуьйцу», «Кхо стуй, борззий» цIерш йолу 
баснеш.  Дукха хьолахь баснешкахь, уьш дIайолалуш я чекхйо-
луш даладой авторера дешнаш хуьлу. Оцу дешнашкахь къеггина 
билгалдолу баснин коьрта маьIна. Амма и коьрта маьIна шайца 
гучудолу авторан дешнаш доцуш а хуьлу баснеш. Ишттачарах 
ю «Кхо стуй, борзий» басня. Оцу тайпанчу баснин маьIна а, цо 
луш болу кхетам а цуьнан чулацамца билгалболу. Борз басни 
тIехь мекарло йолуш гайтина, цо шен ямартан Iалашо мекарлон-
ца кхочушйо. Барт болуш цхьаьна болчу кхаа старна дуьхьал ца 
ялало борз, цундела барт бохийна цхьацца а дохий, хIаллакдо 
цо стерчий. Вовшашна юкъара барт боьхча, хIаллакхилира кхоь 
а сту. Юьхьанца кхаа стеран цхьабарт болчу хенахь царна цуь-
рриг а кхераме яцара борз. Гуттара уьш бертахь хиллехьара, 
вовшийн лардеш, Iалашдеш, берзан эладитане ла а ца доьгIуш 
леллехьара хIаллакьхир дацара. Авторан шегара жамI дар до-
цуш, баснин текстехь гучудолу маьIна.

Нохчийн Республикин тайнигин театрехь еххачу хенахь 
кхиамца х1иттийна яздархочун пьесаш «Турпал», «Лечарчий», 
«Дашо бIар», «Хьуьнхара цIа».

Гайсултанов Iумаран «Малика», «Мила ву хьо?» повесташ 
яздархочун кхоллараллехь керла агIо яра. «Малика» повестан 
коьрта турпалхо – нохчийн къона зуда Малика библиотекарь 
йолчуьра дIа а яьлла, юьртабахаме балха йоьду. Къинхьегамехь, 



102

юкъараллин дахарехь дакъалацаран Iалашо ю цуьнан. Шен ний-
сархошца цхьаьна юьртабахам дебош ю иза. ХIайттараллица 
вовшахтуху Маликас шен звенон болх, кхечаьрца йоьхье  бев-
лича, толам боккху цуьнан звенон декъашхоша.  

Малика къинхьегамехь гайтарца цхьаьна цуьнан синхаа-
маш, безам, ойла гайтина яздархочо. Маликин оьзда васт цуьнан 
хьаналчу къинхьегамехь, цуьнан адамашца йолчу дог-ойланца, 
цо шена хьалха хIиттош йолу Iалашонаш гайтарца, уьш кхо-
чушъярехь цо дечу гIуллакхашца билгалдаьккхина автора.                

Повестан персонажех хIора а шен сибат-аматца, кхечарах 
къаьсташ йолчу амалца, шен меттан башхаллашца вовшех 
къаьсташ ю.    

Шен хенахьлерчу юьртабахаман проблематика ю яздархочо 
«Малика» повестехь къастийнарг. 

«Мила ву хьо?» шина книгех лаьтташ йоккха повесть ю. 
Кегийчу нехан васташ кхоьллина яздархочо, церан дахаран 
Iалашонаш, лехамаш гайтина. Замано дахьаш долу керланиг, 
беркатениг чIагIдеш, новкъарло еш долчуьнца къийсам латтош 
кхуьуш бу кегийрхой.  

1974 шарахь зорбанера араяьлла Гайсултанов Iумара ис-
торехь хиллачийн буха тIехь язйина повесть «Александр Чечен-
ский». Исторически тема ойу автора шен керлачу  произведенехь. 
Паччахьан Iедало колониальни Iалашонаш кхочушъеш Кавказехь 
тIом латтийначу хенахь а оьрсийн прогрессивни нехан нохчаш-
ца хилла беркате юкъаметтигаш гойту автора шен повестехь. 
А. С. Пушкина бовхачу безамца вийцинчу Николай Раевскийс 
тIе а лаьцна, кхиийначу нохчочун Александр Чеченскийн кхол-
лам гойтуш ю повесть. Нохчийчуьра тIеман алонгара дIавигина 
кIант Н. Раевскийн доьзалехь кхиъна. Московски университет 
чекх а яьккхина, лакхара образовани а, культура а йолуш волчу 
Александр Чеченскийс шен хенан тIеман говзалла караерзийра. 
Инарла-майора чине кхечира иза. ТIамехь тIехмайралла, хьуь-
нарш гайтарна коьртакомандующий М. И. Кутузов а лерам болуш 
хилла Александр Чеченскийга. Оьрсийн поэт а, тIемало а волчу 
Денис Давыдовс а дуккха а диканиг яздина шеца партизански от-
рядехь хиллачу Александр Чеченскийх лаьцна.     

Дуккха а исторически хиламаш чулоцуш ю повесть. Уьш 
авторна эшна шен турпалхочун дахар а, цуьнан амал кхиаран 
хьелаш а кIорггера довзийтархьама. 

БерхIитталгIачу бIешеран шолгIа эхе юкъал тIехъяьллачу хе-
нахь Алдара Ушурма коьртехь а волуш нохчийн а, Къилбаседа 
Кавказан кхидолу къаьмнаш а паччахьан эскаршна дуьхьал шайн 
паргIато ларъеш гIовттар гойтуш дIайолало повесть. Говзачу 
исбаьхьаллин кепехь гайтина произведени тIехь и исторически 
бакъдерш. Повестан композици чолхе а йоцуш, турпалхойн ва-
сташ дика гойтуш а, автора идея къеггина билгалйоккхуш а ю. 
Кавказера, Россехара я Францера хиламаш буьйцуш а бакъдол-
чунна тIера ца волу автор. Произведени тIехь ша гойтуш долу 
гIуллакхаш яздархочо кIорггера теллина хилар хаало книга йоь-
шуш. Халкъан патриотизм, майралла билгалйолучу сурташца, 
говза кхоьллинчу исбаьхьаллин васташкахь гайтина 1812–1814 
шерашкахьлерчу Даймехкан тIамехь оьрсийн халкъо Наполео-
нан эскарш эша а дина, Даймохк паргIатбаккхар. Оцу тIамехь 
къаьсттина билгалдевлла долу Александр Чеченскийн бIаьхочун 
хьуьнарш хьакъдоллучу исбаьхьаллин басаршца гучудаьхна яз-
дархочо. Амма цо тоам ца бина шен турпалхочун бIаьхаллин 
хьуьнарш дийцарх, цуьнан васт дуьззина кхоьллина автора. По-
вестехь вайна гайтина Александр Чеченскийн ойланаш, цуьнан 
цIена безам, йовха доттагIаллин уьйраш, даймахкана, халкъана 
иза хьанал хилар. Ша вина меттиг, дай баьхна мохк – Нохчийчоь 
дагаеъча, цуьнан дог дуткъадалар хаало вайна. И дерриге а яздар-
хочо кхочушдина дагах хьакхалуш долчу исбаьхьаллин васташ-
ца, сурташца. Говза язйинчу произведенин билгалонаш ю уьш.

Повестан хиламаш 1816 шарца чекхбовлу, амма эпилогехь 
автора хаийтина шен турпалхочун кхидIа хиллачу дахарх дерг а. 

Нохчийн исторически прозехь дикачарах ю «Александр Че-
ченский» повесть. Кхоллараллин таронаш яккхий йолуш вара 
Гайсултанов Iумар. Яздархочун кхолларалла берийн, кегийр-
хойн литература кхиарехь мехала яра. Цуьнан произведенеш 
хIинца а школашкахь, вузашкахь Iамош ю. 

Гайсултанов Iумар кхелхина 1980 шеран 1-чу февралехь 
Соьлжа-ГIалахь. 



104

ПРОИЗВЕДЕНЕШ 
 

НОХЧИЙН МАТТАХЬ

Сий долу гIуллакх. Дийцар // Ленинан некъ. 1959. 3 апрель.
Юьрта балха воьду. Дийцар // Ленинан некъ. 1959. 3 июнь.
Сан нах. Дийцар // Ленинан некъ. 1059. 15 июль.  
БоргIал. Дийцар // Ленинан некъ. 1959. 16 авг.
Мах хиъна. Дийцар  // Ленинан некъ. 1959. 25 нояб.
Бакъдерг // ДоттагIалла. 1959. № 2. А. 88.
Ши доттагI... Повесть  // ДоттагIалла. 1959. № 2. А. 12-22. 
Малика. Дийцар // ДоттагIалла. 1959. № 2. А. 23-36.
Болат-гIала йожар. Повесть, дийцарш. Грозный, 1959.
Кхо стуй, борззий. Басня // Ленинан некъ. 1960. 3 авг. 
ЗIуга. Дийцар  // Орга. 1960. № 2. А. 64-72.
Къинхьегамхойн могIарехь. Очерк // Орга. 1960. № 3. А. 27-32.
Сонтачун куралла. Басня // Ленинан некъ. 1960. 11 сент.
БIаьрзе безам. Дийцар // Ленинан некъ. 1960. 16 нояб.
Ширчух диснарг. Дийцар // Орга. 1961. № 1. А. 78-80.
Кхиа деза. Дийцар // Орга. 1961. № 3. А. 34-40.
Кавказан лаьмнашкахь. Дийцарш. Грозный, 1960.
Сема лергаш. Дийцарш. Грозный, 1962.
Керлачу дахаре (Повестан дакъа) // Ленинан некъ. 1963. 10 февр.
Къийсаман новкъахь. Повесть. Грозный, 1963.
Керлачу дахаре. Повесть. Грозный, 1964.
Тешаме доттагI. Дийцарш. Грозный, 1965.
Малика. Повесть. Грозный, 1966.
Массарна а боьлийла малх. Повесть. Грозный, 1967. 
Болат-ГIала йожар. Повесть // Орга. «Орга» журналан библио-

тека. 2003. № 4 (5).

ОЬРСИЙН МАТТАХЬ

«Не кичись», «Момент опьянения», «Чем больше слуша-
ешь», «Поученье», «Волк не меняет нрава», «Все, что белеет…».  
Басни // Дружба. 1958. № 1. С. 23-25.

Арби. Повесть. М., 1965.
Пусть солнце смеется всем. Повесть. Грозный, 1968. 
Избранное. Александр Чеченский. Повесть. М., 2009. 



105

 ЛИТЕРАТУРА

НОХЧИЙН МАТТАХЬ

Сулаев М. «Болат-ГIала йожар» // Ленинан некъ. 1959. 18 окт.
Сулаев М. «Болат-ГIала йожар» // ДоттагIалла. 1960. №1.
Туркаев Хь. «Сема лергаш» бераша тIеэцна. // Ленинан некъ. 

1963. 7 апрель.
Туркаев Хь. Керлачу дахаре // Ленинан некъ. 1964. 7 февр.
Ахмадов У. Берашна а, баккхийчарна а язйина книга. // Лени-

нан некъ. 1965. 20 июнь.
Туркаев Хь. ХIун ду хьан дагахь, Малика? // Ленинан некъ. 

1966. 27 июль.
Ахмадов У. Книго ойла йойту // Ленинан некъ. 1967. 3 дек. 
Арсанукаев А. Гайсултанов I. Э. «Кхо стуй, борззий» // Нох-

чийн литература 6 классехь хьехар. Грозный, 1979.
Арсанукаев А. Гайсултанов I. Э. «Болат-ГIала йожар» // Нох-

чийн литература 6 классехь хьехар. Грозный, 1979. 
Сулаев М. Гайсултанов Iумаран «Болат-ГIала йожаран» по-

вестах. Статья // Орга. «Орга» журналан библиотека. 2003. № 4 (5).
Хамидов Хь. Берийн литературин бухбиллархо // Даймохк. 

2005. 27 дек.
Арсанукаев А. Берашна язъечарах хьалхарниг вара иза. // 

Даймохк. 2010. 2 дек. 
Хакимов Хь. Керла йоцу керла цIе // Даймохк. 2010. 3 апр.
Аболханов Хь. Гайсултанов Iумар // Даймохк. 2012. 20 сент.

ОЬРСИЙН МАТТАХЬ

Межидов В. Радость удач и обидные просчеты // Грозненский 
рабочий. 1965. 13 янв.

Харчевников В. Главный источник вдохновения – жизнь // 
Грозненский рабочий. 1965. 26 окт.

Калита Л. И пробуждались горы // Грозненский рабочий. 1968. 
20 нояб. 

Кусаев А.Д. Умар Гайсултанов // Кусаев А. Д. Писатели Чечни. 
Грозный, 2005. С. 167-175. 



106

ДУДАЕВ IАБДИ 
(1901 – 1937) 

Нохчийн йозанан литература кхоллалуш 
ХХ бIешеран юьххьехь шайн исбаьхьаллин 
произведенеш язйинчарах бу Дудаев Iабди, На-
жаев Ахьмад, Сальмурзаев Мохьмад, Тучаев 
Ахьма, кхиберш а. Церан произведенеш нох-

чийн йозанан литература йолорехь, исбаьхьаллин дош кхиарехь 
мехала хилла ю. Къоман литература, культура кхиорехьа къийсам 
латтош шайн хьуьнарш, дахар дIаделла оцу яздархоша. Шайн йо-
занан корматалла бахьана долуш сталински таIзар лаьттинчу хе-
нахь бехк боцуш, лаьцна чу а боьхкина, хIалакбина и вай цIерш 
яьхна яздархой цхьа Сальмурзаев Мохьмад воцург, иза а махках 
ваьккхинчуьра цIа верзар ца хуьлуш, цигахь кхелхина.

ХIинцалера нохчийн литература оцу яздархойн произведе-
нешца юьстича ша кхиарехь дуккха а лакхарчу тIегIане яьллехь а, 
церан цIерш йицъян ца йогIу. Нохчийн литератураца бала бол-
чарна бовза а, шайга лерам хила а хьакъ бу и яздархой. Церан 
произведенийн  мах а уьш язйинчу хене хьаьжжина хадо беза. 
Къоман литература йолийнарш, церан исбаьхьаллин похIма 
мелла делахь а,  исторехь гуттаренна а буьсуш бу.

Нохчийн поэт Дудаев Iабди вина 1901-чу шарахь Веданан 
районерчу Элистанжахь ахархочун Дудин доьзалехь. Исбаьхьа 
Iалам долчу ширчу нохчийн юьртахь дIадахна Iабдин бералла. 
Деша ваххал хилча, шен дас хьуьжаре дIавелла иза. Хьуьжарера 
ваьллачул тIаьхьа, Iаьрбийн махка а вахийтина кхидIа а деший-
тина. Цхьайтта шо а даьккхина, цIа веана Iабди. Дудина лиъна, 
шен кIантах Iелам стаг хуьлийла. Iабдина а лиъна иза. Амма оцу 
хенахьлерчу социально-политически хьелашкахь кхочушхуь-
лийла дацара и лаам. Iабдин кхоллам кхечу новкъа бирзира.              

Нохчийчохь йоза-дешар цахаарна дуьхьал къийсам 
дIаболабелчу муьрехь, Соьлжа-ГIалахь педагогически курсаш 

чекх а яьхна, хьехархочун говзалла караерзийна Дудаев Iабдис. 
Цул тIаьхьа юьхьанцарчу школехь хьехархочун а, тIаккха ди-
ректоран а болх бина цо. ХIетахь дуьйна цуьнан дерриг а дахар 
халкъана юкъа йоза-дешар а, керла культура а яржорна дIаделла 
хилла. 

Дудаев Iабди гIиллакхе, даг тIехь куралла йоцуш, оьзда 
стаг хилла. Яздархочо Мусаев Мохьмада Дудаев Iабди дагало-
цуш яздина: «Дудаев Iабди гойла хилла сан. ХIетахь а цIеяххана 
вевзаш поэт вара иза. Амма иштта дара аьлла, нахах къесташ, 
билгалвала гIерташ вацара. БIаьра хьаьжча, ца тосалуш ца дуь-
сура иза хIуманан ойла еш, дуьненан къайленийн дуьхе кхиа 
гIерташ стаг хилар а. ТаьIначу басахь юьхь, лохха хьаж тIе тет-
тина куй, ойлане бIаьргаш − иштта висна Iабди сан дагахь...» 
Иштта оьздачу гIиллакхашца вийцина Дудаев Iабди иза вевзаш 
хиллачу кхечара а.

1920-чу шеран юьххьехь арахеца долийнчу нохчийн газе-
та тIехь зорбатухуш юкъаевлла Дудаев Iабдин дуьххьарлера 
стихаш. Юьхьанца автора шен стихашна буха фамили йилла-
ран меттана, дукхахьолахь, I.Д. яздора я I, дуьллий дуьтура. 
20-30-гIий шерашкахь «Серло» газетаца хаддаза уьйр латтийна 
поэта. Цуьнан дукхахйолу произведенеш газетан агIонаш тIехь 
зорбатухуш арайийлина. Поэта даим а газетаца уьйр латторан 
шен маьIна ду: цуьнан поэзин бухахь, коьрта долчу декъана, 
кхайкхам хилла. Шен произведенешца поэт кхайкхина адамаш-
ка йоза-дешар Iаморе, зуламаш юкъара дIадахаре, гIиллакх-
оьздангалла кхиоре, бахам а, адамийн юкъаметтигаш а керлачу 
хормане ерзоре. Иштта тематика йолу произведенеш газетехула 
алссамчу нахе сихха дIакхаьчна, ткъа и гIуллакх поэтан идейни 
лехамашца цхьаьнадогIуш хилла.    

20-гIа шераш чекхдовлучу муьрехь дуьйна алсамйолу 
Дудаевн поэтически кхолларалла. «Серло» газета тIехь кест-
кеста арайовлу поэтан стихаш. Дудаев Iабдис къаьсттана тидам 
тIебохуьйту дешаран тематикина. «Самадовла дешарна!» аьлла 
яра поэта I928 шарахь язйинчу цхьана стихотворенин цIе. И деш-
наш эпиграфе дахка мегар дара поэтан кхоллараллехь доккха 
дакъа дIалоцуш йолчу стихотворенешна. «Йоза – деша, бода –  

эша», «Пионерашка кхайкхам», «Берашна хьехаман илли», 
«Серлонан, боданан дов», «Хьехархошка кхайкхам» – царах тер-
ра кхидIа а ю I928-I929 шерашкахь цо язйиначу стихийн цIерш. 
Дешаран серло къомана юкъа яржор доккхачу маьIне лорура по-
эта. Цундела иза кхойкхура адамашка йоза-дешар Iаморе, къо-
мана пайдехьа хиндерг тIеэцаре. Цу тайпана кхайкхамаш алс-
сам бу Дудаевн произведенешкахь. «Серло», «дешар», «йоза», 
«школа», «Iилма», «хьехархо» – и дешнаш хазахеташ юх-юха а 
даладо автора шен стихотворенешкахь, хIоразза а церан  маьIна 
шор а деш. Йоза-дешар хааро стаг серлонга воккху, самукъа-
не хуьлуьйту, паргIатоне кхачаво. Иза билгалдоккху автора шен 
произведенийн поэтически гIирсашца а. Масала, «дешар» боху 
дош дукхахьолахь шена юххехь къеггина сирла маьIна долу, 
эмоциональни эпитеташ йолуш хуьлу: «Дешар –  бIаьсте», «нур 
долчу дешаро», «дешар, халкъана серло лун дашо малх санна». 

Дудаевн поэзехь «Серло» – иза халкъан дахарехь керланиг, 
диканиг, оьзданиг чулоцуш йолу символ ю. «Бода» – зуламе-
ниг, новкъадерг, сийсазниг, кхиарна дуьхьало еш долу дерриге 
а чулоцуш  йолу символ ю. «Серлонан, Боданан дов» цIе йолчу 
стихотворени тIехь вовшашца къовсам болу Серлонан, Бода-
нан. ХIинццалц бала хьоьгуш, Iазапехь даьллинчу халкъан да-
хар кхин дIа а боданехь хир ду, ша адамашна юккъера дIагIур 
бац, бахийта ницкъ а хир бац олий, дуьхьал болу Бода. Амма 
Серлонна хаьа боданан заманаш дIаяхнийла, иза тешна ю хал-
къан дахар сирла хирг хиларх, цундела цо шеко йоццуш чIагIдо: 
«Буьтур бац, Бода, хьо кхаьрца баха. Кхул тIаьхьа ахархой бой-
тур бац Iеха». Серлоно Бода эшабо. Дудаевна дика гора нохчийн 
халкъана Iилманан серло оьшуш хилар:

  ХIай нохчийн хьацархой,
  Дешаран хьалхенаш
  Сов чехка яхалаш.
  Ненан мотт бийцалаш,
  Беран сурт хийцалаш,
  Хьанал болх лахалаш,
  Жуккар нах тасалаш.

Шайца чолхе йоцуш, кхета аттачу, шерачу маттаца язйина ю 
и стихаш. Шина стопах лаьттачу дактилан барамехь язйина хила-
ро а, дукхахьолахь, хандешнех лаьттачу дактилически рифмаша 
а и стихотворени сих ца луш, паргIат бечу хьехаман мукъамехь 
хуьлуьйту. Стихотворенин хорма цуьнан чулацамца  йогIуш ю.

Дудаев Iабди кхолларалла дахарца юххера уьйр йолуш хилла, 
цундела цуьнан произведенийн тематика дуккха а гIуллаккхаш 
чулоцуш ю. Фашистски Германи шен тIеман ницкъ чIагIбеш, 
маьршачу къаьмнийн мехкаш дIалецаран Iалашонца болчу харц 
тIамна кечлучу хенахь ЦIечу эскаран могIарш чIагIдаре, шайн 
ницкъ гулбеш болчу фашистех даймохк ларбаре кхойкху поэт 
1936 шарахь язйнчу «ЦIен эскархой», «Кхайкхам» цIерш йолчу 
стихотворенешкахь.

Чолхенаш йоцчу хорманехь язъечу стихотворенешкахь Ду-
даев Iабдис дийцина халкъана хьалха лаьттачу декхарех, кхайкхи-
на даймохк Iалашбаре, мехкан хьал алсамдаккхаре, культура а, 
искусство кхиоре. Адамийн дахар токхо йолуш, даймохк хаза, ис-
баьхьа хуьлийла лиъна цунна. «Стоьмийн беш» цIе йолчу стихот-
ворени тIехь автор кхойкху: «Стоьмийн беш кхиоро вай даккхий-
дедийр ду, ТIаьхь-тIаьхьарчу дийнахь самукъане хир ду, Цкъа а 
дог ца хьоьгуш, баа стом хир бу, ЙогIа аш, колхозхой, стоьмийн 
беш вайна». Ерриге стихотворени ешча, гучудолу «стоьмийн 
беш» боху дешнаш поэтически метафора хилар. Халкъан бахам, 
хьал, токхо, адамийн къинхьегамо кхуллуш йолу хазнаш чуло-
цуш йолу авторан метафора ю кхузахь стоьмийн беш. 

30-гIа шераш юккъе доьлхучу хенахь Дудаевн поэзи кхоч-
чуш кхиъна йогIу. Цуьнан произведенеш республикел арахьа 
а евза. I935 шарахь Москвахь оьрсийн маттахь араьяьллачу 
«Поэты Чечено-Ингушетии» цIе йолчу поэтически сборник 
тIехь зорбатоьхна яра, вайнехан кхечу поэтийн произведенешца 
цхьаьна, Дудаев Iабдин стихаш а. Ерригсоюзни ешархочо дика 
тIеийцира поэтан стихаш. Иза билгалдоккху цул тIаьхьа дукха 
хан ялале – I937 шарахь – Пятигорскехь оьрсийн маттахь ара-
яьллачу «Поэты советской Чечено-Ингушетии» сборнико. Оцу 
сборник тIехь а зорбатоьхна яра оьрсийн матте яьхна Дудаев 
Iабдин стихотворенеш. 

Заманан билгалонаш, адамийн юкъаметтигаш, хIетахьлера 
социльни хьелаш го вайна Дудаев Iабдин произведенешкахь. 
Нохчийчохь колхозаш йохкуш, адамаш шайн лаамехь а, лаамза 
а, нуьцкъах а колхозашка дIаяздеш, юкъараллин бахамаш кхул-
лу хан яра 1930-чу шерийн юьхь. Оцу муьрехь язйина ю Дуда-
ев Iабдин «Колхозхочуьнан, цхьалхахочуьнан къамел» цIе йолу 
стихотворени. «Серло» газета тIехь I93I шарахь зорбатоьхна 
поэтан и стихотворени. Цу тIехь автора колхозхочуьнан, цхьал-
хахочуьнан ойла гойту, къеггина гучуйоху цу шиннах хIораннан 
а амалш. Цхьалхахо кхоьру, колхозана юкъавахча, паргIатонах 
ша валарна. Бежна а, урд а, алаша а ю цуьнан, цундела шегарчу 
хьолах тоамбеш, колхозе язвала сиха вац цхьалхахо. «Ма гIерта, 
колхозхо, сан бахамна юкъа», – боху цо шена кхетам луш вол-
чу колхозхочуьнга. КIорггера гучуйолу жимачу стихотворенин 
тIехь цхьалхахочун психологи. Колхозхочо юкъара бахам хьеха-
бо, ткъа цхьалхахо шен бахам буьйцуш ву, цуьнан шен доларчу 
бахамах сакъерало.

  Цхьа-ши етт бай сан-м, ас шура йоккхуш,
  Шиъ урд дай сан-м, ас гота охуш,
  Алаша яй сан-м, говра-ворда узуш,
  Ма гIертал, колхозхо, сан бахамна юкъа.
«Сан бахам», «сан говра-ворда», «сан урд» – олуш, хазахета 

цхъалхахочунна, цо шен къамелехь и дешнаш резахуьлий да-
ладо. Амма поэт шен заманан йийсарехь ву, цо колхозхо толош 
чекхйоккху шен стихотворени. Иштта бен кхечу агIора хуьлий-
ла а дацара и цу хенахь.

Поэтан кхолларалла шен чулацамца а, исбаьхьаллин агIора 
а кхуьуш схьайогIура. Цуьнан лирически турпалхо Даймахке 
хьанал дог-ойла йолуш, халкъан лехамашца шен дахаран некъ 
нисбеш ву. Дудаев Iабдин кхоллараллин башхаллаш къеггина 
гучуйолу 30-чу шерийн шолгIачу эхехь язйинчу произведенеш-
кахь. I937 шарахь Соьлжа-ГIалахь араяьлла Дудаевн «Партиза-
нийн иллеш» цIе йолу стихотворенийн сборник. Цу тIехь яра 
поэтан тоьлашха йолу произведенеш. Церан шуьйра тематика 
яра. Автора тайп-тайпана гIуллакхаш къастадора: шен Даймохк 

безар, цуьнан дуьхьа гIуллакхдар; граждански тIамехь а шайн 
дахар дIаделлачу турпалхойн сийдар, церан амалех масал эцар; 
паргIатбаьккхина Даймохк а, халкъан машаре дахар кхуллуш 
болу къинхьегам а ларбеш долчу ЦIен Эскаран сийдар; керлачу 
кепехь юьртабахам а, индустри а кхуллуш долчу халкъан хьуь-
нарш гайтар; нохчийн зудчун сий лакхадаккхар – иштта дара 
поэта шен «Партизанийн иллеш» цIе йолчу сборника юкъаяхан-
чу произведенешкахь айдина гIуллакхаш. 

Дудаев Iабдис шен произведенешкахь кхоллараллица пай-
даэцна вайнехан фольклорах а, Iаьрбин поэзех а, оьрсийн лите-
ратурах а. Къаьсттина пайдехьа дара поэтана нохчийн фольклор 
евзаш хилар. Иза фольклора тIехь Iамаран бартан произведе-
нешкахь санна, кхета атта, идейни маьIна шеца ма-дарра гучу-
долуш долу исбаьхьаллин васт кхолла а, халкъан меттан хазнех 
пайдаэца а. Дудаев Iабдин кхолларалла ерриг а стихотворенех 
лаьтташ ю. Уьш, цхьа наггахь бен, яккхийра а яц. Поэта, зама-
нан лехамашка хьаьжжина, сихха, лозунган хьесапехь язъеш, 
газете дIаелла шен стихаш. Уьш, нахана юкъабаржош болчу 
кхайкхамашка терра, газето адамашка дIакхачийна. Дудаевн 
стихаш, ерриш бохург санна, еа стопах я шинастопах лаьттачу 
дактилан барамехь язйина ю. Рифма, дукхахьолахь, дееприча-
стех, хандешнех лаьтташ хуьлу. Стихотворенеш беа могIанашка 
екъна ю, хьалхара кхо могIа вовшашца рифмовка йолуш бу. 
ТIаьххьара могIа, гуттар бохург санна, шена чохь стихотворе-
нин коьрта маьIна а долуш, ша къаьстина нисло. Иза кхечу стро-
фан хIор беа могIанехь юх-юха а балош бу. 

Дудаев Iабдис шен произведенешкахь кхоллараллица пай-
даэцна вайнехан фольклорах а, Iаьрбин поэзех а, оьрсийн лите-
ратурах а. Къаьсттина пайдехьа дара поэтана нохчийн фольклор 
евзаш хилар. Иза фольклора тIехь Iамаран бартан произведе-
нешкахь санна, кхета атта, идейни маьIна шеца ма-дарра гучу-
долуш долу исбаьхьаллин васт кхолла а, халкъан меттан хазнех 
пайдаэца а. Дудаев Iабдин кхолларалла ерриг а стихотворенех 
лаьтташ ю. Уьш, цхьа наггахь бен, яккхийра а яц. Поэта, заманан 
лехамашка хьаьжжина, сихха, лозунган хьесапехь язъеш, газете 
дIаелла шен стихаш. Уьш, нахана юкъабаржош болчу кхайкха-
машка терра, газето адамашка дIакхачийна. Дудаевн стихаш, 

ерриш бохург санна, еа стопах я шинастопах лаьттачу дактилан 
барамехь язйина ю. Рифма, дукхахьолахь, деепричастех, хандеш-
нех лаьтташ хуьлу. Стихотворенеш беа могIанашка екъна ю, 
хьалхара кхо могIа вовшашца рифмовка йолуш бу. ТIаьххьара 
могIа, гуттар бохург санна, шена чохь стихотворенин коьрта 
маьIна а долуш, ша къаьстина нисло. Иза кхечу строфан хIор 
беа могIанехь юх-юха а балош бу. 

Поэт дийна волуш «Партизанийн иллел» тIаьхьа кхин 
книга ара ца яьлла цуьнан. Дудаев Iабдин кхоллараллин некъ 
хедира I937 шарахь. Сталински харцо лаьттинчу хенахь бехк-
гуьнахь а доцуш лаьцна дIавигна иза. Набахтера ша къайлах 
аратесначу кехат тIехь цо яздинера: «Лергана хезна доцу, дагца 
кхиъна доцу, коьртехь сецна доцу тоьшалла дина суна, бIаьрга 
тIе бIаьрг а хIоттийна...» 

Авторханов Iабдурахьмана яздина: «У нас в Чечне был 
очень талантливый поэт Абади Дудаев. Он в свое время кончил 
медресе, но муллой не был, собирал чеченский фольклор, со-
чинял песни и стихи о «счастливой советской эпохе». Однажды 
он прочел на республиканском собрании писателей свои стихи, 
посвященные смерти Орджоникидзе. Серго Орджоникидзе был 
большой друг чеченцев и ингушей, и стихи всем понравились. 
В заключительном слове Дудаев, очень тронутый похвалами, 
выразился трагически неосторожно: «Когда Сталин умрет, я на-
пишу еще лучше». На второй же день его арестовали и за под-
готовку «террористического акта против Сталина» расстреляли. 
Невероятно, но исторический факт». 

Хьалха Дудаев Iабди чувоьллинчохь 1943 шарахь кхелхина 
лоруш дара. Амма архивашкахь къайлахь латтийна документаш 
гучудаьхча, билгалдаьлла Дудаев Iабдина 1937 шеран 2-чу де-
кабрехь тоьпаш туху кхел кхайкхина хилар. И кхел кхочушйина 
1937 шеран 24-чу декабрехь Iуьйранна 5 сахьт долуш. 

Цул тIаьхьа 21 шо даьлча  Дудаев Iабдин цхьа тайпа бехк ца-
хилар билгал а доккхуш, цIенна бехказаваьккхина, цуьнан произ-
веденеш халкъана юхаерзийна. I966 шарахь зорбанехь араяьлла 
поэтан «БIаьстенан болар» цIе йолу стихотворенийн сборник.

Дудаев Iабдин исбаьхьаллин произведенеш шен заманца 
йогIуш яра, тахана уьш литературин истори санна евзаш ю.

ИСАЕВА МАРЬЯМ
(1898 – 1977)

Исаева Марьям ХХ бIешарахь нох-
чийн исбаьхьаллин литературехь, куль-
турехь кхиамца болх биначарах ю. 
ДIадаханчу бIешеран хьалхарчу эхехь 
цо доккха гIуллакх дина къома юкъа йо-
за-дешар даржорехь, исбаьхьаллин куль-
тура кхиорехь. ХХ бIешеран 60-чу шерашкахь араевлла Иса-
ева Марьяман «Ирсан орам», «Ирс кхоллархой»» романаш 
хIетахьлерчу вайнехан литературехь дикачарах яра. Нохчийн 
литературехь прозин жанр кхиарехь мехала хилла уьш.  

Исаева Марьям йина 1898 шеран 20 декабрехь Одессехь хал-
къан хьехархочун Хакишев Солтин доьзалехь. Iалхан-Юьртара 
вара Хакишев Солта. КIорггера дешна а волуш, шуьйра кхетам 
болу Хакишев Солта, ма-дарра аьлча, халкъан серлонча вара. 
«Хакишев Солтас шен хенахь шуьйра яржош хилла вайн хал-
къана юкъахь прогрессивни дог-ойла», – яздора нохчийн гоь-
ваьлла яздархо, литературин критик волчу Сулаев Мохьмада. 
ХХ бIешо долалучу муьрехь Хакишев Солтас Лаха-Неврехь 
школа схьайиллина, цу хенахь керла йолу дешаран кепаш юкъа 
а ялош. Цул тIаьхьарчу хенахь дешаран учрежденешкахь, пач-
хьалкхан органашкахь тайп-тайпана белхаш бина цо, амма цкъа 
а хьехархочун дарж ца дитина. Хакишев Солтин дахар, цо къо-
ман дешар кхиорехь кхочушдинарг, Нохчийчоьнан юкъарал-
лин дахарехь дакъалацар,   шайн хьокъехь кхоччуш талламаш а 
бина, тIекхуьчу тIаьхьенна довзийта дезаш дара. Шен хааршца, 
хьуьнаршца, къинхьегаман тIера хиларца шех масал эца хьакъ 
долуш стаг хилла Хакишев Солта. 

Юьхьанцара дешар Исаева Марьямана цIахь, шен доьза-
лехь Iамийна. ЙоьIан да Хакишев Солта, вай ма-аллара, лак-
кхара дешар дешна вара, нана француженка а дешна хилла. 
Цара цIахь кхачам боллуш юьхьанцарчу дешаран хаарш луш 

хилла шайн берашна. Марьям кхидIа деша яхийтина Одесса 
гIалин 2-чу гимнази. Одессера Хакишев Солтин доьзал Нох-
чийчу цIабирзича, Соьлжа-ГIаларчу гимназин 5-чу классе деша 
дIаэцна йоI, иза чекхъяьккхина цо. Гимназера яьлча, хьехархойн 
курсаш а чекхъяьхна. Цул тIаьхьа шен да Хакишев Солта дирек-
тор волчу Лаха-Неврерчу школехь оьрсийн меттан, литерату-
рин хьехархочун болх бина цо. Оцу школехь Исаева Марьяман 
дешархошна юкъахь хилла тIаьхьа сийлахь Iилманча хинволу 
Авторханов Iабдурахьман а, къоман гоьваьлла яздархо хинволу 
Айсханов Шамсудди а. Авторханов Iабдурахьмана шен «Мемуа-
раш» тIехь хьахийна Исаева Марьям. Оьзда гIиллакхаш долуш, 
тамехь, цIенчу куьцехь стаг яра шайн хьехархо, шаьш массо а 
иза дага а йоьхна дара бохуш, яздина Авторханов Iабдурахьмана 
Исаева Марьямах лаьцна: «…молодая учительница была нео-
быкновенной красоты, типа лермонтовских черкешенок, в ко-
торую мы все, конечно, тайно были влюблены, …писала стихи. 
По-женски нежные и безмятежные стихи ее до нас, мятежников, 
совсем не доходили». Исаева Марьяман кхолларалла стихашца 
дIайолаелла. Цуьнан дуьххьарлера стихотворенеш газетийн, 
журналийн агIонаш тIехь арайийлина. 

Школехь хьехархочун балхахь дукха ца йитина Исаева 
Марьям, иза 1920 шарахь Соьлжа-ГIала дIа а йигна, Нохчий-
чоьнан халкъан дешаран отделан дошкольни декъан куьйгалхо 
хIоттийна. Кхузахь балхахь йолуш цо алссам язйина берашна 
лерина йолу произведенеш: туьйранаш , стихотворенеш, эшарш, 
тIаьхьо повесташ, дийцарш, пьесаш. Уьш цу хенахь Iаламат 
чIогIа оьшуш а, бераш кхетош-кхиорехь мехала а хилла. 

Исаева Марьяма шена тIедиллина гIуллакх леррина, даг-
гара кхочушдеш хилла. Дукха хан ялале кхин а жоьпалле бол-
чу балха яхийтина иза. Граждански тIом болчу хенахь байлахь 
дисначу берийн Iуналла деш, уьш берийн цIеношка дIанисдаран 
гIуллакхаш вовшахтухучу, царна оьшуш болу дешаран а, хьеха-
ран а гIирсаш кечбар кхочушдечу дешаран отделан куьйгалхо 
хIоттийна Исаева Марьям. Доккха гIуллакх дина цо боберийн 
тергоярехь, царна дешаран, Iер-дахаран хьелаш кхолларан бел-
хаш вовшахтухуш. 

1924-чу шарахь Исаева Марьям Ростов гIала ВКП(б) 
Къилба-Седан Кавказан крайкоевой комитетан зударийн отде-
лан куьйгалхочун балха дIаюьгу. Оцу хенахь Iедало чIогIа терго 
еш хилла зударшна юкъахь дIабахьа безачу белхан. Исаева Ма-
рьям Нохчийчохь евзина ца Iаш, арахьа а евзаш хилла шен бел-
хан хьуьнаршца, хааршца, даим белхан гIуллакхашна чу садил-
лина хиларца. Цундела ерриг Къилба-Седан Кавказехь и болх 
вовшахтохарца доьзна долу жоьпаллин дарж тIедиллина Исаева 
Марьямна. Цигахь болх барца цхьаьна Ростоверчу пачхьалкхан 
университетан филологин факультетехь а доьшу цо, иза кхиам-
ца чекх а йоккху. Къоначу яздархочун юкъара хаарш садаларехь 
а, исбаьхьаллин корматалла кхиарехь а мехала хилла и хан.

1930-гIа шераш дуьйлалучу муьрехь Исаева Марьям юха 
а Нохчийчу балха схьаялайо. Халкъан дешаран, культура кхио-
ран тайп-тайпанчу учрежденешкахь куьйгалхочун белхаш бо 
цо. Ша муьлххачу балхахь хилча а исбаьхьаллин литературехь 
хаддаза къахьоьгуш яра иза. Юьхьанца коьрта долчунна по-
этически жанрашкахь яздора цо. Зорбанехь араевлира Исаева 
Марьяман яккхий поэтически произведенеш, царах яра «Вайн 
дуьхьа эгнарш», «Лайла», «ГIамаран Iин» цIерш йолу поэмаш. 
Оцу произведенийн  чулацамехь  адамийн чолхе кхолламаш бу, 
историн халчу муьрехь а адамаш доьналлех ца духуш хиларан 
ойлайо авторо.

1931 шарахь Ростовехь арадолучу «На подъеме» журнал 
тIехь зорбатуьйхира «На путях становления национальной лите-
ратуры Чечни» цIе йолу Авторханов Iабдурахьмана йоккха ста-
тья. Цу тIехь автора нохчийн къоман исбаьхьаллин литература 
кхиаран хьелаш довзуьйту, автора и кхочушдо шуьйрачу мате-
риала тIехь. Цо нохчийн яздархойн дуккха а цIерш йоху, церан 
произведенеш йовзуйьту: Бадуев СаьIидан, Дудаев Iабдин, З. 
Межидован, М.Яндаровн, И.Эльдархановн, Нажаев Ахьмадан, 
Айсханов Шамсуддинан, Сальмурзаев Мохьмадан, Мамака-
ев Мохьмадан, кхиболчийн а. Исаева Марьяман кхолларалла а 
хьахайо Авторханов Iабдурахьмана. Къона поэтесса нохчийн 
литературехь шен билггал йолу меттиг дIалоцур йолуш хиларх 

тешна ву иза. Цуьнан поэтически произведенеш «Зелимхан», 
«ГIамаран Iин, «Вайн дуьхьа эгнарш», «Лайла» шуьйра евзаш 
хилла хIетахьлерчу нохчийн литературехь, уьш хрестоматеш 
тIехь, дешаран книгаш тIехь зорбатухуш а арайийлина. Халкъан 
барта кхоллараллех пайдаоьцуш язйина ю «ГIамар Iин» цIе йолу 
поэма.  Нохчийн шира легенда ю поэмин буха йиллинарг. Исаева 
Марьяма къоман легендин чулацамна тIе а тийжаш керла произ-
ведени, исбаьхьаллин литературин произведени язйина. Поэмин 
боккха кхиам хилла ша язйинчу хенахь а, цул дуккха а тIаьхьа а. 
Вайн заманахь композиторан Бексултанов Iумара симфонически 
поэма язйина Исаева Марьяман «ГIамар Iин» поэми тIехь.

Исаева Марьяма школашна дешаран книгаш а кечйина. Цо 
дакъалоцуш арахецна 1933 шарахь хьалхарчу даржа нохчийн 
школашна программаш. Нохчийчоьнан школашкахь 30-40 ше-
рашкахь шех кхиамца пайдаоьцуш хилла цо хIоттийна литера-
турин хрестомати а кхийолу дешаран книгаш а. Оцу дешаран 
книгаш кхиболчу яздархойн произведенешца цхьаьна цуьнан 
шенаш а хилла.

Исаева Марьям евзаш хилла дика гочдархо санна а. Цо 
нохчийн матте яьхна оьрсийн литературин классикийн А.С. 
Пушкинан, М.Ю. Лермонтовн, И.А. Крыловн, Н.А.Некрасовн, 
А.П.Чеховн, С.Я.Маршакан, украинин литературин классикан 
Т.Г.Шевченкон произведенеш. Исаева Марьяма гочйина ерриге 
произведенеш, дешаран книгаш тIехь зорба а тоьхна, нохчийн 
маттахь школашкахь Iамош хилла. 

1937 шарахь Нохч-ГIалгIайн республикин краеведенин му-
зейн директор хIоттайо Исаева Марьям. Дуккха а шерашкахь болх 
бина цо музейхь. Къоман истори хьокъехь, Нохч-ГIалгIайчоьнан 
краеведених лаьцна алссам материалашца тIеюьзна музей, 
вовшахтоьхна музейхь Iилманан-талламан белхаш кхочушбар. 
Сийлахь-боккха Даймехкан тIом вайн Республикин дозанашна 
юххе гIоьртина, мелла а кхерам тIехIоьттича, музейн мехала ма-
териалаш Iалашъяран болх вовшахтоьхна цо. 1944 шеран 23 фев-
раль тIекхаччалц республикин краеведенин музейн куьйгаллехь 
лаьттина иза. 

Нохчийн къам махках даьккхинчу хенахь берийн бошмаш-
кахь а, школехь хьехархочун а белхаш бина Исаева Марьяма. 
Казахстанехь Джамбульски областехь Iийна иза. Цигахь ша 
теш хиллачу дахаран хьолех лаьцна, белхалойн хьаналчу къин-
хьегаман хьокъехь тIаьхьа яздийра ду цо шен «Ирсан орам», 
«Ирс кхоллархой» романашкахь. Оцу муьрехь цигара дахар 
кIорггера тергалдеш, адамийн амалех кхиа гIерташ хилла яз-
дархо. ХIара Iаш йолчу Чолак-Тау поселкана гена йоццуш фос-
форитан маьIданаш йохучу меттехь Iилманчех, инженерех, 
белхалойх лаьтташ йолу йоккха белхан коллектив хилла. Церан 
гIиллакхаш, юкъаметтигаш, белхан хьелаш тергалдина яздархо-
чо, хIетахь царах лаьцна цхьацца хIумнаш дIаяздеш, ша язъян 
дагалаьцначу произведенешна кечам бина цо. И материалаш 
цунна пайдехьа хилла, 1957 шарахь Казахстанера цIайирзинчул 
тIаьхьа, яккхийчу жанрашкахь йолу произведенеш язъян йола-
елла. Цо леррина, кхидолу гIуллакхаш а дитина, хаддаза болх бо 
исбаьхьаллин литературехь. Эпически жанрехь йолчу яккхий-
чу произведенеш тIехь болх беш яра иза. Цо дагалаьцнера кхаа 
романах лаьтташ йолу трилоги язъян. Оцу романех хьалхарниг 
араелира 1964 шарахь. «Ирсан орам» цIе йолу роман яра иза. 
ШолгIаниг «Ирс кхоллархой» араелира 1969 шарахь. 

«Ирсан орам» романан чулацамехь ду нохчийн къам, мах-
ках а даьккхина, Казахстанехь хиллачу хенахьлера гIуллакхаш.  
60-чу шерахьлерчу нохчийн литературин тематика шорйина 
Исаева Марьяман «Ирсан орам», «Ирc кхоллархой» романаша. 
Сийлахь-боккха Даймехкан тIом болчу хенахь даймехкан хьал а, 
ницкъ а алсамдаккхарехьа йолчу Iалашоно цхьабартбеш вовшах-
тоьхначу тайп-тайпанчу къаьмнех долчу адамех лаьттачу къин-
хьегаман коллективо тылехь хIайттараллица болх бар гайтина 
«Ирсан opам» цIе йолчу романа тIехь. Белхалошна юккъехь дол-
чу интернациональни доттагIалло коллективан белхан хьуьнарш 
алсамдохуш хилар къеггина билгалдаьккхина автора. Исбаьхьал-
лин кепехь дуьззина васташ кхоьллина оцу коллекктиван куьй-
галхочун Акаев Русланан а, парторг йолчу Анна Васильевнин а. 
Оцу халчу хенахь Даймахкана чIогIa оьшуш йолу фосфориташ 

йохуш болх беш долу адмаш говза вовшахтоха хууш, цаьрца дика 
кхетош-кхиоран болх дIахьош болу  куьйгалхой бу уьш. 

Дуккха а персонажаш ю М. Исаеван романа тIехь: аптекан 
заведующи Клавдия Ивановна, Iилманчаш Яковлев а, Гладков а, 
хехо Егор Акимович а, къена партизан Божей а, комсомольцаш 
а, кегийрхой а – Амангельды, Тамара, Шура, Мухтар, дуккха а 
кхиберш а. Царах xIop а дахарехь ма-хиллара шен амалш, шен 
лаамаш, ойланаш йолуш гайтина автора. 

Йоккхачу дегайовхонца кхоьллина Вассин васт. KIoрггеpa 
патриотизм йолуш, шен Даймахкана а, халкъана а хьанал стаг 
ю Baсca. Цо шена хьалха хIоттийна Iалашо халкъана пайдехьа 
хилар ю. Даймехкан тIамехь а, цул тIаьхьа тылехь болх беш а 
хаддаза шен Iалашонна тIегIерташ ю иза. Вассин вастаца мелла  
яздархочун биографица догIуш долу хIумнаш а ду.

Нохчийн исбаьхьаллин литературехь Исаева Марьяма 
дуьххьара кхоьллина Iилманчин васт. Исбаьхьаллин ницкъах 
дуьззина ду романехь гайтинчу Iилманчийн Яковлевн, Гладковн 
васташ. Церан доьналла, лехамаш, шайн Iалашонаш кхочушъя 
хаар, адамашца йолу юкъаметтигаш даггара лелаяр гайтина яз-
дархочо. Авторан дегайовхо шеца хаалуш ду роман тIехь кхоь-
ллина аптекан заведующин Клавдия Ивановнин васт а.  

Романа тIехь айбина йолу дуккха а проблемаш къастор 
автора кхочушдо билггалйолчу сюжетни зIенашца а, говза 
хIоттийначу композицигахула а. Романан мотт цIена бу, говза бу. 
Чолхенаш яц, цкъацкъа нохчийн яздархойн произведенешкахь 
хуьлуш йолу ца оьшу диалектизмаш яц. Роман атта ешалуш ю, 
цу тIера хиламаш дагах хьакхалуш бу. Нохчийн литературехь 
шуьйра евзаш ю иза а, цул тIаьхьа зорбанехь араяьлла «Ирс 
кхоллархой» роман а. Трилоги язъян Iалашо  хилла яздархочун. 
«Ирсан орам», «Ирс кхоллархой» романаш трилогин хьалхара 
ши книга ларалуш ю. Трилогин кхоалгIачу книги тIехь болх 
беш хилла яздархо, амма иза чекхъяккха ца кхиъна автор. 

Исаева Маръям кхелхина 1977 шеран 17 октябрехь Соьлжа-
ГIалахь. Цуьнан кхолларалла, цуьнан книгаш шайн мехалла лахъ-
елла яц, уьш хIинца а, дезткъа шо хьалха санна, республикехь 
кечъечу дешаран книгаш тIехь, хрестоматеш тIехь зорбатухуш ю.

МАМАКАЕВ МОХЬМАД 
(1910 – 1973)

Нохчийн литературехь хьалхарчу 
чкъурах болчу яздархойн дахаран а, кхол-
лараллин а некъ Iаламат хала, чолхе хилла. 
Сталинан таIзар лаьттинчу хенахь – 1930 
– 40 шерашкахь – лаьцна хIаллакбина 
къоман тоьлла яздархой Бадуев СаьIид, 
Айсханов Шамсудди, Актемиров Мусита, 

Дудаев Iабди, Нажаев Ахьмад. Чубоьхкина, ГУЛАГан лагерш-
кахь яккхий хенаш яьхна Арсанов СаьIид-Бейс, Ошаев Халида, 
Мамакаев Мохьмада, Мамакаев Iаьрбис, кхечара а. Оцу инзаре 
халчу хьелашкахь адамаллица ца догIу Iазап шаьш токхуш, доь-
наллех, къонахаллех ца боьхначу нохчийн яздархойх вара Ма-
макаев Мохьмад.   

Мохьмад зоьртала дегI долуш, воьттина вича санна, онда 
вара, буьрсо юьхь-сибат а долуш, дуькъачу цIоцкъамашна 
кIелхьарчу бIаьргийн хьажар леррина а, ойлане а хеталора. 
Вистхилар а, лелар а дурс аьлла дара. Цунна тIехьаьжча, эр да-
цара иза маситта шарахь тутмакхан Iазап лайна ву. 

 Ламанан вайн Iаьсца боккха наж лаьтта,  
 Къийсамехь ца бужуш, хийла чов лайна.  
 Наж Iин чохь чагIбелла, орам а хецна, 
 Шен чевнаш дIайоьрзуш – моьнашца бегана. 

 Некхана гар доккхуш нажна чов хилла,
 Къийсамехь цIий дайна, цIаро Iаржбина. 
 Делахь а, ца къарлуш, нажо заз хецна: 
 Раздаьлла сийна гIа бIаьстенца леста. 

 Наж къизчу къийсамехь чахчабеш кхиъна, 
 Ирча сахьт тIедоьжча, собарца бисна,  
 Наж лаьтта бердаца чIагIбелла буьрса, 
 Даймехкан некха тIехь шурех а буьзна.

Ша вина, кхиъна, лелла, жималлехь марзо эцна метти-
гаш, къаьсттина Iаьс, Ачхо дукхазза хьехийна Мамакаев Мохь-
мада шен произведенешкахь. «Къийсамехь ца бужуш, хийла 
чов йина, …къизчу къийсамехь чахчабеш кхиъна, ирча сахьт 
тIедоьжча, собарца бисна»,  даймехкан мутт муьйлуш Iаьс йи-
стехь чIагIбелла лаьттачу ножах лаьцна йолу цуьнан стихотво-
рени –  авторан дахаран метафора юй техьа олий, хетало. 

Мамакаев Мохьмад вина 1910 шеран 16 декабрехь Ачхой-
МартантIахь ахархочун доьзалехь. Шен ворхI шо долуш дех-
ненах ваьлла, байлахь висна жима Мохьмад. Гергарчу наха а, 
Iедало а терго йина кIентан. Иза дIаэцна Асланбековски берийн 
цIийне (хIинца Серноводск), цигахь дешна юьхьанцарчу шко-
лехь. Юккъера школа чекхъяьккхина Соьлжа-ГIалахь. «Со вина 
де», «Ненаца дина къамел» поэмаш тIехь дийцина яздархочо 
шен бераллех, дешаран шерех лаьцна. Хала хиллехь а, хаза хан 
яра иза, боху поэта.  

Школера дешна ваьлча цхьана муьрехь  комсомолехь болх 
бина Мамакаев Мохьмада. 1926-чу шарахь иза Москва Малх-
балехьарчу къинхьегамхойн коммунистически университете 
(Коммунистический университет трудящихся Востока) деша 
вахийтина. Университетехь ша доьшуш волуш а нохчийн ли-
тература, культура кхиаран гIайгIа беш хилла Мамакаев Мохь-
мад. Нохчийн яздархошца Исаева М., Эльдарханов I. цхьаьна цо 
дакъалаьцна нохчийн маттахь литературно-исбаьхьаллин жур-
нал арахецар вовшахтухуш. «Латта» цIе йолчу оцу журналан 
хьалхара номер араяьлла 1927 шарахь.  

Университет чекхъяьккхинчул тIаьхьа Мамакаев Мохьма-
да жоьпаллин белхаш бина  пачхьалкхан органашкахь а, тайп-
тайпанчу учрежденешкахь а. 1930 шарахь Хьалха-Мартанан 
ВКП(б)-н Окружной комитетан секретарь хаьржина иза. Об-
ластной прокуроран болх а бина цо, «Грозненский рабочий» 
газетан редакторан заместитель а, тIаккха Нохчийн меттан, ли-
тературин, историн Iилманан-талламан институтан директор а 
Iийна иза кхечахаь балхахь хиларца цхьаьна.. 

1934-чу шарахь Мамакаев Мохьмад юха а Москва хьажаво, 
партийни белхахойн лаккхарчу школехь деша. Дешна а ваьлла 

цIа веъча, 1935 шарахь  Нохчийчохь уггар яккхийчу организа-
цех йолчу «Грозхимстрой» куьйгалхочун заместитель хIоттийна 
иза. Цул тIаьхьа Мамакаев Мохьмадана тIедиллина Республи-
кин обкоман партин школийн, Iилманан отделан куьйгалхочун 
дарж. Цхьана муьрехь «Ленинан некъ» газетан редактор а хилла 
иза. Муьлххачу балхахь ша хилча а, жоьпаллица кхочушдина 
Мамакаев Мохьмада шен белхан декхарш. Амма, цу хенахьлера 
дукхахаболу нохчийн яздархой а санна, Мамакаев Мохьмад а ца 
ваьлла сталински таIзаран кхиэлах. Иза бахьна а доцуш лаьцна, 
Сибрех вахийтина. 1940-гIа шерашший – 50-чу шерийн хьалха-
ра муррий Сибрехахь баьккхина цо. Амма оцу халчу хьелашкахь 
а исбаьхьаллин дош ца дитина Мамакаев Мохьмада. Ша яздеш 
хиларал совнаха, 1954 шарахь литературни тоба вовшахтоьхна 
цо Игарка гIалахь арадолуш хиллачу «Коммунист Заполярья» 
газетан редакцехь. Цигахь 1956 шарахь оьрсийн маттахь араяь-
лла Мамакаев Мохьмада «Первый гудок» цIе йолу повесть. 1955 
– 1958 шерашкахь Алма-Атахь нохчийн маттахь арадолуш хил-
лачу «Къинхьегаман байракх» газета агIонаш тIехь зорбатоьхна 
Мамакаев Мохьмадан къилбаседехь язйина цхьайолу стихаш. 
ХIетахь цо яздинчу дийцарийн, очеркийн книга «Ша меттах 
баьлла» а араяьлла Алма-Атахь Казахски литературни издатель-
ствехь 1957 шарахь. Оцу книги тIерачу дийцарийн, очеркийн 
турпалхой дахар а девзаш, шайн хьаналчу къинхьегамца мохк 
цIинбеш, дахар хаздеш долу адамаш ду. Цу тайпана яра 1960 
шарахь Соьлжа-ГIалахь араяьлла «Даймехкан некъаш» цIе йолу 
дийцарийн, очеркийн книга а.

Даймахка цIавирзинчул тIаьхьа, Мамакаев Мохьмада 1962 
шарахь дуьйна шен дахаран тIаьххьара де тIекхаччалц «Орга» 
альманахан редакторан болх бина. Мамакаев Мохьмад кхел-
хина 1973 шеран август баттахь.

Мамакаев Мохьмадан дуьххьарлера исбаьхьаллин произве-
дени зорбатоьхна 1926-чу шарахь «Серло» газета тIехь. Поэтан 
дуьххьара зорбатоьхначу стихотворенешна юкъахь яра «Зелам-
ха» цIе йолу стихотворени. Цо тIаьххьара язйинчу произведе-
нешна юкъахь «Зеламха» роман ю. 

Мамакаев Мохьмадана хIетахь шен ерриг стихаш дагахь 
хууш хилла, накъосташна хьалха еша лууш а, йоьшуш а хилла цо 
уьш. Цуьнан стихотворенийн хьалхара книга зорбатоьхна 1930 
шарахь. «ДоттагIалла» цIе а йолуш, поэта дуьххьара язйинчу 
стихийн сборник яра иза. Оццу шарахь «Серло» издательствехь 
араяьлла Мамакаев Мохьмадан «Коминтерн» цIе йолу очерк а. 
Поэтан исбаьхьаллин корматалла кхуьуш яра, эвсараллица болх 
бо цо литературехь. Кхин цхьа шо даьлча, поэтан стихотворе-
нийн шолгIа сборник а араяьлла. «ЧIегIардиг» цIе йолчу оцу 
сборник тIехь авторан шен, кхечарах къаьсташ долу исбаьхьал-
лин хатI хилар гойтуш йолу стихотворенеш яра. Яздан волалучу 
хенахь Мохьмада шен цхьайолу произведенеш псевдонимца – 
М. Тур – арахоьцура. 

Ша яздан волавеллачу хьалхарчу муьрехь дуьйна а лириче-
ски стихотворенешца цхьаьна яккхий поэтически произведенеш а 
язйина Мамакаев Мохьмада. 1936 шарахь араяьлла авторан «ЦIий 
хуьйдина лаьмнаш» цIе йолу стихийн, поэмийн сборник. Цу тIехь 
зорбатоьхна яра «ЦIий хуьйдина лаьмнаш» цIе йолу поэма а. Иза 
вайнехан литературехь дуьххьара язйинчу поэмех ю. Нохчийн 
къоман исторехь ХIХ бIешарахь хилла драматически хиламаш бу 
поэми тIехь исбаьхьаллин кепехь луьстуш. Воккхачу стеган Довла-
тан дийцар ду поэмин чулацамехь. Эпически шуьйра гойту цуьнан 
дийцаро шен паргIатонехьа халкъо латтийна къийсам. Поэма дIа а 
йолало, чекх а йолу авторан дашца. Воккхачу стеган къамел сеца 
а соьцуш, юкъа-кара вайна хаало авторан ойланаш, кхочушхуьлчу 
гIуллакхех лаьцна цунна хетарг, цара меттахбаьхна авторан синха-
амаш. Оцу авторан лирически юьстахвийларша гIо до поэмин чу-
лацамах кIорггера кхета, иза дика тIеэца. Лирический, эпический 
билгалонаш ю «ЦIий хуьйдина лаьмнаш» поэмица. 

ПаргIатонехьа къийсам латточу къехойн тхьамда ву поэми 
тIехь Таймин Бийболт. Къехойн лаам, адамийн деган Iийжамаш 
шега схьаэцна ву Бийболт. Цуьнан васт дукха даьржина ца дил-
лина автора. Кхин а кIезиг гайтина поэми тIехь кхийолу пер-
сонажаш. Поэмин коьрта турпалхо халкъ ду. Иза даим а къий-
самехь гайтина. Цуьнца цхьаьна вайна хьалха хIуьтту «цIий 
хуьйдинчу лаьмнийн» васт, даймехкан васт.

«ЦIий хуьйдина лаьмнаш» лиро-эпически поэма ю. Кху-
захь ша-тайпана цхьаьнаийна лирически а, эпически а, драма-
тически а билгалонаш. Поэми эпически агIо билгалйолу коьр-
та долчунна цуьнан чулацамехь халкъан турпалаллин къийсам 
хиларца. Шайн паргIатонехьа къехоша къийсам латтош бинчу 
тIеман шуьйра суьрташ кхоьллина поэми тIехь, майра, турпа-
ла амалш гайтина. Поэмин оцу эпически агIонашца цхьаьна 
къеггина лирически агIонаш а ю. Авторан ойланехь схьахIутту 
хьалха дIадахана халкъан балане дахар, цо поэтан дог Iовжадо, 
ойланаш, синхаамаш меттахбоху. Адамийн таханлера дахар 
ирсе хила лаьа цунна. Хьалха хилларг кхин цкъа а ца хилийта 
дуьйцу поэта царах лаьцна. Авторан хьалхара дош чекхдаьлча 
дIадолало воккхачу стеган Довлатан дийцар. Амма цул тIаьхьа 
авторан а, Довлатан а аьзнаш цхьаьнауьш ду. Оцу шинний а ой-
ланаш, лаамаш лирически турпалхочун дог-ойлане йоьрзу. Ша-
дерриг цуьнан кхетамехула, цуьнан дагчухула схьагойтуш сан-
на ду поэми тIехь. Шен дош долуш, шен ойланаш а, шена хеташ 
дерг а гучудоккхуш ву поэмин лирически турпалхо.

Цу тайпана, «ЦIий хуьйдина лаьмнаш» шен чулацамца 
исторически поэма ю, сюжет схьаястаяларехь а, шен компози-
цин дIахIоттамехь а лиро-эпически ю. «ЦIий хуьйдина лаьм-
наш» нохчийн литературехь дуьххарлерчу лирико-эпически 
произведенех яра. Шен заманан литературехь керла жанр юкъа-
ялорехь мехала а яра.

Цул тIаьхьа поэта язйина шен биографица йогIуш йолу «Со 
вина де», «Ненаца дина къамел» цIерш йолу поэмаш. Царна 
тIехь шен бераллех, дешаран шерех лаьцна а дийцина цо. Хала 
хиллехь а, хаза хан яра иза, боху поэта.  

1930-чу шерашкахь Мамакаев Мохьмад хаддаза дакъа-
лоцуш хилла Нохчийчоьнан литературни дахарехь. Иза куьй-
галлехь а волуш арадийлира «Итт бIаьсте», «Кхиам» цIерш 
йолу нохчийн маттахь литературно-исбаьхьаллин журналаш. 
Цо дакъалаьцна Москвахь, Пятигорскехь арахецначу нохч-
гIалгIайн поэтийн произведенийн сборникаш тIехь. Цуьнан 
поэтически произведенеш арайовлура «На подъеме», «Рево-
люция и горец», кхидолчу а Москвахь а, Ростовхь а  арахоьцу-

чу журналаш тIехь а, «Писатели СССР – Великому Октябрю», 
«Поэзия горцев Кавказа» цIерш йолчу юкъарчу сборникаш 
тIехь а. 1940 шарахь Соьлжа-ГIалахь «Серло» издатель-
ствос арахецна «Суй» цIе йолу Мамакаев Мохьмадан поэзин 
йоьалгIа книга. Цу тIехь зорбатоьхна поэтан тоьлашха йолу 
стихашший, поэмашший. 

Мамакаев Мохьмадан кхоллараллин похIма кхоччуш кхиъ-
на 50-60 шерашкахь. МаьIнин кIоргалла, исбаьхьаллин аьхнал-
ла шайца йолу дуккха а произведенеш язйо Мамакаев Мохьмада 
поэзехь а, прозехь а. Нохчийн а, оьрсийн а меттанашкахь ткъех 
сов книга араяьлла цуьнан оцу 15-16 шарахь. Царах ю поэти-
чески сборникаш «Сан некъан кехат» (1958), «Хаьржинарш» 
(1962), «Со вуха вогIур ву» (1963),  «ТIулгаша а дуьйцу» (1966),  
«Утро над Аргуном» (1958), «Разговор с матерью» (1959), «Дуб 
над Ассой» (1961), «И камни говорят» (1968), прозин книгаш 
«Ша метахбаьлла» (1957), «Даймехкан некъаш» (1960), рома-
наш «Революцин мурд» (1962), «Зеламха» (1968). 

Мамакаев Мохьмадана исбаьхьаллин литература кхиорехь 
цо дина гIуллакх тидаме оьцуш. Къинхьегаман ЦIечун Байрак-
хан орден еллера.

Философски, граждански лирика ю Мамакаев Мохьмадан 
поэзехь коьртаниг. Цуьнан лирически турпалхо доьналлин стаг 
ву, ондда дека цуьнан аз, шуьйра ойлайо цо заманах, адамийн 
дахарх, даймахках лаьцна. Йист йоцуш дукха беза цунна шен 
Даймохк, цуьнан хьалха дIадаханчу а, таханлерчу дийнан а, 
хиндолчун а ойлайо цо.

Хьан бах хьо, сан Даймохк, яханчу хенахь
Йоза а хьайн доцуш, бIарзбелла баьхна?
Къийсамо аьгначу хьан тIулган белшахь
Гуш ду-кх яздина сан дайшка кхаьчнарг.

Чевнаш дIайирзина, хIиттина моьнаш,
Уьш ду-кх хаткъ кIорга яздина йоза.
Ас йоьшу цуьнца хьан къайлаха чевнаш,
Эх-бехк а, къийсам а – бIешерийн ойла.

Поэта лирически турпалхочо шен дахар халкъан дахарх ду-
сту, цуьнца цхьаьна вогIу иза, вонехь а, диканехь а халкъаца ву 
иза. Винчу мехкан дозанашкахь сецаш яц Мамакаев Мохьмадан 
лирически турпалхочун ойла. «Со Сибрех вина вац» бохучу сти-
хотворенехь къеггина гучуйолу лирически турпалхочун вайн 
боккхачу Даймахке а, цуьнан тайп-тайпанчу къаьмнех долчу 
адамашка а йолу шовкъаш:

  Со Сибарех вина вац,
  Дай Памирехь баьхна бац,
  Делахь а, сан дагна езаш,
  Ший а уьш гергара хета.

  Енисейн тулгIийн гIовгIанаш,
  Ламанца хеза и аьзнаш,
  Сайн мехкан садеIар санна,
  Ший а уьш сан дагна деза.

  Даьржинчу сайн Соьлжа боьрахь, 
  Амуран лекхачу тулгIешкахь
  Цхьабосса дог паргIат лаьтта,
  Суна суо Даймахкахь хета. 

Мохьмада коьрта лорура даймахкаца йолу уьйраш, шен 
махкана, къомана хьанал хилар, церан дуьхьа муьлххачу а хало-
нех доьналлица, къонахаллица чекхвалар. И ойла чIагIъелира, 
кIаргъелира Мамакаев Мохьмадан Сийлахь-Боккха Даймехкан 
тIом лаьттинчу шерашкахь язйинчу произведенешкахь. Дог 
Iовжош ю цуьнан «И йоьлхуш яц» цIе йолу жима стихотворе-
ни. Исбаьхьа поэтически васт кхуллуш гайтина цу тIехь тIамехь 
кIант вийна нана. КIантах дог лозу цуьнан, холчухIоьттина иза, 
амма йоьхна яц, Даймахке деана вон кхин а алсам Iаьткъина 
нанна, бекхаман ойла гIаьттина цуьнан кийрахь:

  ТIулг санна, макхъелла и нана – 
  Шен кIентан коша тIехь лаьтта.
  ХIан-хIа, яц! Йоьлхуш яц и нана
  Катоьхна и борзах хьаьрчи
  ТIаккха шен кхолламна кIел сецна,
  И гIаьтти дог цIарца догуш,
  Ягийнчу хIусамехь бIаьрг кхетта – 
  ГIулч яьккхи цо, хьалха йолуш.
  ЦIе яккха, доттагIа, нуьцкъалчу:
  Безамо гулйина чIир ю,
  Я ненан сийлахьа безам бу?

ТIеман хенахь язйинчу произведенешкахь кIант вийначу 
ненан васт хIоттош, яздархоша гойтура цуьнан даймахке болу 
боккха безам. Вайнехан халкъан барта произведенешкахь сан-
на, кIант тIаме дIахьажош нанас цунна тIедуьллура майра хи-
лар, ша ца кхоош, даймохк Iалашбеш эшахь шен са а дIадалар. 
Осала, стешха хилий, кIиллолла дIахьаш шена тIе юха ма во-
лалахь, олий кхуьйлура нанас тIаме воьдучу кIанте. Мамакаев 
Мохьмада шен «КIиллочунна» цIе йолчу стихотворени тIехь 
дика гайтина стешхалла, тIамехь шен са дадийна лелар халкъа-
лахь дукха сийсаза гIуллакх хилар. Иштаниг юха цIа вирзича 
тIе ца оьцу дас а, къомо а, махко а. Халкъан цIарах поэта боху 
кIиллочуьнга: «Къам, хIусам я даймохк мичхьа бу хьан? Йиш-
вешин, доттагIчуьнан цIе яккхал ахь. Даймохк бац, къам а дац, 
осала са». Халчу дийнахь даймахкана ямарт хиллачунна цкъа а 
геч ца до адамо, наьIалт кхайкхош бIалл кхуссу цунна:

  ДIо новкъахь гуш болу и лекха барз
  Ас хьуна кхийсинчу бIаьллеха бу…
  Кхоссалаш, кхоссалаш цу барзиэ бIал!
  И хьан барз наьIалтца хьиэкъабеш бу.

Иштта нуьцкъала сурт хIоттадо Мамакаев Мохьмада мах-
кана ямарт хиллачуьнга болу халкъан цабезам гойтуш.

Яздархочун кхоллараллехь ю къинхьегаман адамаш гойтуш 
йолу произведенеш а. «Кемсийн хорха», «ЖаIуьнан Iожалла» 
поэмаш, «Ша меттахбаьлла», «Даймехкан некъаш» цIерш йолу 
прозин кегийчу жанрашкахь йолчу произведенийн книгаш. 
Мехала ду «Месийн кIайн моха», «ЦIена дог», «Хазчу йоьIан 
тIулг» цIерш йолу дийцарш.   

Нохчийн литературехь 1960 шерашкахьлерчу прозин эпи-
чески жанр  кхиарехь мехала хилира Мамакаев Мохьмадан «Ре-
волюцин мурд», «Зеламха» цIерш йолу романаш. Историн бакъ-
долчунна тIехь язйинчу оцу произведенеша шорйира нохчийн 
романан исбаьхьаллин таронаш. 

Мамакаев Мохьмад исбаьхьаллин даше лехамен вара. Шен 
произведенеш тIехь леррина болх бора цо, кхиболчу яздархо-
ша а шайн произведенеш кхоччуш къа а хьоьгуш арахоьцийла 
а лаьар цунна. Цкъа, кхузткъалгIа шераш дуьйлалучу муьрехь 
цхьана нохчийн яздархочо шен ледара произведени зорбанехь 
арахецча, Iаламат чIогIа ца тайнера Мохьмадана. Автор мел 
цIе йолуш велахь а, магийта ца деза нохчийн литературин ис-
баьхьаллин барам лахбеш долу гIуллакхаш, арахеца а ца еза 
эгIаза произведенеш, бохучу маьIнехь дара Мохьмада хIетахь 
оьгIазаллица дина къамел.  Нохчийн литература хаддаза кхуьуш 
хилар дара цо гIайгIабеш дерг. 

Нохчийн йозанан мотт, литературин мотт кхиор нох-
чийн къоман меттан бакъонаш ларъеш дIадахьа дезаш хилар 
чIагIдора Мамакаев Мохьмада. Шен цхьана статья тIехь  цо яз-
дина: «Меттан кхиар массо a aгIop тIедогIу: замане керла деан-
чуьнца, лулахошкара, Iилманан кхиамашца, кхечу къаьмнашца 
лелочу гергарлонца. И кхиар а шен барамехь, раж а йолуш хила 
деза моьтту суна… Халкъо дезаш шен метта юккъе далийна дош 
дIакхосса гIертар, я цунна ца оьшург юккъе дало гIертар сонта-
чу стеган сонталла ю… Матто ца лов шена чу ца дуьжу арара 
хIума. ХIунда? Адамо чолхечу коьчалшна гулбина, вуно чолхе 
гIирс ша хиларна. Цу гIирса юккъе цхьа сирхат Iоттаелча, цо 
цунна, сахьта чу йоьжначу нехо санна, чIогIа новкъарло ярна… 
Матто сиха гучудоккху сонтаниг а, осалниг а, гIиллакхехь до-
цург а. Дуккха а хIуманаш ду къайладахийта тарлуш, амма 

шена мотт цахаар цхьаьнгга а лачкъалур дац. И санна, маттера 
ледарло а яьлла, кIелдисна хIума дац. Нагахь диснехь, и бий-
ца ца хуург бехке волуш дисна. Вайн хенахь а наггахь карабо 
и шен ненан мотт цахаарх дозалла деш болу нах. Ишттанаш, 
цхьана а хIуманна пайдехь ца хиларал сов, массарна а кхераме 
бу. ХIунда? Шечуьнан сий дан ца луучо, нехачуьнан сий данне 
а дийр дац. Ишттанаш цхьа хала де тIехIоьттинчохь цхьанне а 
тешаме бац. Цара шайн дай а бухкур бу. Цундела цхьанне а ца 
беза шайн къам, цу къоман диканиг сийсаздаккха гIертарш». И 
могIанаш шовзткъа шарал а хьалха яздина ду, амма уьш тахана 
яздича санна мехала ду церан маьIна.

Мамакаев Мохьмад шен произведенешкахь даим а хал-
къаца, махкаца ву. Уггар лакхара дарж лорура цо шен къоман 
поэт хилар. Вонехь а, диканехь а  нахаца цхьаьна хилар дара 
цо коьрта лоруш дерг. Адамийн хьашташца, заманан лехамашца 
цхьаьна деттало цуьнан лирически турпалхочун дог. Даймахкал 
хьоме цхьа хIума а ца хилла Мохьмадана. «Зама» цIе йолчу шен 
стихотворени тIехь поэта даггара боху: «Даймехкан сийлахьчу 
декхарна  Дуьненахь массо а деха вай». И ойла Мамакаев Мохь-
мадан ерриг а кхоллараллех чекхйолуш ю.  

Авторханов Iабдурахьмана шен мемуарш тIехь даладо, чу-
воьллинчохь дов хоттуш, следовательша шена тIехь кхоьллин-
чу харцонна даре ден бохуш, прокурор тIевирзича, Мамакаев 
Мохьмада аьлларг: «Гражданин прокурор, я никаких показаний 
не давал, все, что вы цитируете, сочинили мои следователи. Я 
подписал под невыносимыми пытками. Нарком-майор Иванов 
дал мне слово чекиста, что, как только я подпишу показания, 
меня расстреляют. Но он обманул. Быть может, вы хотите вы-
полнить обещание Иванова? Но теперь мне не хотелось бы об-
легчать вашу миссию. Я увидел своих детей, и если мне придет-
ся умереть, то не хочу заклеймить позором их будущее. Чтобы 
не говорили им, что отец их умер как трус и предатель чечен-
ского народа».  

Иштта хилла Мамакаев Мохьмад. 
Мамакаев Мохьмада шен тоьллачу произведенешца исбаь-

хьаллин хазна йиллина нохчийн исбаьхьаллин литератури юкъа. 

МАМАКАЕВ IАЬРБИ  
(1918 – 1958)

Мамакаев Iаьрбин кхоллараллехь коьр-
таниг, йоккха меттиг дIалоцушъерг поэзи 
ю, лирически поэзи. 1940 – 1950 шераш-
кахьлерчу нохчийн литературехь цIеяххана 
поэт-лирик вара иза. Амма цо прозехь а, 
драматургехь а язйина мехала произведе-

неш. Иза автор ву дийцарийн, очеркийн, повестан, пьесийн.
Мамакаев Iаьрби вина 1918-чу шеран 2-чу декабрехь Тер-

кайистерчу Лаха-Неврехь халкъан хьехархочун Шамсуддинан  
доьзалехь. Iаьрбин да Шамсуддин дикка дешна хилла. Цо 
чекхъяьккхина Соьлжа-ГIалара ламанхойн школа, цул тIаьхьа 
Тифлисехь хьехархойн семинари а. ШамсуддингIеран хIусамехь 
дуккха а книгаш хилла. Жимчохь Iемина Iаьрбина деша а, яздан 
а. Берахь дуьйна книгашца уьйр йолуш кхиъна кIант. 

Россера схьабеанчу революцин боламо юкъаозийна Iаьрбин 
да Шамсуддин. Хьуьнар долуш стаг хилла иза. Пачхьалкхан 
жоьпаллин декхарш кхочушдеш, Теркан округан чрезвычайни 
комиссар лаьттина иза. Граждански тIамехь партизанийн тоба-
нан коьртехь а волуш, бIаьхаллин хьуьнарш гайтина цо. Амма 
1921-чу шарахь, тешнабехкаца кIело а йина, вийна Шамсуддин 
а, цуьнан ваша Юсуп а. Царах лаьцна Iаьрбис тIаьхьа яздийр ду 
шен поэтически произведенешкахь «21-чу шеран 13 сентябрь», 
«Ден коша тIехь», «Партизанийн илли» и. дI. кх.

Жимчохь да воцуш висна Iаьрби. ВорхI шо кхаьчна волуш 
иза шен девашас деша дIавелла Серноводскерчу берийн де-
шаран шахьаре (Серноводский детучгородок). Цигара ваьлча, 
Соьлжа-ГIала Шерипов Асланбека цIарах йолчу педагогически 
рабфаке деша вахна. Рабфакехь цуьнца доьшуш хиллачара дий-
цина, Iаьрби дика доьшуш, хаза гIиллакхаш долуш, эхь-бехке 
вара бохуш. Литературица, поэзица марзо йолуш хилла Iаьрби 
жимчохь дуьйна а. Хьалххе волавелла иза стихаш язъян а.



143

Мамакаев Iаьрбин литературе йолу шовкъаш, цуьнан поэ-
тически похIма дарехь гучудаьлла рабфакехь доьшучу хенахь. 
Цо дукха йоьшуш хилла оьрсийн а, нохчийн а яздархойн произ-
веденеш. Исбаьхьаллин литературех кхуьуш, ша а стихаш язъ-
ян Iемаш хилла Iаьрби. Дуьххьарлера цуьнан стихаш рабфакан 
пенан зорбанехь арайийлина, цул тIаьхьа зорба тоха йолийна 
«Серло» газета тIехь а.

Iаьрбис стихаш хала ца язйора олура цуьнца дешнача-
ра. Цкъа каникулашна цIа ваха ша араваьлча, шаьш чохь Iачу 
цIенойн пенаш тIе язбинера Iаьрбис хIетта шена дагаеанчу сти-
хан цхьа могIа: «ХIинца латта шайна, букура баракаш» аьлла. 
Иштта цIеххьана стихаш язъяр кест-кестта хуьлура Iаьрбин бо-
хуш, дуьйцу цара. Iаьрбис юьхьанца язъен стихаш башха дак-
кхий хIуманаш ойбуш а ца хилла, кегий а йолуш, еша а, кхета а 
атта хилла.

Мамакаев Iаьрбин поэтически кхолларалла дIайолаелла 
лору 1934-чу шарахь «Кхиам» цIе йолчу литературно-
исбаьхьаллин альманаха тIехь «Рабфак» боху стихотворени 
зорбатохарца. ХIетахь араевлла цуьнан «1-ра май», «Хорбаз», 
кхийолу стихотворенеш а.

1936-чу шарахь чекхъяьккхира Iаьрбис рабфак. «Ленинан 
некъ» (хIинца «Даймохк») газетан редакце балха хьажийра иза. 
Адамаш, юкъараллин дахар довзарехь, литературни корматал-
ла кхиарехь пайдехьа хилира газетехь болх бар. Хаддаза болх 
бора Iаьрбис шен исбаьхьаллин говзалла лакхаяккхарехь. 1938-
чу шарахь драматургийн курсаш чекхйоху цо. Кхиамца болх бо 
Iаьрбис литературехь. Кест-кестта арайовлу керла стихаш га-
зетийн агIонаш тIехь, радиохь хеза цуьнан стихаш тIехь яьхна 
эшарш. 1934-чу шарахь яздархойн Союзе дIаоьцу иза. Шен тоь-
лашха йолчу произведенешна Iаьрбис зорба туьйхира 1940-чу 
шарахь араяьллачу «Теркан тулгIе» цIе йолчу книги тIехь. По-
этан кхоллараллин корматалла кхоччуш кхиина хилар гайтира 
оцу книги тIерачу произведенеша. Царна юкъахь яра «АслагIий, 
Селехьаттий» цIе йолу поэма. Иза поэтан кхоллараллехь мехала 
произведени хилла ца Iаш, нохчийн эпически поэзи кхиарехь 

а керла тIегIа хилла дIахIоьттира. ТIаьхьо мелла а хийцамаш а 
бина, «Нохчийн лаьмнашкахь» цIе тиллира оцу поэмина автора.

1940-чу шарахь Нохч-ГIалгIайн яздархойн союзан правле-
нин жоьпаллин секретарь хIоттаво Мамакаев Iаьрби. Къоман 
литература кхиаран чIогIа терго йора цо, кхоллараллин похIма 
долу кегийрхой лохуш, литературни гонашна уьш юкъаозош, 
царна гIо деш вара поэт.

Сийлахь-боккха Даймехкан тIом болабеллачу хьалхарчу 
деношкахь дуьйна Мамакаев Iаьрбин поэтически дош мостагI 
хIаллакваран, Даймохк фашистех паргIатбаккхаран ойла ада-
мийн дегнашкахь кхиош дара. «Дерриге а – тIамна», «Дозанхо-
чуьнга кехат», «Шотошка», «ТIамна кайолийла», «Чевнаш хилла-
чу капитане» цIерш йолу стихотворенеш къоман дикачу кIентийн 
майралла гойтуш, церан сий айдеш, мостагIчунна тIехь толам 
боккхург хилар чIагIдеш яра. ТIеман хенахь язйина Мамакаев 
Iаьрбис «Турпалчу танкистан доьзал» цIе йолу очерк. Йист йоцу 
майралла гайтинчу Мазаев Маташах лаьцна ю и очерк. Буьрсачу 
тIамехь турпалаллица мостагIех лиэташ, чевнаш хилла, госпита-
лехь Iуьллучу капитанан Мазаев Маташан ден-ненан къонахал-
лин дог-ойла гайтина шен очерк тIехь автора.

Нохч-ГIалгIайн пачхьалкхан драматически театран сцени 
тIехь 1941-1942-чу шерашкахь хIиттийна Мамакаев Iаьрбин 
«ОьгIазалла», «Разведка» цIерш йолу пьесаш. Даймехкан тIом 
лаьттинчу шерашкахь язйинчу оцу пьесийн тексташ яйна, 
хIинца а карош яц.

Лаккхара исбаьхьаллин мехалла ю «Винчу юьрта» цIе йол-
чу повестан. Говза исбаьхьаллин сурт хIоттош, язйина и повесть 
нохчийн литературехь дикачарах ю хIинца а. 

Сталински таIзар лаьттинчу хенахь банний бехк боцуш 
лаьцна, чувоьллина ехха хан яьккхина Мамакаев Iаьрбис. Юха 
цIа вирзинчул тIаьхьа 1957-чу шарахь дуьйна иза вара Нохч-
ГIалгIайн яздархойн Союзан правленехь консультант. 

Цунна тIехь хIетахьлерчу Iедало латтийнчу харцонаша, да-
харан халонаша талхийнера Мамакаев Iаьрбин могашалла. Иза 
цIеххьана кхелхина 1958-чу шеран 26-чу августехь Мескетахь, 
яздархо Айдамиров Абузар волчу хьошалгIа ваханчохь.

Мамакаев Iаьрбин поэзин орамаш къоман дахарх дара. Хал-
къан ойланаш, сатийсамаш, адамийн хазахетарш, церан деган 
Iийжамаш бу поэтан произведенийн чулацамехь берш.

Мамакаев Iаьрбин кхоллараллехь тайп-тайпанчу жанраш-
кахь йолу произведенеш ю: лирически миниатюраш, сюжет 
йолу яккхий стихотворенеш, поэмаш, дийцарш, повесть, очерк, 
пьесаш. Делахь а поэтан кхолларалла коьрта долчу декъана ли-
рически жанрашкахь кхиъна. Цуьнан дуккха а стихотворенеш 
эшаршка ерзийна.

Шуьйра чулацам болуш ю Мамакаев Iаьрбин поэзи. Дахаран 
дуккха а агIонийн ойла йо поэта: даймохк, даймехкан Iаламан 
исбаьхьалла, стеган вахаран Iалашо («Кавказан латта», «Сайн 
кIанте», «Сарахь Теркан тогIехь»,«БIаьстенан Iуьйре», «Шуьй-
та»); къинхьегаман адамашна паргIато кхайкхор («Терк», «ЦIен 
седа»);  паргIатчу дахарехьа къийсам латтийнчеран сийдеш, за-
мано хьалха хIиттош долу декхарш кхочушдар («Ден коша тIехь», 
«Партизанийн илли», «1921-чу шеран 13 сентябрь», «Вайн дай-
ша буьйсанаш...»); дог цIена, оьзда безам, тешаме доттагIалла 
(« ЙоIе», «Айза», «Нохчийн лаьмнашкахь»); юкъараллин да-
харехь поэтан декхарш а, поэзин меттиг а («Даге»). МостагIех 
Даймохк паргIатбаккхаран,   къоман паргIато Iалашъяран ойла 
чIагIъеш яра Сийлахь-боккха Даймехкан тIом лаьттинчу хенахь 
Мамакаев Iаьрбис язйина произведенеш («ДоттагI гIароллехь», 
«Дерриге тIамна», «Даймехкан тIом бечохь», «Чевнаш хилла-
чу капитане», «Турпалчу танкистан доьзал»). Поэта шен кхол-
ларалла, исбаьхьаллин ницкъ Даймехкан хьашташка, адамийн 
синпаргIатоне хьажийнера: «Алкханчах ека хьо, Синошна там 
луш, Лозунгах кхайкха хьо, Дегнашна ницкъ луш!», – боху цо 
шен поэзига. 

Мамакаев Iаьрбин ерриг кхоллараллех чекхболу шен даймах-
ках, къомах болу дегалазам. Даймехкан дуьхьа вехаш ву поэтан 
лирически турпалхо. Цуьнан ойланаш даим а даймахках хьер-
чаш ю, ша вина мохк, даймехкан Iалам, цуьнан адамаш хьоме ду 
цунна. Стеган мехалла цо махкана, халкъана дечу гIуллакхашца 
билгалйолуш хилар чIагIдо поэта. «Сан дог, хьо деттало къахьоь-

гуш халкъана», – иштта ю поэтан лирически турпалхочун ваха-
ран Iалашо. «Сайн кIанте» цIе йолчу стихотворенехь къеггина 
го и ойла. Даймехкан дуьхьа, халкъан дуьхьа вахар, шен хаарш, 
хьуьнарш, дерриге шен дахар халкъана, хьомечу махкана дIалуш 
хилар лору цо стеган сийлалла. Халкъан лазамашца, цуьнан хаза-
хетаршца вехаш хиларх йоллу стеган оьздангалла:

 
  Хьайн мехкан, хьайн халкъан
  Ирс дебна аьлла,
  Догдика хиллачу
  Сирлачу дийнахь,
  Дуьненах воккхавеш,
  Самалха даьлла
  Хьо велахь, къонахчун
  Дог ду хьан кийрахь!
Адамийн хьашташка ладугIуш, нехан баланаш, гIайгIанаш 

юххера тIеоьцуш верг лору халкъалахь къонах, боху поэта.
Шен Даймохк йист йоцуш дукхабезаш волчу лирически 

турпалхочун васт хIутту вайна хьалха «Кавказан Латта» цIе 
йолчу стихотворенехь а. Еххачу хенахь даймахках хьегначу, 
хIинца цуьнан исбаьхьаллех, аьхналлех марзо оьцуш волчу ли-
рически турпалхочун дог-ойла гойту стихотворенехь. Цуьнан 
ойланаш, лаамаш сатийсамаш даймахках хьерчаш бу, цуьнца 
бен хила тарлуш дац ирс а я сапаргIат вахар а. Iожаллин сахьт 
тIехIоьттича а, даймахках къаьстина хилар ца деза цунна:

  Ирс долуш хилла вац
   уьйрех дIатилча,
  Даймахках ваьллачун
   дог хуьлу ирча,
  Векхалой хилац стаг
   сахьийзош вахахь;
  Цундела лаьар-кха,
   Iожалла ягIахь,
  Сайн каш а
   хьан лаьттахь
  хуьлийла, дагIахь!

Iаламат говза далийна поэто кхузахь и тIаьххьара долу 
«дагIахь» боху дош. Оцу дашца, иза шен меттахь далорца, цун-
на хьалха ялийнчу соцунгIийца шен лирически турпалхочун 
амалех, цуьнан оьздангаллех дерг говза билгалдаьккхина авто-
ра. Цуьнан шен Даймахке болу боккха лерам го вайна кхузахь. 
Махко, халкъо шен кIант лоруш тIеэцар йоккха сийлалла хета 
цунна. ХIинццалц схьа даймехкан дуьхьа ша динарг а, кхидIа 
вахаран некъ кхачабаллалц, шен дан ницкъ кхочуберг а кIезиг 
хета цунна оцу сийлаллица дуьстича.

Исбаьхьчу поэтически дашца гойту Мамакаев Iаьрбис дай-
махке болу безам. «Ва Кавказ, сан марзо, сан серло, безам»; 
«Беркатан, майраллин, хазаллин латта»; «Поэзин, музыкин хьо-
станан латта»; «Сан син аз, бIаьргийн нур – Кавказ». И ерриг 
а исбаьхьа эпитеташ хьаналчу кIентан шен даймахкаца йолу 
юкъаметтигаш билгалйохуш ю.

Вайн адамийн лаккхара патриотизм гойтуш яра Мамакаев 
Iаьрбис Сийлахь-боккха Даймехкан тIом болчу хенахь язйина 
произведенеш. ТIом болабалале хьалхарчу муьрехь дуьйна а 
тIеман хьу хаалуш яра. Оьрсийн а, кхечу къаьмнийн а литера-
турашкахь санна, нохчийн литературехь а алсамйовлура тIеман 
тематика йолу произведенеш. Поэтийн стихашкахь буьрса суьр-
таш хIуьттура, тIеман гIовгIа хезаш санна, хеталора. Царах 
яра Мамакаев Iаьрбин «ДоттагI гIароллехь», «Хьо эскаре воь-
ду» стихотворенеш а. ТIеман кхерам гергабеана хилар билгал-
доккхуш, фашизмана ондда дуьхьало ян езар гойту дукхахболчу 
яздархойн произведенеша. Граждански тIамехь халкъо май-
ралла гайтар карладоккхуш, къаьмнашна юккъехь доттагIалла 
чIагIдеш йолу темаш а ойбура яздархоша. «Винчу юьрта» цIе 
йолчу повесть тIехь Мамакаев Iаьрбис гайтина граждански тIом 
болчу хенахь  нохчийн, гIалагIазкхийн къехой цхьабарт болуш 
кIайчу эскарна дуьхьал бовлар. Йоккхачу исбаьхьаллица яздо 
автора нохчочун Айдамарний, гIалгIазкхийчун Ларкиний юк-
къерчу доттагIаллех лаьцна. Автора къеггина билгаляьккхина 
турпалхойн къонахалла, майралла, шайн са ца кхоош, юьртана 
тIебогIучу бохамна церан дуьхьалбовлар. Нохчийн юьртан мар-
шо ларъеш, шайн дахар дIало цара.

ТIом болабеллачу шарахь зорбанера араяьлла «Вин-
чу юьрта» цIе йолу повесть къаьмнашна юкъара доттагIалла 
чIагIдарехь, даймахке безам кхиорехь, иза Iалашбан ойла 
чIагIъярехь мехала яра. 

Гитлеровски Германи вайн Даймахкана тешнабехкаца 
тIелеттачу хьалхарчу деношкахь дуьйна литературин коьрта 
тема хилла дIахIоьттира мостагI хIаллакваран, даймохк фа-
шистски йовсарех Iалашбаран тема. Яздархойн ерриге а про-
изведенеш оцу Iалашоне хьажийна яра. Къаьсттина сиха ара-
евлира поэтически произведенеш. ТIом болабеллачу деношкахь 
газетийн агIонашна тIехь зорба туьйхира стихаш. Царна тIехь 
поэташа Iорайохура мостагIийн ямарт Iалашонаш, гойтура фа-
шизман ма-ярра йолу амалш, дерриге а адамашка тIамна онд-
да дуьхьало яре кхойкхура. Иштта яра Мамакаев Iаьрбис язйи-
на «Дерриге а тIамна» цIе йолу стихотворени а. Дукхахьолахь 
кхайкхаман хормехь яра тIеман тематика йолу дуьххьарлера 
стихаш. Поэтийн исбаьхьаллин дош, дерриге а бохург санна, 
халкъе беш болу кхайкхам бара. Оцу кхайкхаман маьIна «мех-
кан сий лардан», мостагI эшаван адамийн ойла гIаттош дара. 
Иза къеггина гучудолу «Дерриге а тIамна» цIе йолчу Мамакаев 
Iаьрбин стихотворенехь.

Стеган сий, оьздангалла, гIиллакх, ерриг цуьнан дика амалш 
стаг шен даймахкана муьтIахь хиларца билгалйовлу. Даймехкан 
тIаме хIоттар йоккха сийлала ю къонахчунна. Халкъан дика-
чу кIентийн къонахалла, майралла билгалъяьккхира Мамакаев 
Iаьрбис шен стихотворенешкахь. ТIом буьрса бара аьлла, даг 
тIе кхерам баийтар, мостагIчух озавалар сийсаза гIуллакх лору 
цуьнан лирически турпалхочо. Иза тешна ву, тIом мел хала бе-
лахь а, вайн толамца чекхбериг хиларх, хIунда аьлча вай ларбеш 
берг вешан Даймохк  болу дела. 

1941-гIа шо чекхдолуш, араелира «Капитан Маташ Маза-
ев» цIе а йолуш книга. Цу тIехь вайн махкахочун Маташ Маза-
евн бIаьхаллин хьуьнарш дуьйцуш йолчу «Правда» газета тIера 
схьаэцначу материалашца цхьаьна зорба тоьхна яра Мамакаев 
Iаьрбин «Турпалчу танкистан доьзал»  очерк а, «Чевнаш хилла-
чу капитане» стихотворени а. 

«Турпалчу танкистан доьзал» цIе йолчу очерк тIехь Мамака-
ев Iаьрбис гайтина шайн кIант тIамехь волчу ден-ненан дог-ойла. 
Буьрсачу тIамехь мостагIчух леташ чевнаш йина кIантана аьлла, 
хезначу Мазаев Маташан дас кхузткъе итт шо долчу Хьамзатхана 
боху: «Хьовсал шу… шен бер-м массарна а дукхадеза. ХIинца 
кхаанхьа чов а хилла Iуьллуш ву-кх сан кIант. Цунах нанна а, 
дена а къа а-м хета. Вуьшта, тхо вовший ма гойла-кх дагахь ма 
дарра ас шуьга ца бахахь, цо иштта майра тIом бина аьлла, хезча, 
тIамехь иза даймахкана хьалха юьхькIайчу хIоьттина аьлла хезча, 
цунна чевнаш хилар суна диц ца деллехьара. ТIамехь чов а йо, 
вен а воь, амма тIамехь кхеравалар ду уггаре а вониг. Шера хаьа 
суна, сайн кIант ша товелла воллушехь, юха а тIаме дIагIур вуйла. 
Иза цига ца вахча, со реза а хир вацара. ХIара вайца схьаболийна 
тIом болийнчун коьртах бахийта беза…»

Даймехкан бахам алсамбоккхуш, адамаша тылехь чIогIа 
къахьегар билгалдоккху очерка тIехь. Юьртахоша, ницкъ ца 
кхоош, болх бо, юьртбахаман сурсаташ кхиош. Зударий тIаме 
баханчу божарийн меттана балха дIахIуьттуш бу. Адам дика 
кхета шайн хьанал къинхьегам цкъа а ца эшначу тайпана дай-
махкана хIинца оьшуш хиларх.

Даймахке безам кхиош, хьаналчу къинхьегамца а, 
бIаьхаллин хьуьнаршца а иза мостагIчух Iалашбан адамийн дег-
наш ир-кара хIиттош хилла поэтан исбаьхьаллин дош.

Цу тайпана, Мамакаев Iаьрбин тIеман хенахьлера произ-
веденеш «ДоттагI гIароллехь», «Хьо эскаре воьду», «Дерриге а 
тIамна», «Даймехкан тIом бечохь», «Чевнаш хиллачу капитане», 
«ТIамна кайолийла» боху стихотворенеш, «Турпалчу танкистан 
доьзал» цIе йолу очерк мостагIчунна тIехь толамбаккхаран ойла 
чIагIъеш хилла.

Шуьйра тематика йолчу Мамакаев Iаьрбин лирикехь коьр-
таниг, хаддаза поэта юх-юха а гойтург – даймохк, даймехкан 
Iалам, адамийн сирла ойланаш ю.

Iаламах лаьцна йолу поэтан стихотворенеш йоьшуш 
(«Терк», «БIаьстенан Iуьйре», «Сарахь Теркан тогIехь», «Кхаш 
тIехь къора», «Шуьйта»), авторца цхьаьна вай тергалйо Теркан 

тулгIенаш а, Теркан тогIеш а; бIаьрг беларца го вайна «сирлачу 
шовданийн хьесашца ерина ... даймехкан аренаш», тергалдо вай 
«бIаьстено къагийна ламанийн баххьаш», поэтан зевнечу дашо 
лерг хьоьстуш ладугIу вай баьццарчу бошмашкахь декачу олха-
зарийн эшаршка; хазахеташ хьуьйсу «алкханчийн ловзаршка». 

Мамакаев Iаьрбин лирика дог делош, ойла серлайоккхуш 
ю. Цуьнан лирически произведенийн коьрта башхалла ю уьш 
цIеначу маттаца язйина хилар, хIоранна а даг чу кхочуш долу 
исбаьхьаллин суьрташ, васташ царна тIехь кхоллар, къоман 
дахарехь, адамийн ойланехь дерг хьакъйоллучу исбаьхьаллин 
кепа а дерзийна схьагайтина хилар.

Оьзда гIиллакхаш, дог цIена безам, тешаме доттагIалла, хал-
къан беркате ламасташ го вайна поэтан лирикехь. Кегийрхошна 
юкъара, хьаьана шовда санна, цIена безам гайтина шен лирикехь 
поэта. Безаман лирикехь къаьсттина мехала ю «ЙоIе» («IиндагIаш 
дахделла акхтаргийн диттийн») цIе йолу стихотворени. Хьаналчу 
безаман сирла синхаамаш бу оцу стихотворенехь. Исбаьхьаллица 
кхоьллина ю иза. Кхузахь яц чолхе инверсеш а, маьIна хьулдеш 
йолу метафораш а я цхьа эпитет а, амма лаккхара поэзи ю.

Мамакаев Iаьрбин стихаш дукха атта кхоьллина хета, поэта 
башха къа а ца хьоьгуш, шашаха цунна дагаяьхкича санна, хе-
тало. Амма иза царна тIехь дукха къахьегна хиларан билгало 
ю. Ненан меттан хазни юккъера шена оьшуш доллу дош схьа а 
лохуш, шен поэтически ойла гучуяккхархьама, иза хила деззачу 
метте дIанисдина автора. Цо керла дешнаш ца кхоьллина я деш-
нийн керла форманаш ца яьхна, меттан синтаксис ца талхийна. 
Стихийн куц хаздан гIерташ «исбаьхьаллин гIирсаш» тIекIел а 
ца боьттина. Къаьсттина гуш ду, нохчийн мотт шен йоцчу кепа 
нисбан а ца гIерташ, цуьнан бакъенаш ларйина хилар.

Адамийн дахарехь поэзин хIун маьIна ду? ХIунда оьшуш 
ю иза? Муха хила еза и? Поэтана хьалха хIун декхарш лаьтта? 
Муха меттиг лаца еза цо дахарехь? Ша нийса вехий-техьа, ша 
ала дезарг аьллий-техьа, дан дезарг диний-техьа? Иштта хат-
тарш хIуьтту муьлххачу а воккхачу поэтана хьалха. Оцу хаттарш 
тIехь ойла еш язйича санна, хета Мамакаев Iаьрбин «Даге» цIе 
йолу стихотворени.  

Авторан монологах лаьтташ ю «Даге» стихотворени. Иза 
язйина 1957 шарахь. Цул тIаьхьа цхьана шарахь а ца ваьхна поэт. 
Сталински лагершкахь, сибрехахь лайначу халонаша хьалхе ха-
дийна цуьнан дахаран некъ, цIеххьана кхелхина Мамакаев Iаьрби.

Шовзткъа шаренга валаза волчу поэта, шен Iожалла герга 
юйла хууш санна, яздо:

  Суьйренга лестина
  сан шерийн йорта,
  Дог, шек ма далалахь,
  хьалхе ду алий;
  Йисинчу хьайн ханна
  гIоза а далий,
  ЙогIучу суьйренан
  беркат а ларий,
  Iуьйренна ца динарг
  дан кхиа гIорта,
  Кхетаммий,
  безаммий
  хилийта шорта.

Шен даге дечу къамелан кепехь язйина автора стихотворе-
ни. Цо ойлайо шен дIадаханчу дахаран, ша яздинчун хьокъехь, 
яздан таро йоцуш дисна, кийрахь шена Iеткъаш лаьттинчеран 
хьокъехь. МаьIна шуьйра долуш ю стихотворени. Цу тIехь ав-
торо ойлайо, дахарехь мухачу лехамашца хила еза поэзи, хIун 
декхарш кхочушдан деза поэто, дуьнене хьежамаш муха хила 
беза цуьнан, нахаца йолу юкъаметтигаш, уьйраш муха хила еза, 
шегара хIун амалш гайта еза цо.

Автора чIагIдо, муьлххачу а хьелашкахь хилча а, поэт ний-
сонна тIера ца волуш, бакъдерг нахе дIакхачош, цIенчу, беркате-
чу ойланашца вехаш а, яздеш а хила везар. Халкъан ойланашца 
детталуш хила деза поэтан дог. «Сохьтан сий ца лоьхуш, хал-
къана язде», – боху цо. Къоман дахарехь хилларг, долуш дерг, 
хиндерг дийцар, осалалла, кIезгалла сийсазъяр, тайна-дерг, оьз-
даниг сийлахь деш, чIагIдар лору автора поэтан декхар.

Юьххьера дуьйна ерриг а стихотворенех чекхйолу халкъа-
на, махкана хьанал хиларан ойла. Оцу ойланца ерза а йо автора 
шен стихотворени.

Мамакаев Iаьрбин 1940-чу шарахь араяьллачу «Теркан 
тулгIе» поэтически сборник тIехь зорба тоьхна яра «АслагIий, 
Селехьаттий» цIе йолу йоккха поэма. 1939-чу шарахь язйина 
йолу и поэма поэтан кхоллараллехь йоккха меттиг дIалаьцна 
ца Iаш, нохчийн эпически поэзи кхиарехь а керла тIегIа хилла 
дIахIоьттина. 1958-чу шарахь автора, кIеззиг хийцамаш беш то 
а йина, керла цIе а тиллина, арахецна шен поэма. ХIетахь дуьйна 
вайн литературехь «Нохчийн лаьмнашкахь» бохучу цIарца ев-
заш ю и произведени.

Мамакаев Iаьрбин поэтически корматалла къеггина гу-
чуйолу оцу поэми тIехь. Ша гайтина йолу дахаран матери-
ал кIорггерчу исбаьхьаллин кепехь листина поэта. «Нохчийн 
лаьмнашкахь» поэмин идейно-тематически чулацам шуьй-
ра бу. ЧIиръекхаран Iадатан тIаьхье, дог цIена безам а, теша-
ме доттагIалла а, обаргаллин гIуллакхаш, къехоша паччахьан 
Iедалан тIеIаткъам лайна хилар. Нохчийн Iер-дахаран дуккха а 
исбаьхьаллин суьрташ кхоьллина автора. Iаламат хаза гайтина 
къоман гIиллакхаш, даймехкан Iалам. 

«Нохчийн лаьмнашкахь» поэма лиро-эпически произве-
дени ю. Поэми тIехь хIиттина теманаш эпически а, лирически 
а кепехь къастайо автора. Поэмин эпически агIо билгалйо-
лу коьрта долчунна цуьнан сюжет ардаме хиларца, эпически 
гIирсашца дехкина АслагIин, Селехьатан, ШахIидан васташ. 
Шуьйра гайтина адамийн Iер-дахар, лерина дуьйцу къоман оьз-
дачу гIиллакхех, боккхачу безамца яздо нохчийн ярташкарчу 
дахаран суьртех. Оцу дерригено а гIо до поэми тIехь нохчийн 
халкъан ХIХ бIешарахьлера дахар эпически шуьйра гайта.

Къеггина билгалйолу поэми тIехь цуьнан лирически агIо 
а. Ерриг а поэма ю шеца лирически а, эпически а билгалонаш 
йоккхачу исбаьхьаллица цхьаьнаийна.

Поэма шеца йолалуш долу хьалхара дош а, иза чекхъяьлча, 
далийна тIаьхьара дош а авторера ду. Кхузахь вайна хьалхахIутту 

шен халкъ а, Даймохк а безаш, царах дог а лозуш волчу оьздачу 
лирически турпалхочун васт. Поэмин сюжетана  юьстах а вуьй-
луш, философски ойланаш йо автора дахаран гIуллакхех лаьцна, 
шен турпалхошка йолу шовкъаш гучуйоху, даймехкан Iаламан 
хазаллех цецвуьйлу. Дуккха а долчу лирически юьстахвийларш-
кахь поэта дахарх, безамах, доттагIаллех, валарх-висарх еш 
йолчу ойланаша гIо до поэмин хиламех кIорггера кхета.

Поэмин кхечу васташна юккъехь билгалдолу авторан васт. 
Хьалхарчу дашехь поэма йоьшуш волчуьнга къамел до автора 
шен поэмин чулацамах лаьцна, цунах дагаволуш санна; ойла-
нашка вахана ву иза. Хьехамаш бар доцуш, дагаваларан хьеса-
пехь схьадуьйцу цо шена ала лууш дерг. Поэма йолалушшехь 
юххера гергарло тосу цо иза йоьшуш волчуьнца а, шен поэмин 
турпалхошца а. И гергарло кIеда-мерза дIа а хьо, поэма чек-
хъяллалц. АслагIин накъост ву автор. Цунна Iеткъа АслагIас ба-
лахьегар, иза Iалашван, кIелхьарваккха ойла лаьтта цуьнан. 
Набкхетта Iуьллучу АслагIина чIирхо тIекхочуш, са ца тохадел-
лачу авторан даг чуьра аз долу:

  Ма гIерта, ма гIертахьа
  Цунна герга, витахьа,
  Къона пекъар ву иза,
  Къуоналлех ирс эцаза,
  Шен паргIато йовзаза.

Дакъазаяьллачу Селехьатах дог лозуш, къинхетамечу деш-
нашца вистхуьлу цуьнга автор. Шен накъостех хаьдда, ша ви-
синчу ШахIиде беана бала байбан гIерта автор, цуьнан дог оь-
цуш ву иза.

Поэмин лирически билгалонаша цуьнан эпически чула-
цам кIаргбо, идейни маьIнах кхета гIо до. Поэми тIехь шуьйра 
гайтина халкъан дахар, кхоьллина хьуьнаречу турпалхойн ва-
сташ, дехкина исбаьхьчу Iаламан суьрташ. И дерриге а эпиче-
ски хIуманаш поэта гайтина шен дагчухула чекхдовлуш санна, 
деган йовхо царна дIаелла цо. Цундела поэми тIера хIора васт 
шеца эпически а, лирически а билгалонаш цхьанаийна ду.

Чолхе инверсеш а, маьIна сов хуьйцуш далийна дешнаш а  
доцуш, кхета атта а, шера ешалуш а ю поэмин стих. Цу тIера 
цхьайолу стихаш халкъан эшарш хилла дIахIиттина (масала, 
«Мерза маршалла ду массаьрга», хIинца а езаш, лоькхуш йолу).

Дактилан барамехь язйина ю поэма. Иза строфашка екъна 
ю, хIор строфа 8 стихах лаьтта. Рифмовка жIарийн хьесапехь а 
(перекрестная), юххера а (смежная) ю.

Меттан поэтически гIирсех: метафорах, эпитетах, дустарх 
говза пайдаэцна поэта. Турпалхойн дог-ойла бакъонца гайтар, 
хуьлуш долчун сурт исбаьхьаллица хIоттор кхочушдо цара.  
Мамакаевс шайх пайдаоьцуш болу берриге а исбаьхьаллин 
гIирсаш поэмин коьрта идея кхочушъярна тIехьажийна бу.

«Нохчийн лаьмнашкахь» поэма Мамакаев Iаьрбис язйин-
чу хенахь, исбаьхьаллин башхаллашца цуьнга кхочуш йоккха 
лиро-эпически произведени яцара нохчийн литературехь.

Мамакаев Iаьрбин кхоллараллех лаьцначу шен цхьана ста-
тья тIехь кхечу нохчийн воккхачу яздархочо Мамакаев Мохь-
мада яздина: «Мамакаев Iаьрбис шен кхоллам нохчийн литера-
турех къасталур боцуш дIабоьзна, иза Нохч-ГIалгIайчохь уггар 
дукхабезаш болчу поэтех ву». АхбIе шо сов хан ю и могIанаш 
яздина. ХIетахь дуьйна схьа нохчийн литературехь говзачу по-
этийн а, яздархойн а дуккха а керла цIерш гучуевлла. Хьалха 
дуьйна цIеяххана болчу а, керла тIекхиъначу а поэташа язйинчу 
дикачу произведенешца кхуьуш, алсамъяьлла нохчийн поэзин 
исбаьхьаллин хазна. Амма тахана а ю нахана дукха езачарна 
юкъахь Мамакаев Iаьрбин произведенеш.

ПРОИЗВЕДЕНЕШ

НОХЧИЙН МАТТАХЬ

Рабфак //Кхиам. 1934. № 1. А. 99-100.
Майра кIентий // Ленинан некъ. 1938. 3 февр.
Партизанийн илли // Ленинхо. 1939. 22 окт.
Кавказан кIант // Ленинхо. 1939. 24 нояб.



155

Бода // Ленинхо. 1940. 4 февр.
Аьхкене маршалла // Ленинхо. 1940. 4 апр.
Со дагалацалаш // Ленинхо. 1940. 24 май.
Теркан тулгIе. Стихаш, поэмаш. Соьлжа-ГIала, 1940.
Дагалецамаш // Ленинхо. 1940. 24 июнь.
1921-чу шеран 13-гIа сентябрь // Ленинан некъ. 1940. 22 сент.
Лирически стихаш // Ленинан некъ. 1940. 29 сент.
Шуьйта // Ленинан некъ. 1940. 27 окт.
Октябран хенарчийн илли // Ленинан некъ. 1940. 6 нояб.
Шотошка // Ленинан некъ. 1940. 27 нояб.
Борз // Ленинан некъ. 1940. 18 дек.
Ламанхойн дегнашкахь. Поэмин дакъа // Ленинан некъ. 1941. 

22 янв.
Комсомолке // Ленинхо. 1941. 8 март.
Массанхьа а май // Ленинан некъ. 1941. 1 май.
БIаьсте, бIаьсте // Ленинхо. 1941. 24 июнь. 
Массо а даймахкехьа // Ленинан некъ. 1941. 29 июнь.
Дерриге а – тIамна // Ленинан некъ. 1941. 30 июль.
Хьоме латта // Ленинан некъ. 1941. 26 авг.
Накъосташка // Ленинан некъ. 1941. 5 окт.
Октябран хенарчаьрга илли // Ленинан некъ. 1941. 7 нояб.
Винчу юьрта. Повесть. «Альманах», 1941, № 1. 
Вилхира, вийлира со хIетахь дуьйна // Къинхьегаман байракх. 

1957. 29 март.
Майн параде // Къинхьегаман байракх. 1957. 1 май.
Суьйренан ойланаш // Къинхьегаман байракх. 1957. 24 май.
Даймохк // Къинхьегаман байракх. 1957. 5 июль.
VI фестиваль // Къинхьегаман байракх. 1957. 26 июль.
ЙолхалгIа фестиваль // Ленинан некъ. 1957. 10 авг.
Чевнаш хиллачу капитане. О М. Мазаеве // Ленинан некъ. 

1957. 8 сент.
Накъосте // Ленинан некъ. 1957. 12 сент. 
Винчу юьрта // Ленинан некъ. 1957. 19, 21 нояб.
Даге // Ленинан некъ. 1957. 3 дек.
ЙоIе // Ленинан некъ. 1957. 12 дек.
Стигал кхоьлина // Сердало. 1957. 12 дек.
Нохчийн лаьмнашкахь. Поэмин дакъа // Дружба. 1958. № 1.  

А. 12-13.
Керлачу шарца // Ленинан некъ. 1958. 1 янв.



156

Ва къонах // Ленинан некъ. 1958. 19 янв.
Дадин къамел. «Ламанхойн дегнашкахь» поэмин кийсак // Ле-

нинан некъ. 1958. 31 янв.
Терка тогIи. Стихотворенийн, поэмийн сборник. Грозный, 1958. 
Кавказ // Ленинан некъ. 1959. 1 май.
Кавказан латта // Ленинан некъ. 1960. 25 нояб.
Беран нана // Ленинан некъ. 1961. 19 март.
Садаьржаш // Ленинан некъ. 1961. 21 май.
Текхарг. Дийцар. Яздархочун архивера // Орга. 1962. № 4. А. 48–57.
Сочиненеш. Стихаш, поэмаш, повесть, дийцар. Грозный, 1964.
Винчу юьрта. Повесть // Орга. «Орга» журналан библиотека. 

2003. № 4 (5). 
Нохчийн лаьмнашкахь. Хаьржинарш. М., 2008.

ОЬРСИЙН МАТТАХЬ

Стихи. В сб.: Поэты Чечено-Ингушетии. Грозный, 1939.
Вечер. Пер. А. Тарковский // Грозненский рабочий. 1939. 8 июнь.
Лирические стихи. «О, мой ингуш, чеченец мой…». «Ночь 

перешагнула середину…» // Грозненский рабочий. 1940. 20 окт.
Вы просчитались. Авториз. пер. В. Седых // Грозненский рабо-

чий. 1941. 21 сент.
Стихи. В сб.: Чечено-ингушская лирика. Грозный, 1941.
Не забудем // Ленинан некъ. 1938. 21 янв.
Не забудем // Ленинхо. 1938. 22 янв.
Письмо. Пер. В. Гончаров // Грозненский рабочий. 1857. 11 дек.
Поток. Пер. Н. Новотельнов // Дружба. 1958. № 1. С. 172.
Сыну Кавказа. Памяти Коста Хетагурова. Пер. // Социалисти-

ческая Осетия. 1960. 26 окт.
Избранное. Стихи и поэмы. Грозный, 1968.
Избранное. Стихотворения, поэма, проза, публицистика, пись-

ма, воспоминания. М., 2010. 
В родной аул // Арби Мамакаев. Избранное. М., 2010. С. 154-170. 
Гадина ползучая // Арби Мамакаев. Избранное. М., 2010.  

С. 171-189. 
В семье танкиста-героя // Арби Мамакаев.Избранное. М., 2010. 

С. 190-194. 



157

СТАТЬЯШ, РЕЦЕНЗЕШ

НОХЧИЙН МАТТАХЬ

Нохчийн литературин истории хьокъехь. Статья. // Ленинан 
некъ. 1958. 5 янв. 

ОЬРСИЙН МАТТАХЬ

О чеченской художественной литературе. Статья. // Арби Ма-
макаев.Избранное. М., 2010. С. 195-204. 

Рецензия на поэму Музаева Нурдина «Говорит Селим» // 
Арби Мамакаев.Избранное. М., 2010. С. 205-207. 

Рецензия на поэму Урусова Н.И. «Зелимхан» // Арби Мамака-
ев.Избранное. М., 2010. С.208-211. 

Рецензия на сборник стихов и поэм Эдилова Хасмагомеда // 
Арби Мамакаев. Избранное. М., 2010. С. 212-213.

 
ЛИТЕРАТУРА

НОХЧИЙН МАТТАХЬ

Эдилов Х. «Теркан тулгIе» сборникана рецензи // Ленинан 
некъ. 1941. 24 апр.

Мамакаев М. Поэтан некъ. «ДоттагIалла», 1959, № 2.
Айдаев Ю. Шен халкъана дIаделла дахар. «Орга», 1961, № 4. 
Арсанукаев А. Нохч-гIалгIайн литература Сийлахь-боккха 

Даймехкан тIом лаьттинчу шерашкахь (1941-1945). «Орга», 1975, 
№1.

Арсанукаев А. Нохчийн поэзин мехала хазна. «Орга», 1978, № 4.
Арсанукаев А. Мамакаев I.Ш. «Винчу юьрта». Нохчийн лите-

ратура 6 классехь хьехар. Грозный, 1979. 
Арсанукаев А. «Нохчийн лаьмнашкахь» цIе йолу поэма Iамор //  

Юккъерчу школехь лирически а, лиро-эпически а произведенеш 
Iамор. Грозный, 1984. А. 56 – 71. 

Хакимов Хь. Мамакаев Iаьрби // Даймохк. 2002. 3 дек.
Минкаилов Э. Мамакаев Iаьрбин поэзин строфика // Орга. 

2003. № 1.
Айдамиров А. Сан дахаран некъаш // Орг. 2003 № 7.



158

Минкаилов Э. Сел сийлахь «Юккъера стаг»… (Мамакаев 
Iаьрбин дахарх а, кхоллараллех а ойланаш) // Орга. 2003. № 11.

Бексултанов М. Тоьллачех цхьаъ // Орга. 2003. № 11.
Масиев Ш. «Со хьан вара, Кавказ…» // Орга. 2003. №11.
Минкаилов Э. Мамакаев Iаьрбин «Винчу юьрта» повестах 

лаьцна // Орга. «Орга» журналан библиотека. 2003. № 4 (5).
Аболханов Хь. Мамакаев Iаьрби // Даймохк. 2006. 24 окт.
Арсамирзаева А. Дай, кIанттий МамакаевгIар // Даймохк. 

2006. 10 нояб. 
Берсанов Х.-А. Ас дозалла до иза сайна вовзарх // Даймохк. 

2008. 25 нояб. 
Бисултанов А. Яьккхинчу хенах чекххьоьжуш. Статья // Мама-

каев I. Нохчийн Лаьмнашкахь. М., 2008. 5-13 агI. 
Лорсанукаев У. Мамакаев Iаьрби – 93 шо // Хьехархо. 2011. 

30 нояб. 

ОЬРСИЙН МАТТАХЬ

Мамакаев М. Творчество Арби Мамакаева // Грозненский ра-
бочий. 1959. 26 июль.

Чентиева М. Творчество А.Ш. Мамакаева //  Известия ЧИНИ-
ИИЯЛ. Т.3, вып. 3. Литературоведение. Грозный, 1962. С. 51 – 87.

Туркаев Х. Поэзия Арби Мамакаева // Грозненский рабочий. 
1964. 15 сент.

Туркаев Х. Мамакаев Арби Шамсуддинович // Мальсагов А., 
Туркаев Х. Писатели Советской Чечено-Ингушетии. Грозный, 1969. 
С. 71 – 73.   

Юсупов Р. Жизнь продолжается // Вести Республики. 2005. 26 авг. 
Кусаев А.Д. Арби Мамакаев // Кусаев А.Д. Писатели Чечни. 

Грозный, 2005. С. 147-161.
Нашхоев М. Мужественное и нежное сердце поэта. «Молодеж-

ная смена», 2006, 28 января.
Сулумова Д. Он при жизни обессмертил себя // Вести Респу-

блики. 2007. 22 авг.
Айдамирова Ф. «Взвейся, песня гордая моя, над Кавказом 

вольным засияй» // Вести Республики, 2008, 13 дек.
Лорсанукаев У. Арби Мамакаев: личность и поэт // Вести Ре-

спублики, 2008, 13 дек.



159

Аболханов Хь. Барам боцуш дукхадезара цунна нохчийн 
халкъ // Даймохк. 2008. 4 дек.

Бурчаев Хь. Мамакаев Iаьрбин «Винчу юьрта» повестах дош //  
Орга. 2008. № 12. 

Исмаилов А. Поэтан цIе йицлур яц // Орга. 2009. № 1. 
Лорсанукаев У. Арби Мамакаев: поэт, прозаик, драматург… // 

Хьехархо. 2010. 10 дек. 
Пуцыгова Э. В музее Арби Мамакаева // Вести Республики. 

2011. 15 нояб. 
Сулейманова М. Не зарастет тропа к нему // Вести Республики. 

2012.  8 июня.
М. Сулаев. Три заветные темы // Арби Мамакаев.Избранное. 

М., 2010. С. 262-265.
Э. Мамакаев. Отец // Арби Мамакаев. Избранное. М., 2010.  

С. 266-271
А.Боков. Творческое обсуждение // Арби Мамакаев. Избранное. 

М., 2010. С. 272.
Т. Дожуев. Мы были с ним на «ты» // Арби Мамакаев. Избран-

ное. М., 2010. С. 273-274.
Н. Егоров. «Работайте везде и всегда...» // Арби Мамакаев. Из-

бранное. М., 2010. С. 275-276.
А. Айдамиров. Другу. Стихотворение. Перевод X. Борхаджиева //  

Арби Мамакаев. Избранное. М., 2010. С. 277-278
Н. Краснов. Седой орел. Стихотворение // Арби Мамакаев. Из-

бранное. М., 2010. С. 279-280.
С. Златорунский. Арби. Стихотворение // Арби Мамакаев.Из-

бранное. М., 2010. С. 281-282.
Р. Ахтаханов. С тебя в народе пишут Человека. Стихотворение //  

Арби Мамакаев. Избранное. М., 2010. С. 283.
Л. Калита «Жизнь, короткая, как строчка...». Интервью с За-

ремой Мусаевой накануне открытия литературного музея Арби Ма-
макаева // Арби Мамакаев. Избранное. М., 2010. С. 284-288.

С. Арсанов, М. Чентиева, Х. Муталиев. Творческая характе-
ристика на члена Союза писателей СССР тов. Мамакаева Арби 
Шамсудовича // Арби Мамакаев. Избранное. М., 2010. С. 289-290.

A. Саламов. К поэме А. Мамакаева «В Чеченских горах» // 
Арби Мамакаев. Избранное. М., 2010. С. 291-292

Н. Музаев. Слово о поэте Арби Мамакаеве // Арби Мамакаев. 
Избранное. М., 2010. С. 293-294.



160

Т. Мартанова. Поэт и гражданин // Арби Мамакаев. Избранное. 
М., 2010. С. 295

B. Алиев. «Арби любили все...» // Арби Мамакаев. Избранное. 
М., 2010. С. 296-300.

А. Листов. Возвращение // Арби Мамакаев. Избранное. М., 
2010. С. 303-304.

Л. Чернышева. Не властна смерть над истинным поэтом // 
Арби Мамакаев. Избранное. М., 2010. С. 305-306.

А. Эдиев, С. Махмудов. Верить в отчизну, любить свой народ  //  
Арби Мамакаев.Избранное. М., 2010. С. 307-310.

Б. Саидов. Воспоминание о друге // Арби Мамакаев. Избранное. 
М., 2010. С. 311-316.

C. Златорунский. Разбитая лира. (Из воспоминаний об Арби 
Мамакаеве) // Арби Мамакаев.Избранное. М., 2010. С.317-323.

М. Осмаев. На родине «чеченского Есенина» // Арби Мамака-
ев. Избранное. М., 2010. С. 324-325.

А. Кусаев. Арби Мамакаев: поэт, гражданин, общественный 
деятель // Арби Мамакаев.  Избранное. М., 2010. С. 326-337.

Ш.Ахмадов. Исторические мотивы в творчестве А. Мамакае-
ва // Арби Мамакаев. Избранное. М., 2010. С. 338-342.

М. Нашхоев. Мужественное и нежное сердце поэта взорва-
лось // Арби Мамакаев. Избранное. М., 2010. С. 343-349.

X. Туркаев. Путь не долгий, но яркий // Арби Мамакаев.Из-
бранное. М., 2010. С.350-352.

Э. Мамакаев. Однажды в Карлаге // Арби Мамакаев. Избран-
ное. М., 2010. С. 356-359.

Без автора. Вечер памяти А. Мамакаева // Арби Мамакаев. Из-
бранное. М., 2010. С. 360-361. 

Мамакаев Э. Живая память // Вести Республики. 2012. 23 авг. 



161

МУЗАЕВ НУРДИН 
(1913 – 1983)

Шен чулацамца, жанрийн башхал-
лашца шуьйра а, произведенешца дук-
ха а ю Музаев Нурдинан кхолларалла. 
1930-гIа шераш дуьйлалучу муьрехь 
нохчийн исбаьхьаллин литератури юкъа 
а веана, шовзткъе иттех шарахь поэзехь, 
прозехь, драматургехь йоккхачу эвсарал-
лица болх бина ву Музаев Нурдин. Цуьнан кхоллараллехь мас-
со а жанрашкахь произведенеш ю: лирически стихотворенеш, 
поэмаш, повесташ, романаш, пьесаш. Къоман исторехь хилла 
долу а, ша ваьхначу  заманан а  гIуллакхаш ду яздархочун про-
изведенийн чулацамехь.

Поэт, прозаик, драматург Музаев Нурдин вина 1913 шеран  
15 октябрехь Шелан районерчу БелгIатой-эвлахь ахархочун Джа-
малдинан доьзалехь. Шайн юьртахь дIадахана хинволчу яздар-
хочун бералла. Жимчохь кIанта дукха ладийгIина денанас Бе-
цис шена дуьйцуш хиллачу туьйранашка. «Жоьра-Бабин кIант», 
«Саьрмак эшийнарг», «Соскин Солса», кхидолу а денанс дийци-
на туьйранаш воккхахилча а дагахь лаьттина цунна. Нурдинан да 
Джамалдин нохчийн иллеш хууш хилла. КIантана хазахетара дас 
кест-кеста олу иллеш, цунна уьш дагахь Iемара. Шен ялх-ворхI шо 
кхаьчначу хенахь дуьйна Нурдинна халкъан иллеш дагахь хууш 
хилла. ХIетахь безам бахана цуьнан халкъан исбаьхьаллин даше.

Шийтта шо кхаьчна волу Нурдин 1925-чу шарахь шайн юьр-
тарчу юьхьанцарчу школе деша воьду. Иза чекхъяьккхинчул тIаьхьа 
Шеларчу берийн цIийне дIавелла Нурдин. Ойла тIеяххийтина, 
дика дешна кIанта. Кхузахь Нурдина шен накъостийн дехарца 
кест-кеста олуш хилла дегара шена хезна халкъан иллеш. Нохчийн 
къоман исбаьхьаллин дешан марзо евзина цунна, халкъан барта 
кхолларалле шовкъ йолуш кхиъна хинволу яздархо.

Музаев Нурдин 1929-чу шарахь Грозненски рабфаке деша 
вахна.  Кхузахь цунна езаелира оьрсийн литература, лерина йоь-
шура оьрсийн классикийн а, шен хенахьлерчу яздархойн а про-
изведенеш. Оьрсийн поэзехь цунна дукха езачарах хилла Мая-
ковскийн произведенеш. Юьхьанца Маяковскийн стихашкара 
кеп оьцуш яздан а волавелла Музаев Нурдин. 1929-чу шарахь 
зорбанехь араевлла Музаев Нурдинан дуьххьарлера стихотво-
ренеш. ХIетахь цо юххера дакъалоцу Соьлжа-ГIаларчу проле-
тарски яздархойн юкъараллехь.  Цул тIаьхьа цхьа-ши шо далале 
нохчийн литературехь евзина къоначу поэтан цIе. Дуьххьарлера 
стихийн сборник «Нийсачу новкъахь гIулч» араяьлла 1933 ша-
рахь Соьлжа-ГIалахь. Музаев Нурдинан поэзи кхиъна юьхьанца 
халкъан бартан кхоллараллеххий, оьрсийн классикийн произве-
денеххий пайдаоьцуш.  

Музаев Нурдина 1934 шарахь Ерригсоюзни яздархой хьал-
харчу съездехь дакъалаьцна, Нохч-ГIалгIайн Республикин яз-
дархойн векалшца хилла иза. Оццу  шарахь Москвахь Максим 
Горькийн гIоьнца журналистикин институте деша воьду Музаев 
Нурдин. 

Яздархочун исбаьхьаллин корматалла кхуьуш йогIу. Драма-
тургехь а болх бан волало Музаев Нурдин. 1934-чу шарахь зорба-
туху цуьнан «Вайн заманан заза» цIе йолу пьеса. Нохчийчоьнан 
юьртабахаман гIуллакхашна лерина яра пьеса. 1936-чу шарахь 
арайолу Музаев Нурдинан «Сан некъ» цIе йолу стихийн керла 
сборник. Оцу муьрехь язйина цо «Ирзехь» цIе йолу поэма а. Шен 
барамехь йоккха йоцу и поэма, жанран ерриг билгалонаш шеца 
йолуш, говза язйина лору и теллинчу литературоведаша.

Нохч-ГIалгIайн драматически театро 1937-чу шарахь 
хIоттайо Музаев Нурдинан «Асет» цIе йола пьеса. 

Дешна а ваьлла Москвара цIа веъча, Музаев Нурдин нох-
чийн маттахь арахоьцучу «Ленинхо» цIе йолчу комсомольски 
газетан редакторан заместитель хIоттийна, цул тIаьхьа оцу га-
зетан редакторан дарж делла цуьнга. Музаев Нурдин коьртехь 
волуш, кегийрхойн газетан болх тобеллера. Кест-кеста зорба-
тухуш хилла газета тIехь нохчийн яздархойн стихотворенеш, 

дийцарш, якххийчу произведенийн дакъош. Оцу хенахьлер-
чу нохчийн яздархойн, хIоранна а бохург санна, произведе-
неш  арайийлина «Ленинхо» газета агIонаш тIехь. Мамакаев 
Iаьрбин «Кавказан кIант», «Дагалецамаш», «Комсомолке ке-
хат», «БIаьсте, БIаьсте», «Со дагалацалаш»; Актемиров Муси-
тин «Серго», «Кегийрхошка», «Киров вицвийр вац», «Ленин»; 
Музаев Нурдинан «Исбаьхьа Даймохк», «М.Ю. Лермонтов», 
«Майн Де», «Ламанхойн ирс», «Йишига», «Вайн авиаци», 
«Вайн шо», дуккха а кхийолу произведенеш а арайийлира 
«Ленинхо» газетехь зорбатухуш.

ХIетахь Музаев Нурдинан произведенеш луьстта арайийли-
на «Ленинан некъ», «Ленинхо», «Грозненский рабочий» газеташ 
тIехь, юкъарчу сборникаш тIехь, цуьнан шен произведенех лаьт-
тачу книгаш тIехь а.1938-чу шарахь къоман театран сцени тIехь 
хIоттайо «Колхозан дезаде» цIе йолу цуьнан керла пьеса. 1939-чу 
шарахь араелира «Деган аз» стихийн сборник, цул тIаьхьа цхьа 
шо даьлча арахецна «Ткъес деттачу новкъахь» стихийн, поэмийн 
книга. Оцу хенахь нохчийн барта кхоллараллина тIе тидам бахана 
Музаев Нурдина. Къоман барта произведенийн башхаллех, мет-
тан говзаллех кхиа гIерташ хилла иза. ТIаьхьо араевлира цуьнан 
фольклоран материала тIехь язйина произведенеш. Царах яра 
«Адин Сурхо» поэма, «Мекхаш-Мирза» цIе йолу комеди. Боккха 
кхиам хилира «Мекхаш-Мирза» комедин, иза масийтта шарахь 
лаьттира къоман театран сцени тIехь. Шайн меттанашка гочъеш, 
луларчу республикийн театраша а хIиттийна иза.

Сийлахь-боккха Даймехкан тIом болчу хенахь, 1941 ша-
рахь Музаев Нурдин тIаме воьду. Нохч-ГIалгIайн дошлойн пол-
кан политотделехь хилла иза. Сталинградехь бинчу тIемашкахь 
дакъалаьцна.

ТIеман хенахь язйинчу произведенешкахь поэт даймохк 
мостагIчух паргIатбаккхаре кхойкху. «Толам вайн бу», «Вай-
на хьехна» стихотворенешкахь, кхийолчу произведенешкахь 
а Музаев Нурдинан патриотически тема ойу, адамийн ойла 
мостагIчунна дуьхьал йоккху, даймохк Iалашбаре, мостагIех 
цIанбаре кхойкху.

1943-1944 шерашкахь Музаев Нурдин Нохч-ГIайлгIайн Ре-
спубликин кинофикацин урхаллин куьйгалхо лаьттина.

Нохчийн къам махках даьккхинчу хенахь тайп-тайпана 
белхаш бина Музаев Нурдин. Цо Фрунзерчу пединститутан 
филологин факультет чекхъяьккхина. Хьехархочун болх бина. 
Казахстанехь радиохь, тIаккха газеташкахь корреспондент хил-
ла. Казахстанан книжни издательствехь нохч-гIалгIайн исбаь-
хьаллин литературин редакци  схьайиллича, цуьнан заведующи 
хIоттийна Музаев Нурдин.

1957 шарахь Казахстанехь араяьлла Музаев Нурдинан 
«Замза» повесть а, «Селима дуьйцу» цIе йолу йоккха поэма а. 
Даймахка цIа веанчул тIаьхьа «Селима дуьйцу» поэми тIехь 
кхин а болх бина, «Вайнахах дийцар» аьлла, керла цIе а тиллина, 
1958 шарахь Соьлжа-ГIалахь юха арахецна и произведени. Ав-
тора иштта йоккха, шуьйра чулацам болуш дуьххьара язйина 
лиро-эпически поэма ю «Вайнахах дийцар».Заманан беха мур 
чулоцуш ю поэма. Вайнехан халкъаша шайн  паргIатонехьа 
къийсам латтош бина исторически некъ исбаьхьаллин гIирсашца 
гайтаран Iалашо ю автора.

 
  Шекъанца язданц 
  ХIара могIанаш, 
  Даьсса кехат дац
  Iуьллуш дерг хьалхахь, 
  БIешерашкахь хилларш 
  Машарехь  
  Я тIамехь  
  Лелхарехь молха.
  …………………..  
  ХIара могIанаш  
  Лепар кIез-мезиг, 
  Амма хIорш буьрсачу 
  Некъийн лар ю. 
  Кхарна ницкъ белларг 
  Дерриг ловчу 
  Хьаналчу халкъан  
  Турпалалла ю. 

Иштта дIайолалуш ю поэма. КхидIа эпически шуьйра чула-
цам хирг хилар хьоьху оцу могIанаша. Поэми тIехь автора ше-
гара кхоьллинчу персонажашца (Зубайр, цуьнан кIентий Iузайр, 
Себир, кхиберш а) цхьаьна исторически хилла турпалхой а бу 
Шайх-Мансур, Шерипов Асланбек, Ной Буачидзе, Нурадилов 
Ханпаша, кхиберш а. Оцу персонажашца, исторически хила-
машца йозаелла ю поэмин эпически агIо. Цуьнца цхьаьна къег-
гина шен лирически билгалонаш а ю поэмин. Иза дIайолалуш, 
ша дийца воллалучо меттахъяьхна поэтан дог-ойла хаало вайна. 
Халкъо лайна халонаш ша йийца воллу дела йоьшуш верг кеч-
веш поэта боху:

    ХIай дог, тIулг хила 
  ХIара могIа боьшуш!
  Бакъало бIаьргаш,
  Илли долийна!
  ХIара дешнаш хили
  КIад ца лучо хьежош, 
  Дахаран тулгIеша
  Мазакъволийна.
Поэма чекх а йолу авторан дерзорца. Поэмин текст тIехь 

хаало авторан шен турпалхойх а, цара кхочушдечу гIуллакхех 
а еш йолу ойланаш, цуьнан деган айам, я деган Iийжам. Уьш 
лирически билгалонаш ю. Цу тайпана, «Вайнахах дийцар» по-
эма шеца эпический, лирический, драматический билгалонаш 
цхьаьнаийна ю. Оцу поэмина драматизм лург цу тIера инзаре 
хиламаш а, автора уьш гайтаран башхаллаш а ю. Зорбанера ара-
яьллачу хенахь, кхиам хилира поэми.

Музаев Нурдин 1957 шарахь Нохч-ГIалгIайн книжни изда-
тельствехь лакхара редактор Iийна, цул тIаьхьа Нохч-ГIалгIайн 
Республикин яздархойн Союзехь литературни консультантан 
болх бина. 1961 шарахь Нохч-ГIалгIайн Республикин яздархойн 
Союзан председатель хаьржина иза.  

Цхьана муьрехь Москвахь Театральни институтехь нох-
чийн, гIалгIайн студенташна Iуналла а деш, нохчийн меттан, 
литературин хьехархо а хилла.  

Музаев Нурдинан филологически Iилманийн кандидат вара. 
«Нохчийн литература социалистически реализман некъаш тIехь» 
хилла цуьнан квалификацин болх. Еххачу хенахь Нохч-ГIалгIайн 
пачхьалкхан университетехь доцентан даржехь а волуш, нохчийн  
литература хьехна цо. Докторски диссертаци тIехь болх а бина, 
амма иза кхочушъян ца кхиъна. Зорбанехь арабаьлла цуьнан 
«Взаимосвязи литератур Северного Кавказа в процессе станов-
ления жанров» цIе йолу литературоведенин болх.

Исбаьхьаллин литературехь эвсараллица болх бора Музаев 
Нурдина. Цхьанна тIаьххье важа а йолуш, ваьштта арайийлина 
зорбанехь цуьнан произведенеш. «Къонахийн болар» цIе йолу 
шина декъехь роман (хьалхара дакъа − 1959, шолгIа дакъа − 
1960), цунна тIаьххье «Довха дегнаш» (1961), «Кханенга гIулч» 
(1962) поэмаш. Кхин масех шо даьлча зорбатуьйхира Музаевн 
керла роман «Органан тогIехь» (1966). Оцу произведенешкахь 
шен заманан проблемаш хIиттийна автора. Шайн хьаналчу къин-
хьегамца халкъан хьал деборехьа къийсам латтош бу яздархочун 
турпалхой: нефтяникаш, Iилманчаш, юьртабахаман белхалой.  

«Къонахийн болар» цIе йолчу йоккхачу роман тIехь авто-
ра вайнехан литературехь дуьххьара ала мегар долуш гайтина 
къоман технически интеллигенци кхиа йолаяларан хьелаш. И 
тема кхидIа шор а еш, керлачу тIегIане яьккхина «Сатийса-
ман ницкъ», «Мур» романашкахь. Нохчийчоьнан нефтяни-
кийн гIуллакхаш ду кхузахь коьртачу тидамехь. Мехкан хазна 
− нефть лохуш,  доккхуш белхалоша, инженераша, Iилманчаша, 
керланиг юкъа а далош,  балха тIехь кхиамаш бахарехьа латтош 
болу къийсам бу оцу романийн чулацамехь. Кхуьуш йолчу къо-
ман технически интеллигенцин дахарехь, къинхьегамехь болу 
лехамаш. Къоман гIиллакх-оьздангалле диллича хIун маьIна ду 
оцу лехамийн новкъахь нислучу халонийн а,  кхиамийн а бохачу 
ойла а йойту автора. 

Алссам болх бина Музаев Нурдинан драматургехь а. «Ада-
мах теша», «Уггаре хьоменаш», кхийолчу а пьесийн турпалхой 
хьаналчу къинхьегамца токхо йолу  дахар дIахIотторехьа къий-
сам латтош бу. 

Къаьсттина хьахьо деза Музаев Нурдинан гочдарш. Цо 
нохчийн матте яьхна оьрсийн а, кхечу къаьмнийн а яздархойн 
дуккха а произведенеш. Царна юкъахь ю В. Маяковскийн, А. 
Пушкинан, М. Лермонтовн, дуккха а кхечеран а произведенеш. 
Билгалдаккха деза цо Шота Руставели «Витязь в тигровой шку-
ре» гочъеш къаьсттина къахьегна хилар. Ткъех шарахь болх 
бина ша цу тIехь олура цо. Гуьржаша лерам бира Музаев Нур-
дина шайн сийлахь-воккхачу поэтан классически произведени 
нохчийн матте яккхарна. Гуьржийчохь Шота Руставели вина 
800 шо кхачар даздеш, кхайкхина дIа а вигна,  республикин куьй-
галлин цIарах Сийлаллин грамота еллера яздархочунна.

Музаев Нурдинан произведенешка тайп-тайпана хьежамаш 
бара критикин а, ешархойн а, амма шеко йоцуш цхьаъ ду, нох-
чийн литературехь массо а жанрашкахь язйина дуккха а произ-
веденеш йитина яздархочо.

Музаев Нурдин кхелхина 1983 шарахь Соьлжа-ГIалахь. 
Цуьнан кхоллараллин некъ къоман литература, исбаьхьаллин 
культура кхиарца цхьаьна беана. 

ПРОИЗВЕДЕНЕШ
 

НОХЧИЙН МАТТАХЬ

Вай толам боккхур бу // Серло. 1932. 5 май.
Ши дош (капитализм, социализм) // Серло. 1932. 5 нояб.
85-11 // Серло. 1933. 16 окт. 
Iуьйре а, суьйре а. Пьеса. Соьлжа-ГIала, 1933.
Вайн заманан заза. Пьеса. Соьлжа-ГIала, 1933.
Бакъ новкъахь гIулч. Стихаш. Соьлжа-ГIала, 1934. 
АтагIийн тогIийчохь. Дийцар. Соьлжа-ГIала, 1935.
Накъост Ленин // Ленинан некъ. 1935. 22 янв.
20 шо // Ленинан некъ. 1935. 6 сент.
Асланбек Шерипов // Ленинан некъ. 1935. 11 сент. 
Стахановцаш // Ленинан некъ. 1935. 12 окт.
Толамхо. Дийцар // Ленинан некъ. 1935. 29 нояб.
ЙоIе маршалла // Ленинан некъ. 1935. 18 дек.

Тхан да Горький // Ленинан некъ. 1936. 21 июнь.
Цкъа суьйранна. Дийцар // Ленинан некъ. 1936. 18 июль.
Серго Орджоникидзе // Ленинан некъ. 1936. 28 июль.
Сан некъ. Стихаш. Соьлжа-ГIала,  1936. 
Къоначу яздархошна - хьехам // Ленинан некъ. 1936. 2 дек.
Сан некъ. Стихаш // Грозный. Чечингиздат. 1936. С. 102.
Серго вицвийр вац оха // Ленинхо. 1937. 21 янв.
Тоьпан кIуьрлахь // Ленинхо. 1937. 18 янв.
А.С. Пушкин // Ленинхо. 1937. 10 февр. 
Долорес. – Марии Терезе Леон // Ленинхо. 1937. 8 март.
Яха. Берашна дийцар // Ленинхо. 1937. 22 март.
Вай ирсечу махкахь деха // Ленинан некъ. 1937. 1 май.
Майн Денош // Ленинхо. 1937. 1 май.
Бакъдерг // Ленинан некъ. 1937. 5 май.
Къонахий. О перелете через Северный полюс // Ленинхо. 1937. 

30 июнь.
Вайн денош а, вайн безам а // Ленинан некъ. 1937. 14 окт.
Вайна юккъехь // Ленинан некъ. 1937. 26 окт.
Вайн Даймохк // Ленинан некъ. 1938. 11 янв.
Ленин вайца ву // Ленинан некъ. 1938. 21 янв.
Ленин вайца ву // Ленинхо. 1938. 22 янв.
Нефтах лаьцна. – Нийсархошка // Ленинхо. 1938. 2 февр.
Хала де. (О.Г. Орджоникидзе) // Ленинан некъ. 1938. 18 февр.
Накъост Горький // Ленинан некъ. 1938. 28 март.
Горькийн безамна // Ленинан некъ. 1938. 18 июнь.
Жимчу юьртахь. Повестан дакъа // Ленинан некъ. 1938. 10, 24, 

27 июль.
Колхозан ловзар. Пьеса. Соьлжа-ГIала, 1938.
Беречун къамел // Ленинхо. 1938. 26 июнь.
Воккхачун стеган къамел // Ленинан некъ. 1938. 26 июнь.
Нохч-ГIалгIайн АССР-н Лакхарчу Советан  хьалхарчу сес-

сина // Ленинан некъ. 1938. 26 июль.
 Машаран арми // Ленинан некъ. 1938. 1 авг. 
Вайн авиаци // Ленинхо. 1938. 18 авг.
Ирзу. Поэмин дакъа // Ленинан некъ. 1938. 16, 23 сент.
Хьомечу армина // Ленинан некъ. 1938. 3 окт.
М.Ю. Лермонтов // Ленинхо. 1939. 15 окт.
М.Ю. Лермонтов // Ленинан некъ. 1938. 15 окт.

Хаза бу Даймохк // Ленинхо. 1938. 22 нояб.
Серго бIаьхойн новкъа // Ленинан некъ. 1938. 20 нояб.
Керла шо // Ленинан некъ. 1939. 1 янв.
ЦIи Iанийна кIиранде // Ленинан некъ. 1939. 22 янв.
Халкъан ирсан малх. (Нохч-ГIалгIайчоьнан 20 шо кхачарна) // 

Ленинан некъ. 1939. 4 февр.
Халкъан ирсан малх. (Нохч-ГIалгIайчоьнан 20 шо кхачарна) // 

Ленинхо. 1939. 4 февр.
В. Маяковский // Ленинан некъ. 1939. 14 апр. 
Накъосташка // Ленинхо. 1939. 20 май.
Асетан йиш // Ленинан некъ. 1939. 2 июнь. 
Вайн аренаш // Ленинан некъ. 1939. 26 июнь.
Т.Г. Шевченко. – Сулейман Стальский // Ленинан некъ. 1939. 

28 июнь.
ЙоьIан йиш // Ленинан некъ. 1939. 8 авг.
Хьалхахьа когбаккха // Ленинан некъ. 1939. 2 сент.
Ирзу. Поэмин дакъа // Ленинан некъ. 1939. 8 сент.
Вошаллин дош // Ленинан некъ. 1939. 23 сент.
Халкъан заем // Ленинхо. 1939. 24 сент.
Даймахкана // Ленинхо. 1939. 22 окт.
Вайн театрана // Ленинан некъ. 1939. 22 окт.
Выборийн хьокъехь // Ленинхо. 1939. 18 нояб.
Деган аз. Стихаш. Соьлжа-ГIала, 1939.
Вайн шо // Ленинхо. 1940. 1 янв.
Таймиев Бейбулат а, со а // Ленинхо. 1940. 14 янв.
Ши ваша УльяновгIара // Ленинан некъ. 1940. 21 янв.
Ленинан хьастар // Ленинхо. 1940. 25 янв.
Вайн Серго // Ленинхо. 1940. 18 февр.
Йише // Ленинхо. 1940. 24 февр.
Дийна памятник. А. Шериповх лаьцна // Ленинхо. 1940. 24 март.
В. Маяковскийга // Ленинхо. 1940. 14 апр.
Ламанхойн ирсах // Ленинхо. 1940. 1 май.
БIаьстенан де // Ленинан некъ. 1940. 5 май.
ДоттагIе // Ленинхо. 1940. 24 май.
Къоначаьрга // Ленинхо. 1940. 24 июнь.
Нагахь доттагI ямарт хилахь // Ленинан некъ. 1940. 24 июнь.
Некъаш дохкучаьрга // Ленинан некъ. 1940. 30 июль.
Некъан бохалла // Ленинан некъ. 1940. 22 сент.
ГIаш дегадора. Дийцар // Ленинан некъ. 1940. 9 окт.

Асланбеках лаьцна. Стихашкахь дийцар // Ленинан некъ. 1940. 
23 окт.

БIаьхойн ойланаш // Ленинан некъ. 1940. 7 нояб.
Ткъес деттачу новкъахь. Стихаш, поэма ш. Соьлжа-ГIала, 1940.
ДIадаханчу шарах // Ленинан некъ. 1941. 1 янв.
Дика стаг вара иза // Ленинан некъ. 1941. 19 февр.
Халкъан арми // Ленинан некъ. 1941. 23 февр. 
Зорба // Ленинан некъ. 1941. 5 май.
Уьш вайга хьоьжуш бу // Ленинан некъ. 1941. 7 май.
Толам вайн хир бу // Ленинхо. 1941. 26 июнь.
Баьчча. Ленинах лаьцна // Ленинхо. 1941. 24 июнь.
Тхуна хьехна // Ленинхо. 1941. 3 июль.
Фашистийн йовсарш отур ду вай // Ленинан некъ. 1941. 20 июль.
ДоттагIийн къамел // Ленинан некъ. 1941. 20 дек.
Дешан ницкъ // Къинхьегаман байракх. 1955. 9 июль.
Суьрта хьалха // Къинхьегаман байракх. 1955. 18 авг.
Ваша. Вл. Луговскойна // Къинхьегаман байракх. 1955. 29 сент.
Даймехкан гIишлош // Къинхьегаман байракх. 1955. 7 нояб.
Шарера шаре // Къинхьегаман  байракх. 1956. 19 янв.
Хаьржинарш. Стихаш, поэмаш // Алма-Ата. Казгослитиздат, 

1956. С. 161.
Асетан йиш // Къинхьегаман байракх. 1956. 23 авг. 
Сирла лар // Къинхьегаман байракх. 1957. 4 янв.
Кхуран га // Къинхьегаман байракх. 1957. 24 мая. 
Партина баркалла. Йиш // Ленинан некъ. 1957. 30 авг.
Бодашкара яьлла топ. Романан дакъа // Ленинан некъ. 1957. 

6-11 окт.
Вайн вежаршна // Ленинан некъ. 1957. 3 нояб.
Урамехь // Ленинан некъ. 1957. 12 дек.
Замза. Повесть.  Алма-Ата, 1957.
Селима дуьйцу. Поэма // Алма-Ата, 1957.  
Керлачу шарна совгIаташ // Ленинан некъ. 1958. 1 янв.
Горькийн безамна // Ленинан некъ. 1958. 28 март.
Вайнахах дийцар. Поэма. Грозный, 1958.
Съездана // Ленинан некъ. 1959. 18 янв.
Керлачу шаро дахьа // Ленинан некъ. 1959. 1 янв.
Сийлахьчеран болам // Ленинан некъ. 1959. 3 апр.
Баккхийрачу вежарех илли. Юьхь // ДоттагIалла. 1959. № 2. 

С. 79-81.

Ленин // Ленинан некъ. 1959. 22 апр.
Къоначу доттагIашна // Ленинан некъ. 1959. 2 май.
Хьалхара бIаьсте // Ленинан некъ. 1959. 1 май.
Хьалхара бIаьсте // Ленинан некъ. 1959. 12 июль.
Лермонтов // Ленинан некъ. 1959. 26 июль.
Коста Хетагуров // Ленинан некъ. 1959. 11 окт.
Таьштамар. Юьртахь // ДоттагIалла. 1959. № 4. С. 60-63.
Къонахийн болар. Роман. I дакъа. Грозный, 1959. 
Къонахийн болар. IIдакъа. Грозный, 1960. 
Сирла билгалонаш. Очерк // Ленинан некъ. 1960. 22 июль.
Къоман сийлахь йоI. Ф.В. Даудовах лаьцна очерк // Ленинан 

некъ. 1960. 10 авг. 
Хирург // Сердало. 1960. 11 авг.
ГIишлошъярхо. Исаева Iайшетах // Сердало. 1960. 25 дек.
Ленин  вайца ву // Социалистическая Осетия. 1960. 20 окт.
Сан Нохч-ГIалгIайчоь. Поэма // Ленинан некъ. 1960. 27 март.
Довха дегнаш. Поэма. Грозный, 1961.
Аьхкенан суьйре // Орга. 1961. № 3. С. 7-11.
Ленинан хьалха дуьга // Орга. 1961. № 2. С. 3.
Деган илли. Поэма // Орга. 1961. № 4. С. 15-17.
Йижарех илли. Поэма // Орга. 1961. № 1. С. 33-38.
Ленина долийнарг // Сердало. 1961. 18 июнь.
Толам кхуллург // Ленинан некъ. 1961. 23 июнь.
Хьаьашлелорхо. Поэма // Ленинан некъ. 1961. 27 авг.
Машаречу махкана // Сердало. 1961. 21 сент.
Лакхенашка кхочур ду // Сердало. 1961. 30 нояб.
Кханенга гIулч. Поэма. Грозный, 1962.
Звеньевойн йиш // Орга. 1962. № 1. А. 50-52.
Владимир Маяковскига // Орга. 1962. № 3. А. 21.
БIаьхо // Сердало. 1962. 16 май.
Безам // Ленинан некъ. 1962. 12 авг.
Космосе // Сердало. 1962. 16 авг.
Космосе // Ленинан некъ. 1962. 17 авг.
Дуьххьарлера сом. Поэма // Ленинан некъ. 1962. 12 сент.
20 шо. Стихи // Рост. № 1. С. 81-83.
Дашониг. Отрывок из поэмы // Ленинан некъ. 23-25 авг.
Дашон куьйгаш // Орга. 1963. № 3. А. 11-12.
Хьаьттахь // Орга. 1963. № 4. А. 3.
Дуьххьарлера сом. Поэма // Грозный, 1963. 

Органан тогIехь. Роман.  Грозный, 1966.
Татолан шабарш. Стихаш. Грозный, 1968. 
ЦIоькъалоьман цIоканахь турпал (Руставели Шотан поэма 

«Витязь в тигровой шкуре» нохчийн матте гочъяр). Грозный, 1969.
БIарлагIийн тоба. Грозный, 1976. 
Мур. Роман. Грозный, 1980. 

ОЬРСИЙН МАТТАХЬ

Через рубеж. Пер. Д. Осин. // Грозненский рабочий. 1934.  
23 февр.

Песнь о звеньевой. Памяти М. Горького // Грозненский рабо-
чий. 1936. 22 июнь.

Нефть. Пер. С. Липкин // Грозненский рабочий. 1938. 8 апр.
Наша Родина. Пер. А. Тарковский // Грозненский рабочий. 1939. 

8 июнь.
Много ласки в этом сердце было. О В.И. Ленине. Пер. Н. Аса-

нов. // Грозненский рабочий. 1940. 20 окт.
Добей врага. Пер. Л. Компаниец // Грозненский рабочий. 1943. 

29 авг.
Брату. Пер. М. Шехтер // Дружба народов. 1957. № 8. С. 156.
Весенняя ночь. Пер. В. Антонов // Совет Казахстан. 1957. С. 65-66.
На поляне. Пер. Я. Бугаевский // Грозненский рабочий. 1957. 

13 авг.
Живые зори Октября. Пер. М. Грунин // Грозненский рабочий. 

1957.6 нояб.
Течение времени. Пер. В. Щепотев // Комсомольское племя. 

1957. 11 дек.
Ветка груши. Пер. А. Казаков // Грозненский рабочий. 1957. 11 дек.
Сказание о Чечне. Пер. А. Кронгауз // Грозненский рабочий. 

1958. 16 февр.
Сегодня в ауле. Путевые заметки. Пер. И. Трунов // Комсо-

мольское племя. 1958. 16 март.
Весь лес повторял. Из поэмы «Сказание о Чечне». Пер. А. Крон-

гауз // Грозненский рабочий. 1958. 27 апр.
Горячие сердца. Поэма. Пер. И. Трунов // Комсомольское племя. 

1958. 31 июль – 10 авг.
Два стихотворения. Песня моя – Сосед. Пер. С. Олендер // Ого-

нек. 1958. № 14. С. 16.

Говорит Селим. Сказание о Чечне. Поэма. Авториз. пер.  
А. Кронгауза. М., 1958. 

Весенняя ночь. Пер. К. Антонова // Социалистическая Осетия. 
1959. 24 янв.

До свидания! Пер. К. Антонова // Социалистическая Осетия. 
1959. 24 янв.

Брату. (Владимиру Луговскому). Пер. Шехтер // Грозненский ра-
бочий. 1959. 19 июль.

Сквозь годы. Пер. В. Пальчиков // Социалистическая Осетия. 
1959. 20 сент.

Коста Хетагурову. Пер. В. Пальчиков // Советская Осетия. 1959. 
№ 14. С. 77-78.

Сквозь годы. Посвящено К.Л. Хетагурову. Пер. В. Пальчиков // 
Грозненский рабочий. 1959. 14 окт.

Счастье. Пер. // Комсомольское племя. 1960. 26 янв.
Горсть земли. Стихотворения и поэмы //  М., 1960. 
Чечено-Ингушетия моя. Фрагменты из поэмы. Пер. // Грознен-

ский рабочий. 1960. 3 апр.
Праздник весны // Комсомольское племя. 1960. 15 май.
Огородница. Пер. Мария Шехтер // Грозненский рабочий. 1960. 

12 июнь.
Женщине. Пер. В. Щепотев // Комсомольское племя. 1960. 12 июнь.
Новая песня. Пер. А. Кронгауз // Комсомольское племя. 1960. 

10 июль.
Горянке. Пер. И.Глаголев // Комсомольское племя. 1960. 31 июль.
Поднялась кукуруза в полях. Пер. П. Попов // Комсомольское 

племя. 1960. 18 сент.
Мир победит войну. Пер. // Комсомольское племя. 1960. 23 окт.
Октябрьский салам. Пер. Ю. Поваляев // Комсомольское пле-

мя. 1960. 10 нояб.
Песня сердца. Отрывок из поэмы. Пер. Ю. Хазанов // Грознен-

ский рабочий. 1960. 17 нояб.
Наша столица. Пер. А. Кронгауз // Комсомольское племя. 1960. 

4 дек.
Счастье. Пер. // Грозненский рабочий. 1961. 19 февр.
Песня о Грозном. Пер. // Комсомольское племя. 1963. 5 сент.
Продолжение песни. Стихотворения и поэмы. М., 1967. 

КХЕЧУ МЕТТАНАШКАХЬ

Сила слова. Пер. Л. Скалковский // Совет Казакстан. 1955. Кн. 
10. С. 57.

Ленин живет с нами. Пер. на кабард. Нури Шогенцуков // Ошха-
махо. 1959. № 5. С. 104-105.

До свидания! Пер. на осет. Х. Ардасенов // Растзинад. 1960. 26 окт.
Птица. Думы. Пер. на кабард. П. Мисаков // Ошхамахо. 1962.  

№ 1. С. 46.

ЛИТЕРАТУРОВЕДЕНИН БЕЛХАШ

Заметки о современной чеченской прозе. Статья // Вопросы 
чечено-ингушской литературы. Известия ЧИНИИИЯЛ. Т. 4, вып. 3.  
Грозный, 1964.

Взаимосвязи литератур Северного Кавказа в процессе становле-
ния жанров. Грозный, 1974.

ЛИТЕРАТУРА

НОХЧИЙН МАТТАХЬ

Магомаев. «Вайнахах дийцарна» рецензи // Ленинан некъ. 
1959. 14 янв.

Абазатов М. Уггаре а хьоменаш // Ленина некъ. 1959. 29 март. 
Мякиев А. Сакъердаме комеди // Сердало. 1961. 27 апр.
Мякиев А. Сагах теша // Сердало. 1961. 14 дек. 
Нашхоев Р. Ломарчу йоьIан ирс // Орга. 1961. № 3. 
Ошаев X. Адамах теша // Ленинан некъ. 1961. 22 дек.
Гадаев М.-С. Нохчийн поэт. «Селима дуьйцу» поэмина яздина 

хьалхара дош // Селима дуьйцу. Алма-Ата. 1957.
Чентиева М. Селима дуьйцу. Статья // Ленинан некъ. 1958. 4 июнь. 
Чалаев Б. ДештIаьхье // Музаев Н.Кханенга гIулч. Поэма. Гроз-

ный, 1962. А. 136.
Сулейманов А. «Кханенга гIулч» поэмина рецензи // Орга. 

1962, № 1. С. 64-68.
Кобзарь Е. Социалистически кхиъначу юкъараллин хьокъехь-

чу романан аматаш // Орга. 1978. №3.
Авторан цIе йоцуш. Музаев Нурдин – 90 шо // Орга. 2003. № 9. 

ОЬРСИЙН МАТТАХЬ

Без подписи. Постоянно думать о читателях. Обсуждение твор-
чества Н. Музаева в СП ЧИАССР // Грозненский рабочий. 1959. 1 дек.

Чентиева М.Д. Поэтическое творчество Н. Музаева // Известия 
ЧИНИИИЯЛ. Т. I. Вып. 3. //  Литература. Грозный. 1959. С. 66-151.

Нашхоев Р. Счастье девушки гор. О спектакле «Асет» // Орга. 
1961. № 3. С. 63-66.

Геннадиев Н. «Верить человеку» // Грозненский рабочий. 1961. 

МУСАЕВ МОХЬМАД 
(1915 – 1999) 

Нохчийн халкъан поэта Арсанука-
ев Шайхис яздо: «ДIадаханчу бIешеран 
60-70 шерашкахь Нохч-ГIалгIайн книж-
ни издательствехь Мусаев Мохьмадца 
цхьаьна болх беш вара со, цхьана кабинет 
чохь а вара тхойшиъ. Цо дас санна, терго 

йора сан, даим гIо дора. Мохьмад нохчийн къоман тоьлла яздар-
хо, журналист хилла ца Iара, иза дог дика стаг вара, лаккхара 
похIма а долуш, шен халкъан, ненан меттан дезаршна кийчча 
вара». 

Нохчийн прозаик, драматург Мусаев Мохьмад вина 1915 ше-
ран 15 июнехь Соьлжа-ГIалина юххерчу нохчийн юьртахь Алдахь 
ахархочун Мусан доьзалехь. Жимчохь дуьйна а тIах-аьлла, хIума 
хаа лууш, керланиг довза гIерташ хилла Мохьмад. Шен дас хьуь-
жаре деша вахийтина иза. Дика доьшуш, хьуьжарехь хьоьхург 
тIевирззина Iамош хилла Мохьмад. Советан Iедал чIагIделлачул 
тIаьхьа Нохчийчуьра хьуьжарш дIакъевлина, массанхьара а сан-
на. Мохьмада шайн юьртара школа чекхъяьккхина. Юьззина юк-
къера йоцу и школа чекхъяьккхинчул тIаьхьа Соьлжа-ГIаларчу 
нефтан училищехь дешна цо. 1931 шарахь Мохьмад балха вахна 
нефтах гIуллакхдечу заводе (Грозненский нефтеперерабатываю-
щий завод имени В.И. Ленина). Юьхьанца кочегаран болх белла 
цуьнга, цул тIаьхьа заводерчу балхах кхуьуш, керла говзаллаш 
караерзош дIавахна Мохьмад, тIаьххьара а нефтан технологиче-
ски установкин оператор хIоттийна.

Даим а исбаьхьаллин литературица уьйр хиллачу Мохьмада 
йозанан балхе, журналистике, кхоллараллин балхе салаьттина. 
1938 шарахь Нохч-ГIалгIайн радиокомитете редакторан балха 
воьду иза. Кхузахь чIагIъелла цуьнан исбаьхьаллин даше йолу 
марзо, шен кхоллараллин таронаш зен а волавелла иза. 

Мусаев Мохьмадан исбаьхьалли даше безам бахийти-
нарг халкъан барта кхолларалла хилла. Кхоьлинчу деношкахь 
а, Iаьнан ехачу буьйсанашкахь а шен нийсархошца ца Iебаш 
ладегIна ша нохчийн туьйранашкий, дIаяханчу заманах долчу 
турпалаллин дийцаршкий олий, дуьйцура Мохьмада. Нохчийн 
халкъан исбаьхьаллин даше кхоллаеллачу марзоно валийна иза 
исбаьхьаллин литературе. Яздан волавелла иза 1930 шераш юк-
къе даханчул тIаьхьа.

Мусаев Мохьмадан дуьххьарлерчу произведенех ду 1939 ша- 
рахь цо яздина «Дашо гуьйре» цIе йолу дийцар. Оцу дийцаран 
чулацам тIехь хIоттийна исбаьхьаллин-музыкальни передача 
цу хенахь радиохула кест-кеста арайолуш хилла. Цу дийцарх 
дуьххьара радиопередача хезна Iуьйре уггар доккха хазахетар 
хилла, гуттаренна а йисна шен дагахь, олура Мусаев Мохьмада. 
Оцу хенахь язйина хилла кхийолу произведенеш тIекхочехь ца 
йисна, уьш радион архивашкахь хиллехь а тIепаза яйна нохчийн 
къам махках даьккхинчу хенахь.

Сийлахь-Боккха Даймехкан тIом болабелча, шен лаамехь 
фронте воьду Мусаев Мохьмад. Амма 1942 шарахь могашалла 
дика цахиларна армера цIа ван дезна. Ша хьалха хиллачу радио-
комитетехь редакторан балха дIахIутту иза. Цигахь болх бина 
1944 шеран февраль беттан 23 дийнахь дерриге нохчийн халкъа-
ца ша махках ваккхалц. Казахстанан Джамбульски областе нис-
велла шен доьзалца махках ваьккхина Мусаев Мохьмад. Тайп-
тайпана гIуллакхаш лелийна: хьехархо а хилла, гIишлошъяран, 
махлелоран организацешкахь белхаш а бина. Шен накъосташ-
ца, яздархошца йолу уьйраш ларйина. Дика цIе яьккхина Мохь-
мада хIетахь цуьнца хиллачара. 

Мусаев Мохьмад даймахка цIа веана 1957 шарахь. 
ЦIавирзинчул тIаьхьа, заочно доьшуш, чекхъяьккхина цо  Нохч-
ГIалгIайн педагогически институтан историко-филологически 
факультетан оьрсийн меттан, литературин, нохчийн меттан, 
литературин отделени. 1958 шарахь Нохч-ГIалгIайн книжни 
издательствон исбаьхьаллин литературин редакци редакторан 
балха воьду иза, цул тIаьхьа дукха хан ялале оцу редакцехь 

лаккхара редактор хIоттаво. Кхин белхан меттиг ца хуьйцуш, 
книжни издательствехь болх бина Мусаев Мохьмада 1975 ша-
рахь ша пенсе ваххалц.

Издательствехь балхахь волуш, Мусаев Мохьмада док-
кха гIуллакх дина нохчийн яздархойн произведенеш зорбане 
кечъеш, къаьсттина мехала дара цо къоначу яздархошна дина 
гIо, цара хIинца а доккхачу баркаллица хьахаво Мохьмад. Иза 
мичча хена а кийча хилла шена тIевеанчуьнга ладогIа, яздар-
хочун балхахь шена зеделларг довзийта, оьшшучу кепара гIо 
дан. Нохчийн халкъан яздархочо Ахмадов Мусас литературехь 
шен дуьххьарлера хьехархо лору иза. Яздан волалуш хьалхара 
гIулчаш цуьнан Iуналлица яьхна ша, литературехь хьовха, да-
харехь а цуьнан хьехамаш пайдехьа хилира шена, боху Мусас. 

Мусаев Мохьмад къамелана говза вара, хаза вистхила хаара 
цунна. Цуьнан къамеле ладогIа дог догIара, шеца исбаьхьалла 
йолуш дара яздархочун барта дош а. Мусаев Мохьмадан йозанан 
мотт кхечу кепара бу шен дIахIоттамца, меттан хазни юкъара 
дешнаш схьалахьорца, уьш предложенешкахь вовшахтасарца. 
Исбаьхьаллин произведенин мотт къаьсташ хила а беза барта 
дечу къамелах, делахь чолхе ца хилча дика ду. 

1950 шерийн шолгIачу эхехь дуьйна хаддаза исбаьхьаллин 
литературехь къахьоьгу Мусаев Мохьмада. Цо яздо прозехь а, 
драматургехь а. Юьхьанца цуьнан дийцарш, очеркаш, публици-
стикин статьяш а арайовлу газетийн, журналийн агIонаш тIехь.

Мусаев Мохьмадан кхоллараллехь Iаламат беркате хилла 
1960- гIа шераш. Оцу иттех шарахь зорбанера араевлла яздархо-
чун, ерриг бохург санна, произведенеш.

Мусаев Мохьмада дуьххьарлера книга араяьлла 1960 ша-
рахь Соьлжа-ГIалахь. Иза яра «Садаьржаш» цIе а йолуш, дий-
цареххий, повестеххий лаьтташ йолу сборник. Коьрта долчу 
декъана шен заманан кегийрхойн гIуллакхаш дара автора оцу 
юкъаяханчу произведенешкахь къастош дерш.  

Цу тIерачу  «Ирсан орам» повестехь автора гайтина кегийр-
хой, церан хазахетарш, дахаран кхиамаш, безам, баккхий лаа-
маш. Повестан турпалхой Белитий, Руслан къона ду. Церан да-

харан некъаш башха атта дац. Халонашца, дахарехь ледар долчу 
хIуманашца къийсам а латтош, шайн ирсехьа теIа и турпалхой.  
Яздархочун дуьххьарлера книга исбаьхьаллин литературехь ав-
торан шен кхоллараллин некъ хирг хилар гойтуш яра. 

1960-чу шарахь Нохч-ГIалгIайн республикин Нуради-
лов Ханпашин цIарах йолчу театро хIоттийна Мусаев Мохь-
мадан «Терка тулгIенаш» цIе йолу турпалаллин драма. Пьеса 
Сийлахь-боккхачу Даймехкан тIеман фронташкахь турпалал-
лица даймохк ларбинчу адамийн цIена дегнаш, сирла ойланаш, 
кIорггера патриотизм гойтуш яра. Пьеси тIехь хIоттийна спек-
такль хьовсархоша а, критико а дика тIеийцира. Спектаклехь а 
дика гайтинера Сийлахь-боккхачу Даймехкан тIамехь билгалъ-
яьлла  адамийн патриотизм, турпалалла, къинхетамен дог-ойла. 
«Терка тулгIенаш» спектаклах а, пьесех а лаьцна дика статьяш 
язйина «Ленинан газета» тIехь Нашхоев Руслана, гIалгIайн 
маттахь «Сердало» газета тIехь Галаев Хьасана. Республикин 
конкурсехь совгIат делла пьесина. «Орга» альманаха тIехь 1961 
шарахь зорба а тоьхна «Теркан тулгIенаш» драма.

Цул тIаьхьа «Цхьана эвлахь» цIе йолу пьеса язйина Муса-
ев Мохьмада. Цу тIехь дуьйцу юьртахойн дахарх, церан ойла-
нашкахь хиллачу хийцамех лаьцна. Замано дахьаш долу керла-
ниг, юьртахой амалшкахь, психологехь хуьлуш болу хийцамаш 
гайтарна тIехьажийна ю пьеса. Шен заманца йогIуш ю пьесин 
коьрта турпалхочун Алпату амалш, иза советски замано кхи-
ийна керла «горянка» ю. Шен кхолламан да хилла дIахIотта 
гIерташ ю иза. Яздархочо кест-кеста ойу шен кхоллараллехь 
зударийн тема. Иштта ду цуьнан «Хьаьрса месаш» цIе йолу 
дийцар а.

1963 шарахь арайолу Мусаев Мохьмадан шолгIа книга – 
«Дашо маха». Цу тIехь «Дашо маха» цIе йолчу повестал совнаха 
зорбатоьхна дийцарш а дара. Яздархочун кхоллараллехь коьр-
та меттиг дIалоцуш ю кегийрхойн тема. Шен заманахьлерчу 
кегийрхойн лехамаш, ойланаш, церан лаамаш бу автора исбаь-
хьаллин кепехь толлуш. Адамийн машаре дахар лардечу мили-
цех лаьцна,  къонахалла йолчу, майрачу адамийн хьокъехь яра 

повесть «Дашо маха». Повестан турпалхо юридически инсти-
тут чекхъяьккхина Азамат  нийсонна тIера вер воцуш, хила де-
зачу хIуманна тIехь соцуш, цу тIера дIаса ца теIаш, хила ма-
деззара иза чекхдоккхуш, хьанал стаг ву. Азамата следственни 
гIуллакхийн кIоргенаш Iамош кхиамаш боху. Нохчийн исбаь-
хьаллин литературехь керла дара и тайпа васташ. Нохчийн ли-
тературехь детективан жанр йолорехь а шен маьIна дара «Дашо 
маха» повестан.

Мусаев Мохьмадан произведенеш юккъехь къаьсташ яра 
1966 шарахь зорбанера араяьлла «Анзор» цIе йолу повесть. По-
вестан коьрта турпалхо Анзор, юьхьанца мелла а галаваьлла 
лелла къона стаг, белхалойн коллективе а кхаьчна, бакъенгахьа 
веана, шен хьалхалерчу ледарлонех дIа а хаьдда, керлачу амале 
вирзина. Заводан белхалойн коллектив беркате ю, цо къоначу 
стеган кхетам кхиарна гIо до, иза нийсачу дахаран новкъа вок-
кху – иштта ду повестан коьрта маьIна.

1968-чу шарахь зорбатоьхна Мусаев Мохьмадан «Теркан 
тулгIенаш» цIе йолу пьесийн сборник. Цу юкъахь яра «Мар-
шонна гIевттинарш» цIе йолу керла пьеса а. Цу тIехь автора 
хIоттийна дайн турпалаллин ламасташкахь, даймохк безаран, 
иза Iалашбаран ойланехь кегийрхой кхиоран проблема.

Изза проблемаш кхидIа а яржош, мелла а кхечу исбаьхьал-
лин кепара хIиттийна 1969 шарахь араяьллачу «Тапча яьлча»  
повестехь а.

Нурадилов Ханпашин цIарах йолчу Нохч-ГIалгIайн пач-
хьалкхан драматически театран сцени тIехь хIиттош ехха лаьт-
тина Мусаев Мохьмадан пьесаш «Теркан тулгIенаш», «Цхьана 
эвлахь», «Парткоман секретарь», «Нийсонехьа»,  кхиерш а. 

Мусаев Мохьмада алссам язйина публистикин статьяш, 
очеркаш, дийцарш. И кегийра жанрашкахь йолу произведенеш 
кест-кеста арайийлина республикин газеташ тIехь, журналаш-
кахь, юкъарчу сборникаш тIехь.  

Яздархочо дуккха а болх бина гочдарехь а. Оьрсийн матте-
ра нохчийн матте а яьхна цо алссам произведенеш: А. Фадеевн 
«Разгром», Орджоникидзен «Большевикан некъ», А. Гайдаран 

«Тимур а, цуьнан команда а», «Чук а, Гек а», «Сийна кад», А. 
Носовн «Терхеш», кхиерш а. 

Мусаев Мохмадан литературехь болу кхиамаш Iедало а 
билгалбаьхнера. Цунна «Нохч-ГIалгIайн АССР-н культурин 
хьакъволу белхахо» - сийлахь цIе тиллинера.                 

ТIаьхьарчу хенахь Мусаев Мохьмад Таймин Бийболтах 
лаьцна йоккхачу роман тIехь болх беш вара. Цуьнан цхьацца 
долу дакъош зорбанехь ара а хецна цо. Амма роман чекхъяккха 
ца кхиъна. 

Нохчийчохь 1990 шерашкахь хIоьттинчу юкъараллин-
политически хьелаша а, цул тIаьхьа буьйлабеллачу тIемаша а 
йолчунна тIе а талхийра яздархочун могашалла. Республикехь 
шолгIа а тIом болабелча, Соьлжа-ГIалара аравала дийзира, 
массера а санна, Мохьмада а. Иза доьзалца шен хьеший бол-
чу ГIалгIайчу Плиево юьрта вахара 1999 шеран 1 октябрехь. 
Амма цигахь а дукха хан яккха доьгIна ца хиллера. Яздархо-
чун хIусамнанас Тамарас дуьйцу: «Тхо дика тIелецира Плиев 
Минкаила, – баркаллица боху Тамарас. – Деа дийнахь инсульт 
цамгар текхначул тIаьхьа 1999 шеран 23 ноябрехь дIакхелхира 
цIийнда. И дIаверзо ахча-м дара соьгахь, делахь а чохь воккха-
ниг цахиларна хала дара. «Шайн цIахь долуш санна, дерриге 
оьшург дийр ду, са ма гатде», – элира Минкаила. Эцна етт а ба-
лийра, чурт а даийтира. Кхаа дийнахь зуькарш дойтуш, лаьт-
те верзийра. Дела реза хуьлда оцу гIуллакх тIехь къахьегначу 
Минкаилна».

Шен хIусамера, ша кхианчу, шена езначу Соьлаж-ГIалара 
цкъачунна араваьллачохь хаьдда Мусаев Мохьмадан дахаран 
некъ. Амма ца хаьдда цуьнан кхоллараллин адамашна тIебогIу 
некъ, яздархочун тоьлла произведенеш нохчийн а, оьрсийн а 
меттанашкахь юх-юха а зорбатухуш ю. Москвахь 2009 шарахь 
оьрсийн маттахь араяьлла Мусаев Мохьмадан хаьржинчу про-
изведенийн книга.  



182

ПРОИЗВЕДЕНЕШ

НОХЧИЙН МАТТАХЬ

Хьомечуьнан гIаларт. Стихаш // Ленинан некъ. 1942. 30 сент.
ДоттагIалла. Дийцар // Ленинан некъ. 1959. 15 март.
Маларан совнаха кад. Скетч // Ленинан некъ. 1959. 25 март.
Халкъан гIаролла. Сценка // Ленинан некъ. 1959. 12 авг.
Дашо дегнаш. «Теркан тулгIенаш» пьесин дакъа // Ленинан 

некъ. 1960. 4 март.
Садаьржаш. Повесть, дийцарш. Грозный, 1960.
Теркан тулгIенаш. Пьеса // Орга. 1961. № 1I. А. 3–31. 
Иза кхин гIуллакх ду. Цхьана актехь пьеса // Орга. 1962. № 1. 

А. 42-47.
Хьаьрса месаш. Дийцар // Орга. 1962. № 3. А.. 35-41.
Йиша-ламанхо. Стихаш // Ленинан некъ. 1962. 14 янв.
Сом хьайна дита. Стихаш // Ленинан некъ. 1963. 30 авг.
Хьаьрса месаш. Дийцар // Орга. 1962. № 4. А.. 55-57.
Заманан багахь. Повестан дакъа // Орга. 1963. № 1. А.. 13-31.
Таймин Бийболат. Фольклоран легенда // Орга. 1963. № 1. А. 

53-54.
Дашо маха. Повесть, дийцарш. Грозный, 1963.
Лела вахнарг. ЙоьIан къамелаш. Шен дешан да. Вешин зуда-

рийн. Дийцарш // Орга. 1963. № 3. А. 13-17.
Аьлларг, хилларг, хезнарг, гинарг. Нохчийн фольклор тIера // 

Орга. 1963. № 3. А. 18-22.
ХIилла. Дийцар // Орга. 1963. № 3. С. 15-16.  
Анзор. Повесть. Грозный, 1966.
Теркан тулгIенаш. Пьесаш. Грозный, 1968. 
Тапча яьлча. Повесть. Грозный, 1969.

ОЬРСИЙН МАТТАХЬ

Золотая брошка. Повесть. Грозный, 1965.
Анзор. Повесть. Грозный, 1967. 
Избранное. После выстрела. Золотая брошка. М., 2009.



183

ЛИТЕРАТУРА

НОХЧИЙН МАТТАХЬ
Нашхоев Р. Турпалаллин спектакль // Ленинан некъ. 1960, 18 дек.
Галаев Хь. Терка тулгIенаш // Сердало. 1961. 1 янв.
Яндарбиев Хь. «Дашо маха» цIе йолу М.Мусаевн повесть // 

Орга. 1964.
Ошаев Х. Цхьана эвлахь // Ленинан некъ. 1964. 18 окт.
Арсанукаев Ш. Дашо маха // Колхозан дахар. 1966. 19 июнь.
Туркаев Хь. СССР-н яздархойн член // Ленинан некъ. 1967. 1 янв.
Кузаев М. Адамийн иэсехь яха йисина яздархочун цIе // Дай-

мохк. 2005. 14 июнь.
Хамидов Хь. М. Мусаев произведенешкахь гIиллакх-

оьздангаллин масалш // Даймохк. 2005. 14 июнь. 

ОЬРСИЙН МАТТАХЬ
Нашхоев Р. Героический спектакль // Ленинан некъ. 1960. 18 дек.
Бацаев Б. Разговор о молодежи // Грозненский рабочий. 1961. 

24 март.
Ошаев Х. «Золотая брошка» // Грозненский рабочий. 1964.  

21 февр.
Калита Л., Баширов Л. О знакомом, волнующем, наболевшем 

// Грозненский рабочий. 1964. 16 октяб.
Туркаев Х. Новые герои молодой прозы // Грозненский рабо-

чий. 1965. 15 янв.
Межидов В. Повесть М. Мусаева «Анзор» // Грозненский рабо-

чий. 1968. 15 авг.
Лорсанукаев У. Жизнь и книги доброго человека // Вести Ре-

спублики. 2005. 10 июнь.
Лорсанукаев У. Критические уроки Магомеда Мусаева // Зама. 

2005. 13 июнь.
Кусаев А.Д. Магомед Мусаев // Кусаев А.Д. Писатели Чечни. 

Грозный, 2005. С. 142-146.
Яхъяев Л., Лорсанукаев У. Смерть писателя и его бессмертное 

слово // Вести Республики. 2005. 20 сент. 
Лорсанукаев У. Наследие Магомеда Мусаева. // Вести Респу-

блики. 2007. 5 июль.
Сулумова Д. Такие люди составляют кладезь таланта и му-

дрости нашего народа // Вести Республики. 2009. 17 июня.



184

МУТАЛИБОВ ЗАЙНДИ
(1922 – 1978)

Муталибов Зайндин кхоллараллех 
лаьцна яздархо а, критик а волчу Бурчаев 
Хьаьлима яздо: «Муталибов Зайнди кхол-
ларалла вайн литературехь ша къаьстина 
меттиг дIалоцуш ю. Цуьнан башхалла ю 
дукхахйолу шен произведенеш цо Сий-

лахь-боккхачу Даймехкан тIамах лаьцна язйина хилар. Буьр-
сачу, къизачу тIеман суьрташ ма-дарра гайталур дац и дерриг 
а шен бIаьрга гина, шен дагца, дегIаца лайна болчаьрга санна. 
Муьлхха тIом шен сица къийлина, шен дагах а, цIийх а чекхбаь-
лла боцчаьрга. Цундела мехала ду тIеман дакъалацархойн-яздар-
хойн цунах лаьцна долу муьлхха а тоьшалла. Муталибов Зайндин 
тIамах лаьцна долу дийцарш, повесташ, стихотворенеш бIаьхочун 
тIеман некъех лаьцна йозанаш ду. Уьш гергара а ду вайна, иза ша 
оцу буьрсачу хиламийн дакъалацархо хиларна».

Нохчийн поэт, прозаик Муталибов Зайнди вина 1922-чу 
шеран 15-чу сентябрехь Веданан районерчу Хоттани юьртахь 
ахархочун Iабдулхьалиман доьзалехь. Юьртарчу ворхIшеран 
школехь дешна Зайндис, иза чекхъяьккхинчул тIаьхьа, шен 
15 шо долуш, школе пионервожати вахна иза. ХIетахь дуьйна 
дIаболабелла Муталибов Зайндин белхан некъ. Зайнди шен бал-
хаца ларалуш а, шен хаарш тIедузуш а хилла. Цхьа хан яьлча 
КПСС-н Веданан райкоман агитацин, пропагандин отделан ин-
структор хIоттийна иза. 

Хьалхе яздан волавелла Зайнди, цуьнан дуьххьарлера сти-
хотворени зорбане яьлла 1937 шарахь «Ленинан некъ» газета 
тIехь авторан 15 кхаьчначу хенахь. ХIетахь дуйьна хаддаза яз-
деш схьавеана, юьхьанца поэзехь, тIаккха прозехь а. Дукхахьо-
лахь «Ленинан некъ», «Ленинхо» газеташ тIехь арайийлина 
къоначу поэтан стихотворенеш. Масала, «Суьйре» цIе йолу цуь-

нан стихотворени зорбатоьхна 1940 шеран 22 сентябрехь ара-
яьллачу «Ленинан некъ» газетан номерехь, «Сийлахь Октябрь» 
– 6 ноябрехь, «Керла шо» – 1941 шеран 1 январехь, «Сийлахь-
воккха Ленин» – 22 январехь, «Турпалчу ЦIечу Армина» – 23 
февралехь «Ленинхо» газета тIехь, цу тайпана кхидIа а.

Сийлахь-боккха Даймехкан тIом дIаболабелча, Мутали-
бов Зайнди, заявлени а яздина, шен лаамехь тIаме воьду. 255-
чу Нохч-ГIалгIайн дошлойн полкаца цхьаьна Сийлахь-боккхачу 
Даймехкан тIамах чекхваьлла Муталибов Зайнди. Цо тIом бина 
Къилбен а, Сталинградски а, Къилба-Малхбузен а фронташ-
кахь. МогIарчу салтичунна тIера дошлойн дивизионан штабан 
начальникан дарже кхочу иза майоран чин а долуш. Муталибов 
Зайндин бIаьхаллин гIуллакхаш билгалдаьхна исс пачхьалкхан 
совгIат даларца (мидалаш, орденаш), шайна юкъахь ЦIечу Се-
данан а, ТIеман ЦIечу Байракхан а орденаш йолуш.

ТIом болчу хенахь Муталибов Зайндис дуккха  а стихотво-
ренеш, дийцарш, очеркаш язйина. Оцу шерашкахь цуьнан про-
изведенийн тематика, кхечу яздархойн а санна, тIамах лаьцна, 
мостагIчунна тIехь толам баккхарх лаьцна яра. ТIемалойн тур-
палаллех, царна даймохк йист йоцуш дукхабезарх, иза Iалашбан 
лаарх  лаьцна яра. Поэтан стихийн чулацам, цуьнан лирически 
турпалхочун дог-ойла, синхаамаш, цуьнан дерриге дахар дай-
махкана дIаделла, иза мостагIчух паргIатбаккхаре хьажийна 
дара. «БIаьхочуьнга» цIе йолчу стихотворенехь поэта боху:

 Вайх леш дан, вайн дахар хIаллакдархьама,
 Фашизмо вайн махка шен талу детта, 
 Исбаьхьа вайн шахьарш сийна цIе тесна 
 Ягийна. Вайн дахар кхерамехь лаьтта. 
 Сталинград шарйина, Цимлянск ягийна, 
 Вайн хьоме Ростох а цаевзрг йина. 
 Эзарнийн доьзалех бай дина гIийла,
 Бекхам бер вай, бIаьхо, цIийн мостагIчунна. 

Иштта ондда екара поэта-бIаьхочун поэзи тIеман хенахь. 

Сийлахь-боккха Даймехкан тIом толамца чекх а баьлла, 
Японин пачхьалкхаца долу тIеман гIуллакхаш а дIадирзинчул 
тIаьхьа, 1946 шарахь эскарера мукъа ваьлла Муталибов Зайнди. 
Сийлахь Даймохк луьрча тIамехь фашистех Iалашбеш тIеман 
хьуьнарш гайтарна накха буьззина Советски Союзан орденаш, 
медалаш  йолуш цIавеанчу гварди-майора Муталибов Зайнди 
дерриг нохчийн халкъаца махкахбаьккхинчу шен доьзална тIе 
Киригизи ваха дезна, кхиболчу нохчийн тIемалойн а санна. Ци-
гахь 1946-1957 шерашкахь хьехархочун а, белхан кегийрхойн 
суьйренан школехь директоран а белхаш бина цо. 1952 шарахь 
Бишкекехь Киргизски пачхьалкхан педагогически инстиутан 
исторически факультет чекхъяьккхина. Махках ваьккхинчуьра 
цIа ван гIайгIа беш а хилла, амма Нохч-ГIалгIайн республика 
меттахIоттийнчул тIаьхьа бен цIа ца ваийтина. 

Даймахка цIа вирзинчул тIаьхьа 1957 – 1958 шерашкахь юь-
хьанца «Ленинан некъ» газетан партийни дахаран отделан заве-
дующи, тIаккха Нохч-ГIалгIайн книжни издательствехь редактор 
лаьттина. Цул тIаьхьа 1959 – 1961 шерашкахь Муталибов Зайн-
дис Москвахь КПСС-н Центральни Комитетан чуйогIуш хиллачу 
Лаккхарчу партийни школин журналистикин факультетехь доь-
шу. Иза чекх а яьккхина цIа веача,  1961 шарахь «Ленинан некъ» 
газетан  редакторан заместитель хIоттийна, цигахь цхьана-шина 
шарахь болх бинчул тIаьхьа Грозненски юьртан районан «Заветы 
Ильича» цIе йолчу газетан редакторан заместитель вахийтина. 
Оцу редакцехь кхиамца цхьана шарахь болх бина яздархочо, дукха 
хан ялале лаккхара жоьпаллин дарж тешадо цунах, 1964 шарахь 
Муталибов Зайнди Нохч-ГIалгIайн книжни издательствон дирек-
тор хIоттаво. Республикин издательствон коьртехь кхаа шарахь 
болх бина цо. 1967 шарахь Нохч-ГIалгIайн книготорган директор 
вохуьйту Муталибов Зайнди. Иттех шо даьккхина цо оцу дар-
жехь, 1978 шарахь Соьлжа-ГIаларчу телестудин коьрта редактор 
хIоттаваллац. Ша бинчу кхечу белхашкахь а санна, республикин 
телевиденехь а даггара, жоьпаллица болх бина яздархочо. Амма 
дукха ца лаьттина иза оцу балхахь. ТIеман халонаш а, махках 
ваккхар а лан дезначу яздархочун оьмар еха ца хиллера. Шен 56 
шо а кхачале, 1978 шарахь кхелхина Муталибов Зайнди.

Оцу массо а меттигашкахь болх беш а, Муталибов Зайндис 
коьрта леринарг исбаьхьаллин литературехь къахьегар ду. Мел 
сихачу хьелашкахь а ца сацийна цо литературехь кхоллараллин 
болх бар. Поэзехь а, прозехь а хаддаза яздо цо. 

Муталибов Зайндин дуьххьарлера книга араяьлла 1958 ша-
рахь Нохч-ГIалгIайн книжни издастельствехь. Иза «Даггара» 
цIе йолу поэтически сборник яра. Аьхна, ойла серлайоккхуш, 
дог доккхадедеш стихаш ю сборник тIехь. Дуьненах, дахарх, 
валар-висарх, безамах, Iаламах лаьцна ойлаеш ву поэтан дуьх-
хьарлерчу книгин лирически турпалхо. 

Масех поэзин сборник араяьлла Муталибов Зайндин. Цар-
на юкъахь ю лакхахь цIе яьккхинчул совнаха «Дека, сан илли» 
(1961), «Даима хьоьца» (1964), «Со хьан кIант ву» (1966). 
«Пульс эпохи» (1966), «Бессмертный всадник» (1968) кхиерш а. 
Цуьнан поэзин коьрта маьIна, исбаьхьаллин хатI  мелла а хаало 
«Лийр воцу бере» стихотворенехь:   

 
Атта ца хиллачу
  сайн некъан жамI деш,
 Хилларш я тIе хиндерш   
  ойланца лоьIуш,  
 ВогIу со, кIайн дуьне,  
  хьо дезар даздеш, 
 Лийр воцу бере, хьо  
  даггара лоьруш.  
 Хьо даим вехар ву,  
  дин боцу бере,  
 Инзаре хийцамаш 
  кху лаьтте кхийдош.  
 Ницкъ болуш  
  велар-кха          

   бIешерийн гене 
 Хьоьца ван –  
  Даймехкан, 
   сайн халкъан сий деш. 

 Доца ду  
  дуьненахь 
   къонахчун 
    дахар, 
 Iаламан 
  лаам бу  
   ша иштта  
    хилла…       

 Сайн денойх 
  цхьаъа а 
   ца дуьтуш 
    Iахар,  
 Дахарехь гIерта со  
  лар йита  
   сирла.

Муталибов Зайндин кхоллараллехь поэзин книгаш алсам 
елахь а, кIезга яц прозехь язйина произведенеш а. Царлахь угар 
мехала лара йогIу 1960-чу шарахь зорбанера араяьлла «БIаьхочун 
весет» цIе йолу книга, къаьсттина цу тIера повесть «БIаьхочун 
весет». Цул тIаьхьа 1968 шарахь оьрсийн маттахь араелира «Ра-
неная анкета» цIе йолу дийцарийн книга а. Сийлахь-боккхачу 
Даймехкан тIамехь бIаьхоша гайтина турпалалла билгалйолу Му-
талибов Зайндин прозаически произведенешкахь. Яздархочо ис-
баьхьаллин басаршца къеггина гайтина нохчийн бIаьхойн тIеман 
хьуьнарш. Хиллачийн бух тIехь яздина ду цуьнан дийцарш. 
ТIамехь мостагIех майра леташ хилла цхьаболу шен махкахой 
исбаьхьаллин дийцаршкахь шайн бакъйолчу цIаршца а бийцина 
яздархочо. Масала, «Ша-тайпа хилларг», «Тхо кхоъ вара» цIерш 
йолчу дийцарийн турпалхо ву Iалхан-Юьртара Эдельханов Шир-
вани тIамехь майраллица билгалваьлла хилла разведчик. Оцу 
гIуллакхо очеркана герга даладо дийцарш,  амма  церан исбаь-
хьалла хIумма лах ца йо. Мелхо а,  бIаьхойн турпала васташ бакъ-
долчуьнца нийса догIуш хилар гойту. Дийцаршкахь дика го тайп-
тайпанчу къаьмнех болу тIемалой, цхьа доьзал санна, бертахь а 
болуш, инзаречу турпалаллица фашистех летар. «Царах хIоранна 

а дагахь дара, – боху яздархочо, – тхан дайша шайн цIийх хьан-
дина Советски Даймехкан латта тхуна хьоме ду. Бомбанаш цун-
на тIехь мел оьрнаш дахарх, яккхийчу тоьпийн хIоьънаша цун-
на чевнаш ярх, мостагIчун мортираший, минометаший иза мел 
чIогIа агарх мостагIчунна луург хир дац!» Герзах йоьттина йол-
чу фашистийн ардангах цIанбира бIаьхоша хьоме Даймохк, тIом 
толамца чекхбаьккхира, Европерчу кхечу къаьмнашна а паргIато 
еара. Дуьненахь хIинццалц схьа хиллачарах уггар а буьрсачу 
тIамехь шен амал яхчаелла волчу бIаьхочун васт кхоьллина шен 
произведенешкахь Муталибов Зайндис.

Литературоведа Минкаилов Эльбруса Муталибовн Зайн-
дин дийцарийн жанран цхьайолу башхаллаш билгалйохуш яз-
дина: «Дийцаршкахь мехала меттиг дIалоцу дийцархочун васто. 
Цхьадолчарна тIехь дуьйцург ша автор ву, ткъа вукхарна тIехь ав-
тор ладогIархо санна ву, кхоалгIачарна тIехь иза шена кхин цIе тил-
лина ву (масала, «Чов йина анкета» дийцарехь – Абдурахманов 
Зелимха). Оцу дийцаршкахь вайна хьалха хIутту авторан З. Мута-
либовн шен васт, цуьнан дахаран некъ. Иштта, масех дийцарехь 
кхоллало полкан командиран Висаитовн а, разведчикан Эдель-
хановн а, яздархочун тIеман кхечу накъостийн а васташ.

З. Муталибовн дерриге а бохург санна дийцарех дийцарш-
эпизодаш ала мегар ду. Царах хIоранна тIехь а тIеман цхьана эпи-
зодах лаьцна дуьйцу. Иза яздархочунна шена дагаеана, я цхьамма 
йийцина ю. Дукхахдолчу дийцаршкахь гойтург тIеман хьалхара 
мур бу, фронтехь эшамаш хиларца билгалбаьккхина болу. Цуь-
нан турпалхой могIарера бIаьхой, разведчикаш, водительш, са-
нинструкторш, вуьшта аьлча, тIеман могIарера салтий бу. Царах 
массеран а ницкъ ца кхочу турпалалла гайта, амма уьш цхьаъ бо 
оьздангаллин цIеналло, хьаналло, хьуьнарна кийча хиларо, сто-
галло, шен Даймахкана, шен халкъана тешаме хиларо».

Сийлахь-боккхачу Даймехкан тIамехь вайн махкахоша гайти-
на турпалалла билгалйолу Муталибов Зайндин произведенешкахь.

Муталибов Зайнди вевзаш вара гочдархо санна а. Цо оьр-
сийн маттера нохчийн матте яьхна М.А. Шолоховн «Адаман 
кхиэл», Г.К. Орджоникидзен «Статьяшший, къамелашший», 
кхиболчу авторийн произведенеш а.



190

Муталибов Зайнди нохчийн яздархойх дуьххьарлерниг вара 
шен поэзин а, прозин а дукхахайолу произведенеш тIеман тема-
тикина лерина. Шен накъостийн-бIаьхойн тIеман хьуьнарш ис-
баьхьаллин литературехь гайтарна тIехьажийнера цо шен берриг 
кхоллараллин ницкъаш. Цуьнан тоьлла произведенеш къоман ли-
тературехь нохчин-тIемалочун васт кхолларан масал ду.

НАЖАЕВ  АХЬМАД
(1895 – 1943)

Нохчийн ХХ бIешеран исбаьхьаллин 
литетарура йолалучу юххьехь лаьттинчу 
яздархойн Тучаев Ахьмин, Сальмурзаев 
Мохьмадан, Дудаев Iабдин, Актемиров Му-
сийтин могIарехь ву Нажаев Ахьмад. Кхе-
таш ду церан произведенеш шайн исбаь-
хьаллин башхалашца хIинцалерчу литературица йогIуш цахилар, 
амма къоман исбаьхьаллин литература йолийнчеран кхолларал-
лин мехаллаш ша-тайпана ю, цара динчун маьIна а ша-тайпана 
деш ду. Церан цIаршца, церан исбаьхьаллин произведенеш тIера 
дIайоьдуш хуьлу муьлххачун къоман литература. Исторехь юь-
суш ю йозанан исбаьхьаллин дешан юьхь йолийнчеран цIерш.

Нохчийн исбаьхьаллин литература йолийнчарах ву поэт, 
прозаик, фольклор гулъярхо, школашна язйинчу дешаран кни-
гийн автор Нажаев Ахьмад. Нохчийн маттахь дуьххьара къо-
ман барта произведенийн книга арахецар Нажаев Ахьмада кхо-
чушдина. Къоман йозанан поэзино хьалхарчу муьрехь яьхна 
гIулчаш а цуьнан цIарца йозаелла ю. 

Нажаев Ахьхмад вина 1895 шарахь Йоккхачу-АтагIахь, 
ахархочун Идиган доьзалехь. Дуьххьара йоза-дешар хьуьжарехь 
Iамийна Нажаев Ахьмада. Цул тIаьхьа ша оьрсийн мотт а, йоза а 
Iамийна. Хьехархойн курсаш чекх а яьхна, 1923 шарахь Йокхачу-
АтагIахь юьхьанцарчу школе хьехархочун болх бан вахна иза. 
Оцу хенахь, хьехархочун балхаца цхьаьна, доккха гIуллакх дина 
Нажаев Ахьмада нохчийн халкъан барта кхолларалла гулъярехь. 
Цо дуккха а иллеш, эшарш, туьйранаш, дийцарш дIаяздина. 

1924 шарахь Соьлж-гIала Нохчийн областан дешаран от-
деле балха схьавалаво Нажаев Ахьмад. Кхузахь а дIахьо цо 
халкъан барта кхолларалла гулъяран болх. Фольклоран произ-
веденеш дIа а язъеш, зорбане кечйо цо. 1926 шарахь араелира 

Нажаев Ахьмада гулйина «Нохчийн эшарш, дийцарш, кицанаш» 
цIе йолу книга. Иза дуьххьарлера книга яра вайнехан эшарш, 
дийцарш, кицанаш нохчийн маттахь зорбатоьхна. Оццу хенахь 
араелира Нажаев Ахьмада И. Ибриевца цхьаьна хIоттийна 
«Нохчийн эшарш» боху сборник а. Халкъан барта кхолларалли 
тIехь болх баро Нажаев Ахьмадана гIо дира нохчийн меттан ис-
баьхьалла йовза, цуьнан мехаллах кхиа, цунах пайдаэца. Цунна 
чIогIа пайдехьа хилира шен поэтически кхоллараллин говзалла 
лакхаяккхарехь, исбаьхьаллин суртхIотто Iамарехь, ша халкъан 
барта произведенеш тIехь бина болх. Нохчийн областан хал-
къан дешаран отделехь инспекторан болх бо Нажаевс. Доккха 
гIуллакх до цо Нохчийчохь йоза-дешар даржорехь, школийн 
болх тобарехь. Нажаев Ахьмада нохчийн мотт хьехна юкъарде-
шаран школашкахь, совпартшколехь, цу хенахь йохкуш хиллачу 
тайп-тайпанчу курсашкахь: хьехархойн курсашкахь, партакти-
ван курсашкахь. 1926 шарахь дуьйна «Серло» газета тIехь арай-
овла юьйлаелира Нажаев Ахьмадан дуьххьарлера стихотворе-
неш. Оцу стихотворенеша адамаш  керлачу дахаре кхойкхура. 
1934 шарахь араелира Нажаев Ахьмадан стихотворенийн сбор-
ник «Керла дуьне». Нажаевн лирически турпалхо керла стаг ву. 
Цо къоман хиндолчу ойлайо, иза адамашка кхойкху: дIадаха на-
хана юкъара зуламен хIуманаш, дешийта школашкахь бераш-
ка, зударий дахаран юкъаралле озабе, халкъ серлонга боьдучу 
новкъахь къобалде, кхечу къаьмнашца барт лаха, доттагIалла 
таса. «Керла дуьне» поэтически сборнико гучудаьккхира Нажа-
ев Ахьмадан кхоллараллин таронаш идейни а, исбаьхьаллин а 
агIоран кхиъна йогIуш хилар. Оццу 1934 шарахь «Кхиам» цIе 
йолчу журнало зорбатуьйхира Нажаев Ахьмадан «Тховх тап-
ча тохар» цIе йолу беламе (сатирически) дийцар. Оцу дийцаро, 
беламе дахарца къийсам латтабора адамашна юкъара дIадаха 
хьакъдолчу цхьацца хIуьмалгашца. 1935 шарахь  оьрсийн мат-
тахь Москвахь араяьллачу «Поэты Чечено-Ингушетии» цIе 
йолчу поэзин сборника юкъаяхара Нажаев Ахьмадан «Отпор», 
«Красноармейская песня», «Советскому писателю», «Величие 
науки» цIерш йолу стихаш. Пятигорскехь 1937 шарахь араяь-
ллачу «Поэты советской Чечено-Ингушетии» цIе йолчу сти-

хийн сборника тIехь а яра Нажаев Ахьмадан «Мужественный 
ленинец», «Славный путь», «Конники», «Пондур» цIерш йолу 
стихотворенеш. Цу тайпана йоккхачу советан пачхьалкхехь кхе-
чу къаьмнашна а евзира Нажаев Ахьмадан поэзи.

Нажаев Ахьмада поэзин яккхийчу жанрашкахь а болх бина. 
1936 шарахь араяьлла цуьнан «ЖаIу» цIе йолу йоккха поэма. 
Поэми тIехь исбаьхьаллин гIирсашца толлу автора вайн халкъан 
дахаран цхьа мур. Поэмин коьрта турпалхо Муца ву, цуьнан 
дахаран некъ гайтарехула хIоттийна ю поэмин сюжет. «ЖаIу» 
1930 шерашкахьлерчу нохчийн литературехь дикачу произведе-
нех ларалуш яра.

Сталински зулам даьржинчу хенахь, 1937 шарахь лаьцна 
дIавигна Нажаев Ахьмад, Чувоьллинчохь 1943 шарахь кхелхи-
на лору Нажаев Ахьмад. 

Поэтан цхьайолчу произведенешна юха зорбатоьхна. «Хаьр-
жинарш» цIе йолу цуьнан поэтически сборник араяьлла 1967 
шарахь. Нажаев Ахьмадан кхолларалла 20-30 шерашкахьлерчу 
нохчийн поэзин цхьа агIо ю. Поэтан кхоллараллин тематика яра 
замано хьалха хIиттийна декхарш кхочушдаре хьажийна. Шен 
стихашкахь Нажаевс къобалдора дахарехь кхуьуш долу керланиг. 
Дешаро халкъана бахьа пайда гойтуш, керлачу заманахь дешаро 
бен пайдехьа стаг кхиориг цахилар чIагIдеш яра 20-30 шераш-
кара нохчийн поэзи. Нажаев Ахьмада дика гойту дешарца халкъ 
серлонга даккха дезаш хилар. Иштта ю цуьнан стихаш «Сове-
тийн яздархошка», «Конференци», кхиерш а. Дешаран, культура 
кхиоран тема шен произведенешкахь къастош, Нажаевс билгал-
доккху оьрсийн а, кхечу къаьмнийн а культурера диканиг тIеэца 
дезаш хилар. Iилманах, поэзих  пайдаэца безаш хилар гойту авто-
ра. Оьрсийн а, кхечу къаьмнийн а сийлахьчу нахах лаьцна дуьйцу. 
Масала, стихотворени «Сийлахь поэт – Пушкин».

Халкъашна юкъара доттагIалла чIагIдаран тема ойбу по-
эта. Тайп-тайпанчу къаьмнех долчу адамаша цхьабартболуш 
къахьегаро алсамдоккху мехкан хьал, боху цо. Къаьмнашна 
юкъара доттагIалла чIагIдар шен сийлахь декхар лору Нажаевс. 
ДоттагIаллин уьйраш кхиорна лерина ю цуьнан дуккха а сти-
хаш («ЦIен эскархойн йиш», «Конференци» и дI. кх.).

Нажаев Ахьмадан кхоллараллехь гIеххьа меттиг дIалоцуш 
ю Iаламах лаьцна стихотворенеш. Нохчийн поэзехь 30-чу ше-
рашкахь кIезиг яра, аьлча а, янний ян а яцара ала тарлуш ду 
Iалам гойтуш йолу стихотворенеш. Поэташна «бегIийла ца хе-
тара» баккхийра классови хийцамаш хуьлуш лаьттачу хенахь 
Iаламан хазалла эшаршкахь йийцар. Амма Нажаев Ахьмада 
Даймехкан Iаламан исбаьхьалла гайтарца а кхио  безаш лерина 
Даймахке безам. 

Поэтан Iаламах лаьцна йолу произведенеш шайн чулацамца 
а, исбаьхьаллин гIирсашца а цу хенахьлерчу поэзин тIегIанехь 
ю. Масала, «КIайн хьаша» стихотворени:

 Цу шакарийн цIогIанца, чехкачу боларца,
 КIайн хьаша схьавалош, мох хьийза дарцаца, 
 Iаьржачу цу лаьтта шен хьошалла дилларца, 
 КIайн хьаша кхечи, бамбин мотт билларца. 

 Цу бамбийн ва меттахь кIайн юргIа даржийна, 
 КIайн гIайба гIевлингахь ша охьавижна, 
 Боданан и буьйса ша серлаяьккхина, 
 «IА» боху кIайн хьаша охьахиъна ханна.  

 Цу лаьмнийн кортошна кIайн чалба хьерчош,
 Цу лекхачу хьаннаш тIе кIайн кхокхий хийшош,
 Дарц хьалха ша хьоькхуш, тхевнашкахь шок етташ,
 Веъна ша схьакхечи кIайн хьаша, мохь бетташ.

 Сов чIогIа хазахеташ, шаьш кхаьънаш дохуш,
 КIедачу цу лай тIехь шаьш хаза ловзуш,
 Бераш гуш ду вайна, салазаш хоьхкуш,
 Iа доьлла хазахеташ, вовшашка кхойкхуш.

Цу тайпана яра Нажаев Ахьмадан кхийолу Iалам гойтуш 
йолу стихотворенеш а. Ошаев Халида билгалдаьккхина Нажаев 
Ахьмада дуьххьара нохчийн стихашка халкъан иллин ритмика 
ялийна хилар –  шина-кхаа стопах лаьтташ йолу дактиль. 

Нажаев Ахьмадан кхоллараллин жамI ларалуш ю 1936 
шарахь араяьлла «ЖаIу» цIе йолу поэма. Шен поэми тIехь ав-
тора гайтина нохчийн халкъо 20-30-чуй шерашкахь бина исто-
рически некъ. ХХ бIешо доладелчхьана 30-гIа шераш юккъе-
довллалц болу къоман дахаран мур бу поэми тIехь поэтически 
гIирсашца толлуш берг. Поэмин коьртачу турпалхочун Муцин 
шен дахарх лаьцна долу дийцар ду произведенин чулацаман 
бухе диллинарг. Шина декъах лаьтташ ю поэма. Хьалхарчу док-
кхахдолчу декъа тIехь гайтина ХХ бIешарахь Октябрьски рево-
люцина тIекхаччалц йолчу хенахь Нохчийчохь хилла социальни 
дIахIоттам. ШолгIа дакъа революци а, граждански тIом а, цул 
тIаьхьа ярташкахь керла дахар а дIахIотторехьа латтийна къий-
сам гойтуш ду.

Муцин дахаран некъ Нохчийчохь хуьлуш болчу социальни 
хийцамашца цхьаьна гайтина поэми тIехь.

Поэма йолаелчхьана дуьйна иза чекхъяллалц халкъан, дай-
мехкан теманаш ю хаддаза автора схьаяхьаш ерш. Вовшашца 
юьйцина цхьана йостуш ю автора оцу поэмин коьрта теманаш. 
Материальни а, духовни а хазна кхуллуш дерг халкъ ду, шен 
кхолламан да хилла дIахIотта  деза иза – иштта ду поэмин коьр-
та маьIна.

Поэмин композици цуьнан маьIна къеггина гучудолучу ке-
пара хIоттийна ю. Стих йоца а йолуш, еша а, кхето а атта ю. 
Поэма строфашка екъна ю, строфаш 10-14-16 стихах лаьтташ 
ю. Коьрта долчу декъана шина стопах лаьттачу хорейн барамехь  
язйина ю поэма. 

Поэми тIехь гуш ду автора фольклорах пайдаэцар. Автора  
васташ хIиттор вайнехан иллешкахь турпалхойн амалш гай-
тарца догIуш ду. Эпически шуьйра дахаран суьрташ хIиттадар 
а, поэмин хиламашкахь драматизм хааялар а вайнехан турпал-
хойн хьуьнарш гойтучу иллешкахь санна ду. Халкъан эшарш, 
иллийн кийсакаш ю поэмина юкъаялийна. Уьш поэмин мукъам-
ца дика йогIуш ю, кхечахьара схь а эцна юкъаялийна аьлла, 
хеташ а яц. Дукха ду поэми тIехь кицанаш, халкъан говза деш-
наш, ира хабарш. 

Оцу фольклорни материало гIо до авторна адамийн дагах 
хьакхалучу тайпана шен ойла гучуяккха.   

«ЖаIу» поэми тIехь Нажаевс идейни кIоргаллица къастийна 
шен заманахь лаьтташ хилла проблемаш. Нохчийн поэзехь эпи-
чески жанр кхиарехь мехала яра «ЖаIу» поэма. Лиро-эпически 
жанрехь иштта йоккха, кIорггера дахар толлуш произведенеш 
яцара цу хенахь вайн литературехь. «ЖаIу» поэма 30-чу шерийн 
литературехь эпически поэзехь тоьлашха йолу произведени яра.

Сулаев Мохьмада нохчийн литература йолийнчу «дуьх-
хьарчийн туркх» аьлла Нажаев Ахьмадах. 20-30-чуй шерашкахь 
халкъана хьалхалаьтташ хилла декхарш кхочушдарехь поэтиче-
ски дашца дакъалаьцна поэто шен кхоллараллица.

Iарбийн а, оьрсийн а поэзех пайда а оьцуш, дуьххьара вай-
нехан стих кхоьллинчарах цхьаъ ву иза. Даймехкан тема, керла 
дахар дIахIоттор, цунна новкъарло еш долу хIуманаш дIадахар, 
къаьмнашна юкъара доттагIалла кхиор – иштта теманаш яра 
Нажаевн кхоллараллехь коьртанаш.

Нохчийн литературехь шен цIе а йолуш, литература йо-
лийнчеран могIарехь лаьтташ ву поэт Нажаев Ахьмад.

ОШАЕВ ХАЛИД 
(1898 – 1977) 

Ошаев Халидан 1920 шеран июнь-
сентябрь беттанашкахь язйина балла-
да. Прозехь язйина а йолуш, цIен, кIайн 
бIаьхойх лаьцна произведени хилла иза. 
ХIеттахьехь цунна зорбатоьхна Соьлжа-
ГIалахь арадолуш хиллачу «Нефтера-
бочий» я «Красный труд» газета тIехь. Яздархочо ша билгал 
ма-даккхара, советан Iедал тIедеанчул тIаьхьа нохчийн лите-
ратурехь язйина дуьххьарлера произведени ю иза. (Туркаев Х. 
«Жажда неутоленная». 2007). Цу тайпана, ХХ бIешеран нох-
чийн литература йоллалучу юьххехь язйина Ошаев Халида 
шен дуьххьарлера произведенеш. Иза нохчийн йозанан лите-
ратура йолийнчеран хьалхарчу могIаршкахь ву. Прозехь, дра-
матургехь, публицистикехь йоккхачу эвсараллица болх бина 
яздархочо.  Кхоллараллин таронаш яккхий йолуш яздархо вара 
Ошаев Халид. 

Ошаев Халид вина 1898 шеран 1-чу январехь Йоккха-
АтагIана гена йоццуш хиллачу Чахкара-ГIалахь хьуьнан бел-
хахочун Дудин доьзалехь. Шен 11 шо долуш Соьлжа-ГIаларчу 
реальни училище деша вахна Халид. Цигахь хинволчу яздархо-
чунна евзина, еза а елла оьрсийн классически литература. Бок-
кхачу лаамца, дика кхиамаш болуш дешна цо реальни учили-
щехь. Нохчийн пачхьалкхан архивехь долчу реальни училищан 
кехаташ юккъехь № 21 йолу протокол ду  1916 шеран  май бет-
тан 31 дийнахь хIоттийна, цу тIехь билгалдаьккхина: «Ошаеву 
Халиду выдано свидетельство об окончании курса (7 класса) 
Грозненского реального училища».  ВорхI классах лаьтташ хилла 
хIетахь реальни училищехь дешар. Реальни училище лаккхарчу 
кхиамашца чекхъяьккхинчул тIаьхьа, 1916 шарахь Петербургер-
чу хьуьнан институте деша вахна Халид. Октябрьски революци 



202

хила герга яхана хан хилла иза. Оцу буьрсачу, амма шен кхетам 
кхиарехь беркате хиллачу хенах лаьцна тIаьхьо шен произведе-
нешкахь дуьйцур ду яздархочо. Институтехь шина шарахь деш-
начул тIаьхьа цIа веана Ошаев Халид. Нохчийчохь граждански 
тIом болу хан яра иза. А. Шериповца, Н. Гикалоца цхьаьна цо 
дакъалоцу Нохчийчохь деникинцашна дуьхьал лаьттинчу бо-
ламехь. Iалхан-Юьртахь, Чечанахь, кхийолчу ярташкахь бинчу 
тIемашкахь хилла иза. ТIаьхьа шен «Алун шераш» эпопея тIехь 
яздархочо къеггина гойтур ду хIетахь Нохчийчохь лаьттина юкъа-
раллин хьелаш, дуьйцур ду граждански тIеман боламах лаьцна. 

Советан Iедал дIахIоьттинчул тIаьхьа Ошаев Халид пач-
хьалкхан жоьпаллин белхашка хIиттаво. 1920 шеран июнь бат-
тахь, Владикавказехь совпартшколехь кхаа беттан курсаш 
чекхъяьхна цIа веана Халид, РКП(б)-н Соьлжа-ГIалин комите-
техь нохчийн секцин инструктор вохуьйту. Оцу хенахь язйина 
цо нохчийн йозанан литературехь дуьххьара йолу баллада. 

Горкоман инструкторан даржехь дукха ца витина Ошаев 
Халид. Иза 1920 шеран ноябрь баттахь Владикавказе дIавигна 
цIечу эскаран Терски политотделехь болх бан. 1921–1922 ше-
рашкахь Нохчийчоьнан ревкоман председатель хилла Ошаев 
Халид, цул тIаьхьа «Советская Автономная Чечня» газетан ре-
дакцин жоьпаллин секретаран болх бина. 1923 шарахь юьхьан-
ца Соьлжа-ГIалахь а, тIаккха Ростовехь а пачхьалкхан полити-
чески органашкахь болх бар тIедуьллу цунна. Цхьана муьрехь 
Нохчийн областан халкъан дешаран отделан политпросветан 
заведующи лаьттина, цул тIаьхьа Ростов гIалахь ОГПУ отде-
лехь болх бина. 1925 шарахь юха а Нохчийчу схьавалаво Ошаев 
Халид. Цунна тIедуьллу Нохчийн областан дешаран отделан 
куьйгалхочун дарж. Пхеа шарахь лаьттина Ошаев Халид Нох-
чийчохь халкъан дешаран коьртехь. Къоман дешаран исторехь  
ша-тайпа хала хан хилла и шераш. Оцу муьрехь хийцина нох-
чийн меттан графика, Iаьрбийн йозан буха тIера латинин графике 
даьккхина къоман йоза. Iаламат хала, чолхе, дешаран системехь 
дукха къахьега дезаш гIуллакх хилла иза. Уггар хьалха хьехар-
хой кечба безара керлачу йозанца школашкахь хьеха. Керлачу 

йозанна адаман ойла тIеерзорехьа болх дIабахьа дезара. Ерри-
ге дешаран книгаш, кхиболу дешаран гIирсаш керлачу йозане 
берзо дезара. ДIахьош дара Нохчийчохь керла школаш яхкар, 
баккхийчарна йоза хьехар, зудабераш дешарна юкъаозор. Оцу 
дерриге гIуллакхашца ларавелла Ошаев Халид. Билгалдаккха 
деза, латиницин буха тIехь йолу нохчийн алфавит хIоттийнарг 
Ошаев Халид хилар Сальмурзаев Мохьмадца цхьаьна. 

Цу тайпана, 1925-1930 шерашкахь ша Нохчийчоьнан хал-
къан дешаран отделан куьйгалхо лаьттинчу хенахь Ошаев Ха-
лида доккха гIуллакх дина Нохчийчохь школаш схьаеллар, 
хьехархой кечбар, дешархошна оьшуш йолу нохчийн меттан 
учебникаш, кхийолу дешаран книгаш язъяр, уьш зорбанехь ара-
хецар вовшахтухуш.

И жоьпаллин белхаш дIакхехьарца цхьаьна Ошаев Хали-
да хаддаза къахьоьгу исбаьхьаллин литературехь а. Цуьнан 
дуьххьарлера исбаьхьаллин произведенеш зорба туху 20-гIа 
шераш дуьйладеллачу муьрехь. Цуьнан дийцарш, очеркаш 
арайийлина «Советская Автономная Чечня», «Нефтерабочий» 
газетийн агIонаш тIехь. Оцу хенахь драматургически произве-
денеш а язйо Ошаев Халида. ЧIир екхаран Iадатах лаьцна йолу 
цуьнан «Дайн Iедал» боху пьеса ехха хIиттийра самодеятельни 
театраша Соьлжа-ГIалахь а, Ростовехь а.

Владикавказехь, Соьлжа-ГIалахь араюьйлу цуьнан про-
изведенеш. «Бюрократаллин синтар», «Веччалг», «Къийсам 
дIахьош бу» цIераш йолу пьесаш зорбанехь араевлира. Оцу хе-
нахь алссам Iилманан статьяш язйина Ошаев Халида. Царах ю 
«Мюридизм в Чечне», «Малхиста: к характеристике пережитков 
родового строя», «Народные развлечения у чеченцев». Царна 
зорбатуьйхира Ростовехь арахоьцучу «Революция и горец» жур-
нала тIехь. Литературоведенин статьяш а язйо Ошаев Халида. 
«Молодая колонна: о первых советских чеченских и ингушских 
писателях» цIе йолу статья зорбатуьйхира «Грозненский рабо-
чий» газетан агIонаш тIехь. Яздархочо оцу муьрехь масех очерк 
а язйина. «Энтузиасты в горах» цIе йолу очерк араяьлла 1931 ша- 
рахь «Советский Северный Кавказ» журналан кхоалгIачу номе-

рехь. Халкъан барта произведенеш гулъярехь а доккха гIуллакх 
до яздархочо оцу муьрехь. Цо гул а деш, зорбанехь арахоьцу 
халкъан дийцарш, иллеш, нохчийн барта кхоллараллех лаь-
цна статьяш а язйо. Цуьнан «Из устного народного творче-
ства чеченцев» цIе йолу йоккха материал араяьлла 1933 ша- 
рахь Северокавказски пединститутан известеш тIехь.

Ошаев Халид, Нохчийчоьнан халкъан дешаран отделан 
куьйгаллехь 5 шарахь кхиамца болх бинчул тIаьхьа, 1930 ша-
рахь Владикавказерчу Горски педагогически институтан ди-
ректоран балха дIавуьгу. Къилбаседа-Кавказерчу областийн ву-
зашна а, кхийолчу леррина дешаран заведенешна а хьехархой 
кечбан кхоьллина яра институт.  Цигахь, шайн куьйгалхочунна  
хьехархой, студенташ чIогIа резаболуш, 6 шарахь болх бина 
Ошаев Халида. Цул тIаьхьа дуккха а хан яьлча а цуьнца болх 
бинчара, хиллачу студенташа дикачу дашца, баркаллица хьахош 
хилла Ошаев Халид.

1936 шарахь Пятигорскерчу краевой Горски меттан а, исто-
рин а Iилманан-талламан институтан директор хIоттаво Ошаев 
Халид. Амма 1937 шеран март бутт кхаччалц бен ца байтира 
цуьнга и болх. Советан пачхьалкхехь сталински таIзар лаьттина 
шераш дара уьш. Банний а бехк боцуш волу Ошаев Халид лаьцна, 
дуккха а хан тоьхна, чувоьллина. Тутмакхан ерриг халонаш лай-
начул тIаьхьа, 1950 шераш дуьйлалучу хенахь, яздархо лаьцна-
чуьра мукъавитина. Дерриг нохчийн халкъаца махках баьккхина 
Халидан доьзал: хIусамнана Iайшат (Шерипов Асланбекан йиша 
яра иза), кIентий Геберт, Майрбек, Асланбек Джамбул гIалахь 
бара. Царна тIе Джамбуле вахна Халид а. Лаккхара дешар, шуьй-
ра хаарш, кхоллараллин похIма долчу Ошаев Халида шен таро-
нашца, хьуьнаршца богIуш болчу балхе оцу хенахь сатуьйсийла а 
яцара иза нохчи хиларна. Лаьцначохь фельдшеран корматалла ка-
раерзийна волу Халид Джамбулерчу областнойн больнице лабо-
рантан балха хIоьттина. Цхьа хан яьлча Джамбульски областерчу 
Джейляд-куль поселкан медпунктан заведующи вахийтина, дай-
махка цIаверззалц цигахь болх бина Ошаев Халида.

 1956 – 1957 шераш махках даьхна долу нохчийн а, гIалгIайн 
халкъаш, паргIат а девлла, цIа доьрзу хан яра иза. Къоман ис-

баьхьаллин литература, культура, искусство кхидIа а кхио таро-
наш кхоллаелира. Боккхачу лаамца балхана тIевирзира Ошаев 
Халид. Шен могашалла ца кхоош, берриг ницкъ тIебахийтина, 
къахьийгира цо нохчийн литературехь, культурехь, Iилманехь.

Ошаев Халида 1957-1961 шерашкахь Нохч-гIалгIайн исто-
рин, меттан, литературан Iилманан-талламан институтан ди-
ректоран заместителан болх бина. Вайнехан истори, этнографи 
хьокъехь, фольклорах, литературих, нохчийн меттан Iилманах 
лаьцна кIорггера хаарш долуш вара Ошаев Халид. Дуккха а 
Iилманан статьяш язйина цо вайнехан фольклорах, маттах, ли-
тературих лаьцна. Царах ю нохчийн маттах лаьцна: «К вопро-
су о рудиментарных классных показателях в чеченском и ин-
гушском языках», «О частицах отрицания в чеченском языке», 
«Для этимологии слов «Жайна» и «Дешар» в чеченском языке»; 
фольклорах, литературих, этнографих лаьцна: «Фольклорные 
заметки», «К истории чечено-ингушского эпоса», «Мотивы 
дружбы народов в чечено-ингушских героических песнях», «О 
чеченском фольклоре», «К истории возникновения историко-
героических песен», «Устное поэтическое  творчество чечено-
ингушского народа» (соавторш  Д.Д. Мальсагов, В. Б. Корзун), 
«Поэма Шота Руставели на чеченском языке», «Некоторые 
вопросы использования нахских башен в бою». Ошаев Халид 
дуьххьара нохчийн литературин историн очеркаш язйинчу ав-
торийн коллектива юкъахь вара.

Нохчийн барта произведенеш дIаязъеш а хилла Халид, царах 
кегийчу жанрашкахь йолчарна, оьрсийн матте а йохуш,  газеташ 
тIехь, журналаш тIехь зорбатоьхна цо. Масала: «Чалма и четки». 
«Безмозглый мельник», «Развалившаяся башня», «Как своячени-
ца подшутила над зятем», «Как горцы искали рассоху», «Двое не-
достойных мужчин», «Молитва», «Из чеченского юмора».

Ошаев Халидан исбаьхьаллин кхоллараллехь, прозин, дра-
матургин ерриг жанраш ю: дийцарш, очеркаш, повесташ, рома-
наш, дагалецамаш, драмаш, комедийш, кегийра сценкаш. Те-
манашца а шуьйра ю цуьнан кхолларалла. Исторически а, вайн 
заманан а тайп-тайпана гIуллакхаш ойу яздархочо шен произ-
веденешкахь.

Сийлахь-боккхачу Даймехкан тIамехь турпалалла гайтинчу 
Нурадилов Ханпашех, Идрисов Абухьаьжех, Имадаев Ахьмадах, 
Агабаян Агисисах, дуккха а кхечарах а лаьцна ю Ошаев Халидан 
очеркаш. «Доьналла» цIе йолчу книги тIехь очеркашца цхьаьна 
зорбатоьхна ду яздархочун шайн барамца гIеххьа даккхийра а до-
луш «Туьйсина дегнаш», «БIаьсте йолуш» цIерш йолу ши дий-
цар. Уьш а, схьахетарехь, шайн цхьа докуметальни бух болуш ду. 
«БIаьсте йолуш» дийцар мелла а къаьсташ ду яздархочун  кхечу 
дийцарех а, очеркех а. Дийцар турпалхо тIамехь майра танкист 
хилла Абдулаев Вахьид  Казахстанехь цхьана автобазехь шофер 
ву, шен белхан лаккхара кхиамаш болуш. ХIара буьрсачу тIамехь 
мостагIчух даймохк паргIатбоккхуш волчу хенахь, махках-
даьккхинчохь ваша а, да-нана а делла кхуьнан. Дийна йисина 
йиша Аза мел лехарх кара ца еш, сингаттамехь ву Вахьид. Кхеран 
автобазе балха йогIу керла диспетчер Таисия. Ша тIаме воьдуш 
жима бер хиллачу шен йишех Таисия тера хеташ, иза леррина 
тергалйо Вахьида. Оьрсийн цхьана къинхетамечу доьзало детдо-
мера ялийна, шайн бер санна, кхиина йоI  хила а хиллера Вахьида 
йиша Аза. Яздархочо дагах хьакхалуш долу исбаьхьаллин сурт 
хIоттош гайтина вешин, йишийн вовшахкхетар. Шен йиша кхии-
начу доьзалера схьа а ялийна, царна халахетар ца деш, ша а оцу 
доьзале дIавоьду Вахьид церан лаамца.  

Ошаев Халида (Мамакаев М, Щепотев В. декъашхой 
а болуш) 1963 шарахь язйина «Гибель вендетты» цIе йолу 
чIиръекхаран Iадатах лаьцна повесть. 1969 шарахь зорбатоьхна 
цуьнан «Весна» цIе йолу очеркийн, дийцарийн, пьесийн кни-
га. 1972 шарахь нохчийн маттахь араяьлла «Заманан некъаш» 
книга. Цу тIехь авторан керла произведенеш хабарш, повесташ, 
пьесаш яра зорбатоьхна.

Къаьсттина мехала ю «Алун шераш» цIе йолу роман-эпопея. 
1959-1964 шерашкахь зорбанера араяьлла 4 книгех лаьтташ, 
шуьйра чулацам болу и роман. «Алун шераш» тетралоги вай-
наха граждански тIамехь шайн мохк ларбеш латтийна къийсам 
гойтуш ю. Шуьйра эпически сурташ дехкина оцу чолхечу хе-
нахьлерчу къоман дахаран. Исбаьхьаллица кхоьллина, хIоранна 

гIиллакх-амал гучуйолуш ду коьртачу турпалхойн Шепиев Ахь-
мадан, Чергизов Амадин, Сачин Александран васташ. Церан 
юкъараллин кхетам кхиар, уьш шаьш хаьржинчу новкъа хIиттар 
бакъдолчуьнца нийса догIуш гайтина роман тIехь. Персонажийн 
дог-ойла, кхетам, амалш шайн кхиарехь гайтина. Говза кхоьлли-
на къехошна хьалхабевллачу куьйгалхойн Шерипов Асланбекан, 
Ахриев ГIапуран, Гикало Николайн васташ. Къеггина гучудолу 
романехь вайнехан халкъ шен мохк ларбеш, паргIатонехьа къий-
сам латтор болуш хилар. Нохчийн, гIалгIайн ярташкахь лаьтти-
на тIемаш гойтуш, яздархочо юьртахойн доьналла, майралла гу-
чуйолу сурташ кхоьллина. Исбаьхьаллин ницкъах дуьззина ду 
Iалхан-Юьртахь, ГIойтIахь хилла буьрса тIемаш гайтина сурташ. 
Халид ша а хилла оцу тIеман декъашхо. Iалхан-Юьртахь хиллачу 
тIеман иштта сурт хIоттийна яздархочо:

«Гихчу деллалуш ков дара Iалхан-Юрт. Цу тIе таIийнера 
кIайчара уггар шайн тоьлаш йолу полкаш.Ташхойн регIа 
хIоттийна, кераюкъ санна гучу юьртана саццаза еттара бархI 
йоккха топ. Царна дуьхьал наггахь хIоъ кхуссуш Марк Смирнов 
вара. Берриг а шовзткъа хIоъ бара цуьнгахь.

ТIеман Совет яра юьртахь: Кагерманов ЧIабий, Баталов 
Хьадий, Денильханов Iабдуллий, Ипаев Вадуй, кхиберш юкъа 
а богIуш. Кхиэл йира: лата аьтто хилийта, юьртара зударий, бе-
раш чоьхьарчу ярташка кхалхо. 

ТIом болийна ши сахьт далале, берех, зударех цIанйира юрт. 
Шайн вежаршца, дайшца, марошца бала а, биса а кIелсевцира 
цхьаболу зударий.

…ДоьалгIачу дийнан синбилгало ялале, шайн берриг ницкъ 
тIетаIийра кIайчара Iалхан-Юьртана. Ца соцуш екара яккхий 
тоьпаш, пулеметаш, хьалхарчу дийнахь тIееана минометаш а. 
Цхьабосса юьрта чу а, гуолоцуш а атакаш йолийра.

Малх гIушлакхе балале, эвлара аравала цхьа готта некъ бен 
ца биснера.

Урамашкий, керташкий бирзира тIом.
ТIедогIучу орцане гIо ца дайта, юьртана къилбехьа ген-

на дIаяхнера кIайнчеран эскаран цхьа маIа. Патармаш кхачош 
лаьттара юьртахойн.

Хан малхбузе лесташ эвлана гуонах чIуг къовлаелира. И 
гуо баста гIерташ арара схьа а, чуьра дIа а бора тIом.

Юьрта чохь маьI-маьIIехь гобина цIенош а, каппаш а яра, 
чуьра ара тIом беш. Цхьа дегI кара ца доьдура кIайчарна.

…Шен веа кIантаца цхьа окоп дIалаьцна хьийзара кхузт-
къара ваьлла Дотака. Промыслехь болх бина белхалой бара цуь-
нан уьш.

Пулемет еттара воккхаха волчу Мохьмадий, гIалара белха-
лочо Федосий Палийс.

И чохь йолуш окоп хааелла, яккхий тоьпаш етта йолийра 
царна.

Цхьаъ цхьанна тIаьхьа вуьллуш, кхо кIант охьавиллира До-
такин цу метте. ДоьгIна ца хиллера къеначу Дотакина кIенташца 
валар.

Багахь йисина кхелаш а йохуш, шина беснех цунна а тоьпан 
хIоъ чекхбелира.

Байинчу вежарийн патармаш тIе а гулдина, топ етта хиира 
Дотакин маре яхаза йоI. Чов хилла юхаяьккхира иза а.

– ХIан-хIа, Федосий, – элира дийна висинчу Мохьмада. – 
Сайл жимаха волу кхо ваша охьа а виллийтина, дений, йиши-
ний чевнаш а яйтина, хIара дуьне дуур долуш вац со. Хьо суна 
тIевоьссина хьаша ву. Тхан Iедал хьаша ларвеш ду. Кху окопа 
чуьра нахаца вухавала хьо.

– Со хIунда волу? – хаьттира Палийс.
– И дийца а ма дийца. ДIавига хIара! – аьлла, мохь туьйхира 

Мохьмада.
Бухабовлучара озийна дIавигира Палий.
Сарахь йоккхачу тоьпан хIоьо йохийра аьчгах йина пуле-

мет. Оццу хIоьо варжийра болатан дог долу Дотакин Мохьмад а.
Дарвелла нохчо гора хIотто ницкъ бац. 
Урамашка тIом баьлча, патармаш кхачийна бисира цхьабо-

лу кIентий.
Шаьлтанаш а яьхна, чу-кара бахара. Шаьлтанаш буйнахь, 

шайн марошца юкъа яхара ши зуда – Саидова Тархий, Цомаева 
Бициггий. КIайчара цIергахь дагийра церан декъий.

Кертахь яьккхинчу жимачу окопа чохь шен майрачуьнца, 
Баршаев Сулимица, йийра Майма.

Иллеш тIехь йийца йогIура Майма.
Некхан уьн тIе чов хилла, готтачу окопа чохь, майра марахь 

волуш, ирахь лаьттачохь еллера иза.
Цу доьалгIачу дийнан делкъал тIаьхьа шина а агIорхьара 

дарбелира тIом.
Декъий дуьйцучохь а дацара. Чов хилларг вол-волчохь вуь-

тура, уьш юхабаха куьйгаш ца тоьуш.
Кхано тIаьхьа леринера тIамо эгийнарш. Виъ бIе ткъа стаг 

хиллера вийнарг. Юьртан хIора кхиинчу кхаа стагах цхьацца ла-
рало иза».

«Алун шераш» роман тIехь автор дийцархо хилла ца Iа. Рома-
нан хIокху жимачу кийсак тIехь а билгалйолу авторан ойла, цуьнан 
синхаамаш, цуьнан шен турпалхошца йолу юкъаметтигаш.

«Алун шераш» ша оьрсийн матте яьккхина автора. «Пла-
менные годы» цIе а йолуш, жимма яцйина, дакъошка екъарна 
тIехь а хийцамаш бина, кхаа декъах лаьтташ ю и роман-эпопея 
оьрсийн маттахь йолчу вариантехь.

Нохчийн, гIалгIай литературашкахь дуьххьара роман-
эпопея язйина Ошаев Халида.

Алссам драматургехь болх бина Ошаев Халида. Цуьнан 
пьесаш «Дайн Iедал», «Бюрократаллин синтар», «Веччалг»,  
«Мила ву бехке?», «Доьхна бозбуанчалла», «Асланбек Ше-
рипов», оьрсийн маттахь «Борьба продолжается», «Перевал» 
шен хенахь театрийн сцени тIехь хIиттош, шуьйра евзаш хил-
ла. Яздархочун драматургически произведенеш юкъахь шен 
идейно-эстетически чулацамца къаьсташ ю «Асланбек Шери-
пов» цIе йолу пьеса. Нохч-ГIалгIайн драматически театро ех-
хачу хенахь хIиттош яра оцу пьесехула спектакль. Иза, еа ак-
тах лаьтташ, йоккха драма ю. Ши ницкъ, ши тоба ю пьеси тIехь 
дуьхь-дуьхьал лаьтташ: цхьаъ – революционни къехой бу шайн 
коьртехь А. Шерипов, Н. Гикало, С. Тымчук, А. Носов а болуш; 
важа кIайгвардейцех лаьтташ тоба ю. Кхузахь вовшахкхетта 
тайп-тайпанчу социальни чкъурах болу кIайнгвардейцаш. Оцу 
шина  тобана юкъара къовсам бу пьесин чулацамехь.

Керлачу дахарехьа къийсам латтош болчу нохчийн къехойн 
тхьамда ву Асланбек Шерипов. Цо Н. Гикалоца а, С. Тымчукца а 
цхьаьна паргIатонехьа болчу къийсамна халкъ вовшахтуху. Ше-
рипов Асланбекан васт дуьззина гайтина автора, цуьнан безам 
а, деган ойланаш а гучуяьхна. А. Шериповн дахарехь коьртаниг 
паргIатонан идеалаш чIагIъяр ду, халкъан маршонехьа болчу 
къийсамна  шен дахар дIаделла бIаьхо ву пьеси тIехь Шерипов 
Асланбек.

Иштта къоман театран сцени тIехь хIиттош яра Ошаев Ха-
лидан «Ахьмар-Хьаьжа», «Цхьана куьйга ши хорбаз» пьесаш а. 
Евзаш яра цуьнан «Гагаринан де», «КIечалг», «Ши Зойбалла», 
«Селасат», «Зулай» цIераш йолу кегийра пьесаш а.

Ошаев Халидан драматургически произведенийн турпал-
хой цIена дог-ойла йолуш, дахарехь шайн билггал хьежамаш 
болуш, шаьш юьхьарлаьцначу новкъахь дIаса а ца теIаш, шаьш 
бакъ лоруш долчу хIуманна тIехь чIагIделла  адамаш ду.          

Ошаев Халида доттагIаллин, кхоллараллин уьйраш лелий-
на кхечу къаьмнех болчу дуккха а яздархошца. Цуьнан хьеший 
хилла гIарабевлла болу оьрсийн яздархой А. С. Серафимович, 
А. Е. Костерин, Дз. Гатуев, кхиберш а. Царах лаьцна дуьйцу-
ра, яз а дора Ошаев Халида. «Воспоминания о Серафимовиче» 
зорба туьйхира цо 1959 шарахь Соьлжа-ГIалахь арадаьллачу 
«Дружба» альманаха тIехь; «О друге и человеке Дзахо Гатуе-
ве» – 1971 шарахь араяьллачу Гатуев Дзахон «Зелимхан» книги 
тIехь,  «Встречи с писателем Куприным» – Нохчийчохь арахоь-
цуш хиллачу «Республика» газетехь 1991 шеран 25 апрелехь. 
Нохчийн маттахь «Накъостех дагалецамаш» зорбатуьйхира 
1973 шарахь арадаьллачу «Орга» альманахан 2-чу номерехь.

Ша-тайпа мехала ю Ошаев Халидан кхоллараллехь эписто-
лярни тIаьхье. Iаламат дукха кехаташ яздина цо. Ошаев Халидан 
шуьйра хаарш дара исторех, фольклорах, литератрурех, меттан 
Iилманах, археологех, этнографех лаьцна. Энциклопедин хаарш 
долуш ву олура цунна. Цундела дуккха а долчу хIуманех цуьн-
га хаттарш дан лууш, цунах дагабовла лууш хилла нах. Яздар-
хочуьнга кехаташ кхоьхьуьтуш хилла дешархоша, хьехархоша, 
яздархоша, Iилманчаша, студенташа, аспиранташа, юкъараллин 

деятельша. Шега даийтина цхьа а кехат жоп ца луш дуьтуш ца 
хилла яздархочо. Ошаев Халидан шен корреспонденташка цхьа-
на дийнахь кхаа-деаннал кIезиг кехаташ ца яздеш мур богIуш а 
хилла.

Нохч-гIалгIайн а, кхидолчу къаьмнашна а тIехь Iедало лат-
тийна харцонаш мелла а бакъян гIерташ я кIадъян гIерташ цхьа-
болчу яздархоша, Iилманчаша хIуманаш яздар ца лалора Ошаев 
Халидин. Юкъараллин-политически конъюнктурин хьаьжжина, 
нохчийн къам аьшнашдан гIерташ берш а нислора Москвахь а, 
кхечахьа а шайн харц произведенеш арахоьцуш. Оцу дерриген-
на шен кIорггерчу хааршца дуьхьал волура Ошаев Халид. Маса-
ла, девзаш дара, куьйгайозанца нахана юкъахь даьржина а дара, 
Ошаев Халидан яздархочуьнга Мугуев Хаджи-Мураде цуьнан 
«Буйный Терек» романах лаьцна яздина кехат. Исторически 
бакъдерг тоьшалле а далош, гайтира Ошаев Халида «Буйный 
Терек» роман тIехь цуьнан автора инарла А.П. Ермолов тIех ваз-
веш вийцина хилар а, нохчийн халкъо шен паргIатонехьа лат-
тийна къийсаман маьIна лахдеш хилар а. Амма и бакъдерг де-
заш Iедалан нах дукха бацара дIаяханчу советан пачхьалкхехь. 
Цундела Ошаев Халидан и кехат царна ца тайнера. 

Цхьаннах оза а ца луш, бакъдолчунна тIехь лаьттара волуш 
вара Ошаев Халид иза шен халкъах, шен махках хьакхалуш 
хилча-м муххале а. Амма харцонна, иза мичхьа елахь а, дуьхьа-
ло йора яздархочо. Чехословаки 1968 шарахь советан эскарш да-
хийтарна яздархо реза воцийла хиира Iедална. Ошаев Халидан 
доттагI граждански тIамехь советан Iедалехьа къийсам латтий-
на волу оьрсийн яздархо А.Е. Костерин а хIетахьлерчу Iедална 
везаш ца хилла иза бакъонна тIе гIерташ хиларна. Шен доттагI 
Костерин кхелхича, Москва а вахна, иза дIавуллуш, цуьнан кош 
тIехь къамел дина Халида. Иза а Iедална ца тайнера, къаьсттина 
дозанал дехьара «Свобода» радиохула иза юха схьадийцача-м 
муххале а. И дерриг Iаьткъинчу Нохч-ГIалгIайн республикин 
коьртерчу Iедало Ошаев Халид партера дIаваьккхира, яздар-
хойн Союзан декъашхо волчуьра дIаваккхийтира, цуьнан кни-
гаш зорба ца тухуш сацийра, школан хрестоматийш тIера цуь-
нан произведенеш тIехь йолу кехаташ этIош схьадахийтира.

Ошаев Халида и дерриг лайра, дуьххьара ца хиллера Iедал 
иза аьшнаш ван гIертар, хIинца доьазлагIа я пхоьазлагIа тIе 
хIоьттинера цунна иштта киртиг. Амма яздархочо шен болх саца 
ца бора, мацца тоьлла а харцонал бакъо тола езийла хаара цунна, 
шен произведенеш нохчийн халкъана оьшуш юйла а хаара. Цо ис-
баьхьаллин произведенеш язйора, уьш зорбанехь ара ца хецахь а.

Къаьсттина тидам тIебахийтина яздархочо Сийлахь-боккхачу 
Даймехкан тIеман тематикехула произведенеш язъярна. Вуно 
чIогIа къахьегна цо Брест гIап ларъеш турпала эгначу вайн мах-
кахойн цIерш лохуш, царах лаьцна материалаш гулъеш, дIаязъеш. 
Оцу мехалчу белхан жамI хилира «Брест – орешек огненный» цIе 
йолу книга. Амма и книга зорбанера араяьлла ца гира авторна.

Ошаев Халид кхелхина 1977 шеран 3 сентябрехь Соьлжа-
ГIалахь.

Автора шена тIехь дукха къахьегна йолу книга «Брест – 
орешек огненный» яздархо кхелхинчул дуккха а тIаьхьа (1990 
шарахь) бен ара ца елира, иза а юьззина арахецна а яцара, авто-
ран ерриг материал юкъа ца яхнера книгина. Яздархочун кIанта 
Ошаев Майрбека кеч а йина, 2004 шарахь арахийцира «Сло-
во о полку Чечено-Ингушском» цIе а йолуш, Ошаев Халидан 
документально-исбаьхьаллин произведенех лаьтташ йолу йок-
кха книга. Цу тIехь яра Брест гIопан турпалхойх лаьцна йолу 
яздархочун ерриг ала мегар долуш произведенеш. Книги тIехь 
ялийна Брест гIап тIамца ларъеш хиллачу 275 вайн махкахочун 
цIерш. Оьрсийн яздархочун С.Смирновс Брестах лаьцна йолчу 
шен книги тIехь царах цхьа а хьаха а ца винера. «Слово о пол-
ку Чечено-Ингушском» книги тIехь зорбатоьхна яра «225-ый… 
Чечено-Ингушский» цIе йолу исбаьхьаллин-документальни по-
весть а. Оцу произведенеша гайтира Сийлахь-боккхачу Даймех-
кан тIамехь Нохч-ГIалгIайчуьра алссамчу тIемалоша майралла, 
турпалалла гойтуш дакъалаьцна хилар. 

Прозехь, драматургехь, фольклористикехь, публицистикехь 
йоккхачу эвсараллица болх бина яздархочо. Ошаев Халидан да-
хар, кхолларалла, нохчийн къоман сий, мехаллаш ларъярехьа  
цо латтийна къийсам масал хила хьакъ ду шен культура езаш 
волчу хIоранна а.

САИДОВ БИЛАЛ 
(1914 – 1994) 

Саидов Билалин дахар а, исбаь-
хьаллин кхолларалла а театраца, искус-
ствоца йозаделла хилла. Билал школехь 
доьшуш волуш, кхеран юьрта МахктIе 
еана театран труппа. Цара хIоттийнчу 
спектакле иза чекхъяллалц дукха лери-
на хьаьжна кIант. ХIетахь театре бахана 
безам гуттаренна а бисира шеца, олуш хилла Саидов Билалас.  

Нохчийн халкъан поэта Арсанукаев Шайхис яздина Саидов 
Билалех лаьцна: «Нохчийн къоман исбаьхьаллин литература а, 
искусство а кхиаран юьххьехь лаьттинчу Бадуев СаьIидаца, цуь-
нан вешица Мовждица, Исаева Асетаца, Зубайраев ЯрагIица, Ба-
тукаев ХIаронца цхьаьна, цара гIо деш, цаьргара Iемаш, Билала 
белхаш бина актеран а, режиссеран а, гочдархочун а даржашкахь. 
Амма шен дерриг дахар а, ша-тайпа похIма а Билала дIаделира 
къоман исбаьхьаллин литература, къаьсттина поэзин жанр, кхио-
ран халчу, сийлахьчу гIуллакхна. …Б. Саидовн поэзин коьрта 
тематика яра Даймохк, къонахалла, доттагIалла, безам. Цунна 
дика хаара шен Даймахках къастар хIун ду. Сталинан репрессийн 
муьрехь цо ша лайнера ша винчу махках къастаро, цуьнга генара 
сатийсаро яхьаш йолу, шех иштта олуш йолу хала цамгар – 
ностальгия. Билал шен мехкан а, шен къоман а бакъволу кIант 
вара: гIиллакхе, оьзда, догцIена, дуьненан а, адамийн а хазалла 
евзаш а, езаш а».  

Нохчийн поэт, драматург, гочдархо Саидов Билал вина 1914 
шеран 10 июнехь Нохчийчоьнан Веданан районерчу МахкатIехь 
ахархочун СаьIидан доьзалехь. Шайн юьртара школа чекхъяь-
ккхинчул тIаьхьа Соьлжа-ГIала веана Билал. Шена дезачу 
театральни гIуллакхашна герга гIерташ хилла кIант. 1929 ша-
рахь исбаьхьаллин самодеятельностана юкъавахна иза. Дукха 

хан ялале Соьлжа-ГIалин Старопромысловски районерчу «Про-
летбат» клубан исбаьхьллин самодеятельностана куьйгалла дар 
тIедуьллу цунна. Соьлжа-ГIалахь 1931 шарахь  театральни сту-
ди схьайиллича, цига деша кхайкхина Саидов Билалига. Студехь 
дешарца цхьаьна суфлеран а, режиссеран гIоьнчин а белхаш  
бо цо. Театральни гIуллакхех кхиарехь мехала дара иза. Студи 
чекхъякхинчул тIаьхьа Саидов Билал Тбилиси гIала Руставели 
цIарах йолчу театран студин режиссерин отделени деша воьду.  
Кхузахь  волуш 1934-чу шарахь язйо цо шен дуьххьарлера поэ-
тически произведенеш. Уьш, хIетахь шен альбом тIе дIаязйо цо, 
накъосташна йоьшу, амма уьш ледара хеташ, зорбане  ца  елла 
цо. 1937-чу шарахь Билалин дешнашца «Марем» цIе йолу йиш 
дIалекхна Нохч-ГIалгIайн радиокамитетан зударийн хоро. Иза 
хилла цуьнан дуьххьарлера халкъа юккъе яьлла произведени.

1936 шарахь Тбилисера Руставели цIарах йолу театральни 
студи чекх а яьккхина цIа веача, Нохч-ГIалгIайн пачхьалкхан 
драматически театрехь болх бо Саидов Билалас актер а, режис-
серан гIоьнча а, цул тIаьхьа режиссер волуш а. 

Бадуев СаьIидаца доттагIаллин а, кхоллараллин а уьйраш 
хилла Саидов Билалин. Цуьнан беркатечу тIеIаткъамца драма-
тургехь болх бан волавелла иза. Юьхьанца оьрсийн а, кхечу 
къаьмнийн а драматургийн пьесаш нохчийн матте йоху Саидов 
Билалас. Цо гочйина Ж. Мольеран «Хилаза ца ваьлла хилла 
лор» Б. Виткевичан, Л. Соловьевн «Молла-Несарт» комедийш. 
Уьш боккхачу кхиамца хIиттийна Нохч-ГIалгIайн драматиче-
ски театро.

Саидов Билалин дуьххьарлера драматургически произведе-
ни ю «Зайнап» цIе йолу исторически драма. XIX бIешарахь нох-
чийн халкъо шен паргIатонехьа латтийна къийсам гойтуш йол-
чу оцу драми боккха кхиам хилира. Республикехъ 1939 шарахь 
дIаехьначу конкурсехь драматургически произведенеш юккъехь 
шолгIа преми елла цунна. Къоначу драматурга дика кхиам бара 
иза. Хьовсархоша чIогIа езаш тIе а оьцуш, театро еххачу хенахь 
хIиттийна оцу пьеси тIехь спектакль. 1939 шарахь СССР-н яз-
дархойн Союзе дIаэцна Саидов Билал. 

Сийлахь-боккха Даймехкан тIом болчу хенахь 1941-1942 
шерашкахь Саидов Билал эскарехь хилла, цул тIаьхьа «Красное 
знамя» газетан жоьпаллин секретаран болх бина. Оцу буьрсачу 
муьрехь кIорггера патриотически стихаш язйина цо. «ДIахоалда 
хьуна» «КIанте», «ТIемалочуънга», «Советски эскар», кхе-
чу а стихотворенешкахь вайна го даймохк мостагIчух ларба 
гIевттинчу тIемалойн майра дог-ойла. МостагI мел ницкъ бо-
луш велахь а, цунна тIехь толам боккхург хиларх тешна ву поэ-
тан лирически турпалхо. 

Саидов Билалин «ТIемалочуьнга» стихотворени, цуьнан 
кхиерш а санна, шеца чолхе йоцуш, хIор дешан къеггина маьIна 
долуш, кхета атта, амма ондда интонаци йолуш язйина ю. Цу 
тIехь дика гучуйолу бакъонехьа къуьйсуш болчу тIемалойн 
патриотизм, майра дог-ойла. ТIемалойн хьуьнар, оьздангалла 
шайца билгалйолучу «майра леташ», «маршо… ларъеш», «сий», 
«турпалчарах» бохачу дешнаша гIо до паргIатонан идеалаш 
Iалашъеш волчу бIаьхочун дог-ойла йовза. «Советски эскар» 
цIе йолчу стихотворени тIехь автора чIагIдо вайн тIемалой – 
«дог майра лоьмаш» мостагI цуьнан шен «бенахь» вохор волуш 
хилар. Кхечу стихотворенин лирически турпалхочо боху: «Дог 
дера сан майра кIант, етташ ата мостагIа».

Вайнехан къам махках даьккхинчу хенахь 1944 – 1956 ше-
рашкахь нохчийн поэташа, прозаикаша произведенеш язйина, 
амма зорбанехь ара ца йийлина, нохчийн маттахь цхьа хIума 
зорбатухуш яцара, иза Iедало дихкина дара. Дешна, йозанан кор-
маталлаш йолу нах дукхахьолахь шайна хьакъ боллучу балха ца 
бахийтина. Уьш тайп-тайпанчу меттигашкахь: гIишлошъярехь, 
йохкаэцарехь, колхозашкахь, шахташкахь, кхечухьа а рицкъ 
лаха дезаш хилла. Саидов Билалас йохкаэцарехула йолчу орга-
низацешкахь белхаш бина Киргизин Кешински районан цхьана 
генарчу поселкехь. 

Даймахка цIавирзинчул тIаьхьа, 1957 шарахь дуьйна Саидов 
Билалас тIевирззина болх бо поэзехь, драматургехь. Драматиче-
ски, тайнагийн театраш юха меттахIитторехь гIуллакх до. Иштта 
Саидов Билалас жигара дакъалоцу 1957 шарахь республикански 



222

тайнагийн театрехь къоман труппа вовшахтухуш, цуьнан дуьх-
хьарлера режиссер а хилла иза. 1959-1964 шерашкахь иза куьй-
галхо вара Нурадилов Ханпашин цIарах йолчу Нохч-ГIалгIайн 
пачхьалкхан драматически театран литературни декъан. Нохч-
ГIалгIайн яздархойн Союзехь (литфондан заведующи) белхаш 
бина цо. Театран сцени тIехь кхиамца хIиттийна цуьнан пьесаш 
а. Саидов Билалас язйина 12 драматургиически ироизведени. 
Царах ю «Зайнап», «Иштаниг ца могуьйту», «Стагах теша веза, 
амма...» цIераш йолу яккхий драмаш, «Чолхе захало», «Мерцхиг 
а, кхиберш а», «Иштанаш а хуьлу», «Гергарнаш» боху комедийш 
а, «Iовдал шайтIа», «Молла вицвелла», «Хьо вуй цаьрца?» пьесаш 
а, тайнагийн театрана язйина йолу «Ламанаш самадовлуш ду», 
«Хьуьнаре тIаьхье», кхиолу пьесаш а. Саидов Билалин драматур-
ги а, драматург санна и ша а дика вевзаш вара. Ерригроссийски 
театральни юкъараллин (Всероссийское театральное общество) 
декъашхо а вара иза.

Йоккха ю Саидов Билалин поэтически кхолларалла а. Цуь-
нан поэтически произведенеш арайийлина «Къоначийн аьзнаш», 
«ДоттагIалла», «Октябран серлонехь» цIерш йолчу а, кхечу а 
юкъарчу поэтически сборникаш тIехь, «Орга» аьлманаха тIехь, 
«Ленинан некъ» газета тIехь. Оьрсийн маттахь зорбатоьхна 
юкъарчу сборникаш тIехь Москвахь, Ростовехь, Нальчикехь, 
Орджоникидзехь, Соьлжа-ГIалахь. Поэтан шен 14 – 15 поэзин 
книгаш араевлла.

Авторан дуьххьарлера поэтически книга «Дуьненна - ма-
шар» араяьлла 1959 шарахь. Даймахках, маьршачу дахарх, ада-
мийн комаьршонах лаьцна стихотворенеш, поэмаш  яра цу тIехь 
зорбатоьхна. 

Вина мохк, вина юрт хьоме ю хIор стагана а. Шен махках, 
шен халкъах, дайн ламастех дIахаьддарг ирсе ца хуьлу. Сирла 
ойла, синпаргIато луш ерг шен махкаца, адамаца мерза уьйраш 
хилар ду.

  Жималлехь левзина   
  Хаза урамаш,    
  Къонахий хIиттина   
  Юьртан майданаш,   

  КIентийн дой хьийзина  
  Бай сийна тогIенаш  
  Ца тиги йицъяла,   
  Валарх мел гена.   

Иштта гойту Саидов Билалас «Вина юрт» цIе йолчу шен 
стихотворени тIехь еххачу хенахь Даймахках къаьстина леллачу 
лирически турпалхочун дог-ойла.

1963 шарахь араяьлла поэтан «Деган аз» стихотворенийн, 
поэмийн керла книга. ДоттагIалла, безам, тайп-тайпанчу къаьм-
нех долчу адамийн йовха уьйраш ю авторан керлачу произве-
денийн чулацамехь. «Деган аз» стихотворенин цIарах ю поэтан 
книга. И стихотворени книги тIехь дикачарах ю. Цуьнан лири-
чески турпалхо адамашкара гIайгIа-бала дIаэцаран, массо а стаг 
ирсе, паргIатоне кхачоран ойлаеш ву. Дуьненахь хуьлуш долчу 
дерриге гIуллакхашна ша жоьпаллехь хета цунна, цундела цуь-
нан ойла массанхьа а кхочу:

  Декахьа, деган аз,
  Цу стигал Iаьрчашкахь, –
  Даржахьа, мерза аз,
  Доллучу лаьтта тIехь,
  Кхайкхахьа, майра аз,   
  Дуьненан халкъашка,
  Машаран сирла аз,
  Кхарстахьа дегнашка.

  ГIайгIано таIийнарг
  Синтеме валавеш,
  Харцоно Iехийнарг
  Кхетамчу валавеш,
  Некъаха дIатилларг
  Схьа юкъа озавеш
  Некъ бехьа, деган аз,
  КIаддалар ца хууш.

Диканиг кхайкхош, вон дIаоьцуш, адамаш шайн ойланца, 
лаамца паргIат дохуш дека боху цо деган озе. Поэтан лирически 
турпалхо адамашна орцахвала кийча ву. «Къинхьегам къахьбел-
ларг балха тIе верзавеш», курваьлларг гIиллакхе валош, зулам 
дан гIаьттинарг машаре хьовзавеш даржа, боху цо деган озе. Ада-
машна беркат лохуш ву Саидов Билалин лирически турпалхо.

«Меттиган сурт» цIе йолчу стихотворени тIехь поэта исбаь-
хьаллин басаршца дуьллу даймехкан Iаламан сурт. Амма дай-
мохк хазбийриг исбаьхьа Iалам хилла ца Iа, иза адамийн оьзда 
гIиллакхаш, комаьршо, беркате гIуллакхаш, хаза дог-йола хилар 
чIагIдо автора, къаьмннашна юкъахь гергарло, доттагIаллин, 
вежараллин уьйраш хилар кхайкхадо. 

Саидов Билалин стихаш шайца чолхе йоцуш хуьлу, поэзин 
гIирсаш чуччахула бохуш язйина йоцуш, еша а, кхето а атта ю уьш.

  Ламанаш, ламанаш, 
  Кхин дIа а ламанаш,
  Локхаллехь кхийсалуш 
  Ламанийн и баххьаш, 
  Сеналлехь къийсалуш 
  Басошкахь и хьаннаш, 
  Халла бен ца къаьсташ 
  Варшашкахь и ярташ.  

  Малхбасахь ярташкахь 
  Кемсийн и хорханаш, 
  Ша-тайпа чам болуш 
  Бес-бесар и стоьмаш, 
  Цу бошмийн юькъаллехь 
  Гуш доцу и цIенош, 
  Цу цIенойн дукхаллехь 
  ГIиллакхе адамаш.

Цхьа шера дечу къамелан кепехь, хьалхара стих цунна 
тIаьхьа йогIучуьнца тIе а юзуш, схьадаржадо поэта ша кхуллуш 
долу исбаьхьаллин сурт. Дукхахьолахь паргIатчу къамелан ин-
тонаци а хуьлу цуьнан стихашкахь. Шайца чолхенаш йоцуш, 

хьулдина маьIна доцуш хуьлу уьш. Саидов Билалас шен сти-
хашкахь сов тIехь ца лелайо метафораш, дустарш, эпитеташ, 
юьхьедерзор. Оцу исбаьхьаллин суртхIотторан гIирсех ша пай-
даоьцуш хилча а, шен ойланан маьIна атта гучудолучу кепехь 
хIоттайо цо стих. Масала, поэтан шуьйра евзаш йолчу «Ненан 
мотт» стихотворенин  ши строфа: 

  Хьо бийца Iемар вац  
  Дагна хьо ца безарг. 
  ЮьхькIайн а лелар вац
  Хьо бийца цахуург.
  Нехан говра хиъна 
  Вон бере шех хилла, 
  Кхардамехь вехар ву 
  Хьо хийра леринарг.  

  Хьуо безаш волчунна 
  Пондаран аз ду хьо, 
  Хьайца уьйр йоцчунна 
  Гихь беза мохь бу хьо.   
  Хьуо хууш волчунна 
  ЖовхIарийн хIонс ю хьо, 
  Хьайца шовкъ йолчунна 
  Чам тайна стом бу хьо.

Саидов Билалас язйина гуьржийн махках, гуьржийн къо-
мах лаьцна йолу стихотворенеш а. Шайн дикачу исбаьхьалли-
ца къаьсташ ю уьш. Царах лаьцна, «Стихи о Грузии чеченского 
поэта» цIе а йолуш, статья зорбатоьхна 1967 шеран 5 январехь 
арадаьллачу «Вечерний Тбилиси» газета тIехь. Шайн махках 
лаьцна йолчу нохчийн поэтан стихашна реза хиллера гуьржий.  

Алссам поэзин книгаш арахецна Саидов Билалас. Даймех-
кан аьхналла, беркате лаамаш, тешамечу доттагIаллин, цIенчу 
безаман уьйраш, поэтан деган йовхо хаало «Деган аз», «Лама-
нан шовда», «Лаам», «Деган иллеш», «Сан безам», «Хаьржи-
нарш» цIерш йолчу поэтически книгашна юкъаяхначу произ-
веденешкахь. 

Берашна лерина поэтически произведенеш а язйина Саидов 
Билалас. Реза хилла тIеэцна кегийчу книгашъешархоша стихаш-
ца яздина туьйранаш «Майра Сулима», «Сулимин цIархо», «Су-
лимас лелийнарш», «Сулимин цIархо седарчийн махкахь». Цар-
на зорба тоьхна оьрсийн, гIалгIайн меттанашкахь а. Оьрсийн 
маттахь Саидов Билалин масех поэтически книга а араяьлла.  
Цуьнан цхьайолу произведенеш гуьржийн, эрмалойн, украи-
нийи, хIирийн меттанашкахь зорбатоьхна ю. Саидов Билал ша 
а вара гоьваьлла гочдархо. Цо нохчийн матте яьхна шовзткъе 
иттаннал сов йоккха а, жима а драматургически произведенеш – 
пьесаш  кхиамца хIиттийна Нурадилов Ханпашин цIарах йолчу 
Нохч-ГIалгIайн пачхьалкхан драматически театро а, Республи-
кин тайнагийн театро а. Царна юккъахь ю Ж.Б. Мольеран, К. 
Гольдонин, Ф. Г. Лоркин, Э. М. Ремаркан, А. Н. Островскийн, А. 
П.Чеховн, К. А.Треневн, Ч. Айтматовн, Б. Горбатовн, И. Базор-
кинан, Г. Мдивани пьесаш. 

М. Ю. Лермонтовн «Вайн заманан турпал» цIе йолу роман 
а,  цуьнан уггар дикачарах шийтта стихотворени а нохчийн мат-
те яьккхина цо.

Саидов Билалас ша а, кхечу авторшца цхьаьна а язйина 
йолу алссам пьесаш хIиттийна Республикин тайнагийн теа-
тро. Царна юкъахь яра «Ламанаш самадовлуш ду», «Хьуьнарен 
тIаьхье», кхийолу пьесаш.

Саидов Билалин поэзино тIеIаткъам бина цул тIаьхьа нох-
чийн литературе баьхкинчу яздархойн кхоллараллина. Масала, 
Бурчаев Хьаьлима шен цхьана статья тIехь гайтина нохчийн 
халкъан поэтан Арсанукаев Шайхин поэзехь мелла а Саидов 
Билалин тIеIаткъам хаалуш хилар.

Нохчийн драматурги а, поэзи а кхиарехь мехала хилла Саи-
дов Билалин кхолларалла.  

Саидов Билал кхелхина 1994 шеран 15 декабрехь Соьлжа-
ГIалахь. 

Саидов Билалин кхолларалла нохчийн къоман исбаьхьал-
лин хазни юккъехь ю.

САЛЬМУРЗАЕВ МОХЬМАД 
(1900 – 1958)

Сальмурзаев Мохьмад нохчийн дуьх-
хьарлерчу прозаикех ву. Нохчийн литера-
турехь дийцаран жанр йолорхо ларалуш ву 
иза. Цуьнан «Кхетаме Хьамид» цIе йолу 
дийцар вайнехан литературехь хьалхарчу 
дийцарех ду. 

Нохчийн прозаик Сальмурзаев Мохьмад вина 1900 шарахь 
Нохчийчоьнан ширчу юьртахь Йоккхачу-АтагIахь ахархочун  
Сальмарзин доьзалехь. Шен хенахь кхиберш а санна, хьуьжаре 
деша вахна Мохьмад, амма иза чекх ца яьккхина. Берахь дуьйна 
а тидам чIогIа болуш а, шен лаам кхочуш-бан гIерташ а хил-
ла Мохьмад. Шена тамашийна хетачу хIуманех кхета гIиртина 
иза. Хьуьжарехь доьшуш волуш цунна дагадеана тIемашца 
хIаваэхула дIавахалойла хьажа. Оцу хьокъехь Мамакаев Мохь-
мада ша Сальмурзаев дагалоцуш язйинчу «Сатийсар» цIе йолчу 
стихотворенин эпиграфа тIехь яздо: «Йоккхачу-АтагIарчу хьуь-
жарехь мутаIелам  хилла волу сан цIархо Сальмурзин Мохьмад 
1910-чу шарахь, дечган гIожмаш тIе басма а узуш, ша динчу 
тIемашца маьждиган мимар тIе а ваьлла, цу тIера тIемаца айа-
велла хIаваэ вала гIортарна, хьуьжарера дIа а воккхуш, цуьнан 
и тIемаш дага а деш, таIзаре оьзнера». 

Сальмурзаев Мохьмада андаваьлча оьрсийн мотт а, йоза а 
Iамийна. Цул тIаьхьа хьехархойн курсаш чекх а яьхна, цхьана 
муьрехь ярташкахь а, тIаккха Cоьлжа-ГIалахь а хьехархочун 
болх бина. Хьехархочун балхаца цхьаьна «Серло» издатель-
ствехь гочдархо а хилла иза. Хьехархочун болх а, школа евзаш 
волу Сальмурзаев Мохьмад Нохчийн областан халкъан деша-
ран отделан инспекторан балха хIоттийна. Нохчийн йоза хий-
цало мур хилла иза. Сальмурзаев Мохьмада дакъалаьцна кер-
ла алфавит хIоттош. Iаьрбин йозанан буха тIехь йолчу меттана 

латинийн элпийн буха тIехь йолу алфавит хIоттийна нохчийн 
йозанна. Оцу хьокъехь Саламов Iабдул-Хьамида шен цхьана 
статья тIехь яздо: «Партин Оргбюрон сацамца кечдира лати-
нийн элпийн буха тIехь нохчийн керла йоза. И кечам беш коьрта 
дакъалаьцнарг Мохьмад Сальмурзаев вара. 1925-чу шеран гурахь 
дуьйна «Серлонан» агIонаш тIехь гучудаьккхира керла йоза. 
Сов мехала бара и йоза халкъана довзуйтуш, хаздеш газето бина 
болх. Керла йоза сов безамца тIеийцира кегийрхоша». 

1928-1930 шерашкахь «Серло» издательствон отделан куьй-
галхочун болх бина Сальмурзаев Мохьмада.

Халкъан барта кхолларалла гулъеш, дIаязъеш, барта произ-
веденеш зорбане кечъеш гIуллакх а дина Сальмурзаев Мохьмада. 
Цо кеч а йина, арахецна халкъан барта произведенинй книгаш: 
«Берийн туьйранаш» – 1928 шарахь, «Нохчийн ира дийцарш» – 
1930 шарахь, «Берийн туьйранаш, хабарш» – 1930 шарахь. Шен 
исбаьхьаллин произведенешкахь а говза пайдаэцна яздархочо 
халкъан барта кхоллараллех. Иза билгалдолу цуьнан произведе-
нийн маттаца а, персонажийн амалш гайтаран башхаллашкахь а. 

Шена тIе тидам бохуьйтуш ю «Нохчийн ира дийцарш» цIе 
йолу книга. Цу тIехь ша-тайпа забаре а, сатирически а дийцарш 
ду. Адамашна юкъахь барта лелаш хилла бегаше, забаре хабарш 
ду оцу дийцарийн бухе дехкинарш, амма яздархочо церан юкъа-
раллин маьIна шордеш болх бина царна тIехь. «Пайдехьа дерг 
кхетамана схьалаца дика ду, пайдехьа доцург и санначух ларвала 
дика ду», – боху автора ша дийцаршна хьалха яздинчу довзийтар 
тIехь. Изза Iалашо кхочушъеш ду и дерриг а дийцарш. Стеган 
ира хьекъал, меттахь дош ала хаар гойтуш ду книги тIехь Дубин-
эвлахошкара ду аьлла далийна хабарш. Самукъане хилар, 
муьлххачу хьоле нисвелча а воха цавезар гойту катархойн Мазех 
лаьцна долчу дийцарша. Сутаралла, саьхьаралла, тIаламазалла, 
сихалла, цаьрга терра кхиболу а адамийн амалшкахь нислу эша-
маш Iорабоху «Чоми хьаьжна молла», «Говр йицъяр», «Наб ца 
кхета», «Ворданна гонаха керт», «Новкъахь йоьжна», «Дена аьл-
ча хи чу иккхина» цIераш йолчу а, кхидолчу а дийцарш  тIехь. 
Оцу тайпана кегийра а, даккхийра а 56 дийцар, я яздархочо ша 

ма-баххара, аларш ду «Нохчийн ира дийцарш» цIе йолчу книги 
тIехь. Адамийн амалшца нислуш долу кегий сакхташ беламе до-
хуш, царна дуьхьал къийсам латтабо яздархочо, гул а дина, шен 
книги юкъадахийтинчу дийцаршца. Кхин а масех книга арахецна 
Сальмурзаевс I930 шарахь. 

Сальмурзаев Мохьмада дахар къоман йоза-дешар, литера-
тура кхиорца дозаделла хилла. Нохчийн школашна дуьххьара 
дешаран книгаш хIиттош а, учебникаш язъеш а дакъалаьцна цо. 
Масех дешаран книгийн автор ву иза. 

Яздархочун Сальмурзаев Мохьмадан цIе нохчийн литера-
турехь прозин жанр йолалучу юьххьехь лаьтташ ю. Шен дуьх-
хьарлера исбаьхьаллин произведенеш 20-гIа шераш дуьйлалучу 
муьрехь язйина цо. 1923 шарахь  яздина лоруш ду Сальмурзаев 
Мохьмадан шен «Кхетаме Хьамид» цIе йолу дуьххьарлера дий-
цар. Иза нохчийн литературехь а дуьххьарлера дийцар ду. Цу 
тайпана, Сальмурзаев Мохьмад нохчийн литературехь дийца-
ран жанр йолорхо ву. «Кхетаме Хьамид» цIе йолчу дийцар тIехь 
гайтина нохчийн къехочун доьзалан дахарх цхьа кIезиг мур. Яр-
ташкахь школаш яхка йолийна хан ю Сальмурзаевс йийцинарг. 
Дахарехь хуьлуш болчу хийцамашца адамийн ойла хийцалуш 
хилар гойту яздархочо.

Дийцаран турпалхо Къайма керлачу интеллегенцин векал 
ву. Иза, шен кIорггера кхетам болуш, дешаран серло халкъа 
юкъа яржо лууш ву. Ша юьрта балха веъчхьана, школехь де-
шархой кхетош-кхиорал совнаха, юьртарчу кегирхойн даг тIе 
боьду некъ лоху Къаймас, цундела цаьрца уьйр таса, уьш бовза 
лаьа цунна. Къаймина дика хаьа адамийн психологи хийцаялар 
сиха кхочушхуьлуш гIуллакх доцийла, цо паргIат, амма хаддаза 
дIахьо къехой кхеторан болх. Дийцар тIехь Къаймин васт кхол-
ларан шен башхаллаш ю. Яздархочо ца гойту вайна шен турпал-
хочо еш йолу ойланаш, башха дукха ца бийцина цуьнан болх а, 
амма къеггина схьагайтина Къаймин белхан жамIаш. Уьш, яз-
дархочо ша схьадийцина доцуш, дийцаран кхечу персонажаш-
кахула билгалдовлу вайна. Юьртара дукхахдолу бераш шко-
лехь доьшуш хилар го. Дешархоша Къаймас хьоьхушдерг дика 

Iамадар а, царна иза везаш хилар а билгалдолу Хьамидан дешар 
а, цуьнан лелар а тергалдича. Къехойн Къаймега йолу дог-ойла 
ма-ярра гучуйолу хьалха цуьнга шовкъ йоцуш хилла волу Мур-
да хIинца цунна чIогIа резахиларца. 

Шен произведени тIехь Сальмурзаев Мохьмада исбаьхьал-
лин гIирсашца бакъдолчуьнца нийсадогIуш гайтина 20-гIа ше-
раш дуьйлалучу муьрехь дахарехь хуьлуш болчу хийцамаша 
адамаш керлачу ойлане дерзош хилар. 

«Кхетаме Хьамид» ю дийцаран цIе. Дийцаран коьртачу тур-
палхойх цхьаъ ву Хьамид. Яздархо теша Нохчийчоьнан хиндерг 
шайх дозаделла болу кегийрхой нийса кхетам а, сирла ойла а йо-
луш, бакъ новкъа дIагIург хиларх. Оцу дегайовхонца яздина ав-
тора  шен дийцар, изза ойла кховдайо цо и доьшуш волчуьнга а. 

Дийцар тIехь вайн литературехь дуьххьара кхоьллина ин-
теллигентан васт. «Кхетаме Хьамид» цIе йолчу произведенино 
нохчийн  литературехь дийцаран жанр йолаяр билгалдаьккхина, 
иза дуьххьарлера гIулч яра дийцар кхиарехь яьккхина. 

Сальмурзаев Мохьмадан кхоллараллехь ю шайгахь цхьа 
тайпа Iилма а, моллалла а доццушехь, молланаш ду шаьш бо-
хуш, нах Iехо гIерташ леллачарна дуьхьал хьажийна произве-
денеш. Ишттанаш СальмурзаевгIеран хенахь хиллачух тера ду.

Дуьненан гIуллакхаш а, эхартан къайленаш а шена дика хаьа, 
къематдийнахь бакъонца лорур болу некъ хьоьху ша бохуш,  къе-
хой Iехо гIерташ  лелаш ву Мусин зуламех лаьцна долчу дийцаран 
турпалхо. Нехан хьакъ шен хьашташка а хьежош, шортта хьал гул-
дина Мусас. Амма гIеххьа болчу бахамах тоам бийр болуш вацара 
иза. Сутаралла, бахам, зулам – и дешнаш цхьана могIара хIиттадо 
Сальмурзаев Мохьмада. Мусас тIех бахам лоху, бахамо сутарал-
ла кховдайо, сутаралло зуламаш дойту – иштта бу Мусин дахаран 
некъ. Шен  шортта хьал а гулделча, нахалахь цIе а яхча, ша масса-
рел а тоьлла хета Мусина, ша хIуъа дичи а мегар ду моттало.

Хьалха, шена накъост оьшучу хенахь, Бата къайле хууш ву 
аьлла, нахалахь даржа а дина, айбина лакха ваьккхира цо. Ткъа 
мелла а шена тIаьхьа бозуш болу нах лах а белла, Батина тIаьхьа 
хIиттича, иза, къайлах барт а бина, вейтира Мусас, шена нов-
къара дIаваккхархьама.

Бата а вара, Муса санна, ямартлонаш лелош, нехан хьакъ 
дууш, хьарам-хьанал ца къастош. Батина Муса вен дага дан а 
тарлора. Делахь а Мусехь мекарло а, къизалла а сов яра, цуьнан 
аьтто белира къайлах Бата вейта.

Дийцар тIера хиламаш кIарг мел бели гучуйовлу Мусин 
ма-ярра йолу амалш. Адамаш кхета цуьнан ямартлонех, цуьнан 
зуламечу гIуллакхех. Иза адамашна юккъехь кхин дIа вита ме-
гар доцуш боьха стаг хилар гучудаьлча, цо лелийначу хьарамло-
нашна бекхам беш Ражапа Муса вийна.

Мусас даржийна зулам бахьана долуш Iожалла тIеэца дийзи-
ра къоначу Самартан, Ражапан, Ражапан шичан, хIаллакьхилира 
Болат а, дахар къахьделира дуккха а нахана. Муса инзаре зулам-
хо хилла, цундела наха шайна новкъара дIа а ваьккхина.

Кегийрхойн васташ говза кхоьллина дийцар тIехь. Хьарам-
чу некъаца гулдинчу хьоло стаг талхош хилар къеггина гойтуш 
ду Болатан васт. Жима стаг Болат хьалдолчу нехан ву. Даьхни 
алсам-даларо даг куралла тесна цунна. Кхиболу нах шел кIезиг 
хета цунна, царах ца веша иза. Шега муьлхха йоI йогIург хиларх 
тешна ву Болат, хIунда аьлча шен  шортта хьал ду, тIаккха муль-
ххачу а йоIана ша везалур ву бохург ду цуьнан дагахь. Шена 
езачу йоIе Самарте къамел деш а, шен хьал ду, цундела, хьуна 
ян ца лаахь а, ницкъ кхочур бу шен хьо яло, боху Болата. Амма 
ницкъ ца кхечира: Самарт шен безам хьолах бухкур болуш а, я 
нахе ловзабойтур болуш а яцара. 

Ражап вацара Болатах тера. Иза къинхьегаман стаг ву, цуь-
нан цIена дог а, сирла ойла а ю. Ражапана Самарт еза. Оьзда а, 
хьанал а бу цьунан безам. Самартана Ражап а веза.

Цу шинна юккъе гезган маша бузуш ву Муса. 
Болата Мусина кхаъ лур бу аьлла, цо шена Самарт ялаяхь, 

цундела воьду иза, шеца нах а оьций, Болатана Самарт еха. Иза 
хиинчу Ражапа хабар дахьийтира Самарте: «… хьан дас Мусина 
дехар даларх, Болатан хьал ду аьлла, хьан нана реза хиларх, хьо 
ца яхийтал стогалла ю соьгахь, хьо реза хилла гIахь, собар дал-
ла яхь а ю соьгахь – юьртан тхьамданаша тIедеанчу гIуллакхана 
хIун ойла ю хьан», – аьлла. Ражапан къонахчун дог а, къинхе-
тамен ойла а билгалйоккхуш ду и дешнаш. Шен безам, шена 

езаш йолу йоI ларъеш муьлххачу а къийсаме вала кийча ву иза, 
амма Самартана кхечухьа маре яха лаахь, цунна дуьхьал ца волу 
Ражап. Иза, хьаьнгга йодахь а, ирс а долуш ехийла лаьа цунна.

Самарт а яцара шен безамца шалхе йолуш. Жимчохь дуьй-
на Ражапе бахана цIена безам леррина Iалашбора цо. «Дохнаца 
куралла ечу кIанте ца яххал яхь а ю, жимчохь дуьйна вайша 
вовшашка хьажийна бIаьрг ца бицбалла стогалла а ю, амма хьох 
бIо булуш ас динчунна ахь со юхьIаьржа ма хIоттае», – аьлла, 
жоп а делла, Ражапан шеконаш дIаехира Самарта. 

Оьздачу йоьIан безам бухкуш-оьцуш бац, шен даго хьаьр-
жинарг веза Самартана. Декъазчу кхолламана кIел а сецна, 
йоIстеган сий дожор долуш яц иза.

Шайн оьздангалла, безам, сий лардеш шайн цIена къона да-
хар дIаделира кегийрхоша Ражапа а, Самарта а.

Сальмурзаевн дийцар тIехь шеко йоццуш гучубовлу авто-
ран озабезамаш. Яздархочо Iаьржа басарш ца кхоадо Мусин а, 
Батин а, хьолахочун Болатан а, цаьрга терра кхиболчу зулам-
хойн а васташ дохкуш: церан сибат-амат гайтарца, гIиллакхаш, 
амалш йовзийтарца, шайн Iер-дахарехь уьш бийцарца го вайна 
авторан цаьрга шовкъ цахилар. Дийцар шен хиламашкахь кIарг 
мел дели а авторан цаьрга болу цабезам алсамболуш хаало. Сир-
лачу ойланца дехкина автора Ражапан, Самартан васташ. Ерриг 
шен дегайовхо, безам царна дIабелла автора.

Исбаьхьаллица яздина дийцар. ХIор васт шен къастамаш 
болуш ду, турпалхойн амалш церан социальни хьелашка хьаьж-
жина ю. 

Дийцаран исбаьхьаллин хорманехь халкъан барта произве-
денийн  тIеIаткъамаш гучубовлу.

Ритм йолу прозехь яздина Сальмурзаевс шен дийцар. 
Цхьацца йолчу меттигашкахь стихотворенин хорманна къаьстта-
на герга гIерта иза. ЦIенчу, шерачу маттаца яздина долу дийцар 
шен чулацамехь а, сюжет дIахIотторехь а чолхенаш йоцуш, кхе-
та атта а, дагчу дуьжуш а ду. 

Сальмурзаев Мохьмадан произведенеш мехала яран къо-
ман литературехь дийцаран жанр кхоллаяларехь, иза шар а елла 
дIаяхарехь. 

1930-чу шерашкахь, сталински харцо лаьттинчу муьрехь, 
бехк боцуш чохь валлийна Сальмурзаев Мохьмад, амма бехке 
ван хIума а ца карийна аравалийтина. 1944 – 1958 шерашкахь 
дерриг нохчийн халкъаца махкахваьккхича, Къилба-Казахста-
нан областехь гIишлошъяран организацешкахь белхаш бина 
Сальмурзаев Мохьмада. 

Даймахка цIаверза дукха сатийсина хилла яздархо Саль-
мурзаев Мохьмад, аьтто а баьлла, цIа ван кечвеллачу меттехь 
кхелхина 1958 шеран 17 апрелехь Къилба-Казахстанан обла-
стерчу  Белоусовка юьртахь. 

Сальмурзаев Мохьмад къоман литературехь дуьххьара про-
зехь яздинчарах ву. 

Нохчийн дийцаран жанр йолорхо ву Сальмурзаев Мохьмад. 

СУЛАЕВ МОХЬМАД 

(1920 – 1992)

Сулаев Мохьмада шен «Яздархойн а, 
журналистийн а юкъара декхар» цIе йол-
чу статья тIехь яздина: «Турпал ю вайн 
халкъан дIаяхна зама, турпал ю вайн хал-
къо дIакхоьхьу таханлера хан а. Делахь а 
вайн халкъан дIаяхна зама вайн яздархо-
ша шайн произведенешца дика йийцина 

а, кхин а йийца  йиш йолуш а ю. Амма дIадаьлларг сов а дуьй-
цуш, таханлерчу денойн турпалалла гайтар тIаьхьа а туьттуш 
вай Iийча, кху денойн тешаш долчу вайгачул дика гайталур юй 
тIаьхьенга вайн зама? Кху заманан бIаьхой а, тешаш а долчу вайн 
декхар ду вешан зама исбаьхьаллин произведенешкахь ма-ярра 
схьаохьар. И вайга дикахо далур ду: и вайна гергахь ду. И вай ца 
дахь, тIаьхьено вайна бехк буьллур бу». Яздархочун и кхайкхам 
муьлххачу хенахь а шен маьIна лахлур доцуш бу аьлла хета. 

Нохчийн халкъан поэт, прозаик, критик Сулаев Мохьмад 
вина 1920 шеран 20 сентябрехь Нохчийчоьнан Хьалха-Мартанан 
районерчу ГIойтIахь совдегаран Абу доьзалехь. Шен бархI шо 
кхаччалц винчу юьртахь хьалакхиъна Мохьмад. 1928-чу шарахь 
церан доьзал Соьлжа-ГIала кхелхина. ГIаларчу 16-чу школехь 
дешна цо. Цул тIаьхьа Асланбековски юьртахь (хIинца Серно-
водск) дешаран городокехь школа чекхъяьккхина. 

Мохьмадан да Абу гIеххьа таро йолуш совдегар хилла. Нох-
чийчохь а, Баку гIалахь а дIакхехьна цо шен гIуллакхаш. Цунде-
ла Баку гIалахь а ехха хан йоккхуш хилла СулаевгIар. Мохьмада 
1933-чу шарахь Баку гIаларчу С.М. Киров цIарах йолчу педаго-
гически рабфаке деша вахна. Рабфакера ваьлча, Азербайджан-
ски медицински институте деша а хIоьттина, 1941 шарахь иза 
чекхъяьккхина Сулаев Мохьмада. 

Мохьмадан дена Абуна, советан пачхьалкхехь Сталинан 
Iазап лаьттинчу хенахь чу а воьллина, 1938 шарахь тоьпаш 

тоьхна. Доьзална шайн дех лаьцна  дерг хоуьйтуш а ца хилла. 
Сулаев Мохьмада шен йоьхначу ойланца хIетахь язйина ю хIара 
беамогIанан стихотворени: 

  ГIийла ойлаян дог догIу, 
  Хийла ойла шен йоьхначуьна: 
  ХIор суьйре тIе моссаз йогIу,
  Сайн вайна да дагавогIу суна.

Оцу хенахь Мохьмадан терго йина Магомаев Iабдул-
Муслима. Йоккхачу-АтагIара схьаваьлла волу нохчи Магомаев  
Iабдул-Муслим Азербайджански музыкальни театр кхоьллинча-
рах а, церан къоман оперин бухбиллинчарах а волуш, СССР-ехь 
цIеяххана музыкант хилла. Вайн заманан гIараваьлла эшарш-
лакхархочун  Магомаев Муслиман ден да хилла Iабдул-Муслим. 

Институт чекхъяьккхинчул тIаьхьа Нохчийчу цIа веана 
Сулаев Мохьмад. Сийлахь-Боккха Даймехкан тIом болабел-
ча фронте ваха гIоьртина иза, амма бIаьрса ледара хиларна ца 
вахийтина. Цо тIеман госпиталехь болх бина, чевнаш йинчу 
тIемалошна дарба лелош. ТIаьхьо Итум-Кхаьллан районерчу 
больнице хьажийна, цигахь коьртачу лоьран болх бина Сулаев 
Мохьмада. Шен «Ши ойла» цIе йолу гIеххьа йоккха стихотворе-
ни 1941 шарахь Итум-Кхаьллахь язйина цо.

Нохчийн къам махках даьккхинчу хенахь, 1944 – 1957 ше-
рашкахь, Сулаев Мохьмада Казахстанерчу Джамбул гIалин по-
ликлиникехь терапевтан лоьран болх бина, цул тIаьхьа, специ-
ализацех чекх а ваьлла, Джамбулерчу областнойн больницехь 
лор-психоневролог хилла.  

Даймахка цIавеъча  шен лоьран балха дIавахна иза. 1958 
шарахь Сулаев Мохьмад республикин уьнах цIоналла яржоран 
ЦIийнан (Дом санитарного просвещения) коьрта лор хIоттийна. 
1961 – 1964 шерашкахь, Сулаев Мохьмада Хьалха-Мартанан 
районан больницехь коьртачу лоьран болх бина. Республикехь 
уггар йоккхачу районан здравоохранени тоян хьажийнера иза. 
Цигара ваьлча юха а уьнах цIоналла яржоран ЦIийне коьрта лор 
дIахIоттийна. Шен дахаран тIаьххьара де тIекхаччалц оцу бал-
хахь хилла иза.



238

Сулаев Мохьмад цIеххьана кхелхина 1992 шеран 27 июнехь 
Соьлжа-ГIалахь.

Сулаев Мохьмад яздан волавелла шен 14–15 шо долуш. 
1935-чу шарахь язйина шен дуьххьарлера стихотворени «Нох-
чийн йиш». Иза барта кхоллараллехь йолчу нохчийн эшарех 
пайдаоьцуш, царах таръеш язйина яра. Поэтан говзалла кхуьуш 
хилар гойтуш яра цул цхьа шо тIаьхьа язйина «Орга» стихотво-
рени. И стихотворени литературехь шена чIогIа гIо деш волчу 
Бадуев СаьIидана лерина язйинера цо.  

Сулаев Мохьмадан дуьххьарлера стихаш арайийлина «Ле-
нинан некъ», «Ленинхо» газетийн агIонаш тIехь а, журналаш 
тIехь а.  Оцу стихаша гайтира Сулаев Мохьмад шен хатI долуш а, 
поэзехь ала шен дош долуш а хирг хилар. Иза къеггина гучудели-
ра дукха хан ялале Сийлахь-боккха Даймехкан тIом болабелча. 
Нуьцкъалчу исбаьхьаллин дашца поэт кхойкхура Даймохк фа-
шистки йовсарех Iалашбаре. Фашистийн мехкашдIалецархойн 
ма-ярра ямарт Iалашонаш Iорайохура цо шен поэтически произ-
веденешкахь. «Малх къуьйсу тIом», «ГIовтта» иштта кхийолу 
а стихотворенеш язйира поэта тIом болабеллачу хенахь. Церан 
маьIна дара даймохк ларбан адамийн ойла гIаттор, мостагIчунна 
тIехь толам баккхаре кхайкхар.

1943-чу шарахь Сулаев Мохьмада язйина «Малх тоьлур 
бу» цIе йолу поэма. Иза тIеман хенахь нохчийн литературехь 
язйинчарах уггар йоккха а, чулацаме а произведени ю. Шуьй-
ра чулацам бу поэмин, кIорггера идейни маьIна ду цуьнан. Фа-
шистки Германин Iаьржа хьарамло ма-ярра гайтар, даймахкар-
чу адамийн йоккха патриотизм, дерриг адамаш цхьабарт болуш 
мостагIчунна ондда дуьхьал довлар, вайн тIемалой турпалалла, 
церан йоккха патриотизм, тылехь адамаша боху къинхьегаман 
толамаш,  мостагIчунна тIехь толам баккхийта массанхьа а ада-
маш вовшахтохар – иштта шуьйра чулацам болу гIуллакхаш 
къастадо поэми тIехь. МостагI мел чIогIа велахь а цунна тIехь 
толам боккхург хилар чIагIдо автора.

«Малх тоьлур бу» поэми тIехь автора говза пайдаоьцу поэти-
чески гIирсах: символаш, дуьхь-дуьхьал хIоттош хIума гайтар, 
даьржина дустарш, метафораш, стихан интонаци – и берриг ис-

баьхьаллин гIирсаш цхьана Iалашоне хьовсийна бу, поэмин чула-
цам хIоранна а даг тIе кхачийтаран Iалашонца пайдаэцна царах.

Поэта ши идея, ши ницкъ гойту шен поэми тIехь дуьхь-
дуьхьал лаьтташ «Цхьаъ – Серло – СССР коьртехь! Важа – Бода 
– гитлеризм коьртехь!» Серлой, Бодий поэтан символаш ю. Сер-
ло – диканиг, адамашна паргIато яхьарг, машаран идеалах до-
зуш дерг ду. Бода – вониг, къизаниг, Iазапехь адам латтош дерг, 
фашизмах дозург ду. Иза тидаме эцча къеггина билгалдолу поэ-
мин А.С.Пушкинан дешнех лаьттачу эпиграфан маьIна а «Малх 
бехийла, дIабойла бода!».

Фашисташ ямарт Iалашонаш йолуш бу, уьш машаречу ада-
мийн мостагIий бу. Поэта говза суртхIоттош боху иза:

  Фашисташ! Можа кучамаш! Iаьржа дегнаш!
  ТIаьххьара, шаьш далале аьлла.
  Шу тохаделла, карзахдевлла,

  И шайна дин хаьржина,
  Дуьненчохь и хоьхкуш хьийза:
  Доцчу вон кхачо гIерташ,
  Долчохь дика дохо гIерташ.

Амма оцу адамийн мостагIашна, «зулам дебош» болчу 
фашисташа дуьхьал гIевттина «миллионийн дегнаш», цунде-
ла уьш эшор бу, шаьш балале, тIаьххьара зуламаш ду цара деш 
дерш, боху поэта.

Боккхачу Даймехкан дерриг халкъаш вовшашца юххера 
доттагIалла, вошалла долуш хиларо а, уьш цхьатерра  мостагIчунна 
дуьхьал довларо а тоьшалла дора фашизм хIаллакйийриг хила-
ран. Поэми тIехь къастош хьахийна республикаша фашисташна 
тIехь толамбаккхарехь лоцуш долу дакъа. 

МостагIчунна дуьхьал лаьтташ волчу бIаьхочун лаам а, 
доьналла а нуьцкъала сурт хIоттош гойту поэта:  

  Шу гинчу сохьтехь карахь герз ца нислахь, 
  Шен кийрара даьккхина цо дог тухур ду! 
  Дуьненнал бомба тIекхетча санна, 
  Шу лелхар ду.

Исторически дIадахнарг теллича а билгалдолу поэмин ли-
рически турпалхочунна фашисташ «шайн Iожаллина тIе» боьл-
хуш хилар.

ТIом чекхбала ши шо долуш язйинчу поэми тIехь Сулаев 
Мохьмада дог тешош гайтира даймехкан халкъаша фашисташ-
на тIехь шеко йоццуш толам боккхург хилар. ТIеман халчу муь-
рехь мостагI эшориг хиларан ойла адамийн дегнашкахь чIагIъяр 
доккха маьIна долуш гIуллакх дара.

1943 шарахь Сулаев Мохьмад дIаэцна СССР-н яздархойн 
Союзе.  

Нохчийн къам махках даьккхинчу хенахь нохчийн йоза ле-
лаш дацара, нохчийн маттахь зорбатохар дихкина дара. 1944 –  
1955 шерашкахь лаьттира и харцо. Казахстанехь Алма-Ата 
гIалахь 1955 шеран  1 июнехь арахеца долийра нохчийн маттахь 
«Къинхьгаман байракх» газета, цу тIехь зорбатохара нохчийн 
поэтийн стихаш, прозаикийн кегийра произведенеш. Сулаев 
Мохьмадан «Гила», «ТIамна дуьхьал», кхийолу стихотворенеш 
а араевлира «Къинхьгаман байракх» газета тIехь.  

Нохч-ГIалгIайн республика юха метта а хIоттийча, 1957 ша- 
рахь даймахка цIа а веана, боккхачу айамца болх бо Сулаев 
Мохьмада исбаьхьаллин литературехь. 

Республикин газеташ тIехь, радиохь, «Орга» альманаха 
тIехь арайовла юьйлаелира цуьнан стихаш, очеркаш, дийцарш, 
критически статьяш. Сулаев Мохьмадан кхоллараллин дахарехь 
эвсара мур дIаболало 1958 шарахь «Безаман эшарш» цIе йолу 
поэзин сборник араяларца. Лирически стихаш яра книги тIехь, 
шаерш бохург санна. Царах дукхахаерш, композиторша мукъа-
маш а баьхна, эшаршка йирзира.

1959 шарахь Нохч-ГIалгIайн книжни издательствос арахий-
цира Сулаев Мохьмадан «Велларг денвар» цIе йолу дийцарийн, 
очеркийн книга. Цу тIерачу произведенех коьртаниг «Велларг 
денвар» дийцар дара. И дийцар дика лерина книгашъешархо-
ша. Критикехь а дика мах хадийна цуьнан. Дийцар теллинчара 
иштта билгалдаьккхина цуьнан маьIна: вайн лоьраша адамийн 
могашалла ларъеш шайн ницкъаш ца кхоош хьанал гIуллакх 
деш хилар, даймехкан медицинан говзалла лакхара хилар; вайн 

къаьмнийн доттагIалла: оьрси – милицин капитан, киргиз – про-
курор, нохчо – хирург – массара а бертахь бечу балхаца лечуьра 
хьалхавоккху могIарера белхало Гранаткин, вайн даймахкахь 
уггаре а йоккха хазна адам ларар гойтуш ду дийцар (Нохчийн 
советски литературан историн очеркаш. Грозный, 1961. А. 235.)

Пачхьалкхана къола дина вогIуш волчу зуламхочо Мечника 
шена дуьхьал кхетта Гранаткин, ша дина къола гучу ца далийта, 
коьртах хIума а тоьхна вийна, аьлча а иза велла моьттуш, цхьа-
на бердах къайла а ваьккхина, хьулвина. Цул тIаьхьа ткъе кхоъ 
де даьлча кара а вина, иза дийна хилар а хиъна, лоьраша иза 
меттавало гIерташ къийсам латтабо. Гранаткин меттавогIу, иза 
«денло», тIаккха цуьнан гIоьнца зуламхо гучувоккху – иштта бу 
дийцаран хиламаш.

Къеггина ду дийцаран турпалхойн васташ. Царах хIора а 
шен амалш, шен меттан башхаллаша йолуш гайтина автора. 
Уьш берриш а хьанал белхалой бу, шайн-шайн меттехь шайн 
декхарш кхочушдеш бу уьш. Стеган дахарал мехала хIума ца 
лору цара, коьртаниг стаг шен дахаре юхаверзор, цуьнан мога-
шалла меттахIоттор ду. Оцу агIора къаьсттина шена тIе тидам 
боьдуш ду воккхачу лоьран Шахаб Шапиевичан васт. Иза дук-
кха а дахар гина а, лоьран лаккхара говзалла шегахь йолуш а 
ву. Шахаб Шапиевич сих ца ло Гранаткин велларг лара, кегийра 
лоьраш а юха узу цо оцу сацамах. Юьхьанца хетало воккхачу 
лоьран шеко бух болуш яц, олий. Ткъе кхоъ де бердах воллуш 
даьккхина волу стаг дийна муха хир ву, иза-х мацалла а лийр 
вара, олий хетало, амма оцунах теша а сих ца ло Шахаб Шапие-
вич. ТIаьххьаре а гучудолу Гранаткин чохь са долуш хилар. 

ТIаккха къийсам латтабо лоьраша велла лоруш хиллачу 
стагана юха могашалла яларехьа. И къийсам лоьрийн толамца 
чекх а болу. Гранаткин то а лой, когаш тIе хIутту. Цо гIо до ми-
лицина зуламхо Iораваккха.

«Велларг денвар» дийцаран цIе гиперболически ю, велларг 
денлур вац, иза денлуш ца хуьлу, амма велла моьттуш, адамийн 
кхетамехь велла хила а везаш волчу стагана юха могашалла 
елла говзачу лоьраша, шаьш хIор лазархочун а йоккха терго еш 
хиларна. Бакъду шолгIа арахоьцуш цуьнан цIе хийцира автора.

Ша арадаьллачу хенахь мехала произведени лоруш дара дий-
цар. Сулаев Мохьмада прозехь яздан а таронаш хилар гайтира цо.

Поэтан рогIера книга «Даймехкан зIаьнарш» араелира 1961 ша- 
рахь. Шен барамца йоккха йоцу и сборник стихотворенех, балла-
дех, поэмах лаьтташ ю. Оцу книги тIерачу стихийн лаккхара мах 
хадош Мамакаев Мохьмада шен «Поэты и современность» цIе 
йолчу статья тIехь билгалдаьккхина Сулаев Мохьмадан лирика 
кхуьуш хилар, шен махках йолу беркате ойланаш поэтан даг чу а 
ца хоьъна, исбаьхьаллин стихашца Iана яхна, бахара цо. Авторан 
болх книгин барам жима я боккха хиларца лоруш хила ца беза, 
поэтан ойла дахаран кIоргене кхачарца, шена гинарг, ша лайнарг 
исбаьхьаллин кепе дерзо цунна хаарца хадо беза белхан мах, 
тIаккха жима книга йоккхачу тома метта хуьлу, чагIдора нохчийн 
поэзин къаночо Мамакаев Мохьмада «Даймехкан зIаьнарш» шен 
барамца жима книга хилар тидаме оьцуш. 

Сулаев Мохьмадан поэтически кхоллараллехь хьовха, ерриг 
нохчийн поэтийн лирикехь а шен исбаьхьаллица, аьхналлица, 
адаман кийрахь къинхетамен ойла гIатторца къаьсташ ю «Дай-
мехкан зIаьнарш» книги тIера «Сай» цIе йолу стихотваорени.

  Вахнера цкъа гурахь,
  Со лам чу талла,
  Мажар а оьллина
  Белша тIе сайн,
  Схьалаха лаьмнашца,
  Илли тIехь буьйцу,
  ЦIен огар шен багахь
  Леш болу сай.

  Эххар а, гин суна
  Сай, бахна гора,
  Шовданан хи муьйлуш,
  Шен дегош тIа,
  Гарачу маIа тIехь
  Дай-й дегадора,
  Геннарчу хьуьнхара
  Цо деъна гIа.

  Шовданан куьзганахь
  Гуш дара дегош,
  Iожаллех дадийна,
  Сен оьзда куц,
  Чов хилла и хьаьдча
  Яаза йисна
  Схьагора сен багахь
  ЦIийелла буц.

  Мелла хи цIийделла,
  Багахь схьаIаьнна,
  Цо бай тIе харцийра
  Шен кура кур.
  Сатоссуш довш хуьлу
  Седарчий санна,
  Кхоьлира сен бIаьргаш,
  Шайн дайна нур.

  Кийрара дог Iийжош,
  Синтем а байна,
  Лаьттира со хьоьжуш
  Мажаре сайн…
  Ма халчу хIоьттира
  Со, гича сайна
  ЦIен огар шен багахь
  Леш болу сай.

Юьхьанца сен хазалла, оьзда куц, сирла сибат гойтуш долу 
лаккхарчу исбаьхьаллин васт кхоьллина, тIаккха гойту стихотворе-
ни тIехь и инзаре исбаьхьалла мажаро йожор. Цул тIаьхьа ю оцу 
дегаIийжамечу суьрто кхоьллина лирически турпалхочун къин-
хетаме ойла. И ойла вайга кхочуш а, вайн дегнашкахь юьсуш а ю.

Сулаев Мохьмадан кхолларалла шен орамашца нохчийн фоль-
клорах йозаелла ю. Яц къоман барта кхоллараллин сюжеташший, 
васташший цо шен произведенешка деккъа схьаоьцуш-м, халкъан 
произведенийн исбаьхьаллин мутт ду цуьнан поэзехь хаалург.

Поэтан «Сай» цIе йолу стихотворени нохчийн барта кхол-
лараллин жовхIарех долу «Сай» илли дагадоуьйтуш, цуьнца 
йогIуш ю. Амма поэта шен стихотворенин маьIна, илли тIехь 
санна доцуш, кхечу агIора дерзийна. Кхузахь коьртаниг адамал-
ла, адамийн къинхетам бу. Iаламе, дийнаташка, адамашка, Дала 
мел кхоьллинчу хIумане хила еза къинхетамалла ю, беркате хи-
лар шена тIехь долу адаман дог-ойла ю поэта шен стихотворе-
нин чулацаме йиллинарг. 

Адамаллин тема Сулаев Мохьмадан поэзехь а, прозехь а 
коьртачарах ю. «Адамалла» цIе йолуш книга араяьлла цуьнан. И 
цIе автора ларамаза ца тиллина книгина. Цу тIера дукхахайолу 
произведенеш нохчийн къоман гIиллакх-оьздангаллина лерина 
ю. Къинхетам, стогалла, доттагIалла, безам, хьошалла, ненан 
беркат, адамийн лерам, собар… – оцу къоман синмехаллийн ой-
лайо поэта. Царах лаьтташ ю къоман гIиллакх-оьздангалла, цара 
кхуллу адамалла, адамалла къоман гIиллакх-оьздангаллийн лак-
кхара тIегIа лору цо: 

  Вайн нана-льамнашкахь 
  Вайнаха угар 
  Лаккхара лерина 
  Собар, стогалла, 
  Делахь а царел а 
  Лаккхара гуттар 
  Вайнаха ма лору 
  Бакъ адамалла!
Иштта бу поэтан лирически турпалхочун хьежамаш. 
Сулаев Мохьмадан стихашкахь даймахкаца йолу юкъа-

меттиг а ю цхьа ша-тайпана аьхна. Цуьнан лирически турпал-
хо, шена даймохк дукхабеза, ша и боцуш мегар вац, бохуш, 
кхайкхамаш беш вац. Цуьнан дагца, цуьнан ойланца, цуьнан 
бIьаьрхишца бу даймохк:

  – Вай динчу махкара 
  Къайллаха деана, 
  Хьуна ас безамна 
  ХIара зезаг лур ду.

  – Схьа да и: сагатдеш 
  Вай динчу махкана, 
  Веллачу ден коше 
  Ас иза хьур ду… 
  – Вай динчу махка со 
  Вухавоьду кхана, 
  Хьоьгара безамна 
  ХIун хьуо ас, ала? 
  – Доьху хьоь, доттагIа: 
  Сан бIаьрхиш канахь 
  ДIахьолахь ахь цига, 
  Цхьа цинц ца Iанош. 
 
«Вайнехан фольклоран суйнаш» (XVIII – XIX бIешо) аь-

лла, коьрте а яздина, стихийн жима цикл ю поэтан, цу тIера ю и 
диалогах лаьтташ йолу стихотворени. Адам даймахаках даккхар 
хьахо ца могуьйтуш хиллачу советан пачхьалкхан цензурах сти-
хаш ларъеш дехкиний техьа автора къовларш юккъера терахьаш 
а, язйини техьа циклан цIе а олий, дагадогIу. 

Алссам поэтически книгаш арахецна Сулаев Мохьмада. 
Вай хьахозачарах ю «Даймехкан зIаьнарш» (1961), «Дагчуьра 
суйнаш» (1968), «Йовш йоцу цIе» (1970), «Бакъдерг» (1973), 
«Лаьттан бос» (1978), «Сирла суьйре» – хаьржинчу поэзин, 
прозин книга (1980), «Лаьмнаша ца дицдо» – роман, стихаш, 
поэмаш (1990). Оьрсийн маттахь Соьлжа-ГIалахь а, Москвахь 
а арайийлина книгаш «Бой за солнце» (1970), «Чинар на скале» 
(1972), «Иду на зов» (1979), «Цвет планеты» (1982), «Орлиной 
тропой» (1987). 

Сулаев Мохьмадан масех стихотворени ю «ДоIа» цIе йо-
луш. Нохчийн дош «доIа» Iаьрбийн «дуIан» бохачу дашах схьа-
даьлла ду. Дехар, ламаз боху маьIна ду оцу дешан. 

  Йо, Дела! Цхьа шеко   
  Сан дагах лета:  
  Iожаллех цакхерар – 
  Цакхерар хьох хета!  

  Iожаллех тIех кхерар –   
  Цатешар хьох хета!   
  Нисвехьа нийссачу   
  Барамехь, Дела:  
  Ийманехь чIагIваллалц  
  Iожаллех ларвай,  
  Iожалла тIекхаччалц   
  Стогаллехь чIагIвай,  
  Кхачаве ахь тIаккха    
  Хьайн дикчу кхиэле. 
 
Сулаев Мохьмад ийман долуш стаг хилла. Цуьнан лириче-

ски турпалхочо Деле доьху ша дикачу Iамалехь нисвар. Далла 
дуьхьал воьдуш цIенчу ойланца, ийманехь чIагIвелла хила лаьа 
цунна.

Сулаев Мохьмадан поэзи коьрта долчунна лирикех лаьтташ 
ю. Цуьнца цхьаьна поэтан кхоллараллехь балладаш а, поэмаш а 
ю. Шена тIе тидам боьдуш ю «Хьерабаьлла дин» цIе йолу балла-
да. ГIебарточо гIалгIайн махкара шена хазбелла дин бигна. Кер-
лачу махкана, гIебарточунна тIе ца боьрзу аьрха дин. КIанта дин 
хьоьсту «хазачу нускалал» а хьоме хеташ, «Iуьйренца тхи ми-
лош», «туьханца чам тобина кIай, борцций» латтош. ТIаьххьар 
а «джайрахойн дин шена тIебирзина» моьттира кIантана. Амма 
цхьа хан яьлча «Генарчу Мят-Ломан / Басера мохца / Цхьа хьо-
жа кхечира» Цу дине схьа». И хьожа схьакхетташехь карзахбаь-
лла, баргол а хадийна, дIахьаьдда дин:

  Боьдура и баьлла  
  Буракъах тIома, 
  Шуьйра кхес, тIам санна 
  ДIаслесталуш, 
  Ахках дIа чу туьлуш,
  Хьалатуьлуш лома,
  Боьдура, хьаннашка 
  Ца сацалуш.
  ……………………..  

  Шех тарлуш мохо 
  ДIайовдийна мархаш, 
  Шех тарлуш дорцаца 
  ДIауьду жин, 
  ТIехь бере гуш воцуш, 
  Яйина архаш, 
  БIаьрге ца лацалуш 
  Боьдура дин. 

  Цецбевлла нах тIаьхьа 
  Хьуьйсура цунна:
  «И хьерабаьлла бу… 
  Лацалур бац…»
  Хаацара цхьанна а 
  И бохучунна 
  Цу дине дIакхойкхург
  Буй нана-арц!  

Адамна, дийнтана, массо а са долчу хIуманна хьоме бу шен 
мохк, шен махкахь бен дац сапаргIат дахар. И тема юх-юха а кер-
лачу исбаьхьаллин васташца гучуюьйлу поэтан кхоллараллехь.

Сулаев Мохьмадан поэзехь ю яккхий жанрашкахь йолу 
произведенеш а: «Лаьттан бос», «Винчу лаьттан цинц», «Дайн 
кешнашкахь», «ГIойтIарчу Чочех илли», кхиерш а. 

«Лаьттан бос» поэма ялх стихах йолчу 47 строфах лаьтташ ю, 
цхьа барам, цхьа ритм йолуш. Лирико-философски произведени 
ю иза. Адам а, Латта а ю цуьнан тема. Къинхьегам, хьанал къин-
хьегам бу Адаман Лаьттаца уьйр латториг. Латта цхьаъ ду, тайп-
тайпан меттигашкахь иза бес-бесара хетахь а, цу тIехь мел деха 
Адам а цхьаьна хила деза. Лаьттан бераш ду цу тIехь мел еха садо-
лу хIума а. Уьш Адаман гIоьнчий ду, бертахь хазда деза цхьаъ бен 
доцу Латта. Иштта ойла кхиош ю «Лаьттан бос» поэма.

«Винчу лаьттан цинц» йоккха поэма ю. Цхьа эзар гергга 
стихах лаьтташ ю иза. Поэма дуьххьара араелира «Нохчийн 
кIант Волгин йистехь» цIе йолуш. Поэмин коьрта турпалхо Заур 
Сийлахь боккхачу Даймехкан тIамехь шен накъосташца цхьаь-

на мостагIчунна дуьхьал лаьтташ ву. Цуьнан а, цуьнан накъо-
стийн а бIаьхаллин хьуьнарш ду поэмин чулацамехь. Боккха 
кхиам хилира поэмин. 1984 шарахь Нохч-ГIалгIайн АССР-н 
Ленински комсомолан совгIат а делла цунна. Юха зорба тухуш 
поэмин цIе «Винчу лаьттан цинц» тиллина автора.

Мехала ю Сулаев Мохьмада проза а. Къаьсттина «Лаьмна-
ша ца дицдо» цIе йолу роман. 1966 шарахь Сулаев Мохьмада 
арахийцира «Товсолта ломара дIавоьду» цIе йолу роман. Иза 
кхин а шоръеш, тоеш болх а бина, «Лаьмнаша ца дицдо» цIе а 
йолуш, юха арахийцира 1990 шарахь. Оьрсийн маттахь араели-
ра 1992 шарахь «Горы молчат, но помнят» цIарца. Роман шен 
чулацамца а, исбаьхьаллин башхаллашца а Iаламат мехала про-
изведени ю. Нохчийн халкъан дахарехь уггар халчу муьрехь 
(1940 – 1960 шерашкахь) хилла адамийн кхолламаш гайтина ро-
ман тIехь. Къоман гIиллакхаш, оьздангалла, ламасташ Товсол-
тин вастаца ду. Советан заманахь кхиина цуьнан ши йоI Нурсе-
дий, Селитий комсомоло бохачунна тIегIерташ, кхечу амалехь 
ю. Ши йоI деца эвхьаза ца йолу, юьхь дуьхьал эхь-бехк лардо, 
амма царна  юкъахь къийсам бу. Яздархочо шуьйра гайтина оцу 
хенахьлера къоман дахар: Сийлахь-боккха Даймехкан тIамехь 
нохчийн юьртахоша дакъалацар; фронтана, бIаьхошна оьшург 
вовшахтухуш, дIаяхийтар; нохчийн къам махках а даьккхина, 
лайна халонаш; юха «декъаза цIадерзар». «Лаьмнаша ца диц-
до» роман нохчийн литературехь дуьххьарлера произведени яра 
нохчийн къам махкахдаккхаран тема иштта шуьйра хIоттийна.

Сулаев Мохьмад литературни критик а вара. Цуьнан кхол-
лараллин цхьа дакъа ду литературно-критически белхаш. Цо 
вайнехан яздархойн кхоллараллех алссам язъеш йолу крити-
чески статьяш, рецензеш арайийлина «Ленинан некъ», «Сер-
дало», «Грозненский рабочий», «Комсомольское племя» газе-
таш тIехь, «Орга», «Ломан Iуьйре» журналаш тIехь. Кест-кеста 
цуьнан статьяш оьрсийн маттахь зорбатухура  «Дон», «Знамя», 
«Дружба народов» кхидолчу Москвахь арадовлачу стаммийн 
журналаш тIехь. 1968 шарахь  Сулаев Мохьмада  арахецна нох-
чийн литературах лаьцна «Октябро кхоьллинарг» цIе йолу шен 
литературно-критически белхех лаьтта сборник. 

Сулаев Мохьмад дика гочдархо а вара. Цо нохчийн мат-
те яьхна оьрсийн, гIалгIайн, хIирийн, жIайхойн, лаьзгийн, 
гIазгIумкийн, гIумкийн, карелийн, гуьржийн, таджикийн, тур-
кменийн, туркойн, корейцийн, китайцийн, афганхойн, немцойн, 
австралин поэтийн стихаш.

Сулаев Мохьмадан стихаш гочйина гIалгIайн, оьрсийн, 
украинийн, хIирийн, гIебертойн, балкхаройн, гуьржийн, 
жIайхойн, лаьзгийн, гIазгIумкийн, гIумкийн, туркойн, иштта дIа 
кхечу къаьмнийн а меттанашка.

Сулаев Мохьмадан шен  «Заманан йийсар» цIе йолчу сти-
хотворени тIехь яздо:

Сулаев Мохьмадан поэзин кхерч бовха бу, серлаяьлла йо-
гуш ю цуьнан поэзин цIе хIинцалерчу нохчийн литературехь.

Торха тIера Iома чу 
Боьжна  тIулг санна,
Замана айми чу
Воьжна ву со.
ТIулг Iуьллу хин бухахь,
ГIамарла бахна, − 
Заманан тулгIеша
Со идаво.
ДIахьо со замано,
Вадийна маса, −
Йиллинчу ша метте
ДIакхачаван.
Со-м гIерта заманан
Урх буйна лаца –
Сайн лааме заманан
Юьхь ерзаян.

Заманан урх карахь,
И дIа ца хоьцуш,
Воьду со, хьалхахьа
Боккхуш сайн ког.
ХIетте а, заманах
Хадарна кхоьруш,
Деттало тем байна
Кийрара дог.
Заманан декхарех
Кхуьурий-техьа?
Дерриш уьш кхочушдан
Лароррий-те?
Йо, Зама! Ахь айхьа
Сан аьтто бехьа
Хьайн дуьхьа ягийта
Сан кхерчан цIе!  

СУЛЕЙМАНОВ БАУДДИ
(1902 – 1961)

ДIадаханчу бIешеран хьалхарчу эхехь 
Нохчийчохь уггар тоьлла иллиалархо вара 
Девлатгирин-Эвлара Салин Сулимин Бауд-
ди. Иллица цуьнан аз хазаза, цуьнан иллеш 
дукха ца дезаш, мичча хена а радиохула цо 
илли олуш хезча, саца а велла, цуьнга ла ца 
дугIуш стаг хир а вуй техьа олий, хетара. Иштта шен иллешца на-
хана вевзаш а, дукхавезаш а вара иллиалархо Баудди.

Халкъан иллиалархо Сулейманов Баудди вина 1902 шарахь 
Девлатгирин-Эвлахь ахархочун Салин Сулимин доьзалехь. Ба-
уддин да Сулима а, нана Батти а нахаца йоккха марзо йолуш, 
наха лоруш а, нахана дукхдезаш а хилла. Шайн комаьршалли-
ца цIеяхна а хилла уьш. Жима волуш ненах ваьлла Бауддин, 
кIентан ворхI шо кхаьчча кхелхина цуьнан нана. Беран хенахь 
морзгалийн цамгарх бIаьрсан дайна, гуттаренна са ца гуш висна 
Баудди.

СулимгIеран хIусамехь адам лаьттара, дехьа-сехьара хье-
ший а хуьлура. Царна юкъахь нислора барта шира дийцарш ху-
урш а, иллеш олурш а. Лерина ладугIура жимчу Бауддис ширчу 
дийцаршка, халкъан иллешка. Цунна езаелира нохчийн барта 
кхолларалла. Сулимин хьешаша Iамийра Бауддина дечиг-пон-
дар лакха а, илли ала а. Говза илли олуш вара Галнера Дубин 
ТIака. Дуьххьара цо Iамийра Бауддина дечиг-пондар тIаьхьара 
а балош илли ала. Дубин ТIакас  Iамийна Бауддина «Теркаца 
хьала-охьа вехаш хиллачу эла Мусостан, Адин Сурхон илли», 
«Таймин Бийболатан», «Эвтархойн Ахьмадан», «Мержойн 
КIезалган» иллеш ала. Бауддис дог  тIедаххийтина сиха кара-
ерзийра илли аларан корматалла. ХIинца иза кхечу ярташка а 
воьдура иллеш ала. Цунна бевзира Нохчийчохь цIеяххана болу 
иллиалархой, цара гIо дора къоначу илланчина. 

Бауддин илли аларан корматалла кхиарехь къаьсттина док-
кха гIуллакх дина гIараваьллачу иллиалархочо ГихтIарчу Уьдин 
Эдас. Бауддис шен хьехархо лорура иза. Уьдин Эдас ша олуш 
долу дуккха а иллеш Iамийна Бауддина. Царах дара «Зайтан 
Шихмирзин», «Мадин Жаьммарзин», «Къеначу Дадин», «ВорхI 
вешин йишин» иллеш. 

Бауддин да Сулима кхелхина 1922 шарахь. Кхера хIусаме 
Сулимина тIеоьхуш хилла хьеший лахбелира. Делахь а иллиа-
лархочун Сулимин Бауддин цIе Нохчийчохь дIаяхнера. Оцу 
хенахь дуьйна дIаболабо цо концерташ юкъахь дакъалацаран 
болх. Нохчийн областан клубашкахь, избачитальнешкахь кон-
церташ луш хилла цо. 1930 шарахь радиокомитете балха дIаэцна 
Баудди. Нохчийн фольклор гулъярхо а, фольлорист хиллачу 
Эльмурзаев Сиряждина яздина: «Нохчийн театран, радиокоми-
тетан артисташца Пятигорске а, Ростох а, Москва а исбаьхьал-
лин декадашкахь тайп-тайпанарчу совещанешкахь дакъалоцу 
Бауддис. Москва-гIаларчу радиоцентрехула хезара Бауддис олу 
иллеш а, локху эшарш а.

Радиокомитетехь а, Нохч-ГIалгIайн хелхарийн, иллийн 
ансамблехь а балхахь волуш Бауддин доттагIалла тасаделира 
нохчийн гIараваьлла яздархо – литературан бух дIахIотторхо 
хиллачу Бадуев СаIидаца а, яздархошца Нажаев Ахьмадца а, 
Айсханов Шамсуддинца а, композиторца – пондарчица Димаев 
Iумарца а. Цаьргара исбаьхьаллин произведенеш кхолларан гов-
залла Iамийра цо. Амма вайнехан яздархоша дош кхоллан говза 
а, нохчийн мотт кIорггера хууш а волчу Бауддигара а Iамадора 
шешан кхолларалин балхахь пайдехьа дерш дукка а». Оцу яз-
дархоша гIо дина Бауддина иллеш йозане кепе дерзо а, зорба-
нехь, радиохь арадаха а.

Баудди, халкъан иллеш аларал совнаха, ша иллеш дохуш а 
вара. Оцу агIора мехала яра цуьнан яздархошца йолу уьйраш. 
Цара гIо дора иллиалархочун кхоллараллин корматалла кхиа-
рехь. Шуьйра девзаш ду Бауддис даьхна иллеш. Царах ду Ше-
рипов Асланбекахь даьккхина илли, Ханпашех лаьцна илли. 
Халкъан иллешкахь а санна, царна тIехь чIагIдо махкана, къо-

мана тешаме хилар. Даймехка дуьхьа шайн дахар дIаделлачийн 
цIераш йицлуш яц, уьш гуттаренна а юьсу адамийн дегнашкахь. 
«Лаьмнашха лаьтта уьш даима къегаш», – боху илланчас.  

Безаман, доттагIаллин уьйраш ю «Мерза маршалла ду мас-
саьрга а», «Дозанхо», «Тамарина даьккхина илли», «КIанта 
йоIана аьлла илли», «Геннара бералла», «Бабин хаза йоI» бохачу 
иллешкахь. 

Нахана къаьсттина дукха дезаш хилла «Дог майрачу Юну-
сах» лаьцна забаре илли. Цу тIера дакъош даладо вай: 

Дечге ваха велир, тов, дог майра Юнус. 
Цу хьуьн чу гIорта барзаха ца ваьхьна, 
Варшашкахь ша сецна, сема ла ва доьгIна. 
Говран пIендарш санна долу и даккхий гараш, 
Сихонца лахьийна, вордан тIе доьттина, 
Мокхазар берд санна, и ворда къевлина,
Вордан тIе хиъча – охьакхетарна кхоьруш, 
Юххе хIоьттича – тIехарцарна кхоьруш, 
ТIехьа хIоьттича – барзо вахьарна кхоьруш, 
Стеран юьхь лаьцча – маIа Iоттарна кхоьруш, 
Хьакхин херси санна, болу и къорза бIаьргаш, 
Вордан чIургаш санна, ша цIехьа керчабеш, 
Веана цIа кхечир, тов, дог майра Юнус. 
………………………………………………….
Ваьлла вахара, тов, цу наьрсийн ва беша, 
Цуьнан бIаьрг ма кхийтир цхьана торгIал оьпанах! 
Мохь-цIогIа элира цо хIусаман нене:
– Вайн наьрсаш юкъахь  торгIал оьпа шена карий,
Чехка далахь селхана туьйсина жамбалт.
– Настарх лардай, оьпанна тохалахь, – аьлла, 
ДIаделир цо чIогIа ирдина жамбалт. 
Оьпанах лардина, настарах ва тоьхна,
Ша вала вуьйжир-кха дог майра и Юнус. 
Ломахь лоьман ва санна, цIе йолу Юнус, 
Гила берзан санна, ка долу ва Юнус, 

Ирзешкахь  лелаш кхиъна сира сай санна, 
Оьзда кхиъна, там болу дог майра Юнус, 
Хьан самукъадаккха нийсарчу мехкарша, 
Хьо кхача ма ве ирс дайначу цу метте, 
Хьо хIотта ма ве-кх аьтто боцучу тIаме, 
Барзал майра дог хьайн кийрахь сецадеш, 
Къахета шена хьох, чал дера ва Юнус. 
Ва, барзал майра ву, чал дера ву хьо, 
Цхьогалал мекар ву, цу лоьмал чехка ву,
Яхь йолу ва кIанат, дог майра и Юнус! 
Цу хIордо ловзо цIеркема ва санна, 
Дуьне ловзориг хьо веца цхьанделхьа, 
Ва хьоьца дика яра ненан хаза йоI. 
Сирчу аьттан санна, сий долу ва Юнус, 
ЦIечу аьттан санна, цIе йолу Юнус, 
Ка хьокхуш йиллинчу шерачу цу цIенкъахь 
Ира кIохцал даххал декъаза ва Юнус, 
Ва сийна Терк доькъуш, 
Хин чами ца кхаччал 
Декъаза Юнус,
 
Йоккхачу забарца вийцина илли тIехь Юнус, беламе даьхна 

цуьнан гIуллакхаш. Юьхьанца Юнусан амалш ма ярра йийцина 
илли тIехь, стешха хилар гайтина. Дечиг дан вахча: «Цу хьуьн 
чу гIорта барзаха ца ваьхьна, варшашкахь ша сецна, сема ла 
ва доьгIна». Дечиг дахьаш цIа ван новкъа ваьлча: «Вордан тIе 
хиъча – охьакхетарна кхоьруш, юххе хIоьттича – тIехарцарна 
кхоьруш, тIехьа хIоьттича – барзо вахьарна кхоьруш, стеран 
юьхь лаьцча – маIа Iоттарна кхоьруш», хала цIа веана дог майра 
Юнус. Цул тIаьхьа Юнус вуьйцуш, илли тIехь боху: «Ва, барзал 
майра ву, чал дера ву хьо, Цхьогалал мекар ву, цу лоьмал чех-
ка ву, Яхь йолу ва кIанат, дог майра и Юнус! Цу хIордо ловзо 
цIеркема ва санна, Дуьне ловзориг хьо веца, цхьанделхьа». 

И дагардинарш Юнусца данне а доцу хьуьнарш ду, уьш 
цуьнца ду бахаро беламе воккху иллин турпалхо. Юнусан 

амалшна нисса бIостанехьа догIучу хьуьнаршца «хаставо» иза 
илли тIехь. Поэтически гIирсах ироних говза пайдаоьцуш 
кхоьллина васт ду Юнасниг.  МаьIница догIуш долчунна нийс-
са дуьхьал дерг, бIостанехьа дерг аларца хIума беламе даккхар 
иронин билгало ю. Баудди Iаламат говза хилла ироних пайдаоь-
цуш васт кхолла. 

Бауддина дукха иллеш хууш хилла. Цунна хууш а, цо олуш 
а хиллачу иллешца дуьстича, цо ша даьхнарш башха дукха а 
дац. ЛадогIа дог доуьйтуш, говза, ша-тайпана хазачу мукъамехь, 
пондар говза тIаьхьара балош алара цо халкъан иллеш. Мелла а 
аз дахдеш, мукъам шера хуьлуьйтуш, кхечарех тера йоцуш, шен 
исбаьхьаллин кеп яра Бауддис илли аларан.

Вайн къам махках даьккхина, Казастанехь долчу хенахь Ба-
удди луларчу юьрта вахана вогIуш, буьрса дарц даьлла, некъах 
тилла шийлачу Iаьнан буса арахь а висна, куьйган а, коган а 
пIелгаш дахьийна охьаэгна цуьнан. Дечиг-пондар ца лакхалуш 
висна илланча. ТIаккха цо кехат-пондар а Iамийна, иза тIаьхьара 
а балош аьлла иллеш.  

Шайн чулацамца а, исбаьхьаллин кепехь а тайп-тайпана 
дара Бауддис олу иллеш. Цхьабосса дика олара цо эпически 
а, лирически а иллеш. Цо олучарна юкъахь дара «Анзоран За-
зин илли», «Бос хазчу Мусан илли», «Таймин Бийболатан, дог 
майрачу ЧIегин илли». «Бос хазчу Тахун илли», дуккха а кхи-
дерш а. 

1957 шарахь дуьйна даим а Нохч-ГIалгIайн филармонехь 
балхахь хилла Баудди. Кест-кеста радиохь а хуьлура цуьнан 
иллеш олу передачаш. Радиохула Нохчийчоьнан массо маьIIе 
кхочура Бауддин иллеш.  Дукха адамаша хазахеташ ладугIура 
цаьрга. Филармонин артисташца цхьаьна районашкахь лучу 
концерташкахь даим дакъалаьцна  цо. Сцени тIера а хаза декара 
Бауддис олу нохчийн халкъан иллеш. 

Сулейманов Баудди кхелхина 1961 шеран 6 ноябрехь. 
Бауддис олуш хилла иллеш хIинца а ду адамийн дегнашкахь. 

Поэташа стихаш язйо Баудди дагалоцуш. Поэта Бисултанов 
Аптис «Ширчу илланчин узам» цIе йолу стихотворени язйина 
Сулейманов Баудди безамна

Ховхачу бIаьргаш чохь Iуьйренаш йоьлуш,
Ховхачу куьйгаш тIехь суьйренаш йоьлуш,
Ден-ненан цIарах со дуьнен чу ваьлча,
Даймохк, хьо хуьлур-кха сан ховха бIаьрса.

Ден-ненан доккхадер дайн тIемаш хилла,
Декхаран жоьпалла беза мохь хилла,
Дуьххьара новкъа со волучу дийнахь,
Даймохк, хьо хуьлур-кха сан деган къийлар.

Къийсаман цIе эцна со новкъа ваьлча,
Хела йоI санна сан некъ хьийза баьлча,
Ца вуьтуш лела со аренца тилла,
Даймохк, хьо хуьлур-кха сан некъан илли.

Вешина ва метта буто ша боьлхуш,
Йишина ва метта куьйса эрз боьлхуш,
Генарчу махкахь сан бIаьрзъелча ойла,
Даймохк, хьо хуьлур-кха сан гIенийн гIовла.

Нуьречу бIаьргаш тIе кIайн марха еъча,
Сайн доьзал ца бевзаш сан бIаьрса эшча,
Висча со стаг воцуш гIо-дакъа лаца,
Даймохк, хьо хуьлур-кха ас луьйзу Iаса.

Некъаша Iийшина кура дог сецча,
ТIаьххьара къонахийн верта тIе тесча,
ТIаьххьарчу новкъа со ойучу ханна,
Даймохк, хьо хилалахь со ойу барма.

ХАМИДОВ IАБДУЛ-ХЬАМИД 
(1920 – 1969) 

Хамидов Iабдул-Хьамид вина 1920-чу  
шеран 15 октябрехь Йоккхачу АтагIахь 
ахархочун Хьамидан доьзалехь. Юьртахь 
бераллин хенахь дукха ладийгIина цо нох-
чийн туьйранашка, эшаршка, забаречу  
дийцаршка. Жимчохь евзина цунна къо-

ман барта произведенеш, уьш дагахь латтош а хилла.
Юьртара школа чекхъяьккхинчул тIаьхьа, 1935 шарахь Сер-

новодскерчу педагогически училище деша вахна иза. Кхузахь 
доьшуш волуш, кхидIа а чIагIделла Iабдул-Хьамидан халкъан 
исбаьхьаллин даше марзо хилар. ХIетахь педучилищехь доьшуш 
хиллачу Эдилов Хасмохьмада яздо: «Цунна дукха хаьара нох-
чийн хьалхазаманахьлера а, хIетта юкъадуьйлуш долу а халкъан 
дийцарш, кицанаш, забарш. Студентийн дехаршца цо уьш кест-
кеста дуьйцура общежитин кертахь мукъачу денойн суьйренаш-
кахь тхо гуллуш хиллачу майданахь. Цу дийцаршна юккъехь цо 
ша кхуллуш дерш а хуьлура, амма цо ца олура цу хенахь, уьш 
ша кхоьллина ду». Схьахетарехь, оцу хенахь дуьйна волавелла 
Хамидов Iабдул-Хьамид исбаьхьаллин дешан говзалла караерзо. 

1938 шарахь Московски театральни искусствон институ-
техь схьайиллина Нохч-ГIалгIайн студи, цига деша вахана Ха-
мидов Iабдул-Хьамид. Кхузахь цо актеран говзалла Iаморца 
цхьаьна дIадолийна драматургехь болх бар а. ХIетахь Хамидов 
Iабдул-Хьамида нохчийн матте яьхна классически драматургин 
произведенеш, 1939 шарахь гочйина цо Ж. Мольеран «Меща-
нин дворянствехь» («Мещанин во дворянстве»), А. Толстойн 
«Боданан Iедал» («Власть тьмы»), 1940 шарахь нохчийн матте 
яьккхина У. Шекспиран «Отелло», кхиерш а. Дуьненан литера-
турин а хазна  йолчу оцу произведенеш тIехь болх бар Iаламат 
мехала хилла Хамидов Iабдул-Хьамидана шен драматургически 
кхолларалла кхиарехь.

Институт чекхъяьккхина валале, йоьалгIачу курсера къо-
ман театрехь болх бан цIа валийна Хамидов Iабдул-Хьамид. 
Дуккха а тIаьхьа чекхъяьккхина цо Ленинградски театральни 
институтан актерийн факультет. 

Хамидов Iабдул-Хьамидан кхолларалла а, дерриг дахар 
а къоман театраца, искусствоца, литературица дозаделла хил-
ла. Къаьсттинчу мехаллин бу театрехь цо бина болх. Театрехь 
гIуллакх деш кхиъна цуьнан драматургически говзалла, кхол-
лараллин похIма. Шен дерриге хьуьнарш къоман театрана, ис-
кусствона дIаделла цо. 

Нохч-гIалгIайн драматически театрехь юьхьанца актер хил-
ла Хамидов Iабдул-Хьамид. Оцу хенахь иттех шо бен дацара къо-
ман театр кхоллаелла, амма шен исбаьхьаллин говзаллица сиха 
кхуьуш йолчу театрехь дуккха а бара актерийн корматалла йолу 
къона артисташ. Царна юккъехь бIаьрла вара Хамидов Iабдул-
Хьамид. Дукха хан ялале театран директор  хIоттийра иза. 

ТIеман хан яра, 1943 шо дара доьдуш, театран коллектив 
кест-кеста йоьдура бIаьхошна хьалха спектаклаш хIитто. Театран 
репертуарехь алссам яра тIеман тематика йолу, адамийн па-
триотизм, тIемалойн майралла, доьналла гойту спектаклаш, 
сценкаш. БIаьхоша реза хуьлий, самукъа долуш тIеоьцуш хилла 
Нохч-ГIалгIайн драматически театран актераша говза хIиттийна 
спектаклаш. 

Хамидов Iабдул-Хьамида театральни балхаца цхьаьна кхо-
чушдора исбаьхьаллин литературехь болх бар а. 1943 шарахь 
иза язъян волавелира халкъан иллин чулацаман бух тIехь йолу  
«Совдаттий, Дауддий» драма. Амма и кхоччуш чекхъяккхар  
дикка тIаьхьа бен ца нисделла цуьнан. Драматурган дуьххьар-
лера йоккха произведени яра иза, цу тIехь нохчийн къоман хьал-
халера дахар, гIиллакх-оьздангалла, Iадаташ гойтуш дара. Пье-
са дуьххьара зорбатоьхна 1956 шарахь Алма-Атахь арадолуш 
хиллачу «Къинхьегаман байракх» газетан агIонаш тIехь. 1958 
шарахь Соьлжа-ГIалахь Нохч-ГIалгIайн книжни издательствос 
а арахийцира «Совдат, Дауд» пьеса. Цул дуккха а тIаьхьа Ну-
радилов Ханпашин цIарахчу драматически театро хIоттийна 

«Совдаттий, Дауддий» драми тIехь спектакль. Къоман театран 
репертуарехь ехха лаьттина  и  спектакль.

Нохчийн къам махках даьккхинчу хенахь, 1944-1956 шераш-
кахь, Джамбулехь а, Фрунзехь а тайп-тайпанчу культурин учреж-
денешкахь белхаш бина Хамидов Iабдул-Хьамида. Киргизски 
республикански Халкъан кхоллараллин ЦIийнан директор вохуьй-
ту иза 1945 шарахь, цул тIаьхьа Киргизски ССР-н культурин ми-
нистерствон театрийн отделан куьйгалхо а хIоттаво. Оцу хенахь 
Киргизин периодически зорбанехь кест-кеста арайийлина цуьнан 
театроведчески статьяш а, рецензеш а. Царах яра дуьненаюкъар-
чу классикех лаьцна статьяш: Ф.Шиллеран «Ямартло а, безам а» 
(«Коварство и любовь»), У. Шекспиран «Ромео а, Джульетта а», 
А. Островскийн «Бехк боцу бехкенаш» («Без вины виноватые»), 
М. Горькийн «Васса Железнова», кхиерш а.

ТIеман хенахь Хамидов Iабдул-Хьамида бинчу белхан 
Iедало лаккхара мах хадийна: «За доблестный труд в дни Отече-
ственной войны 194I-1945 гг.» медаль елла цунна.

1955-1956  шерашкахь Хамидов Iабдул-Хьамид Алма-Атахь 
нохчийн маттахь арадолуш хиллачу «Къинхьегаман байракх» 
газетан редакцехь цхьана муьрехь литературни белхахо, тIаккха 
культурин отделан заведующи  лаьттина, Казахски ССР-н яздар-
хойн Союзан литературни консультантан болх а бина. Казахски 
пачхьалкхан радиохь нохчийн маттахь йолу передачаш кечъеш 
а, дIахьош а хилла Хамидов Iабдул-Хьамид.

Нохч-ГIалгIайн эшарийн а, хелхаран а ансамбль вовшах-
тоьхна, цуьнан куьйгалхо а лаьттина иза. Алма-Атара и ансамбль 
а ялош 1957 шарахь даймахка цIа а веана. Цуьнан куьйгаллица 
Нохч-ГIалгIайн эшарийн а, хелхаран а ансамбль ерриге Совет-
ски пачхьалкхехь а тоьллачу ансамблех хилла дIахIоьттинера.

Нохч-гIалгIайн къоман искусство кхиорехь бакхий кхиа-
маш хиларна Хамидов Iабдул-Хьамидана 1959 шарахь Нохч-
ГIалгIайн АССР-н халкъан арстистан цIе тиллина.

Муьлххачу балхахь хилча а, шена тIедехкина декхарш 
леррина кхочушдина Хамидов Iабдул-Хьамида, цундела жоь-
паллин балха хIоттош хилла иза. 1959-1961 шерашкахь Нохч-



265

ГIалгIайн Республикин Яздархойн союзан правленин предсе-
датель хаьржина иза. Цул тIаьхьа Ленинградски театральни 
институтан нохчийн отделенехь шина шарахь хьехархочун 
болх бина. Ленинградера цIа веанчул тIаьхьа 1962 шарахь Ха-
мидов Iабдул-Хьамид юха а Нурадилов Ханпашин цIарах йол-
чу Нохч-ГIалгIайн драматически театран директор хIоттаво. 
Театр а, театральни искусство а кIорггера евзаш волчу Хами-
дов Iабдул-Хьамида дика дIахIоттабо театран болх, иза куьй-
галлехь волуш баккхий кхиамаш боху къоман театран труппо. 
Театран куьйгаллехь ялх шарахь болх бинчул тIаьхьа Нохч-
ГIалгIайн областнойн партийнин комитете балха дIавуьгу 
Хамидов Iабдул-Хьамид. Культурин секторан заведующи а, 
агитацин, пропагандин отделан куьйгалхочун заместитель а 
хIоттаво иза. Оцу хенахь лакхара а, жоьпаллин а дарж дара 
иза, хьан-хьаннах а тешош а дацара. Хамидов Iабдул-Хьамид 
дика ларавора балхаца, амма дукха хенахь бан доьгIна ца хил-
лера цунна и болх.

Яздархочо Дадашев Iабдуллас шен дагалецамашкахь яздо: 
«Халкъана боккха эшам беш хийла къонаха дIавоьду дуьнен 
чуьра. Дагахь лаьттинарг дерриг дан ца кхиира нохчийн хал-
къана везаш, лоруш волу драматург, поэт, яздархо Хамидов  
Iабдул-Хьамид. Дуккха а дара динарг, амма дан Iалашо йолуш  
даг чохь латтийнарг кхин а дукха дара. Язъян йолийнчу произ-
веденийн могIа чекхбалаза а болуш, кехата тIе охьабиллинчохь 
къолам а буьсуш, сихха гIуллакх хилла, юьрта ваха араваларх, 
юха ца   вирзира Iабдул-Хьамид. Новкъахь машенна авари хил-
ла кхалхар нисделира цуьнан. Амма иза вицвелла вац. Цуьнан 
дийцарш, пьесаш ехаш ю, дехаш ду цуьнан гIуллакхаш, цIе а». 

Хамидов Iабдул-Хьамид 1969 шарахь автомобильни ката-
строфехь кхелхина. 

Хамидов Iабдул-Хьамидан кхолларалла коьрта долчунна 
драматургически произведенех лаьтташ ю, амма мехала сатири-
чески дийцарш а ду цуьнан, мелла а поэтически произведенеш 
а ю. Шуьйра евзаш яра цуьнан стихаш тIехь яьхна «Нохчийн   
вальс», «Забаре байташ», кхийолу эшарш а.

1958-чу шарахь Нохч-ГIалгIайн книжни издательствос ара-
хецна яздархочун «Абубешар» цIе йолу дийцарийн а, кегийчу 
пьесийн а сборник. Оцу сборник тIехь зорбатоьхна яздархо-
чун сатирически дийцарш: «Абубешар», «Дурдий, Даргий», 
«ГIирмасолтас яьккхина са», «ДIа – коч, схьа − коч», цхьана 
декъах лаьтташ йолу сатирически пьесаш: «Абубешар», «Мох-
солтин доьхна де». И прозаически а, драматургически а произ-
веденеш цхьаьнатухуш дерг дара царна тIехь яздархочо адамийн 
амалшкахь  нислуш йолу ледарлонаш  беламе йохуш гайтар. 

Къаьсттина шуьйра девзаш а, нахана дезаделла а дара 
«Абубешар», «ДIа – коч, схьа – коч», «Дурдий, Даргий»,  
«ГIирмасолтас яьккхина са», «Хингал» цIераш йолу  дийцарш. 
Уьш дерриге а сатирически, забаре дийцарш ду.  

«ДIа – коч, схьа – коч» цIе йолу дийцар яздархочун дикаха 
йолчу произведенешна юкъадогIу. Говза яздина, исбаьхьалла 
шеца йолуш ду иза.  Дийцаран турпалхо Хелисат шен гергара 
нах болчу хьошалгIа яхча, церан лулахочо Забус, чу а кхайкхи-
на, кхунна совгIат деш, кучана  кIади делла хилла. ХIинца Забу 
Хелисат йолчу еана цо «ша тIе муха оьцу хьожур ша аьлла».

Забу ХелисатагIаьрга иза ган сагатделла а, я и шен гергара 
лоруш а, я цуьнца гIуллакх долуш ца еана, леррина цо ша тIе 
муха оьцу хьажа, иза зен еана ю, мацах цкъа ша цунна хьошалла 
дина дела. Забуна дагахь дац Хелисат шен берашца муха йол-
луш ю хьажар, я хьалха ша цунна хьошалла а дина тесна долу 
гергарло чIагIдар. Оьздачу ойланца ца еана иза Хелисат йолчу. 
Ткъа оцо хоуьйту, мацах ша Хелисатана совгIат деш а, Забус иза 
даггара дина цахилар, нахана гергахь дика хила, ша йоцург ю 
моттийта гIерташ иза хилар. Автора и санна долчу хIуманашна 
дуьхьал хьажийна шен дийцар, адамийн амалшкахь нислуш 
долчу оцу сакхташца къийсам латтабо цо.

Дийцар тIерачу персонажийн шегара мах ца хадийна ав-
тора, амма царах лаьцна шена хеташ дерг исбаьхьаллин сурт 
хIотторца къеггина гучудаьккхина. Забу ХелисатагIаьргахь а 
Iийна, цо совгIатана коч а елла, новкъа а яьккхина дIайоьдуш 
яра. «Кхан доххал гена ялале, газет а даьстина, шена еллачу 

кIадене хьаьжира Забу. Дукха цунна реза цахиларна, цуьнан 
лахара балда, деман гала санна, хьаьвзина дIахIоьттира, ши 
цкъоцкъам айаделира, ши бIаьрг, гонаш оза а бина, эрчабели-
ра, ирахъхьаьдда цуьнан хьаж, пондар санна, хебаршка а дахана 
дIахIоьттира». Кхузахь шера го вайна яздархо оцу шен персона-
жо лелочунна реза цахилар.

Говза хIиттийна ю дийцар тIера диалогаш. ХIора персона-
жан мотт шен къастамаш, шен башхаллаш йолуш бу. Масала, 
Хелисатан лулахочо Жарадата иштта дуьйцу: «Биронкъин да ви-
жинчу кошор, со цхьанхьа яхча, сайна кучана кIади елча, гIайгIа 
ма хуьлу суна, юхаялар муха нислур ду-техьа бохуш, сагатдеш. 
Кортин Жабраила дешначу къорIанор, олучух ларлуш хьеша-
дена шуьйттазза кучана кIади ма елла аса, цхьайттазза суна схьа 
ма елла. Елла юьсийла сан, цу сайна схьаделлачу кIадинах аса 
сайна цхьа коч тегнехь, я доьхкина, я хийцина юха дIаделла-
кх. Мурца-Iелас дешначу къорIанор, дац уьш совгIаташ даларш, 
дош доцурш ду-кх».

Авторан ойла билгалйоккхуш ду дийцаран персонажан къа-
мела юкъара хIара дешнаш: «Стеган вахарехь цхьа дезде деана 
– зуда ялийна меттиг хилча, кIант я йоI дешна даьлча, я хаза шен 
гIуллакх дан гIерташ воллу да-нана доцу жимха хьаста, цунна 
я уьш санна долу кхидолу гIуллакхаш бахьана долуш, шен дан 
тарлуччул совгIат дар хаза ду. Амма, схьаелла дела дIаяла еза 
бохуш и кучамаш дIай-схьай хуьйцуш лелош дерш ца оьшуш ду. 
Уьш дита деза вай».

Хамидовс къоман дахарехь долу оьзда гIиллакхаш, дика 
гIуллакхаш чIагIдо, ткъа моттаргIанаш лелор, наха а до ишт-
та, бохуш, цаоьшург лело гIертар, дагахь цхьаъ долуш, тIехула 
кхин лело гIертаран хIумнаш беламе а дохуш, царна дуьхьал 
къийсам латтабо.        

«Абубешар» цIе йолчу дийцар тIера коьрта персонаж Абубе-
шар, балха ца воьдуш, деш-дуьтуш доцуш, ша кхаьч-кхаьчначохь 
даккхий хабарш дуьйцуш, дерриг цIийнан дукъ шен зудчунна тIе 
а диллина лелаш ву. Нахана а, шена а пайдехьа воцуш ша лелаш 
воллушехь, зуда шен куьйгакIела латтийчхьана, ша дика къонах 

хета Абубешарна. Нахана юккъехь даккхий хабарш дийцаррий, 
зудчуьнца къийсаррий бен, кхин гуьнахь а дац цуьнан. ЦIентIехь 
ша зудчунна гIо дича, шена тIе доккха эхь догIу моьтту цунна. 
Абубешаран лулахочо гIараваьлла дика тракторист волчу Мохь-
мада боху цуьнга: «И хьуна эхь ду моьттурш-м эхье хьаха дацара, 
Абубешар, эхь хьаха ду шен Даймахкана ямарт хилча, къола дича, 
деш а, дуьтуш а доцуш йорт етташ лелча, харц дерш дийцича, 
маларш мийлича, пачхьалкхан болх ца бича, шена вон а, ледара а 
гучунна и шена ца гуш санна тIехваьлча, воккханиг, да-нана, зуда 
ца лерича, цомгашчунна гIо ца дича, берашка ца дешийтича… – 
уьш а, и санна мел дерш а ду-кх эхь». 

Абубешарна дезаш къамел дац иза. Цунна «дукха реза ца-
хиларна, оьгIазвахана Iарж а велла лаьтташ волу Абубешар, 
нитт Iоттабелча санна, балдаш меттах а хьадина керта вахара». 
Амма тIаьхьо кхийтира Абубешар, кхийтира, ша хьийзош йолу 
Баянт дIа а яхана, ша цхьаъ висча. 

«ГIирмасолтас яьккхина са» дийцар тIехь, нах Iеха а беш, 
махлелош волу ГIирмасолта гайтина.

Даймехкан тIом болчу хенахь Брест-гIап ларъеш да а вийна, 
байлахь йисина йолу шен кIентан йоI Лайла а кхобуш, гIийла  
Iаш яра йоккха стаг Маликат. ЙоIана ден цIарах догIучу пен-
сех жим-жимма охьадуьллуш ахча а IаIийна, цунна совгIатана 
хIумнаш эца яхана йолу Маликат  чIогIа чIагIдеш харц дуйнаш 
бууш ле а йина, дукха безчу мехах цунна куз а, шал а доьхки-
ра ГIирмасолтас. Иштта харц-бакъ а ца лоьруш, нах Iеха а беш, 
шена са йоккхуш ву иза.  Шен хIума мехал еза йохка гIерташ, Де-
лан цIарах къера дуйнаш буу ГIирмасолтас. Иза Делах а ца кхоь-
ру, нахах эхь а ца хета цунна. Милицех-м кхоьру ГIирмасолта. 
ТIаьххьар а нах Iехорца са йоккхуш хиллачу ГIирмасолтина, 
лаьцна чу а воьллина, кхиэл кхайкхийна. 

«Дурдий, Даргий» дийцар тIера Дурда маларо галваьккхина 
лелаш ву. Маларна тIаьхьаваларо дикачу балхах а вохийна, доьза-
лехь башха барт а бац. Цуьнан садаIар а, сакъерар а маларца бен 
дац. ЦIахь а, арахь а хаддаза малар ду цуьнан дагахь. Шена а, доь-
зална а пайдехьа вац Дурда, маларо дерриг а дIадаьккхина цуьнан.

Дахарехь галваьлларг бакъенга верзаран некъ гойту яз-
дархочо шен дукхаха долчу дийцаршкахь. Иштта ду «Дурдий, 
Даргий» дийцар тIехь а. Дурда, балха а хIоьттина, нийсачу 
новкъа а ваьлла дIагIуриг хиларх тешам буьту  авторо, шен 
дийцар дерзош.

Говза яздина ду Хамидов Iабдул-Хьамидан дийцарш. Ис-
баьхьаллин васт кхоллар, меттан башхаллаш, Iаламан сурт 
хIоттор яздархочо шена хьалха хIоттийнчу коьрта Iалашонца 
догIуш ду. Яздархочун дийцарш тIера хIора персонажан мотт 
шен башхаллаш йолуш бу. Церан маттехула а хIоттадо авторо 
шен персонажийн хIора а ша-тайпана долу васташ. Персона-
жийн чухуле, церан дагахь дерг, ойланийн кIоргенехь дерг бил-
галдаккха гIерта автор.

Шайн къеггина маьIна а долуш, аьхна Iаламан суьрташ хуь-
лу Хамидов Iабдул-Хьамидан произведенешкахь. «Абубешар» 
цIе йолу дийцар Iаламан суьртаца дIадоладо автора: «Iуьйре 
шийло яра. Генах хаьдда гIа наггахь дитта кIел охьадужуш хаа-
лора. Дуьнен чохь йорт йиттина кIадъелча санна, мархаш ла-
манца набарна тевжинера. Стигалан гар, хи ца кхоош, йилча 
санна, цIена а, сийна а дара. Со лаьттачу хи йистерчу чхара тIера 
дIахьаьжча, аьрру агIор бIаьрго схьа ма лоццу йолчу арахь, ди-
качу дайша лерина куьг тоьхна, ялташ чу а дерзийна, ерзина 
яьхна аренаш яра гуш. Цхьацца меттехь етт а, эса а, уьстагIий а, 
цхьа наггахь ежаш говр а гора». 

Оцу хазчу Iаламца догIуш дац Абубешаран ков-кертахь гуш 
долу сурт: «Кхузара дIахьаьжча, гуш колхозан эвлан йисттехь 
долу Абубешаран тиша цIенош дара. Уьш къаьсттина тиша а, 
ледара а хоьтуьйтура царна гуобаьккхина гуш долчу колхозни-
кийн дикачу цIеноша. Абубешаран цIенойн тхов ах эрз буьллуш, 
важа ах  гIодамаш дохкуш бина бара. Цуьнан цIенош юххехула 
тIех вер-верриг велакъежара, Абубешаран стохка дуьйна а доь-
хна, раз а даьлла лаьттачу кевнах бIаьрг кхетча». 

Iаламан исбаьхьа сурт а хIоттийна, тIаккха гайтина авто-
ра тишъелла, тIекхетта йоллуш, тоярхьама куьг тухуш а йоцуш, 
нах бела а боьлуш лаьтташ йолу Абубешаран цIенойн къепал. 

И ши сурт вовшех дустуш санна гайтаро алсам доккхуш хета 
шолгIачу суьртан ирча гар. Абубешар ледара къонах хилар кхин 
цкъа а гучудоккхуш ду цуьнан цIенойн декъаза сурт.

Адамийн ледарлонаш а гойтуш, дахарехь новкъарло еш 
долу хIуманаш гучу а дохуш, царна дуьхьал къийсам латторан 
ойла кхиайо автора шен дийцаршкахь.

Хамидов Iабдул-Хьамидан драматургически произведе-
нешна юкъа йогIу «Лийрбоцурш», «Бож-Iела», «Совдаттий, 
Дауддий», «Ламанан йоI», «ТIам сийна кхокха», «Мохсолтийн 
доьхна де» цIерш йолу пьесаш. Нохчийн драматургехь, театрехь 
шайн билггалйолу меттиг дIалаьцна произведенеш ю уьш. 

«ТIам сийна кхокха» пьеса берашна лерина ю. Кхаа декъах, 
ворхI суьртах лаьтташ а йолуш, гIеххьа йоккха драматически 
произведени ю иза. Туьйра-пьеса аьлла, билгалъяьккхина ав-
тора цуьнан жанр. Нохчийн барта кхоллараллин сюжетех пай-
да оьцуш, барта произведенийн персонажаш юкъаялош, язйи-
на пьеса. Халкъан барта дийцаршкахь, туьйранашкахь санна, 
Iаьржа-Хожа а, Жоьра-баба а ду пьеси тIехь, тIам сийна кхокха 
а бу. Кед-кедал бIаьргаш болуш, маьрс-маьрсал цергаш йолуш 
волчу инзаре воккхачу Iаьржа-Хожас нахана даккхий зенаш до, 
кест-кеста юьрта а вогIуш бежнаш дIакхуьйлу, нах а дIабуьгу. 
Юьртахь тоьлла болу кIентий Лечий, Лоьмий воьду Iаьржа-
Хожех лата. Майра кIентий бу уьш. Юьртахь вац цу шиммочул 
нийса пха тухуш иччархо, юьртахь вац цу шинначул дика эраш 
долуш таллархо.  Шен ши кIант Iаьржа-Хожех лата  новкъа вок-
кхуш, нанас Бикатус олу цу шинга, шух дог-м лозу сан, «делахь 
а хIара санна де эшначу хенахь лата вина ас шуьшиъ. Хожех 
кхералой юха ма верзалаш, сан ши кIант, ас бехк боккхур бу 
шуьшиннех». Нохчийн иллеш тIерачу нанойх тера ю Бикату, це-
ран ойла ю цуьнан кийрахь ерг а.

Майра летара Лечий, Лоьмий инзаре ницкъ болчу Iаьржа-
Хожех. «Стигалхула лела олхазар мас таса ца даьхьачу, лаьтта-
хула лела акхарой берг тоха ца яьхьачу кху сан махка тIе вала 
шуьшиъ муха ваьхьна?», – бохуш, буьрса леташ ву   Iаьржа-Хожа 
а. «Ца богIу ницкъ беш миска нах хьийзош, аттах хоттавелларг 

шен аттах воккхуш, етт боцуш виснарг шен сих воккхуш, бехк 
боцу гIийла нах къиза хьийзош ву хьо, сийдоцу Хожа», – олий, 
дарлой, тарраш детташ, кхин а чIогIа лета Iаьржа-Хожех ши 
ваша. Амма ямартчу Хожас, тешнабехк а бой, кIоргачу гIуна чу 
вожаво Лечий, Лоьмий.

Масех шо даьллачул тIаьхьа хиира Куьйрина шен вежарш-
на хилларг. Лечий, Лоьмий санна, майра, къонахалла йолуш 
хьалакхиънера Куьйра. Ненера пурба а даьккхина, шен ши 
ваша кIелхьарваккха воьду иза. ЧIогIа вовшахлета Iаьржа-
Хожий, Куьйрий. Шен кIант Iаьржа-Хожа эшо воьлча, цунна 
гIо дан йогIу Жоьра-баба, стигал къекъош, стелахаьштиг дет-
таш, мох болуьйтуш. ШайтIанаш а шайна гIоьне кхойкху цу 
шимма. Амма Куьйрина гIо дан а богIу мацах тIам лазийна 
гIелбелла хилла болу, кхуо дарба лелийна то а бина, дIахецна 
хилла тIам сийна кхокха. Оцу тIам сийначу кхокханан гIоьнца 
Iаьржа-Хожа эша а вина, Лечий, Лоьмий, Куьрийн безам болу 
хаза йоI Маьлха-Аьзний, кхиболу юьртахой паргIат а баьхна, 
цIехьа бирзира уьш. Адамаш Iаьржа-Хожийн балех девлира.       

Пьесин коьрта маьIна иза чекхйолуш далийнчу дешнаш-
кахь ду: «Халкъана гIуллакх дар уггар а деза ду. Сий хуьлда 
даима халкъан ирс лоьхучун».

Ша язйинчу хенахь боккха кхиам хилла «ТIам сийна кхок-
ха» пьесин, 1959 шарахь драматургически произведенешкахула 
республикехь дIаяьхьначу конкурсехь лаккхара мах а хадийна, 
преми еллера цунна.

«Ламанан йоI» кхаа декъах лаьтташ драма ю. Къоман театро 
1960 шарахь хIоттийна Хамидов Iабдул-Хьамида А. Алексеев со-
автор а волуш язйина граждански тIеман хенахьлера гIуллакхаш 
гойтуш йолу «Ламанан йоI» пьеса. «Кху тIехь дуьйцуш долу 
гIуллакхаш хилла зама – 1918 шо, сентябрь бутт» аьлла, бил-
галдина автора. Пьесин коьрта турпалхочун Маремин вастехула 
Соьлжа-ГIалахь бIе дийнахь лаьттинчу тIемашкахь турпалалли-
ца йоьжначу нохчийн йоьIан Арсанова ПетIаматан хьуьнаречу 
дахаран цхьа мур гайтина пьеси тIехь. Нохчийн литературин 
классик волчу Арсанов СаьIид-Бейн йиша яра тIамехь лор-

йиша хилла дIакъалаьцна йолу Арсанова ПетIамат. ТIеман хал-
чу хьелашкахь доьналла, хьуьнар, адамалла гайтарна, истори 
юкъаяхана ПетIамат.

Хамидов Iабдул-Хьамидан пьесин турпалхо лор-йиша 
хилла ца Iаш, божаршка нийсса юй-техьа аьлла, тIемало а ю. 
ЙоьIан эхь-бехк а, тIемалочун майралла а ю цуьнца. ТIеман хал-
чу хьелашкахь шен оьздангаллех ца йоьхна драмин турпалхо. 
Нохчийн йоьIан сий а, шен цIе а ларъеш чекхъяьлла иза.

Тайп-тайпана мах хадабора «Ламанан йоI» драмин иза 
язйинчу хенахь, амма Нурадилов Хан-пашин цIарахчу Нохч-
ГIалгIайн драматически театран сцени тIехь оцу пьеси тIехь 
хIоттийна спектакль еххачу хенахь лаьттира.

Хамидов Iабдул-Хьамидан дукхаха йолчу пьесийн  чулаца-
мехь дерг кхин хIумма а тIе а ца тухуш, ма-дарра дахарера схьа-
эцча санна хеталуш ду. 

«Мохсолтин доьхна де» цIе йолу пьеса а ишттачарах ю. Цхьа-
на декъах лаьтташ ю и жима сатирически произведени. Пьеси 
тIехь коьртаниг сатирически басаршца кхоьллина ХIуьлкаев Мох-
солтин васт ду. Керла хIоттийна райпон председатель  Мохсолта 
юьхьанца куьйгалхо хила хьакъ волуш хетало. Шайн гIуллакх 
дахьаш цунна тIебаьхкина нах Мохсолтина мелла а реза боцуш 
бистхилча, цуьнан секретарь йолчу Хьавраа боху: «Соьца-м вац 
и вон. Хьаькамашца а чIогIа хаза гIиллакх лело хууш ву. Кхуза и 
балха ваийтинчу вайн райисполкоман председателан заместитель 
волчу Дагаевс «чIогIа гIиллакх долуш а, болх бевзаш а стаг ву и» 
олу хезна суна». Амма тIаьхьа, аьлча а, сихха билгалдолу Мох-
солтас «хаза гIиллакх» хьаькмашца бен лелош цахилар. Берийн 
яслин заведующи Саибат йогIу Мохсолтина тIе яслина оьшуш 
йолу шифер язъяйта. Юьхьанца, иза райисполкомехь балхахь ю 
моттаделла, цуьнца чIогIа кIеда-мерза, гIиллакхе хуьлу Мохсол-
та, оцу сохьта цунна цхьа бIе шифер а язйо. Ткъа Саибата, ша-м 
яц райисполкомехь балхахь, ша яслин заведующи ю аьлча, цун-
на шифер язйина кехат схьадоккху Мохсолтас, Iаламат кIоршаме 
къамел до, кабинет чуьра араяккха дагахь а ву. Цул тIаьхьа Саиба-
тан цIийнда райисполкоман председатель хилар шена хиъча, оцу 

минотехь хийцало Мохсолта, дукха чогIа гIиллакх дуссу цуьнга. 
Мохсолтин гIиллакх догIуш а, доьдуш а ду. Шена пайдехьа хир 
ву аьлла, хетачу стагаца Iаламат гIиллакхе волу Мохсолта, кхе-
чаьрца чIогIа кIоршаме хуьлу. 

Ша куьйгалла дечу меттехь болх дIабодахьара, дика хи-
лахьара аьлла, саготта а вац Мохсолта. Кхуо тIе куьг а яздина, 
шен хеннахь кехаташ дIа цадаларна, схьаэца дезаш долу то-
вар довш ду аьлла, шега хаам бича, «и-м дахь а кхин яздойтур 
дара», – боху Мохсолтас. Ша бахьана долуш районна доккха зе 
хиларх шек ца волу иза. Iаламат ледара куьйгалхо ву Мохсолта. 
Иза дика куьйгалхо хуьлийла а дацара. Дешна а вац, я мегарг 
болх бина а вац, шена харц кехаташ а нисдина, цаьрца балха 
хIоьттина ву. ХIинца ша хьаькам вахча, хIумма а товелла а вац, 
товала гIерташ а вац я товала хуур долуш а вац. Хьарамлонца 
нисдинчу хIуманах беркат ца хуьлу. Куьйгалхочун Мохсолтин 
болх а беркате ца хилира нахана а я цунна шена а.

Шен доьзалца а ца хилла Мохсолта хьанал. 
Стагана ша дина дика а, ша дина вон а дуьхьалдолу. Дика-

ниг диканца дуьхьалдолу, вониг вонца дуьхьалдолу. Мохсолтас 
дина дика, схьахетарехь, дан а дац, ткъа ша дина вонаш цхьана 
дийнахь дуьхьалдевлира цунна. Оцу дийнах Мохсолтин доьхна 
де хилира. 

Хамидов Iабдул-Хьамида шен пьеси тIехь Iора а дохуш, шай-
на дуьхьал къийсам латтош долу хIуманаш вайн дахарехь хIинца 
а долуш ду. Уьш гучудахарехь, адамийн ойла царна дуьхьалъяк-
кхарехь мехала ю «Мохсолтин доьхна де» цIе йолу пьеса.

Хамидов Iабдул-Хьамидан драматургически говзалла къег-
гина билгалйолу забаре, беламе чулацам болчу произведенеш-
кахь. Царна юккъехь шен исбаьхьаллица къаьсташ ю «Бож-
Iела» цIе йолу комеди.  

«Бож-Iела» комеди Хамидов Iабдул-Хьамидан кхолларал-
лехь хилла ца Iаш, ерриге нохчийн драматургехь а мехала про-
изведени ю. Iаламат боккха кхиам хилира комедин. Ира сюжет, 
цIена, исбаьхьа мотт, шен чулацамехь дерг дахарца догIуш нис-
дар, васташ ша-тайпанчу комедийни кепехь кхоьллина хилар 
дара оцу пьесина кхиам беънарг. 

Авторан дуккха а зеделларг дара забаре, сатирически про-
изведенеш язъярехь. «Бож-Iела» комеди тIехь къастийна йолу 
проблемаш драматурго шен хьалхалерчу кегийчу произведенеш 
тIехь а хIиттийнера. «Абубешар», «ГIирмасолтас яьккхина са» 
дийцаршкахь а, «Абубешар» дийцаран чулацам тIехь язйинчу 
изза цIе йолчу жимчу пьеси тIехь а авторо беламе йохуш  гайти-
нера адамийн амалшца йолу ледарлонаш, дахарехь нислуш долу 
сакхте гIуллакхаш. Изза проблема шуьйра а, кхидIа кIаргъеш а 
къастийна «Бож-Iела» комеди тIехь а. Комедин чулацам чолхе 
бац, цу тIера хиламаш шайх атта кхетар волуш бу, персонажийн 
къамелаш  къеггина маьIна а долуш, исбаьхьчу маттаца ду. 

Драматургически произведенин коьрта башхалла ю цуьнан 
сюжетан бухахь къовсам хилар. Вовшашна дуьхь-дуьхьал лаьт-
тачу ницкъашна юкъара къовсам бу драмехь сюжет кхуллуш 
берг. Бож-Iелиний, цунна гонахара цхьаболчу наханий юкъарчу 
къовсамах лаьтташ ю «Бож-Iела» комедин сюжет. Цул совна-
ха, Бож-Iела ша-шеца а ву къийсамехь, шен амалера цхьадолу 
хIуманаш дуьтуш, царах паргIатволуш ву иза.

Коьрта турпалхочун Бож-Iелин кхечу персонажашца йолчу 
юкъаметтигашка хьаьжжина масех сюжетан зIе билгалйолу ко-
медехь: Бож-Iелий – Сутарбий, Бож-Iелий – Зулай,  Бож-Iелий – 
Маймий, Бож-Iелий – Абубешар. Оцарах хIоранца а Бож-Iелин 
йогIучу уьйрашца гучуйовлу цуьнан амалш, къоман гIиллакх-
оьздангаллех лаьцна болу кхетам, адамашка а, дахаре а цуьнан 
йолу шовкъаш а, хьежамаш а. 

Комеди тIехь алссам гайтина ю  Бож-Iелин, Сутарбин юкъа-
меттигаш. Шайн дуьненан лехамашца вовшашна нийсса дуьхь-
дуьхьал ву и шиъ. Сутарби шен сутаралло ваьккхина лелош ву. 
Муьлххачу хIуманна тIехь а шена са яккхар, пайда бар дагахь ду 
Сутарбина, хьарам иза хиларх шек а ца волуш. Туьканахь волуш 
цо дина къоланаш бахьанехь бархI шо хан а тоьхна, чувоьллина 
хилла Сутарби. Царах пхи шо чохь даьккхинчул тIаьхьа «болх 
дика барна хьалххе цIа ваийти ша» боху цо. Амма хIетте а кхе-
там чу ца веана, юха а йохк-эцар тIехь хьалхалерра хьарамло-
наш лелош ву. 

Бож-Iела чIогIа реза вац Сутарбис лелочунна. «Милк сан-
на, ворта а йолуш, верстина ваттIа воллуш ву хьо. И хIуманаш 
а дитий, цхьанхьа, хьайга балун боллучу балха гIо», – боху цо 
Сутарбига. Бож-Iела хьарамлонца гулдина хьал дезаш вац. Су-
тарбис шега йохка-эцаран декъа вола, тIаккха ахча хир ду хьуна 
аьлча, сацам боллуш жоп ло цо: «Деллахьа, Сутарби, со-м хьа-
нала къоьлла тоьлуш хеташ ма ву, хьарамчу хьолал». 

Сутарбис, шен долахь мелла а хIума йолуш ю аьлла, зуда 
шена хьахийча, Бож-Iелас боху: «ХIума йолуш ю аьлла, зуда 
ялор, маре вахар хеташ ву со».  

Цу тайпана, Бож-Iелин Сутарбица йолчу юкъаметтигашкахь 
билгалдолу иза хьарам хIума лелор доцуш, хьаналчу къинхье-
гамца ваха лууш хилар. Бож-Iела цхьадолчу ширчу хIуманашна 
тIегIерташ велахь а, шен ойланца цIена ву, шен амалшкахь къо-
нахаллин билгалонаш хаалуш а ву. Таро йолу зуда а ялийна, цуь-
нан хьола тIехь ваха хуур волуш вац иза я осалаваьлла дуьненан 
хIума лоьхур долуш а вац.

Бож-Iела дуьхьал ву Маймин бозбуанчаллашна а, Абубе-
шара дечу десачу къамелашна а, цуьнан декъазчу кураллина а. 
Абубешар, Маймий, Сутарбий дахарна тIаьхьабисина нах бу, 
шайн амалшца сакхташ долуш а бу. Бож-Iела цара шайн тоба-
нах ларахь а, царах дикка къаьсташ ву. Амма царах дикачу агIор  
къаьсташ велахь а, алссам ледарлонаш ю Бож-Iелица а. Ша-шех 
дозалла деш, шех тоам бина стаг ву иза. «Дукин ирзехь саьрми-
ко цIога тоьхна бIаьрг баьккхинчу БугIин Лом-Iелин кIант Бож-
Iела ву ша», – олу цо дозаллица. Шегахь къонахалла а хета цун-
на, къоман гIиллакхашца вехаш а лору цо ша. Амма Бож-Iелина 
шех хеташ дерггий, цо лелош дершший цхьаьна ца догIу. Уьш 
цхьаьна цадаро беламе а воккху иза. 

Мала а мелла, некъана генна йистехь лаьттачу зIенан 
бIогIамна тIетоьхна  машен а йохийна, ша балхара дIаваккхийтина 
Бож-Iелас. ХIинца хIургон тIе балха гIо аьлча, ца воьду. Шен 
сий лахлуш хета цунна хIургон лело вахча. Маларх ветталуш, 
деш хIума а доцуш, цкъа цхьана колхозе воьдуш, тIаккха вукху 
совхозе воьдуш, машен тIе балха ваха меттиг лоьхуш ву ша бо-
хуш, лелаш ву Бож-Iела. ХIусамнанас Зулайс боху цуьнга: «Ма 

ца оьшурш леладо ахь! Уьш а дитий, хьайга гIо боххучу балха 
гIохьа. Ахь болх дика бахь, юха а машен тIе воккхур ву хьо». 
Амма Бож-Iела ца веша хIургонахь болх бан: «Пхеа шарахь 
трактор а лелийна, итт шарахь шофер а лелла, хIинца хIургон 
тIе вахар, говрара вир тIе хаар санна хIума ду. Нах стигал оьхуш 
лаьтташ, со хIургон тIе ваха веза-кх», – олий хададо цо.  

Зулай колхозехь тоьлла хьелийозархо ю. Шен дика хьелий 
кхечуьнга дIа а делла, цуьнгара машанна ледара долу, гIийла 
бежнаш шега схьаэцна цо. Бож-Iела реза вац шега ца хоттуш 
Зулайс иза дарна: «Ас хьоьга нахана гIуллакх ма де ца боху. Соь-
га хатта а ца хоттуш, ахь уьш дIа хIунда делира боху?». Зулай 
цхьадолчу кхечу хIуманаш тIехь а яц Бож-Iелин лааме башха 
ладугIуш. Масала, цIийндас шена чIогIа дихкиннашехь, «клубе 
а яхана, цкъа хелха сатта-м йоллу» ша олий, гIабали оьций,  клу-
бе йоьду иза. Зулай керлачу заманан керла стаг ю. Бож-Iела нох-
чийн гIиллакхашна, Iадаташна тIегIерташ ву. И ду Бож-Iелин, 
Зулайн къийсамна бухахь дерг.

Хамидов Iабдул-Хьамидан «Бож-Iела» комеди дIадаханчу 
бIешеран кхузткъалгIачу шерашкахь язйина ю. Оцу заманан ле-
хамаш, цу хенахьлера идеологи ю пьесин чулацамехь ерг, цуьн-
ца доьзна ду пьесин маьIна а. Бож-Iела тIаьххьаре а тIевирзира 
Зулайс а, цуьнан магIарехь болчара а бохучунна. Иштта ю Бож-
Iелин тIаьххьара монолог: «… айса лелораш нийса хиларх со 
шекволлушехь, дахар керла хилча, гIиллакхаш керла хила де-
зий а ца хууш,  сонта мел дерш лелий ас. Цундела, шуна ма-
гарра, балхах а, зудчух а, нахах а вели со, цу тIе сонта ву аьлла, 
цIе а яха сан. Массо хIуманал а хала ша-шен вовза хилла. Ша-
шен вевзича атта хилла шен вон долчух а, дика долчух а кхета. 
Хьалххехь кхеттехь дика дара дан. Делахь а, оьрсашний дайна, 
цкъа а ца кхеташ хуьлучул, тIаьхьа кхетта а кхетча тоьлу». Оцу 
дешнашкахь билгалдолу пьесин коьрта маьIна а.

«Бож-Iела» комедин мотт нохчийн халкъан меттан исбаь-
хьаллица кхелина бу, дукхаха йолу репликаш ирачу аларех 
лаьтташ ю. Персонажаш, къамелаш деха а ца деш, сцени тIехь    
вовшашца сих-сиха хийцало. Уьш дикачу драматургически про-
изведенийн билгалонаш ю. 

Нурадилов Ханпашин цIарахчу Нохч-ГIалгIайн драматиче-
ски театран сцени тIехь хIоттийра «Бож-Iела» комеди. Театран 
директор волчу Хамидов Iабдул-Хьамида пьеса язъешшехь 
коьрта ролаш билггалболчу актерашна леринера, муьлха актер 
муьлхачу персонажан роль ловзош хир ву билгал а дина, церан 
корматалла тидаме а оьцуш, кхоьллинера коьртачу персона-
жийн васташ. ГIарабевлла болу халкъан артисташ бара комедин 
коьрта ролашкахь: Давлетмирзаев Iабдул-МутIелип (Бож-Iела), 
Дениев Iаьльви (Сутарби), Исаева Асет (Майма). Лаккхарчу ис-
баьхьаллица язйинчу пьеси тIехь лаккхара корматалла йолчу 
актераша инзаре дика спектакль хIоттийра. Цхьана а кхийолчу 
пьесин ца хиллачу тайпана боккха кхиам хилира комедин. Оьр-
сийн литературин классикан Н. В. Гоголан шуьйра евзаш йолчу 
«Ревизор» комедица юстура иза хIетахьлерчу зорбанехь.   

Комедин коьрта персонажаш Бож-Iела, Сутарби, Майма  хар-
цахьарчу амалшца йоллушехь, шайн исбаьхьчу маттаца, хазачу 
забаршца, шаьш цхьа ша-тайпа беламе хиларца нахана  езаелира. 
Къоман барта произведенийн персонажийн цIерш санна, нахана 
юкъа яьржира церан цIераш, гуттаренна а халкъа юкъахь йиса а 
йисина. Пьеси тIера дукхаха долу ира аларш кицанашка а дир-
зина, нохчийн матте даьхкина. Масала: «Девнах шура ца йогIу», 
«Ахьар дезачо хьера ваха мало ян мегар дац», «Юучу хIуманийн 
паччахь жижиг-гала ду», «Дика нах-м шорта хьаха бара, комаьр-
ша нах кIезиг бу-кх», «Метиг санна, дукха хьайгахьа ву хьо». 
«Ша шакарца тамаш балла доккха хIума ду и». 

1967 шарахь дIаяьхьначу драматически произведенийн 
Ерригсоюзан конкурсехь кхоалгIачу даржан диплом делира 
«Бож-Iела» пьесина. Оцу пьеси тIехь спектаклаш хIиттийна 
Къилбаседа Кавказерчу республикийн ерриге а бохург санна 
драматически театраша. Нохчийн драматически театран сцени 
тIехь ша язйичхьана дуьйна таханаллац  боккхачу кхиамца хад-
даза хIиттош ю и комеди.   

Цу тайпана, Хамидов Iабдул-Хьамидан кхоллараллехь дук-
хаха ерш забаре, сатирически произведенеш ю, масала, «Абубе-
шар», «ДIа –  коч, схьа – коч», «Дурдий, Даргий»,  «ГIирмасолтас 

яьккхина са», «Хингал» цIерш йолу дийцарш, «Бож-Iела», «Мох-
солтийн доьхна де» цIерш йолу пьесаш. Цаьрца цхьаьна яздархо-
чун кхоллараллехь йоккха меттиг дIалоцуш ю драматургин кхечу 
форманашкахь язйина произведенеш а. Царах ю вай лакхахь хьа-
хийна драмаш «Ламанан йоI», «Совдаттий, Дауддий», берашна 
лерина туьйра-пьеса «ТIам сийна кхокха», турпалаллин драма 
«Лийрбоцурш». Уьш мехала драматургически произведенеш ю.

Царна юккъехь къаьсттина билгалъяккха еза «Лийрбоцурш» 
цIе йолу драма. Нохчийн къоман сийлахьчу кIантах Советски 
Союзан Турпалхочух Нурадилов Ханпашех а, цуьнан накъостех-
тIемалойх а лаьцна ю и пьеса. Сийлахь-боккхачу Даймехкан 
тIамехь цхьа эзар гергга мостагI хIаллаквинчу пулеметчикан  
Нурадилов Ханпашин цIе гIараяьлла евзина ерриге пачхьалкхехь. 
Цуьнан бIаьхаллин хьуьнарш кхечарна масалла хилла лаьтти-
на. Луьрчу тIамехь халкъан маршо ларъеш, шен къона дахар 
дIаделлачу Нурадилов Ханпашин цIе гуттаренна а йисна Дай-
мехкан исторехь, къоман иэсехь. Хамидов Iабдул-Хьамида ша 
пьеса язъян волавалале, Сийлахь-боккхачу Даймехкан тIеман 
хенахьлерчу документашна тIехь еххачу хенахь болх а бина, дук-
кха а материл гулйина хилла Нурадилов Ханпашин бIаьхаллин 
хьуьнарх лаьцна. Оцу исторически бакъдолчийн буха тIехь язйи-
на драматурго шен «Лийрбоцурш» турпалаллин драма.

Фашистски Германис ямартлонца тIом болийча, дерриге а 
халкъ Даймохк Iалашбан мостагIчунна дуьхьалдалар гайтина 
пьеси тIехь. ТIеман арахь бIаьхоша а, тылехь хьаналчу къин-
хьегамца дерриге адамо а мостагIчунна тIехь толам баккхарехьа 
латтийна турпала къийсам бу пьесин чулацамехь. Гитлеровски 
фашистех вайн Даймохк Iалашбан гIевттинчу бIаьхойн къона-
халла, майралла, шаьш кхиийна даймохк барам боцуш  царна 
дукхабезаш хилар гайтина авторо. 

Турпалаллин драма  дIайолало  дагах кхетачу авторан деш-
нашца: «Хьоме доттагIий, зама дIаоьху, оьхур а ю. Амма ада-
мийн дегнаш чуьра цкъа а дIаяьлла яц я ер а яц Даймехкан тIеман 
буьрсачу деношкахь, вайн халкъан сий, ирс лоьхуш, шайн си-
нош дIаделлачийн сийлахь цIерш. Оцу сийлахьчу цIершна юкъ-

ахь ю Нурадилов Ханпашин а, цуьнан накъостийн а цIерш. Бала 
къона бара Нурадилов а, цуьнан накъостий а. Амма къонахийн 
дахар шерашца дагардеш хила ца деза, цара шайн халкъана дин-
чу гIуллакхашца дагардеш хила деза.  

БIе шарахь ваьхнарг а ца ваьхна дукха, и шен халкъана 
гIуллакх деш ца ваьхнехь, ткъа шарахь ваьхнарг а ваьхна дукха, 
и шен халкъана гIуллакх деш ваьхнехь. 

Суна лаьа, доттагIий, цкъа а лийрбоцчу башхачу турпал-
хойх дерг шуна дийца. ЛадогIалаш сан дийцаре!». 

Иза пьесин пролог ю. Цу тIехь билгалйолу авторан Iалашо 
а, пьесин тема а. 

Шен барамехь гIеххьа йоккха ю пьеса. Прологах, ворхI 
суьртах долчу кхаа декъах, эпилогах лаьтташ ю иза. Пьеси тIехь 
29 персонаж ю: ЦIечу Эскаран эпсарш, салтий, дошлойн эска-
дронан тIемалой, немцойн эпсарш, салтий, гестаповцаш, эвлара 
зударий, кхиболу наххий. Пьесин хиламаш тайп-тайпанчу мет-
тигашкахь кхочушхуьлу: нохчийн юьртахь, Украинехь, Сталин-
градски фронтехь, немцойн блиндажехь. 

Пьесин сюжет, цу тIера хиламаш кхиар иштта ду:
Хьалхара сурт – нохчийн юрт, машаре дахар, Нурадилов 

Ханпаша эскаре ваха новкъа ваьлла, тIом болабалаза бу. 
ШолгIий, кхоалгIий суьрташ – тIом боьдуш бу, Украинер-

чу Захаровка эвлана гена йоцчу хьуьнан йийстехь мостагIчунна 
тIамца дуьхьал лаьтташ бу Нурадилов Ханпаша а, цуьнан 
накъостий-тIемалой а. Дика кечам а бина, мостагIчунна 
рогIера тIелатар кхиамца чекхдоккху цара. Дуккха а фашисташ 
хIаллакбина, ворхI йийсаре валийна. Нурадилов Ханпаша пуле-
метни расчетан командир хIоттаво. 

ДоьалгIа сурт – Каметин хIусам. Зударий бу тIемалошна      
яхьийта бедарш а, яа хIума а кхоьхьуш. Тешнабехкаца чу а 
вогIий, Исраьил нуьцкъаха Камета шена йига гIурту. Каметас, 
шалгу топ схьа а оьций, дуьхьало йо. И шиъ вовшийн карах ле. 

ПхоьалгIа сурт – Сталинградски фронт, Серафимович-
гIалина юххехь. 1942 шеран август бутт. Нурадилов Ханпашас 
хIинцале ялх бIе ах бIе фашист хIаллаквина, пхиъ пулеметни 

точка йохийна, шийтта мостагI лаьцна каравалийна. Лакхарчу 
сержантан дарже а ваьккхина, пулеметнин шина взводан ко-
мандир  хIоттийна иза. Нурадиловн бIаьхоша шайна тIедехкина 
тIеман декхарш кхиамца кхочушдо. Шайн магIаршкахь зенаш  
хиллехь а, мостагIчун луьра атака юхатоьхна цара. 

ЙолхалгIа сурт – немцойн блиндаж. Минанаш тIе а нис-
велла, чевнаш а хилла, гIелвеллачул тIаьхьа шаьш каравалий-
на Баркинхоев, Федоров леван гIерташ бу гестаповцаш. Амма 
мостагIчунна оьшуш долу цхьа дош ца долу цу шингара. Фе-
доровна тоьпаш туху, Баркинхоев кIелхьарвоккху тIекхиинчу 
Ханпашассий, Бульбассий.  

ВорхIалгIа сурт – Сталинградски фронт. Йогучу гIалин 
цIерш. Цхьана борза тIехь долчу ор чохь оборона лаьцна севц-
ца бу Нурадилов, Баркинхоев, Бульбий. Пулемет дIа а хIоттош, 
тIамна кечам бо цара. Цхьа гIап бен пулеметан патармаш дац, 
цхьаъ бен граната а яц. ХIорш лоьхуш болу немцой тIекхочуш 
лаьтта. Фашистийн арданг йоккха ю, хIорш кхоъ бен вац. 
Iаламат халчу тIамехь алссам мостагIий хIалакбеш, турпалал-
лица Iожалла тIеоьцу  кхааммо а.

Пьеса дIайолалуш ма-хиллара, иза чекхйолуш, эпилогехь а 
ондда дека авторан аз: «Иштта чекхделира цу башхачу кегийр-
хойн дахар! Хьоме накъостий, вайн ирс, паргIато Iалашъеш, 
шайн синош дIаделлачу сийлахьчу советски салтийн сий деш, 
хьалагIовтта! Диц ма де, тахана а дуьнен чохь маьI-маьIIехь тIамо 
ягош гIаланаш, ярташ хилар, дойуш зударий, бераш хилар.

ТIеман цIе яйна яц. Шайн кхане йоцурш, шайн тахане яхъ-
ян гIерташ, герзе кхийда. Сема хила, доттагIий, латта хIинца а 
халкъан мостагIех цIандаза ду! Сема хила!».

Даймохк Iалашбеш, халкъан паргIато ларъеш, турпалал-
ла гайтина бIаьхоша. Цара, майраллех, доьналлех ца бухуш, 
даймехкан мостагIашна дуьхьалбевлла, халкъан сий лардеш, 
дIаделла шайн синош. Уьш эша ца белла луьрчу мостагIашка, 
фашисташна тIехь толам боккхуш, турпалаллица эгна сийлахь 
тIемалой. Дерриге халкъ ду мостагIчуьнца болчу къийсамехь 
турпалалла гайтина. Иза къеггина билгалдолу пьеси тIехь. 

Цундела аьлла авторо шен пьесех турпалаллин драма. Даккхий 
хьуьнарш долу турпалхой а болуш, шен чулацамехь адамийн 
майралла, доьналла гойтуш йолчу драматургически произведе-
них олу турпалаллин драма. 

Даймехкан тIамехь адамийн патриотизм, майралла, доьнал-
ла гайтина йолу турпалаллин драма ю «Лийрбоцурш».

Пьесин хьалхара дакъа дIадолало Ханпашин, Мутин диа-
логаца. Эскаре ваха новкъа ваьлла Ханпаший, фински тIамехь 
чов а йина, цIа вогIуш волу цуьнан ваша Мутий дуьхь-дуьхьал 
кхета. Мутина, цкъа делахь, хазахета шен ваша воккха а хилла, 
эскаре воьдуш, шолгIа делахь, цуьнан шел жимчу веше йолу 
къинхетаме ойла а хаало кхузахь. Ханпашига боху цо: «Ден, 
ненан марзо ахь ца эцна дела, со вара хьуна, жимма айса терго-
хIума а еш, хьо деша вохуьйтур бохуш». Амма, шен ваша 
эскаре ваха лууш, доьналла долуш, къонахалла йолуш хиларх 
воккхаве Мути. Ханпашина хьехар до цо: «Эскар къонахийн 
меттиг ю. Салтий вовшийн гIо деш а, терго еш а хила беза. 
Яхь йоцчу кIантах дан хIума дац. Яхь хила еза. Молханан хьо-
жа йогIуш зама ю хIара, Ханпаша. ТIом эккхаран сахьт дац. 
Iедална а, нахана а гергахь хьайн дика цIе йоккху агIо лаха». 
Иштта хьехар дина, эскаре хьажаво Мутис шен ваша. Шен 
коьртара куй Ханпашина а туьллий, цуьнан куй шена туьллу 
Мутис: «Саьмгалан хьожа а йогIуш бу хьуна и куй, гIоза а, 
декъала а лелабойла ахь и!» – олий. Ханпашас а боху: «И сан 
куй а бу хьуна, Мутий, мехкадаьттанан хьожа а йогIуш, ахь и а 
лелабойла гIоза а, декъала а!»

КIорггера маьIна ду оцу суьртан. Даймохк Iалашбаран, 
къинхьегамца цуьнан хьал дебора ламасташ хедаш дац, уьш, 
баккхийчаьргара кегийчаьрга а кхочуш, дехаш ду, даима даха 
дезаш а ду. Адамийн дахаран коьрта гIиллакх ду и. 

Ерриге пьесах чекхдолуш ду Нохчийчоьнан оьздачу 
кIентан, майрачу бIаьхочун Нурадилов Ханпашин турпала васт. 
Пьеси тIехь драматурго исбаьхьаллица гайтина шен турпалхо-
чун бIаьхаллин хьуьнарш, цуьнан шен накъосташца йолу юкъа-
меттигаш, Каметига болчу цIенчу безаман ойланаш.



282

Лаккхарчу айамца кхоьллина авторо Нурадилов Ханпашин 
накъостийн-бIаьхойн Соловьевн, Баркинхоевн, Бульбин, Федо-
ровн, Гнездиковн, Асановн васташ а. Вайн махка Iазап дахьаш 
веанчу мостагIчунна тIехь толам баккхархьама, шайн синош 
дIадала а кийча бу уьш. МостагI мел ницкъ болуш велахь а, цун-
на тIехь толам боккхург хиларх даггара тешна бу пьесин тур-
палхой. Вовшашна чу садиллина, цхьа барт болуш, доьналла, 
майралла йолуш гайтина тIемалой. МостагIчух озавалар, кхе-
равалар хIун ду ца хаьа царна. Царах хIоранна а шен-шен амал 
билгалйолу пьеси тIехь.  

Драматурго мух-мухха а ца гайтина мостагIий а, уьш онд-
да ницкъ болуш, тIелата а хууш, шайгахь майралла а йолуш бу, 
амма церан къизалла гучуяьккхина.

Къеггина гучудолу пьеси тIехь тIамо деш долу зенаш, ада-
машка деана вон, церан гIайгIанаш-баланаш. Юьртахь биснарш 
беккъа зударий бу. ТIамехь цхьаннан цIийнда вийна, вукхуьнан 
– кIант, кхечуьнан ваша вийна. ХIетте а церан дегнаш чIагI ца 
делла, къинхетам бу цаьргахь, комаьрша бу уьш. Нохчийн зуда-
рий Бикату, Бесират, Аза, Ану, Хьава, Зина, кхиберш а тIаме ба-
ханчу божарийн меттана белхашкахь бу. Азас боху, тIом балале,  
шиммо, кхааммо деш хилларг хIинца цхьаммо а деш, далург а, 
цадалург дан гIерташ дохку адамаш. Анус тIетуху: «Ахьа-м бак-
кхийнаш буьйцу. Массо а бер а-м ду, таса а делла, шайн хирг дан 
гIерташ доллуш». Фронте тIемалошна яхьийта хIуманаш яхьаш 
баьхкина уьш Бикату хIусаме. ЦIенчу даггара, шайгара мелла а 
хилла а тIемалошна  гIо хилахьара аьлла, хеташ, йохьуьйту цара 
шайн йолу-йоцург. Драматурго говза кхоьллинчу диалогашкахь 
билгалдаьккхина, деанчу воно шайн къинхетамен ойланех уьш 
бохийна цахилар. 

Пьесин башхаллех ду хIор персонажан амалехь долу коьр-
таниг къаьсташ билгалдалар.

Иза кхочушдина говза хIиттийнчу персонажийн йоццачу 
репликашкахь а, кIеззиг йолчу авторан ремаркашкахь а. Шайн 
къамелаш дах а ца дойтуш, персонажаш сих-сиха хийцайолуьйту 
драматурго. ХIораннийн къамел чулацаме, шен маьIна долуш хуь-

луьйту. Оцу хьелаша дог доуьйту пьеса еша а, сцени тIехь хIотточу 
хенахь цуьнга хьажа а, таро хуьлуьйту авторан ойланах кхиа а.

Буьрсачу тIамехь цхьа эзар гергга фашист хIаллаквина тур-
палчу пулеметчика Нурадилов Ханпашас. ТIеман даккхий хьуь-
нарш гайтина цуьнан накъосташа. Даймахкана дIаделла цара 
шайн къона дахар. МостагIчунна тIехь толам боккхуш, тIеман 
арахь турпалаллица эгна уьш. Даймохк Iалашбеш, халкъана 
паргIато йоккхуш велларг адамийн дегнашкахь гуттаренна а 
вуьсу, тIекхуьучарна масал хуьлий лаьтта цуьнан цIе. Цундела 
аьлла автора шен турпалхойх «Лийрбоцурш», адамашна уьш 
бицлург цахилар чIагIдеш.

Хамидов Iабдул-Хьамидан кхолларалла, цуьнан  драматур-
гически произведенеш, сатирически дийцарш, цо театрехь дина 
гIуллакх Iаламат мехала ду къоман литература, театр, культура 
кхиарехь. 

Цуьнан пьесаш тIехь хIиттийна спектаклаш хIинца а йок-
кха меттиг дIалоцуш ю нохчийн къоман театран репертуарехь.

ЭДИЛОВ ХАСМОХЬМАД 
(1922 – 1991)   

 
Эдилов Хасмохьмадан поэзи ХХ 

бIешеран нохчийн литературин хазна 
ю. Цуьнан кхоллараллина лерина йолчу 
цхьана литературни суьйренехь нохчийн 
гоьваьлла поэт а, критик а волчу Сула-
ев Мохьмада элира, нохчийн дикахволчу 
итт поэтан цIе яккха шега аьлча, царна юккъехь Эдилов Хас-
мохьмадан цIе хир яра шен, нохчийн дикахволчу пхеа поэтан 
цIе яккхка альча, царна юккъехь Эдилов Хасмохьмадан цIе хир 
яра шен, нохчийн дикахволчу кхаа поэтан цIе яккха аьлча царна 
юккъехь а Эдилов Хасмохьмадан цIе хир яра шен, уггар дикачу 
нохчийн цхьана поэтан цIе яккха аьлча, Эдилов Хасмохьмадан 
цIе йоккхура яцара ша, кхечарна хала ца хетийтархьама.  

Поэт, прозаик Эдилов Хасмохьмад вина 1922 шарахь Нох-
чийчоьнан Ачхой-Мартан районерчу ВаларгтIехь ахархочун 
Эдалан доьзалехь.

Эдилов Хасмохьмада юьхьанца цIахь дешна. Юьртара школа 
чекхъяьккхинчул тIаьхьа 1936-чу шарахь хьехархойн училищехь 
а, тIаккха Нохч-ГIалгIайн АССР-н Халкъан дешаран комиссари-
атехь йиллинчу политпросвет школехь а дешна цо. 1941 – 1944 
шерашкахь Эдилов Хасмохьмада белхаш бина Халкъан дешаран 
комиссариатехь школийн инспектор волуш а, республикански 
Халкъан кхоллараллин цIийнан инструктор волуш а, Ачхой-Мар-
танехь суьдан исполнителан даржехь а. Дуккха а тIаьхьа чек-
хъяьккхина Эдилов Хасмохьмада Нохч-ГIалгIайн педагогически 
институтан историко-филологически факультетан оьрсийн мет-
тан, литературин, нохчийн меттан, литературин отделени.

Нохчийн халкъан барта кхолларалле чIогIа шовкъ йолуш 
хилла Эдилов Хасмохьмад. Цо дукха ешна къоман барта про-
изведенеш, цаьргахула веана лорура цо ша исбаьхьаллин лите-

ратуре а. Ша яздан волалуш Мамакаев Iаьрбис чIогIа гIо дина 
шена олура цо. Поэзехь шен хьехархо а лорура цо и нохчийн 
гоьваьлла волу поэт Мамакаев Iаьрби.

Эдилов Хасмохьмад яздан волавелла 1937-чу шарахь, хье-
хархойн училищехь доьшуш волчу хенахь. Амма шина-кхаа 
шарахь а шен стихотворенеш зорбане ца елла цо, уьш ледара 
хеташ. Дуьххьара цуьнан стихотворени зорбанехь араяьлла 
1939-чу шарахь.

Сийлахь-боккха Даймехкан тIом болабелча, Нохчийчоьнан 
яздархоша арахийцира «Фашисташна дуьхьал стихаш» цIе йолу 
книга. Оцу книги тIехь кхечу поэтийн стихотворенешца цхьаьна 
зорба тоьхна яра Эдилов Хасмохьмадан масех стихотворени а. 
Уьш яра: «ТIемало – хьоьга!», «БIаьрзе стаг», «Кавказан аьрзу», 
«Суьрте». Даймахка тIом бахьаш веанчу мостагIчунна дуьхьал 
луьрчу къийсаме хIоьттинчу бIаьхочун дог-ойла, иза эшо болу 
цуьнан лаам а, доьналла а гайтина автора оцу стихотворенешкахь. 
Исбаьхьаллин басаршца кхоьллина шен мохк йист йоцуш дукха 
безаш, иза ларбеш инзаре майралла гойтуш волчу тIемалочун 
васт. Шен дахар а, са а дIадала кийча ву иза фашисташна тIехь то-
лам  баккхарехьа къийсам латтош, Даймохк царах паргIатбаккха. 

Даймохк ларбеш волу тIемало гуманист ву, къинхетамен 
дог ду цуьнан, амма цуьнан «бекхаман ойланаш малхбузе кер-
ча». Шен махка Iазап дахьаш веанчу мостагIчух дера лета иза, 
цунна тIехь толам баккхьархьама эшахь, шен са а дIадала кийча 
ву. Ишттачу бIаьхочун васт хIутту Эдилов Хасмохьмада тIеман 
хенахь язйинчу стихотворенешкахь. Буьрсачу тIамехь чIагIло  
фашисташна дуьхьал гIаьттина ойла, алсам болу мостагI эша-
варан лаам. «БIаьрзе стаг» цIе йолчу стихотворени тIехь поэта 
гайтина тIамехь «бомбано чов ярна» бIаьрса дайна салти. Иза 
шегара бала балхош вац, мелхо а шех къахетачеран дог ир-кар 
хIиттадо цо. «Болатал чIагIло шу фашисташ бохо!» − иштта бу 
салтичун даггара лаам.

«Кавказан аьрзу», «Суьрте» цIерш йолчу стихотворенеш-
кахь Эдилов Хасмохьмада хIоттийна вайн Даймехкан сийлахьчу 
кIентан Советски Союзан Турпалхочун Нурадилов Ханпашин 
васт. Нурадилов Ханпашас шен къона дахар дIаделла Даймохк 

ларбеш. Ханпашина дукха безара ша кхиийна Даймохк, цуьнга 
ца лалора фашистски йовсарша иза аьшнашбеш. Шен лаамехь 
фронте вахана волу Нурадилов чIогIа летара мостагIех, цаьрга 
болчу цабезамех дуьзнера цуьнан майра дог. Луьрачу тIамехь 
цхьа эзар гергга фашист вожийра турпалчу пулеметчика. Поэта 
исбаьхьаллин васт хIоттош билгалдоккху къоначу тIемалочун 
бIаьхаллин хьуьнарш, Даймехкан а, халкъан а дуьхьа цо шен 
дахар дIадалар. Нурадилов Ханпаша шен са кхоош а, Iожаллех 
кхоьруш а вац. Иза Даймахкана орцахваьлла, хьашт хиллачохь 
Iожалла тIе эца кийча ву. «Ша винчу халкъана дахар дIаделла, 
герзаца Iожаллин тIаме дIахIоьттира» − боху стихотворени тIехь.

Говза язйина ю «Суьрте» стихотворени. Турпалхочун хьуьнар 
гойтучу чулацамца йогIуш ю стихотворенин форма. Айаме ю ме-
тафораш а, стихан интонации а. Вовшашца хуьйцуш далийна рито-
рически айдарш, риторически хаттарш, риторически тIедерзарш. 
Цара гIо до бIаьхочун турпалалла гойтуш долу васт кхолла:

 Къуона юьхь, горга юьхь, хьан паргIат хьоьжу
 Ламанан майрачун аьрзун ши бIаьрг.
 «Цо вийна исс бIе ткъа фашист», – ас доьшу – 
 Къуонаха, стогаллех ца оьшуш хьаьрк!

 Курра схьахьоьжу хьо, Кавказан аьрзу, 
 ТIам тохий гIаттахьа – хьайн турпал тIам!
 Хьо веца, мохк ларбеш, «Максимца» хьаьрса 
 МостагIий цоьстуш, цIийн хIоттийнарг Iам!
 ………………………………………………….
 Хьо вуй и нохчийн кIант – со хьайха хьоьгург, 
 ТIаьхьешка вийцийта даьккхинарг сий? 
 Турпалчу халкъашна майралла хьоьхург, 
 Дийнаниг, пхенашкахь ца кхехкаш цIи?!
 
Халкъана паргIато йоккхуш велларг даим а адамийн дег-

нашкахь вуьсу, цуьнан цIе цкъа а йицлуш яц. Цундела поэта 
Ханпаша дагалоцуш кхечахьа боху: «Декар ду халкъан аз дуьне 
мел деха, декар ду иллеш а, хьан хьуьнар дуьйцуш».

Эдилов Хасмохьмадан тIеман хенахьлерачу стихийн ли-
рически турпалхочун дог-ойла къеггина гучайолу 1943 шеран 
сентябрь баттахь язйинчу «Сий делахь, Латта!» цIе йолчу сти-
хотворенехь. КIорггера маьIна а, лаккхара исбаьхьалла а ю оцу 
стихотворенин. Стеган дахар, ирс, сий цуьнан шен Даймахкаца 
йолчу юкъаметтигах дозуш ду. Даймехкан латта ду стаг сийлахь 
веш дерг, цуьнга ирс кхочуьйтург. Иза лардар хIоранна а тIехь 
ду. Цуьнан дуьхьа валар а сийлахь ду: 

  Дахаррий, Iожаллий  
  Лиэтачу арахь, 
  Кешнаша шагйина 
  ТIом хилла хьаьтта. 
  «Гечдойла» аьн долчохь, 
  Турпалхойн могIарехь,– 
  Кху арахь каш хилар 
  Ирс хетта, Латта.

Эдиловн лирически турпалхочо чIагIо йо «кхехка цIий сац-
цалц» и лардан. Нагахь мостагIчуьнца къийсамехь валар нис-
лахь «Хинболчу сан борзах цинц тохий бIаьрга, Совцабе! Ата 
уьш! ХIаллакбе, Латта!» − боху цо. «Латта» боху дош шуьйрачу 
маьIнехь даладо поэта. Иза вина меттиг а ю, вайн дийнна бок-
кха Даймохк а бу, адаман орамаш шеца долу, адаман ницкъ, доь-
налла, марзо шеца йолу массера а юкъара меттиг ю Латта. Иза 
лардар хIоранна а тIехь ду.

  Чов йоцуш, цIий доцуш,
  ТIом хила бац-кха,
  Ирсан стом ларбан а
  Дац цуьрриг атта.
  Ас дегI ца кхоийна
  Сайн дуй чекхбаккхан:
  «Кхехка цIий саццалца
  Хьо лардан, Латта!»

Лирически турпалхочун кхоллам Даймахках, Лаьттах 
дIакъасталур боцуш бу. «Турпалхойн могIарехь» шен Iожаллин 
сахьт тIехIоьттича а, бовхачу безамах юьззина йолчу сирлачу 
ойланца боху цо»: «Чурта тIе яздан хьан баркалла оьшу, ирс 
къуьйсуш веллачун сий делахь, Латта!»

«ТIемало – хьоьга!», «БIаьрзе стаг», «Кавказан аьрзу», 
«Сурте», «Сий делахь, Латта!» стихотворенеш Эдилов Хасмохь-
мадан кхоллараллин хьалхарчу муьрехь араевллачарах елахь а,  
исбаьхьаллица язйина говза поэтически произведенеш ю уьш. 
Ма дарра аьлча, тIеман хенахьлерчу нохчийн поэзехь тоьлла-
чарах ю и стихотворенеш. Нохчийн литературе исбаьхьаллин 
похIма долу поэт веана хилар гойтура цара. ХIетахь дуьйна 
къоман литературехь  шен цIе йолуш, шен къеггина хатI долуш 
поэт хилла дIавахна Эдилов Хасмохьмад.   

Нохчийн къам махках даьккхинчу хенахь Казахстанехь 
цхьана муьрехь юккъерчун школехь хьехархо хилла Эдилов 
Хасмохьмад. Цул тIаьхьа цхьацца бахамаллин меттигашкахь  
белхаш бина цо. 

1955-чу шарахь  Алма-Атахь нохчийн маттахь арахеца до-
лийна «Къинхьегаман байракх» цIе йолу газета. Оцу газетан 
редакцехь литературни белхахо хIоттийна Эдилов Хасмохь-
мад. Деган айамца болх бина цо газетехь. «Къинхьегаман бай-
ракх» тIехь кест-кестта зорбатухура нохчийн яздархойн про-
изведенеш, керла очеркаш, дийцарш, стихотворенеш тIехь 
йолуш кечйора динна литературни агIонаш. Нохчийн яздар-
хой кест-кеста гуллора газетан редакцехь, йийцаре йора кер-
ла произведенеш. Эдилов Хасмохьмадан поэтически говзалла 
кхиарехь мехала хан хилла иза. Поэта оцу муьрехь а язйина 
алссам произведенеш. Царах ю: «Даймехакан байракх», «Не-
нан ирс», «Билгало», «Буьйса», «Машаран урам», «Бер дий-
на нана», «Алжирка», «Дацоран байракх», «Апрелан буьйса», 
«Или», «Ло догIуш», «Бетпак-Дала есаллехь», «Ма кховдаде 
лазар». Тайп-тайпана чулацам бу оцу стихотворенийн, амма 
уьш массо а поэтан стихан говзалла шайца гучуйолуш ю. Ма-
сала «Или» стихотворенин строфаш: 

  Или кхобу шанийн бено,
  ТIулгийн матто ловзадо. 
  Лаьмнийн бердийн апарино 
  Iуьйдуш санна гIовгIа йо. 

  Цинцаш детташ я мотт хьоькхуш, 
  ТIулган пенаш къегадо. 
  Шен гIовгIанца Iаннаш декош, 
  ОьгIазе кхес гIиттайо. 

  Цу гаттонехь арадолий, 
  Цо шен чабол йохайо. 
  Кхаьчча санна дикчу хьоле, 
  Кура болар доладо.
 
Еа гIулчах (стопах) йолчу хорейн барамехь язйина стихот-

ворени. Ерриг стихотворенехь беа могIанах лаьтташ йолу исс 
строфа ю, жIарийн хьесапехь рифмовка а йолуш. Зударийн 
рифмаш божарийчаьрца хийцалуш ю. Цхьана а меттехь ритм, 
рифма, рифмовка талхийна йоцуш, юьххьера дуьйна чекхъял-
лалц шера ю стихотворени. Меттан исбаьхьаллин гIирсаш: эпи-
теташ, дустарш, метафораш шайца чолхенаш йоцуш, гIеххьачу 
барамехь лелийна стихотворенехь. «Или» стихотворени шен 
дIахIоттамца, стихан барамца, хьалхарчу кхаа строфан чула-
цамца М. Ю. Лермонтовн «Теркан совгIаташ» («Дары Терека») 
стихотвореница юххера йогIуш ю. Амма Эдилов Хасмохьмадан 
стихотворенин тема а, маьIна а кхин ду. Мехкан Iаламах адамо 
пайдаэца безаран а, пайдаоьцург хиларан а ойла ю стихотворе-
нехь коьртаниг. Или хинан «хIонсан тулгIеш» Балхаш-Iам чу 
эрна ца оьхуьйтуш, «Гаьллаш багахь, эмалк санна, КIайн кхес 
егош, гIаттор ду! Дацор ду хьо ерриг ханна – хьал сов-даккха, 
дацор ду!». Шен заманан лехамашца доьзна ду Эдилов Хас-
мохьмадан стихотворенин маьIна.  М.Ю. Лермонтовн «Измаил-
Бей» поэма а, цуьнан стихотворенеш а нохчийн матте яьхнера 
Эдилов Хасмохьмада, и гочдарш нохчийн литературехь дикача-

рах лоруш ду. Эдилов Хасмохьмадан стихашна Лермонтовн по-
эзино беркате Iаткъам бина хилар къеггина гуш ду «Или» сти-
хотворенехь. 1957 шеран май баттахь «Къинхьегаман байракх» 
газетан агIонаш тIехь зорбатоха йолийра Эдилов Хасмохьмадан 
дуьххьарлера поэма «Сийлаха». Драматически чулацам болу и 
поэма хиллачийн буха тIехь язйина яра. Шен цIена, оьзда безам  
ца ларбина йолу поэмин турпалхо Сийлаха ша дакъаза а йолу, 
и бахьанехь нахана даккхий зуламаш а хуьлу. Шен ойланехь,  
гIуллакхашкахь,  леларехь ша шена хьалха а, нахана хьалха а 
стаг жоьпалли хила везаран ойла йойту автора поэма йоьшуш 
волчуьнга. ГIеххьа йоккха лиро-эпически поэма ю «Сийлаха». 
Поэмин дIахIоттамехь хьалхара дош а, итт дакъа а, дерзор а 
ду. Иттанах хIор дакъа шена хьалха ялийна эпиграф йолуш ду. 
Цхьайолу эпиграфаш халкъан иллешний, мехкарийн эшаршний 
тIера схьаэцна ю, вуьйш нохчийн кицанех лаьтташ ю, кхиерш 
яздархойн произведенеш тIера ялийна ю. Масала: «Маржа яI, 
зингат, хьо а гIерта-кха даха» (I. Мамакаев), «Хила я ца хила! –  
Иштта ду гIуллакх!» (Шекспир. «Гамлет»). Хьалхара дош а, 
дерзор а авторера ду. Поэмин эпически агIо цуьнан сюжетаца 
ю. Ардаме сюжет ю поэмин. Шайн доладалар а, кхиар а, дерзар 
а долчу хиламех лаьтташ ю иза. ИбрахIим, Сийлаха, Эдалха, 
Аружа – оцу персонажийн леламаш бу поэмин сюжетехь. Шен 
безамца, шен лаамехь ИбрахIиме йоьду Сийлаха. ЦIена, хьанал 
ду къоначу доьзалан дахар. Амма совдегаран Эдалхин безам бах-
на Сийлахе. Нехан цIе тIехь йолу зуда, Аружа юкъа а лоьлуьйтуш 
шена тIе а ерзайой, ялайо цо. Сийлахас ца ларбина ИбрахIиме 
хилла шен мерза безам. Цуьнан цIийндех ИбрахIимах цуьрриг 
ийзалуш вац Эдалха, иза цхьалха стаг ву, шена тIаьхьа хIитта нах 
болуш вац, къоьлла токхуш а ву, цундела цуьнгара зуда яккха 
а мегар ду, боху цо шен дагахь. Амма ИбрахIим шен сий лар-
дийра долуш ву. Эдалха а, цуьнан цIийнах кхо стаг а вуьйжира 
ИбрахIиман карах. ИбрахIим а кхелхира церан карах. Цу тайпа-
на, Сийлахас шех инзаре доккха зулам далийтина. 

Оцу хиламех лаьттачу сюжетаца билгалболу поэмин эпи-
чески чулацам. Къеггина шен лирически агIо а ю поэмин. Иза 
авторан ойланца билагалйолу. Поэмин хьалхара дош а, дерзор 

а авторера ду. Поэми тIехь алссам ду юьстахдийларш. Автора, 
сюжетана юьстах а вуьйлуш, цу тIерачу хиламех лаьцна йолу 
шен ойланаш, синхаамаш гучубоху. Цара поэмин чулацам кIарг 
а бо, текстан исбаьхьалла са а йоккху. ИбрахIиммий, Сийлахий 
хин йистехь мерза захалу дуьйцуш гайтинчул тIаьхьа автора 
сирлачу ойланца боху: 

  Шабарш деш догIучу 
  Валарган йистехь  
  Дуьххьарий, тIаьххьарий 
  Балхабац безам. 
  Хийла йоI, елалой, 
  КIаг хIуттуш юьхь тIехь, 
  Суьйренца цIа йоьрзу, 
  Хуьлий дог реза.

Ткъа кхано тIаьхьа ИбрахIиман, Сийлахин барт ийгIина, и 
шиъ халонца дIасакъастар гойтучу хенахь кхечу кепара ю авто-
ран ойла:  

  Малх бу шен болар деш, 
  ГIушлакха баьлла, 
  И стенна оьшура 
  Дуьненна кхета? 
  Сирла бу, бовха бу 
  Цунна хьан аьлла? 
  Мила ву цо вохвеш? 
  И хьанна къеда?

Авторан ойла, синхаамаш шен турпалхойн ойланашца, це-
ран синхаамашца цхьаьна богIуш бу. Иза ИбрахIиман, Сийла-
хин накъост ву. Церан хазахетарех самукъа долу цуьнан, церан 
халахетарш сингаттамца Iаьткъа цунна. 

Иштта авторан шен турпалхошка йолу шовкъаш гучуйовлу 
поэми тIехь цуьнан юьстахвийларшкахь.

Поэмин драматизм цуьнан сюжетехь ю, иза Эдалхин, 
ИбрахIиман юккъерчу къовсамца ю. Бакъду цу шинна юкъара 
къовсам хилла ца Iа иза, цуьнан социальни маьIна ду. Социаль-
ни тайп-тайпанчу тобанах ву и шиъ.

Цу тайпана, лирический, эпический, драматический билга-
лонаш цхьана ийна ю «Сийлаха» поэми тIехь. 

«Сийлаха» поэма нохчийн литературехь эпически поэзин 
керла кхиам бара. Иштта лаккхара мах хадийна цу хенахьлерчу 
критико Эдилов Хасмохьмадан дуьххьарлерчу поэмин.

Оцу шерашкахь язйина Эдилов Хасмохьмадан шен шуьй-
ра евзаш йолу стихотворенеш «Алжирка», «Дацоран байракх», 
«Бер дийна нана», «Буьйса», «Билгало», «Ненан ирс», «Дай-
мехкан байракх», «Машаран урам» стихотворенеш. Дуьненан 
муьлххачу маьIIехь белахь а адамийн бала бакъволчу поэтан 
дагах хьакхало. Шен паргIатонехьа къийсам латтош хиллачу 
Iаьрбийн халкъан деган Iийжамех лаьцна ю «Бер дийна нана», 
«Алжирка», «Дацоран байракх» цIерш йолу стихотворенеш. 

Махках даьхначу адамийн дегнашка кхочуш, Даймехкан 
марзо хаайолуьйтуш яра оцу хенахь поэта язйина «Даймохк 
кхойкху» стихотворени.

  КIентий цIа берзаре 
   Кавказ ю хьоьжуш, 
  Токхе мор баржийна 
   Кечъелла ю. 
  Хьомечу лаьмнаша, 
   Баххьашца къоьжа, 
  КIенташна кечбина 
   Аьхна мотт бу. 

  И кхойкху кIенташка, 
   Мехкаршка кхойкху, 
  Кийча ю хIоранна 
   Барт баккха и. 
  И кхойкху хи мала 
   Теркан я ГIойсун, 

  Цул чоме хи хир дац 
   Дуьненахь кхин. 

  И кхойкху дайн хIаваъ 
   Техкачу метта, 
  И кхойкху дахаре, 
   Баьхначохь дай. 
  Хьацарца я цIийца 
   Хьандинчу лаьтта, 
  Зезагца дог хьаста 
   ГIоттучу бай. 

Кхойтта шарахь адамийн кийрахь лаьттинчу сатийсамашна 
жоп луш яра и стихотворени, нохчийн дегнашна аьхна дара и 
дешнаш.

Республика юха метта а хIоттийна, нохчийн цIа берза буьй-
лабелча, Соьлжа-ГIалахь юха арахеца долийра  «Ленинан некъ» 
газета. 1957-чу шарахь оцу газетан редакце схьавалаво Эди-
лов Хасмохьмад. Еххачу хенахь «Ленинан некъан» редакцехь 
культурин отделан куьйгалхо лаьттина иза. Цул тIаьхьа Нохч-
ГIалгIайн книжни издательствон исбаьхьаллин литературин ре-
дакцехь лаккхарчу редакторан болх бина. 

Эдилов Хасмохьмадан дуьххьарлера стихотворенийн книга 
араяьлла 1958 шарахь Нохч-ГIалгIайн книжни издательствехь. 
«Октябран серло» цIе йолу и сборник суперобложка а йолуш, 
хаза кечйина яра. Поэтан 45 стихотворений, шиъ поэмий яра цу 
тIехь зорбатоьхна. Сийлахь-боккха Даймехкан тIом болчу хе-
нахьлера а, цул тIаьхьа махках ваьккхинчу хенахь Казахстанехь 
язйина а стихотворенеш яра сборника юкъаяхнарш. «Турпал-
хо», «Сийлаха» цIерш йолу поэмаш а яра. «Турпалхо» поэма 
теллинчара билгалдаьккхина иза «идейни чулцам кIорга хилар-
ца, исбаьхьаллин агIонгхьара дика хиларца, говза композици 
йолуш хиларца къаьсташ ю» аьлла. Оьрсийн Iилманча-геолог, 
географ Иван Васильевич Мушкетов гайтина поэми тIехь. Иза 
Казахстанан мохк толлуш, иза Iилманца цIинбан Iалашо йолуш 

ву. Мушкетов санна болчара шайн хьаналчу къинхьегамца кара-
ерзайо хьалха эрна лаьттина гIамарийн аренаш, йохку керла за-
водаш, лаладо болат, кхиабо бамба. Уьш бу заманан турпалхой, 
цара кхуллу керланиг, хаздо дахар. Къинхьегаман турпалхочун-
на хастам бо поэмин говза кхоьллинчу стихашкахь. «Турпал-
хо» поэма Эдилов Хасмохьмадан кхоллараллехь лиро-эпически 
жанр кхидIа а кхуьуш хиларан билгало яра.

Стихийн, поэмийн хьалхара сборник араяьллачул тIаьхьа 
цхьа – ши шо моссаз дели керла книгаш арайийлина поэта. Царах 
ю «Лаьттан цинц», «Ненан безам», «Дуьненан юкъ», «Кханенга 
воьду», «ДоттагIийн дош», «Заманан лараш», «Баьццара алу», «Де-
ган доккхадер», «Сан ирс», оьрсийн маттахь «Улица мира», кхийо-
лу а поэтически книгаш. Поэзин эпически жанрехь кхиамца болх 
бина Эдилов Хасмохьмада. Зорбанехь арахецна цуьнан «Шиннан 
къайле», «Аьчган борз», «Турпалхо» цIерш йолу поэмийн сборни-
каш. Дика тIеийцира яздархочун прозехь язйина произведенеш: 
повесть «Кхиэл», дийцарийн сборник  «Акхаройн лорах».

Эдилов Хасмохьмадан кхолларалла шуьйра чулацам болуш 
ю. Иза нохчийн къоман дахаран дозанашкахь сецна вац. Тайп-
тайпанан мехкаш, тайп-тайпанан дахаран хьелаш го вайна цуь-
нан произведенешкахь. Яздархочун турпалхой тайп-тайпанчу 
къаьмнийн векалш бу: нохчий, оьрсий, казахаш, гуьржий, укра-
инцаш, алжирхой, немцой. 

Исбаьхьаллин дешан кIорггера говзалла яра Эдилов Хас-
мохьмадан. Къоман барта поэзина  тIе а тевжаш, шел хьалхарчу  
нохчийн яздархошкара мехалниг схьа а оьцуш, шен исбаьхьал-
лин некъ биллина цо литературехь.   

Эдилов Хасмохьмадан стих нохчийн поэзин ламасташца 
йогIуш ю. Поэтически сурт кхолларан гIирсашца, маттаца, ис-
баьхьаллин басаршца чолхенаш яц, чуччахулу даьхна хIумнаш 
дац. Цуьнан произведенеш гIиллакх-оьздангаллин проблемаш 
ойбуш, дахаран кIорггера ойла йойтуш ю.

Доккха гIуллакх дина Эдилов Хасмохьмада кхечу къаьм-
нийн литературин произведенеш нохчийн матте йохуш а. Цо 
гочйина луларчу къаьмнийн а, оьрсийн а поэтийн стихаш. Нох-

чийн матте яьккхина М. Ю. Лермонтовн «Измаил-Бей» цIе йолу 
поэма а, дуккха а кхийолу цуьнан стихотворенеш а.

Эдилов Хасмохьмад кхелхина 1991 шеран 11 ноябрехь 
Соьлжа-ГIалахь.

Эдилов Хасмохьмада шен исбаьхьчу произведенешца меха-
ла хазна йиллина нохчийн къоман литератури юкъа.  

